
Caꞌi-oxiꞌ tzij pariꞌ ri vuj reꞌ

Ri vuj reꞌ cꞌo pan akꞌaꞌ, ja ri rutzij vi ri Dios. Jareꞌ ri tzꞌiban can coma ri 
lokꞌolüj tak rusamajelaꞌ ri Dios ri xcacꞌaxaj ri rutzij y chukaꞌ xkꞌalajrisüs 
cheque ri xrajoꞌ ri Dios que xquikꞌalajrisaj cheque ri vinük. Ri Dios 
xrajo-vi que ri vinük nquetamaj ta que ri Jesucristo ri xalüx chuvüch 
ri ruchꞌulef ja vi rijaꞌ ri Rucꞌajol rijaꞌ, y jareꞌ ri Cristo, ri Jun chaꞌon-
pe y takon-pe roma rijaꞌ. Ri Dios xrajoꞌ chukaꞌ que ri vinük quetaman 
que cꞌo jun kꞌij nka-pe ri Rucꞌajol chuvüch ri ruchꞌulef. Y tok xka-pe, 
xcom chuvüch ri cruz. Y jariꞌ tok xbanatüj ri colonic. Y ri ntaken cꞌa ri 
Jesucristo, nucꞌul rucꞌaslen richin chi jumul.

Nbij chupan ri vuj reꞌ, chupan ri 2 Timoteo 3:16-17: Ronojel cꞌa ri rutzij 
ri Dios riꞌ ri tzꞌiban can, ja ri Dios biyon-pe. Y romariꞌ utz que nucusüs 
richin tijonic. Utz que nucusüs richin que nkꞌalajin-pe achique tijonic 
ri xa quiqꞌuin achiꞌaꞌ petenük-vi. Utz que nucusüs richin nkꞌalajrisüs 
chin jun chic que tujalaꞌ rucꞌaslen. Y utz chukaꞌ que nucusüs richin nbix 
achique rubanic jun cꞌaslen choj. Richin que ri rusamajelaꞌ ri Dios ye 
tzꞌakatinük ta jabel. Roma ronojel riꞌ ncꞌatzin cheque richin que nyetiquer 
nquibün ronojel ri utzilüj samaj. Quiriꞌ nbij chupan ri 2 Timoteo 3:16-17.

Chupan ri vuj reꞌ cꞌo ri rutzij ri Dios pa caꞌiꞌ chꞌabül, ri chꞌabül 
cakchiquel y ri chꞌabül español. Entonces, cachiꞌel nbij ri biꞌaj chuvüch 
ri vuj reꞌ: RI DIOS NCHꞌO PA KACHꞌABÜL CHEKE. Entonces tatzꞌetaꞌ utz 
o tavacꞌaxaj utz ri tzij ri Dios nchꞌo chave chupan ri vuj reꞌ. Y cꞌateriꞌ 
tabanaꞌ ri nbij rijaꞌ chave.

Ri quibiꞌ ri ye ruxquin-rumamaꞌ can ri Jesucristo

1  1 Ri jun vuj ri nutzꞌom-e chereꞌ, jun vuj ri tzꞌiban-vi can ri quibiꞌ ri 
ruxquin-rumamaꞌ can ri Jesucristo. Nkꞌalajin-vi cꞌa que ja rijaꞌ ri 

ruxquin-rumam can ri rey David, ri xcꞌujeꞌ pariꞌ ri tinamit Israel ojer can, 
y ja rijaꞌ ri ruxquin-rumam can chukaꞌ ri Abraham.

2 Ri Abraham jariꞌ ri rutataꞌ ri Isaac, ri Isaac rutataꞌ ri Jacob, ri Jacob rutataꞌ 
ri Judá y chꞌaka chic ru-hermanos. 3 Ja ri Judá y ri Tamar ri rixjayil quite-
quitataꞌ ri Fares y ri Zara. Ja ri Fares ri rutataꞌ ri Esrom, y ri Esrom rutataꞌ ri 
Aram. 4 Y ri Aram riꞌ rutataꞌ ri Aminadab, ri Aminadab rutataꞌ ri Naasón, y 
ri Naasón rutataꞌ ri Salomón. 5 Y ri Salomón y ri Rahab ri rixjayil rute-rutataꞌ 
Booz, ri Booz y ri Rut ri rixjayil rute-rutataꞌ ri Obed, y ri Obed rutataꞌ ri Isaí. 
6 Y ri Isaí riꞌ rutataꞌ ri rey David, y ri rey David rutataꞌ ri Salomón riqꞌuin ri 
Betsabé ri rixjayil. Ri ruteꞌ ri Salomón, ja ri rixjayil can ri Urías.

7 Ja ri Salomón rutataꞌ ri Roboam, ri Roboam rutataꞌ ri Abías, y ri Abías 
rutataꞌ ri Asa. 8 Y ri Asa riꞌ rutataꞌ ri Josafat, ri Josafat rutataꞌ ri Joram, y 
ri Joram rutataꞌ ri Uzías. 9 Y ri Uzías riꞌ rutataꞌ ri Jotam, ri Jotam rutataꞌ ri 
Acaz, y ri Acaz rutataꞌ ri Ezequías. 10 Y ri Ezequías riꞌ rutataꞌ ri Manasés, ri 
Manasés rutataꞌ ri Amón, y ri Amón rutataꞌ ri Josías. 11 Y ri Josías riꞌ rutataꞌ 
ri Jeconías y chꞌaka chic ru-hermanos. Y jariꞌ tok ri kavinak israelitas 
xban cheque coma ri qui-enemigos que xequicꞌuaj pa ruchꞌulef rubiniꞌan 
Babilonia.

12 Y tok yecꞌo chic chiriꞌ pa Babilonia, ri Jeconías rutataꞌ ri Salatiel y ri 
Salatiel rutataꞌ ri Zorobabel. 13 Y ri Zorobabel riꞌ rutataꞌ ri Abiud, ri Abiud 
rutataꞌ ri Eliaquim, y ri Eliaquim rutataꞌ ri Azor. 14 Y ri Azor riꞌ rutataꞌ ri 
Sadoc, ri Sadoc rutataꞌ ri Aquim, y ri Aquim rutataꞌ ri Eliud. 15 Y ri Eliud 
riꞌ rutataꞌ ri Eleazar, ri Eleazar rutataꞌ ri Matán, ri Matán rutataꞌ cꞌa jun ri 
rubiniꞌan chukaꞌ Jacob. 16 Y ri Jacob riꞌ rutataꞌ cꞌa ri José ri xoc rachijil ri 
María. Y ri María riꞌ jariꞌ ri ruteꞌ ri Jesús ri Cristo.

Ri rucꞌaslen ri Jesucristo ri 
tzꞌiban can roma San Mateo

17 Catorce cꞌa familia can xecꞌuje-pe, ri ntzꞌucutüj-pe riqꞌuin ri Abraham 
cꞌa riqꞌuin ri rey David. Catorce chukaꞌ familia can xecꞌuje-pe, ri ntzꞌucutüj-
pe riqꞌuin ri rey David hasta cꞌa chupan ri tiempo tok ri kavinak israelitas 
xebecꞌujeꞌ pa ruchꞌulef Babilonia. Y quiriꞌ cꞌa chukaꞌ ri familia can xecꞌujeꞌ, ri 
ntzꞌucutüj-pe riqꞌuin ri tiempo tok ri kavinak israelitas xebecꞌujeꞌ pa ruchꞌulef 
Babilonia, y hasta xapon riqꞌuin ri Cristo, catorce cꞌa familia can chukaꞌ.

Tok xalüx ri Jesús
18 Y tok xalüx ri Jesucristo quereꞌ cꞌa ri rubanic: Ri María ja ri ruteꞌ ri 

Jesucristo, jun xtün ri cꞌutun chic cꞌa roma ri José. Pero xbanatüj cꞌa que tok cꞌa 
man jani quicꞌuan ta quiꞌ que xnabex que ri María nyeꞌavüj chic rubanun-pe. 
Pero ri María quereꞌ xucꞌulachij roma xka-ka cꞌa ri Lokꞌolüj Espíritu pariꞌ. 19 Ja ri 
José ri nbeꞌoc rachijil ri María, jun chojmilüj vinük vi, y man cꞌa xrajoꞌ tüj xuyaꞌ 
pa qꞌuixaj ri María chiquivüch ri vinük, romariꞌ xbün que xa chilakꞌül nuyaꞌ 
can ri María y man xrajoꞌ tüj xrelesaj rutzijol chiquivüch ri vinük. 20 Y jariꞌ cꞌa ri 
xunuc-ka rijaꞌ pa ránima, que xa chilakꞌüj nuyaꞌ can. Y pa ruvaran cꞌa rijaꞌ tok 
jun ángel richin ri Ajaf Dios ri xutzꞌet rijaꞌ, y ri ángel riꞌ xbij chin riꞌ: José, rat ri 
ruxquin-riy can ri rey David, man taxbij-aviꞌ ncacꞌuleꞌ riqꞌuin ri María ri acꞌutun 
chic richin ntoc avixjayil, roma ja ri Lokꞌolüj Espíritu ri xka-ka pariꞌ richin nralaj 
jun acꞌual. 21 Ri acꞌual cꞌa ri nralaj ri María, vit alaꞌ, y Jesús cꞌa ri rubiꞌ ri nayaꞌ. Y 
quiriꞌ ri rubiꞌ nayaꞌ, roma rijaꞌ nyerucol ri vinük chupan ri quimac.

22 Ronojel cꞌa reꞌ ri rubin chic ri jun achi ri rusamajel ri Dios ri xcꞌujeꞌ 
ojer can. Cachiꞌel cꞌa ri xukꞌalajrisaj ri Ajaf Dios chuvüch ri samajel riꞌ, 
quiriꞌ vi xbanatüj. Y quereꞌ cꞌa ri rubin can:
 23 Titzꞌetaꞌ na peꞌ, que ncꞌujeꞌ cꞌa jun xtün ri npuꞌu yabil chirij, stapeꞌ 

(aunque) man cꞌo tüj pe achi riqꞌuin.
Y nralaj na vi jun acꞌual, vit alaꞌ, ri rubiniꞌan Emanuel. Ri biꞌaj riꞌ nbij 

cꞌa chi tzij que ri Dios cꞌo kiqꞌuin.
24 Tok xcꞌastüj cꞌa ri José, xbün na vi cꞌa ri xbix chin roma ri ángel 

richin ri Ajaf Dios. Rijaꞌ xucꞌün na vi ri María richin xoc rixjayil. 25 Ri 
ral cꞌa ri María man ralcꞌual tüj achi, roma ri José man xuyoj tüj riꞌ 
riqꞌuin ri María hasta que xalüx ri acꞌual. Ri ral ri María utz vi ri xuspaj 
ri Lokꞌolüj Espíritu. Y tok ri José xuyaꞌ rubiꞌ ri acꞌual, Jesús ri rubiꞌ 
xuyaꞌ.

Tok ri etamanelaꞌ chiquij ri chꞌumilaꞌ xquiyaꞌ rukꞌij ri Jesús

2  1 Ri Jesús xalüx cꞌa pa tinamit rubiniꞌan Belén, ri tinamit ri cꞌo pa 
ruchꞌulef Judea. Tok xalüx ri Jesús, ja ri Herodes ri rey, y jariꞌ cꞌa 

tok jun caꞌiꞌ etamanelaꞌ chiquij ri chꞌumilaꞌ, xeka-pe pa Jerusalén. Ri 
achiꞌaꞌ etamanelaꞌ riꞌ, pan oriente ye petenük-vi, 2 y xquicꞌutulaꞌ cꞌa: ¿Apeꞌ 
cꞌo-vi ri acꞌual alaxnük, ri qui-rey ri israelitas? Roma roj ja ri calaꞌ pan 
oriente katzꞌeton-pe ri ruchꞌumil, y xojpuꞌu chin nkayaꞌ rukꞌij.

SAN MATEO 1 ,  2  

3 Tok ri rey Herodes racꞌaxan chic ri xquibij ri achiꞌaꞌ etamanelaꞌ, xsatz 
rucꞌuꞌx. Y quiriꞌ cꞌa chukaꞌ xquicꞌulachij ri vinük ri aj pa tinamit Jerusalén. 4 Y 
ri rey Herodes xerumol cꞌa conojel ri más-nimalüj tak sacerdotes y ri achiꞌaꞌ 
etamanelaꞌ chiquicojol ri israelitas, cꞌateriꞌ cꞌa xucꞌutuj cheque que apeꞌ cꞌa 
nalüx-vi ri Cristo. 5 Xepuꞌu ri más-nimalüj tak sacerdotes y ri achiꞌaꞌ etamanelaꞌ 
xquibij chin ri rey: Ri Cristo nalüx pa tinamit Belén chereꞌ pa Judea. Roma ri 
jun cheque ri rusamajelaꞌ ri Dios ri xcꞌujeꞌ ojer can, quereꞌ cꞌa ri rutzꞌiban can:
 6 Y rat tinamit Belén ri ratcꞌo pa ruchꞌulef Judá,

rat man rat coꞌol tüj chiquicojol ri nimalüj tak tinamit chiriꞌ pa Judá,
roma ja chiriꞌ aviqꞌuin rat ri npuꞌu-vi ri jun cꞌamol-bey,
y nyeruyukꞌuj-vi cꞌa ri vinük aj-Israel ri nutinamit, nbij ri Dios,
xquibij-apu chin ri rey Herodes.

7 Y cꞌateriꞌ ri rey Herodes pan evatül cꞌa xeroyoj ri achiꞌaꞌ etamanelaꞌ 
chiquij chꞌumilaꞌ, y xucꞌutulaꞌ cꞌa juis cheque jampeꞌ tok xquitzꞌet ri 
ruchꞌumil ri Cristo. 8 Y cꞌateriꞌ xerutük-e pa tinamit Belén y xbij-e cheque: 
Quixbiyin cꞌa chilaꞌ y ticanoj ri acꞌual, y tok ivilon chic can, tiyaꞌ rutzijol 
chuve, richin que yin nquibe chukaꞌ chin ninyaꞌ rukꞌij.

9 Y tok ri achiꞌaꞌ ye etamanelaꞌ chiquij chꞌumilaꞌ cacꞌaxan chic cꞌa ri tzij ri 
xerubij-e ri rey Herodes cheque, xebe. Y ri chꞌumil ri quitzꞌeton-pe rijeꞌ cꞌa apeꞌ 
quepuꞌu-vi, pan oriente, rucꞌuan cꞌa e quibey. Y tok xeꞌapon, ri chꞌumil reꞌ xpaꞌeꞌ 
pariꞌ ri apeꞌ cꞌo-vi ri acꞌual. 10 Y ri achiꞌaꞌ ye etamanelaꞌ chiquij ri chꞌumilaꞌ, 
xnoj-vi ri cánima riqꞌuin quicot tok xquitzꞌet chic cꞌa ri ruchꞌumil ri Cristo. 
11 Ja tok ri achiꞌaꞌ riꞌ xeꞌoc-apu pa jay, xquitzꞌet na vi cꞌa ri acꞌual y ri María ri 
ruteꞌ, y ja cꞌateriꞌ xexuque-ka-quiꞌ cꞌa pan ulef richin xquiyaꞌ rukꞌij ri acꞌual. Y 
chukaꞌ xequijakalaꞌ cꞌa ri quiyacol y xquispalaꞌ cꞌa can, oro, pon y jun jubulüj 
akꞌon rubiniꞌan mirra chin. 12 Pero cheque cꞌa ri achiꞌaꞌ etamanelaꞌ chiquij ri 
chꞌumilaꞌ, xkꞌalajrisüs cꞌa chiquivüch pa cachicꞌ, que man chic quetzolij pa 
quibey richin nyequiyaꞌ rutzijol chin ri rey Herodes. Y quiriꞌ vi xquibün ri 
achiꞌaꞌ riꞌ, roma xetzolij-e pa quiruchꞌulef y jun yan chic cꞌa quibey xquicꞌuaj-e.

Tok ri Jesús xucꞌuꞌüx cꞌa pa ruchꞌulef Egipto
13 Y ri achiꞌaꞌ ri etamanelaꞌ chiquij ri chꞌumilaꞌ xetzolij. Y jariꞌ tok 

jun ángel richin ri Ajaf Dios xucꞌut-riꞌ chuvüch ri José, pa rachicꞌ. Y ri 
ángel riꞌ xbij chin: Cacatüj cꞌa e. Tacꞌuaj-e ri acꞌual rachibilan ri ruteꞌ y 
quixanmüj-e chereꞌ. Quixbiyin cꞌa pan Egipto y quixcꞌujeꞌ chilaꞌ, y yin ninyaꞌ 
rutzijol chave tok utz chic nyixtzolij-pe. Roma ri vocomi, ri rey Herodes 
nberucanoj-pe ri acꞌual richin que nucamsaj, xbij ri ángel chin ri José, pa 
rachicꞌ.

14 Y ri José jariꞌ tok xcꞌastüj, xucꞌuaj-e ri acꞌual y ri teꞌej. Chupan cꞌa ri 
akꞌaꞌ riꞌ xquitzꞌom-e bey richin nyebe cꞌa pan Egipto. 15 Chilaꞌ vi cꞌa pa 
ruchꞌulef Egipto xecꞌuje-vi y xetzolij pa ruchꞌulef Israel hasta cꞌa jampeꞌ 
xcom ri rey Herodes. Richin quiriꞌ nbanatüj na vi cꞌa ri rukꞌalajrisan can 

ri Ajaf Dios chuvüch ri rusamajel ri xcꞌujeꞌ ojer can. Ri tzꞌiban cꞌa can 
nbij: Pan Egipto cꞌa cꞌo-vi ri nucꞌajol tok xinvoyoj, bin can roma ri Dios.

Tok ri Herodes xutük quicamsasic ri xtak alaboꞌ
16 Y jariꞌ tok ri rey Herodes xunabej que ri achiꞌaꞌ ye etamanelaꞌ chiquij 

ri chꞌumilaꞌ xa man xquibün tüj cachiꞌel ri rubin-e rijaꞌ cheque. Y rijaꞌ 
xcatüj juis royoval y xutük quicamsasic conojel ri vit alaboꞌ ri yecꞌo chiriꞌ 
pa tinamit Belén y ri yecꞌo pa tak lugar ri yecꞌo-pe chunakaj ri tinamit. 
Roma ri tiempo ri xquibij ri etamanelaꞌ chiquij ri chꞌumilaꞌ pariꞌ tok 
xquitzꞌet ri ruchꞌumil ri acꞌual, romariꞌ rijaꞌ xutük quicamsasic ri tak 
acꞌualaꞌ caꞌiꞌ qui junaꞌ pa xulan. 17 Chereꞌ xbanatüj-vi cꞌa cachiꞌel ri tzꞌiban 
can roma ri jun rusamajel ri Dios ri xcꞌujeꞌ ojer can, ri rubiniꞌan Jeremías:
 18 Que chiriꞌ pa Ramá xacꞌaxüx cꞌa okꞌej.

Cꞌo-vi bis. Cꞌo cꞌa jun ri nujikꞌ okꞌej.
Riꞌ ja ri Raquel nyerokꞌej ri ral.
Man ncꞌo tüj cꞌa ri bis chin roma ri ral xecom.
Quiriꞌ ri tzꞌiban can roma ri Jeremías.

19 Y tok camnük chic e ri rey Herodes, cꞌateriꞌ cꞌa tok ri ángel richin ri 
Ajaf Dios xucꞌut chic riꞌ chuvüch ri José, pa rachicꞌ, chiriꞌ pa ruchꞌulef 
Egipto. 20 Y ri ángel richin ri Ajaf Dios xbij cꞌa chin: Cacatüj cꞌa e. 
Tacꞌuaj-e ri acꞌual rachibilan ri ruteꞌ y quixtzolij cꞌa pa ruchꞌulef Israel. 
Roma ri xcajoꞌ xquicamsaj ri acꞌual chilaꞌ, xa ye manak chic.

21 Y ri José xbün-vi cꞌa ri xbix chin pa rachicꞌ roma ri ángel. Xucꞌuaj-e ri 
acꞌual y ri teꞌej. Xetzolij cꞌa pa ruchꞌulef Israel. 22 Pero rijaꞌ roma ri xracꞌaxaj 
que ja ri Arquelao ri rucꞌajol can ri rey Herodes, ri nbün mandar pa ruchꞌulef 
Judea, xuxbij-riꞌ que nyecꞌuje-ka chiriꞌ pa Judea. Pero xkꞌalajrisüs cꞌa chuvüch 
ri José pa jun rachicꞌ ri cꞌuluman que nbün, y romariꞌ rijaꞌ cꞌa pa ruchꞌulef 
Galilea xucꞌuaj-vi ri acꞌual y ri teꞌej. 23 Y xeꞌapon cꞌa pa tinamit rubiniꞌan 
Nazaret y chiriꞌ xecꞌuje-vi-ka, richin quiriꞌ nbanatüj na vi cꞌa cachiꞌel ri 
tzꞌiban can coma ri rusamajelaꞌ ri Dios ri xecꞌujeꞌ ojer can. Ri rusamajelaꞌ ri 
Dios quitzꞌiban can que ri Jesús ncꞌatzinej que nbix nazareno chin.

Ri Juan nutzijoj ri rutzij ri Dios

3  1 Chupan cꞌa ri kꞌij tok ri Juan Bautista xutzꞌom rukꞌalajrisasic ri rutzij ri Dios 
chiquivüch ri vinük, chiriꞌ pa tzꞌiran ruchꞌulef ri cꞌo pa ruchꞌulef Judea, 2 rijaꞌ 

nbij cꞌa cheque: Titzolij cꞌa pe icꞌuꞌx riqꞌuin ri Dios, roma xa nakaj chic cꞌo-vi-pe ri 
kꞌij richin que nkujoc pa rukꞌaꞌ rijaꞌ, nbij cꞌa ri Juan cheque ri vinük.

3 Ja vi cꞌa ri Juan Bautista ri achique chok bin-vi can pariꞌ rijaꞌ roma ri kꞌalajrisüy 
rutzij ri Dios ri xcꞌujeꞌ ojer, ri rubiniꞌan Isaías. Y rijaꞌ rutzꞌiban-vi can y quereꞌ ri nbij:

Cꞌo cꞌa jun achi ri ncꞌujeꞌ pa tzꞌiran ruchꞌulef,
y ja rijaꞌ ri ntzijon ri rutzij ri Dios chiquivüch ri vinük ri nyeꞌapon 

riqꞌuin.

Y nbilaꞌ cꞌa cheque: Tichojmirsalaꞌ rubey ri icꞌaslen,
roma ya ja npuꞌu ri Ajaf Dios.
Quiriꞌ cꞌa ri tzꞌiban can.

4 Ri rutziek cꞌa ri Juan Bautista banun riqꞌuin rusmal camello, y jun 
tzꞌun ri ximbül-rupan. Man jabel tüj oc nyetzuꞌun. Y ri ruvay rijaꞌ ja ri 
sacꞌ y ri cab ri nquiyaꞌ ri chico pa tak juyuꞌ. 5 Y ri vinük cꞌa ri nyeꞌapon-
vi riqꞌuin ri Juan Bautista, ye juis vi ye qꞌuiy. Yecꞌo cꞌa ri aj pa tinamit 
Jerusalén, ri tinamit cꞌo chiriꞌ pa ruchꞌulef Judea. Y yecꞌo chukaꞌ ri aj pa 
chꞌaka chic tinamit richin ri Judea. Y chukaꞌ yecꞌo cꞌa ri nyepuꞌu cꞌa calaꞌ 
chunakaj ri rakün-yaꞌ rubiniꞌan Jordán. Conojel cꞌa ri vinük riꞌ ri nyeꞌapon 
riqꞌuin. 6 Ri vinük riꞌ nyeban cꞌa e bautizar roma rijaꞌ chiriꞌ pa rakün-yaꞌ 
Jordán. Nyequikꞌalajrisaj-vi cꞌa ri quimac chuvüch ri Juan Bautista.

7 Y tok rijaꞌ xutzꞌet que ye qꞌuiy cꞌa cheque ri achiꞌaꞌ fariseos y ye qꞌuiy 
chukaꞌ cheque ri achiꞌaꞌ saduceos ri nyeꞌapon riqꞌuin richin que nyerbün-e 
bautizar, xbij cꞌa cheque: Rix cachiꞌel itzel tak cumütz, ri nyixanmüj chuvüch 
ri castigo, roma nijoꞌ nyixcolotüj chuvüch ri castigo ri nutük-pe ri Dios, ri 
chikavüch apu. ¿Achique cꞌa xyoꞌon rutzijol chive que quereꞌ tibanaꞌ? 8 Pero 
rix ncꞌatzin cꞌa que nicꞌut que ketzij na vi que nitzolij-pe icꞌuꞌx riqꞌuin ri Dios. 
9 Man tinuc-ka cꞌa rix que xe roma ri rix ruxquin-rumam can ri Abraham, 
romariꞌ nyixcolotüj ta, man quiriꞌ tüj. Roma ri Dios nrajoꞌ ta, rijaꞌ nyerubün 
ta ruxquin-rumam can ri Abraham cheque ri abüj ri nyeꞌitzꞌet chereꞌ. 10 Ri 
castigo ri nuyaꞌ ri Dios npuꞌu yan. Rijaꞌ nbün cꞌa cachiꞌel nbün jun achi ri cꞌo 
chic ri icüj pa rukꞌaꞌ richin que nyerukasaj ri cheꞌ ri xa man nquiyaꞌ tüj utz 
quivüch. Y ronojel cꞌa ri cheꞌ ri nyerukasaj, nyeruporoj pa kꞌakꞌ. 11 Yin, yaꞌ 
cꞌa ri nincusaj richin nyixinbün bautizar tok nitzolij-pe icꞌuꞌx riqꞌuin ri Dios. 
Pero cꞌo cꞌa Jun ri npuꞌu ri chikavüch apu, ri man cachiꞌel tüj oc yin. Roma 
yin man cꞌuluman tüj richin ninvelesaj y ninyaꞌ ri ruxajab chirakün, ri Jun ri 
nim rukꞌij y nim ruchukꞌaꞌ. Ri Jun cꞌa ri npuꞌu, nyixrubün-vi bautizar riqꞌuin 
ri Lokꞌolüj Espíritu y riqꞌuin kꞌakꞌ. 12 Y cachiꞌel cꞌa jun achi tok nujoskꞌij ri 
ru-trigo. Rijaꞌ ncꞌatzin jun cheꞌ cꞌo caꞌiꞌ o oxiꞌ rutzaꞌn chin, richin quiriꞌ ntorix 
pa cakikꞌ ri trigo ri chꞌayon chic. Ri runakꞌ ri trigo ncꞌujeꞌ can, pero ri rij xa 
nucꞌuaj-e ri cakikꞌ. Y ja ri runakꞌ ri ru-trigo, jariꞌ ri nuyüc, y ri rij nuporoj. 
Quiriꞌ cꞌa nbün ri Jun ri npuꞌu, xbij ri Juan. Ri Jun ri npuꞌu cꞌo chic autoridad 
pa rukꞌaꞌ, richin nbün juzgar pa quiviꞌ ri vinük ri yecꞌo chuvüch ri ruchꞌulef. 
Ri vinük cꞌa ri nyetaken richin, nyerucꞌuaj chilaꞌ chicaj. Jacꞌa ri vinük ri man 
nyetaken tüj richin, nyerutük chupan ri kꞌakꞌ ri man jun bey nchup.

Ri Jesús nban bautizar
13 Y cꞌateriꞌ tok ri Jesús xapon riqꞌuin ri Juan chiriꞌ chuchiꞌ ri rakün-

yaꞌ Jordán. Ri Jesús, cꞌa pa Galilea petenük-vi. Rijaꞌ petenük cꞌa richin 
que nban-e bautizar roma ri Juan Bautista. 14 Jacꞌa ri Juan man nrajoꞌ 
tüj nbün bautizar ri Jesús, roma nbij cꞌa chin: Ja ta yin ri cꞌuluman que 

nquiban bautizar avoma rat y mani xa ja rat ri xatka-pe viqꞌuin yin, 
richin ncatinbün-e bautizar, xbij ri Juan.

15 Pero ri Jesús xbij chin ri Juan Bautista: Roj cꞌuluman cꞌa que nkabün 
ronojel ri nbij ri Dios cheke. Romariꞌ ri vocomi ncꞌatzin cꞌa que rat 
nquinabün bautizar yin. Cꞌateriꞌ tok ri Juan Bautista xbün bautizar ri Jesús.

16 Y tok ri Jesús banun chic cꞌa bautizar, xbeꞌel-pe pa yaꞌ. Y rijaꞌ xutzꞌet 
cꞌa que ri caj xjakatüj y xutzꞌet chukaꞌ que ri Lokꞌolüj Espíritu richin ri 
Dios ntajin nka-ka-pe pariꞌ rijaꞌ cachiꞌel jun paloma. Choj vi cꞌa petenük 
pariꞌ rijaꞌ. 17 Y cꞌo cꞌa jun chꞌabül petenük chilaꞌ chicaj ri xbij: Jareꞌ ri 
Nucꞌajol juis ninjoꞌ y nucukuban vánima riqꞌuin, xbij ri chꞌabül riꞌ.

Tok ri Jesús xutijox roma ri itzel-vinük

4  1 Y jariꞌ tok ri Jesús xban chin roma ri Lokꞌolüj Espíritu que xbe pa 
tzꞌiran ruchꞌulef, richin que ntijox cꞌa roma ri itzel-vinük.

2 Ri Jesús cuarenta kꞌij y cuarenta akꞌaꞌ ri man vaꞌinük tüj. Y tok ye 
cꞌunük chic ri kꞌij riꞌ, cꞌateriꞌ xpuꞌu ruvayjül. 3 Y jariꞌ xjel-apu ri itzel-vinük 
riqꞌuin chin nutijoj ri Jesús, y xbij cꞌa chin: Roma rat nabij que rat Rucꞌajol 
ri Dios y nnum apan, tabanaꞌ cꞌa cheque ri abüj reꞌ que queꞌoc vüy.

4 Pero ri Jesús xbij chin ri itzel-vinük: Tzꞌiban can chupan ri rutzij ri 
Dios, que ri achi nril chukaꞌ rucꞌaslen riqꞌuin ri rutzij ri Dios y man xe tüj 
cꞌa riqꞌuin ri vüy.

5 Y jariꞌ tok ri itzel-vinük xucꞌuaj cꞌa ri Jesús pa lokꞌolüj tinamit Jerusalén, y 
ja cꞌa ri más nüj jotol-vi chicaj chin ri racho ri Dios, chiriꞌ xberuya-vi. 6 Cꞌateriꞌ 
ri itzel-vinük xbij chin ri Jesús: Tatorij-ka-aviꞌ pa xulan, rat ri ncabin que rat 
Rucꞌajol ri Dios. Roma chupan ri rutzij ri Dios tzꞌiban can, nbij:

Ri Dios nyerutük ri ángeles aviqꞌuin richin ncatquichajij.
Ncatquiliꞌej pa quikꞌaꞌ,
richin quiriꞌ man natopij tüj avakün chuvüch abüj.

7 Pero ri Jesús xbij chin ri itzel-vinük: Yin man ninbün tüj ri narayij rat, 
y nintijoj ta ri Dios. Roma tzꞌiban chukaꞌ chupan ri rutzij ri Dios que man 
tikatijoj ri Kajaf Dios, xbij ri Jesús.

8 Y ri itzel-vinük xucꞌuaj cꞌa jun bey chic ri Jesús, y xucꞌuaj cꞌa pariꞌ jun 
juyuꞌ ri juis nüj jotol chicaj y xucꞌut ronojel tinamit richin ri ruchꞌulef 
chuvüch. Nimakꞌ tak tinamit y juis quikꞌij. 9 Y cꞌateriꞌ ri itzel-vinük xbij 
cꞌa chin ri Jesús: Ronojel cꞌa ri xincꞌut chavüch ntoc avichin, si ncaxuqueꞌ 
chinuvüch y nayaꞌ nukꞌij, xbij ri itzel-vinük.

10 Pero ri Jesús jariꞌ tok xbij chin: Cabiyin calaꞌ rat, Satanás. Yin xa man 
ninbün tüj ri narayij rat. Roma chupan ri rutzij ri Dios ri tzꞌiban can, nbij: 
Xaxe cꞌa ri Kajaf Dios tikayaꞌ rukꞌij, y xaxe rijaꞌ chukaꞌ ri tikasamajij, xbij 
ri Jesús chin.

11 Y jariꞌ tok ri itzel-vinük xuyaꞌ can ri Jesús. Y xeka-pe ángeles riqꞌuin ri 
Jesús, y xquitzꞌom rilixic.

Tok ri Jesús xutzꞌom ri rusamaj pa ruchꞌulef Galilea
12 Y tok ri Jesús xracꞌaxaj que ri Juan Bautista tzꞌamos y cꞌo chic pa 

cárcel, jariꞌ tok ri Jesús xtzolij chic pa Galilea. 13 Ri Jesús xbecꞌujeꞌ cꞌa pa 
tinamit Nazaret, y tok xuyaꞌ can ri tinamit riꞌ, xbe cꞌa richin que nyecꞌujeꞌ 
pa jun tinamit rubiniꞌan Capernaum, jun tinamit ri cꞌo chuchiꞌ ri jun lago 
rubiniꞌan Galilea. Ri Capernaum riꞌ cꞌo chucojol ri culef ri ye quixquin-
quimam can ri Zabulón y ri Neftalí. 14 Ri Jesús xapon cꞌa chupan ri jun 
tinamit riꞌ, richin que nbanatüj ri tzꞌiban can roma ri rusamajel ri Dios, ri 
xubiniꞌaj Isaías. Y rijaꞌ rutzꞌiban cꞌa can:
 15 Ri vinük ri yecꞌo pa culef ri ye ruxquin-rumam can ri Zabulón y ri 

yecꞌo pa culef ri ye ruxquin-rumam can ri Neftalí,
ri chuchiꞌ ri mar, ri cꞌo-apu lojcꞌan ruchiꞌ ri rakün-yaꞌ Jordán.
Ri Galilea, ri quiyon chic vinük ri man ye israelitas tüj yecꞌo.

 16 Ye tinamit cꞌa pa kꞌekuꞌn vi ri quicꞌaslen,
pero xapon cꞌa ri Nimalüj Sük quiqꞌuin.
Y chukaꞌ ye tinamit cꞌa pa rumujal ri camic yecꞌo-vi,
pero xapon cꞌa quiqꞌuin ri nsakrisan pa quiviꞌ.
Quiriꞌ ri tzꞌiban can.

17 Y tok ri Jesús xapon pa tinamit Capernaum, jariꞌ tok xtzꞌom rutzijosic 
ri rutzij ri Dios y nbij cꞌa cheque ri vinük: Titzolij cꞌa pe icꞌuꞌx riqꞌuin ri 
Dios, roma xa nakaj chic cꞌo-vi-pe ri kꞌij richin que nyixoc pa rukꞌaꞌ rijaꞌ, 
xbij ri Jesús cheque.

Ri Jesús ye cajiꞌ tzꞌamoy tak cür ri xeroyoj
18 Y jun kꞌij ri Jesús tok benük chuchiꞌ ri lago rubiniꞌan Galilea, xerutzꞌet-

apu ye caꞌiꞌ achiꞌaꞌ quichakꞌ-quiꞌ. Ri caꞌiꞌ achiꞌaꞌ riꞌ, ja ri Simón ri Pedro nbix 
chin chukaꞌ y ri Andrés, y ye tzꞌamoy cür, romariꞌ tok nquiyala-ka ri quiyaꞌl 
tzꞌambül-cür chupan ri yaꞌ. 19 Y tok ri Jesús xchꞌo-pe cheque ri tzꞌamoy tak 
cür riꞌ, xbij cheque: Rix caꞌiꞌ tzꞌamoy tak cür, quinitzeklebej cꞌa, y nincꞌut 
chivüch achique rubanic nyeꞌitzꞌom vinük richin yinquitzeklebej.

20 Ri caꞌiꞌ achiꞌaꞌ riꞌ, jariꞌ xquiyaꞌ can ri tzꞌamoj-cür y xquitzeklebej ri Jesús.
21 Cꞌate baꞌ quebiyin, tok ri Jesús xerutzꞌet cꞌa ye caꞌiꞌ chic achiꞌaꞌ ri 

quichakꞌ-quiꞌ chukaꞌ. Y ri caꞌiꞌ achiꞌaꞌ riꞌ, ja ri Jacobo y ri Juan ri ye rucꞌajol 
ri jun achi rubiniꞌan Zebedeo. Rijeꞌ ja pa canoa nyesamüj-vi riqꞌuin ri 
Zebedeo ri quitataꞌ. Nyequicꞌojoj cꞌa ri quiyaꞌl tzꞌambül-cür. Y xpuꞌu cꞌa ri 
Jesús xeroyoj richin nquitzeklebej. 22 Y ri Jacobo y ri Juan, ri ye caꞌiꞌ achiꞌaꞌ 
riꞌ, jariꞌ xquiyaꞌ can ri qui-canoa y ri quitataꞌ y xquitzeklebej ri Jesús.

Ri Jesús nukꞌalajrisaj rutzij ri Dios y nyerucꞌachojrisaj yavaꞌiꞌ
23 Ri Jesús ronojel tinamit richin ri ruchꞌulef Galilea xapon-vi, nyerutijoj cꞌa ri 

vinük riqꞌuin ri rutzij ri Dios pa tak jay apeꞌ nquimol-quiꞌ richin ntzijos ri rutzij 

ri Dios cheque. Y chukaꞌ ntzijoj ri utzilüj rutzij ri Dios ri nchꞌo pariꞌ tok ri vinük 
nyeꞌoc pa rukꞌaꞌ ri Dios. Nyerucꞌachojrisalaꞌ cꞌa vinük ri jalajoj chi yabil y kꞌoxon 
ntoc cheque. 24 Ri rutzijol ri Jesús xapon cꞌa pa ronojel tinamit richin ri ruchꞌulef 
Siria. Y ri ye yavaꞌiꞌ xecꞌamür-pe riqꞌuin ri Jesús. Yavaꞌiꞌ ri man junan tüj ruvüch 
yabil ntoc cheque. Yecꞌo xa ja ri kꞌoxon richin ri chꞌacul ri ntoc cheque. Yecꞌo 
ri xa itzel tak espíritu ri ye cꞌunük quiqꞌuin. Yecꞌo cꞌa ri ye nuyaꞌ ataque chin 
y yecꞌo cꞌa chukaꞌ ri ye man nyetiquer tüj nyesilon quichꞌacul. Y conojel cꞌa ri 
yavaꞌiꞌ riꞌ xerucꞌachojrisaj-e. 25 Y ri Jesús xtzeklebüs cꞌa coma juis vinük ri aj 
chiriꞌ pa tak tinamit richin ri ruchꞌulef Galilea, coma chukaꞌ ri nyepuꞌu pa tak 
tinamit ri yecꞌo pa ruchꞌulef Decápolis, ri nyepuꞌu pa tinamit Jerusalén y ri aj pa 
chꞌaka chic tinamit ri chiriꞌ pa ruchꞌulef Judea. Y quiriꞌ cꞌa chukaꞌ, xtzekelebüs 
coma juis vinük ri nyepuꞌu cꞌa lojcꞌan chic ruchiꞌ ri rakün-yaꞌ Jordán.

Ri Jesús nucꞌut ri rutzij ri Dios pariꞌ jun juyuꞌ

5  1 Y tok ri Jesús xerutzꞌet que ye juis vinük ri quimolon-quiꞌ chiriꞌ, 
rijaꞌ xjote-e pariꞌ ri juyuꞌ, y xtzꞌuye-ka. Y cꞌateriꞌ xquimol-apu-quiꞌ 

ri rachibilaꞌ riqꞌuin. 2 Y jariꞌ tok ri Jesús xchꞌo cꞌa richin nyerutijoj, y xbij 
cꞌa:

3 Jabel quiquicot ri mebaꞌ cánima chuvüch ri Dios, roma nyeꞌoc-vi pa 
rukꞌaꞌ.

4 Jabel quiquicot ri ntokꞌ cánima chuvüch ri Dios, roma ri Dios nujül-e ri 
cokꞌej y nbün cheque que nyequicot.

5 Jabel quiquicot ri chꞌutinirsaj cánima, roma nyeꞌichinan cꞌa chupan ri 
ruchꞌulef richin ri Dios.

6 Jabel quiquicot ri nnum y ncꞌat cánima chirij ri chojmilüj rubanic 
cꞌaslen riqꞌuin ri Dios, roma ri Dios nbün cꞌa cheque que nyetiquer 
nquibün ri ncajoꞌ.

7 Jabel quiquicot ri cꞌo joyovanic pa tak cánima, roma rijeꞌ njoyovüx 
chukaꞌ quivüch.

8 Jabel quiquicot ri chꞌajchꞌoj cánima chuvüch ri Dios, roma rijeꞌ 
nquitzꞌet ruvüch rijaꞌ.

9 Jabel quiquicot ri cꞌo cánima ri nkasan ruviꞌ oyoval, roma rijeꞌ nbix 
cheque que ye ralcꞌual ri Dios.

10 Jabel quiquicot ri nquicꞌusaj pokonül pa quikꞌaꞌ chꞌaka chic, roma choj 
vi ri quicꞌaslen chuvüch ri Dios. Jabel vi quiquicot, roma rijeꞌ yecꞌo pa 
rukꞌaꞌ ri Dios.

11 Y ri vinük ri nyeyokꞌotüj, ri man ncꞌulix tüj quivüch y ri ntzꞌuculux 
tzij chiquij voma yin, jabel cꞌa chukaꞌ quiquicot. 12 Romariꞌ rix titzeꞌen cꞌa 
ivüch y quixquicot cꞌa juis, roma nim rajil-ruqꞌuexel ri nicꞌul chilaꞌ chicaj. 
Roma ri pokonül ri nicꞌusaj rix, quiriꞌ cꞌa chukaꞌ xquicꞌusaj ri achiꞌaꞌ ri 
xekꞌalajrisan ri xbix cheque roma ri Dios ojer can, achiꞌaꞌ ri xecꞌuje-e 
nabey que chivüch rix.

Ri rutzayil y ri rusakil quicꞌaslen ri vinük chuvüch ri ruchꞌulef
13 Ja rix cꞌa cachiꞌel atzꞌan, y si utz icꞌaslen, ja ri icꞌaslen rix cachiꞌel 

rutzayil ri quicꞌaslen ri vinük ri yecꞌo chuvüch ri ruchꞌulef. Y si ta ri cachiꞌel 
ri rutzayil reꞌ nqꞌuis ta e, ¿achique ta cꞌa rubanic richin quiriꞌ ntzolij ta jun 
bey chic pe ri rutzayil? Cachiꞌel atzꞌan ri xqꞌuis rutzayil, xa man jun chic 
cꞌa ncꞌatzin-vi. Xa ntorix cꞌa e, richin que nyecꞌo vinük pariꞌ. Quiriꞌ chukaꞌ 
si man utz tüj icꞌaslen, man utz tüj chic ri rutzayil ri icꞌaslen chiquivüch ri 
vinük. Man jun chic cꞌa ncꞌatzin-vi, y ri vinük cachiꞌel ta nyecꞌo pan iviꞌ.

14 Rix rix rusakil cꞌa ri quicꞌaslen ri vinük chuvüch ri ruchꞌulef y nyixkꞌalajin 
jabel, cachiꞌel nkꞌalajin-pe jun tinamit pariꞌ jun juyuꞌ banun-vi y man ntiquer 
tüj richin nrevaj-riꞌ. 15 Rix cꞌa ri nitzij jun kꞌakꞌ, man jun bey cꞌa niyaꞌ ta oc 
chuxeꞌ jun cajón, man quiriꞌ tüj. Ri kꞌakꞌ richin nsakrisan, nicanoj jun cꞌojlibül 
ri ntzꞌuyuba-vi, richin quiriꞌ nyerusakrisaj cꞌa conojel ri yecꞌo pa jay. 16 Quiriꞌ 
ta cꞌa nbün ri icꞌaslen chiquivüch ri vinük, jun ta cꞌa sük. Richin quiriꞌ tok 
nquitzꞌet cꞌa ri utz ri nyixbanun, ri vinük nquiyaꞌ cꞌa rukꞌij ri aj-chicaj Itataꞌ.

Ri Jesús nuyaꞌ cꞌa jun tijonic pariꞌ ri ley
17 Man tinuc cꞌa que yin xinpuꞌu richin que man jun rukꞌij ninbün chin 

ri ley richin ri Moisés, y chukaꞌ man tinuc que yin xinpuꞌu richin quiriꞌ 
mismo ninbün cheque ri tzꞌiban can coma ri achiꞌaꞌ ri xekꞌalajrisan ri tzij 
ri xbix cheque roma ri Dios, chupan ri ojer can tiempo. Man roma tüj cꞌa 
riꞌ yin xinpuꞌu richin que ninbün-vi ri nquibij. 18 Roma ketzij ninbij chive 
que ronojel ri tzꞌiban chupan ri ley, nyebanatüj-vi. Ri ruchꞌulef y ri caj xa 
nyeqꞌuis. Pero ri ye tzꞌiban chupan ri ley nyebanatüj-vi, y man jun ri quiriꞌ 
ta ncꞌujeꞌ can. 19 Achique na vinük ri man nrajoꞌ tüj nbün ri nbij chupan 
ri ley, stapeꞌ (aunque) ta jun tzij ri cachiꞌel xa man jun rakalen nkꞌalajin 
y quiriꞌ chukaꞌ ri nuchilabej cheque chꞌaka chic vinük que tiquibanaꞌ ri 
nbanun cꞌa quiriꞌ, xa man jun cꞌa oc rukꞌij ri ncꞌujeꞌ chiquicojol ri yecꞌo 
pa rukꞌaꞌ ri Dios. Jacꞌa ri vinük ri nbanun ronojel ri nbij chupan ri ley y 
quiriꞌ chukaꞌ nuchilabej cheque ri chꞌaka chic vinük que tiquibanaꞌ, rijaꞌ 
ncꞌujeꞌ cꞌa rukꞌij chiquicojol ri yecꞌo pa rukꞌaꞌ ri Dios. 20 Rix ri nijoꞌ nyixoc 
pa rukꞌaꞌ ri Dios, ncꞌatzin que ri icꞌaslen más choj chuvüch ri quicꞌaslen 
ri achiꞌaꞌ ri ye etamanelaꞌ chin ri ley y chuvüch ri quicꞌaslen ri achiꞌaꞌ 
fariseos. Roma rijeꞌ nquinuc que choj ri quicꞌaslen, pero xa man quiriꞌ tüj.

Ri ncatüj-pe royoval chin ri ru-hermano cꞌuluman que nban juzgar pariꞌ
21 Y rix jabel ivetaman, roma ivacꞌaxan ri xbix cheque ri kavinak ojer can, 

que man quecamsan. Y achique na cꞌa vinük ri ncamsan, aj-mac vi y ncꞌatzinej 
que nban juzgar pariꞌ. 22 Jacꞌa yin ninbij que stapeꞌ (aunque) xaxe royoval ri 
npuꞌu chin jun vinük, nmacun-vi y tiban juzgar pariꞌ. Chukaꞌ ri nbin chin jun 
chic vinük: Manak anaꞌoj. Ri nbin quiriꞌ, aj-mac chukaꞌ, romariꞌ cꞌuluman que 

  SAN MATEO 5

El Nuevo Testamento en Cakchiquel Oriental de Guatemala, 2a ed., © 2012, Wycliffe Bible Translators, Inc.



10

nucꞌuꞌüx chiquivüch ri achiꞌaꞌ pa comon nquibün juzgar richin que nban juzgar 
pariꞌ. Y ja ri nbin nacanic chin jun chic vinük, riꞌ xa oyoben chic roma ri kꞌakꞌ.

23 Romariꞌ si rat ratcꞌo chic apu riqꞌuin ri altar richin que nayaꞌ jun sipanic 
chin ri Dios y jariꞌ tok nka-pe chiꞌacꞌuꞌx que rat cꞌo jun ri abanun chuvüch jun 
vinük. 24 Tayaꞌ cꞌa can ri sipanic chiriꞌ apeꞌ cꞌo-vi ri altar y jariꞌ cabiyin riqꞌuin ri 
jun vinük riꞌ, queꞌachojmirsaj can ri oyoval ri cꞌo chiꞌicojol. Y tok achojmirsan 
chic can y junan chic ivüch, cꞌateriꞌ cꞌa catzolij y tayaꞌ ri sipanic chin ri Dios.

25 Tachojmirsaj cꞌa aviꞌ chanin riqꞌuin ri vinük ri ncatucꞌuan chuvüch 
ri juez, utz riꞌ xa cꞌateriꞌ itzꞌamon-e bey pa juzgado. Roma si xa man 
quiriꞌ tüj nabün, ri sujunel chavij ncarujüch pa rukꞌaꞌ ri juez, y ri juez 
riꞌ ncarujüch-e pa rukꞌaꞌ ri chajiy ri cárcel, y rijaꞌ ncaberutzꞌapij can pa 
cárcel. 26 Y ketzij vi ninbij chin ri quiriꞌ ncꞌulachin, que man ntel tüj cꞌa pe 
chiriꞌ pa cárcel, hasta tok rutojon chic na can ri ruqꞌuisbül centavo richin 
ri rucꞌas chin ri vinük ri banayun ri kajoꞌn chin.

Ri Jesús nbij que jun achi cꞌulan man turayij jun chic ixok
27 Rix jabel ivetaman, roma ivacꞌaxan ri tzij bin can ojer. Ri tzij riꞌ 

nbij: Jun achi cꞌulan, man tucanoj chic jun ixok. Y jun ixok cꞌulan, man 
tucanoj chic jun achi. 28 Jacꞌa yin ninbij que chukaꞌ ri achi ri nuyaꞌ runakꞌ 
ruvüch chirij jun ixok xaxe riqꞌuin nurayij ruvüch, ri nbanun quiriꞌ, pa 
ránima xa xmacun yan cꞌa riqꞌuin ri jun ixok riꞌ.

29 Xa roma cꞌa riꞌ si jun runakꞌ avüch nbanun chave que ncamacun, xa 
man tabün chic quiriꞌ. Tabanaꞌ chin cachiꞌel navelesaj-e y natorij-e ri 
runakꞌ avüch. Stapeꞌ (Aunque) ta ja ri runakꞌ avüch más utz. Roma más 
utz que xaxe jun cheque ri runakꞌ-avüch ntel-e y mani ja rat ncabe can 
pa kꞌakꞌ. 30 Chukaꞌ si xa jun cheque ri akꞌaꞌ nbanun chave que ncamacun, 
xa man ta tabün chic quiriꞌ. Tabanaꞌ chin cachiꞌel nachoy y natorij-e ri 
akꞌaꞌ. Stapeꞌ (Aunque) ta ja ri akꞌaꞌ ri más utz. Roma más utz que xaxe jun 
cheque ri akꞌaꞌ ntel-e y mani que ja rat ncabe can pa kꞌakꞌ.

Ri vinük ri ye cꞌulan man utz tüj que nquijüch-quiꞌ
31 Y chukaꞌ ketaman que ri ojer can xbix: Ri achi ri man nrajoꞌ tüj chic 

ri rixjayil y nujüch-riꞌ riqꞌuin, tubanaꞌ ri vuj ri richin jachojriꞌil y tuyaꞌ 
chin ri ixok. 32 Jacꞌa yin ninbij chive: Ri achi ri nujüch-riꞌ riqꞌuin ri rixjayil 
y xa man roma tüj que ri ixok xucanoj ta chic jun achi ri achijlonel riꞌ 
nbün-vi cꞌa chin ri rixjayil que nmacun tok nbe chic riqꞌuin jun achi. Ri 
achi riꞌ nmacun-vi, y quiriꞌ chukaꞌ ri jun chic achi ri nucꞌuan chin ri ixok, 
nmacun cꞌa chukaꞌ, roma ri ixok riꞌ xa cꞌa cꞌo-vi ri nabey rachijil.

Man jun bey tibün jurar
33 Y chukaꞌ rix xa jabel ivetaman, roma ivacꞌaxan ri xbix cheque ri 

kavinak ojer can, que man tiquikꞌüj quitzij. Y quiriꞌ chukaꞌ tok nquibün 

jurar, man tiquikꞌüj quitzij. Y tok cꞌo ri nquisuj chin ri Ajaf que nquibün, 
tiquibanaꞌ cꞌa. 34 Jacꞌa yin ninbij chive: Man jun bey tibün jurar, y chukaꞌ 
man tibün cachiꞌel nquibün ri chꞌaka vinük, que nquicusaj ri rubiꞌ ri caj 
tok nquibün jurar. Rix man jun bey tibün quiriꞌ, roma ja ri chilaꞌ chicaj 
cꞌo-vi ri Dios. 35 Y man ticusaj ri rubiꞌ ri ruchꞌulef, roma ja chiriꞌ nuya-vi ri 
rakün ri Dios. Ni man chukaꞌ ticusaj ri rubiꞌ ri tinamit Jerusalén, roma ri 
tinamit reꞌ richin ri Nimalüj Rey. 36 Y chukaꞌ man tibün cachiꞌel nquibün 
ri chꞌaka vinük tok nquibün jurar, nquibij que titzaqꞌuix ri quijolon si xa 
man ketzij tüj ri nquibij. Rix man jun bey tibün quiriꞌ, roma man ja tüj 
rix ri ivajaf ri icꞌaslen. Ri Rajaf ri icꞌaslen ja ri Dios, y xaxe chukaꞌ rijaꞌ ri 
ntiquer nujül ri ntzuꞌun ri rusmal tak iviꞌ. Xaxe rijaꞌ ntiquer nbanun xak 
chin ri sük y ntiquer chukaꞌ nbün sük chin ri xak. 37 Man jun bey cꞌa tibün 
jurar. Ronojel ri nibij, choj cꞌa tibij, si ketzij ri nibij o xa man ketzij tüj. Y 
si xa nibün jurar, nkꞌalajin cꞌa que cꞌo itzel pan ivánima.

Man titzolij ruqꞌuexel ri itzel nban chive
38 Y rix jabel ivetaman, roma ivacꞌaxan ri xbix cheque ri kavinak ojer 

can, que ri nrelesan jun runakꞌ ruvüch jun vinük, quiriꞌ cꞌa chukaꞌ tiban 
chin ri xbanun. Ri nkꞌajon-e rey jun vinük, quiriꞌ cꞌa chukaꞌ tiban chin ri 
xbanun. 39 Jacꞌa yin ninbij chive: Man tipaba-iviꞌ chuvüch ri nbanun itzel 
chive. Si xa cꞌo cꞌa jun ri nyixchꞌayon, man cꞌa tiyaꞌ ruqꞌuexel chin. Utz 
cꞌa niyaꞌ chic iviꞌ pa rukꞌaꞌ jun bey. 40 Y si cꞌo cꞌa jun vinük ri nucꞌuaj jun 
chive rix pa juzgado roma nrajoꞌ nrelesaj jun rutziek, man cꞌa tupokonaj 
nuyaꞌ can chin. Y pariꞌ riꞌ, tuyaꞌ cꞌa can chukaꞌ ri rutziek ri cachiꞌel coton. 
41 O si cꞌo cꞌa jun chive rix ri nban chin roma jun vinük ri nüj nbe-vi que 
tucꞌuaj jun akaꞌn cꞌa pa jun kilómetro, xa riqꞌuin cꞌa quicot tucꞌuaj ri akaꞌn 
ri xuya-e ri jun vinük chirij, y chukaꞌ man tupokonaj nusuj-riꞌ que nucꞌuaj 
jun kilómetro más richin nutoꞌ riqꞌuin ri rakaꞌn. 42 Y si cꞌo cꞌa jun chive rix 
cꞌo ncꞌutux chin roma jun vinük, tuyaꞌ cꞌa e chin. Y si cꞌo chukaꞌ nrajoꞌ 
que nuküj-e, man jun bey cꞌa tunuc que man nuyaꞌ tüj e.

Queꞌijoꞌ ri nyeꞌetzelan ivichin
43 Rix jabel ivetaman, roma ivacꞌaxan ri tzij bin ojer. Ri tzij riꞌ nbij: 

Cꞌuluman-vi que queꞌajoꞌ ri chꞌaka. Jacꞌa ri nyeꞌetzelan avichin, queꞌavetzelaj. 
44 Jacꞌa yin ninbij chive: Queꞌijoꞌ cꞌa ri nyeꞌetzelan ivichin, tiyaꞌ quikꞌij riqꞌuin 
ri itzij ri nyejoꞌon que nka-ka ta itzel pan iviꞌ, quixoc utz quiqꞌuin ri xa man 
utz tüj quinaꞌoj iviqꞌuin rix, y ticꞌutuj ri utzilüj sipanic ri nspaj-pe ri Dios pa 
quiviꞌ ri nyetzekleben-pe y nyeyokꞌon ivichin. 45 Richin quiriꞌ nkꞌalajin-vi que 
rix rix ralcꞌual ri aj-chicaj Itataꞌ. Roma rijaꞌ utz vi cꞌa pa quiviꞌ conojel. Rijaꞌ 
cꞌa chilaꞌ cꞌa chicaj nbün-pe que cꞌo ri rusakil ri kꞌij pa quiviꞌ ri vinük ye utz 
y pa quiviꞌ ri vinük ye itzel. Chilaꞌ cꞌa chukaꞌ nbün-pe que cꞌo job, pa quiviꞌ 
ri vinük ye choj y ri man ye choj tüj. 46 Roma si rix xaxe ri vinük ri nyejoꞌon 

ivichin ri nyeꞌijoꞌ, ¿cꞌo rajil-ruqꞌuexel nicꞌul romariꞌ? Roma ri quiriꞌ, hasta 
jun vinük ri itzel rucꞌaslen ntiquer nbün, ntiquer nyerujoꞌ xaxe ri nyejoꞌon 
richin. 47 Y si xaxe ri i-hermanos ri nibün saludar, ¿achique ta chic cꞌa ri más 
utz nyixtajin chubanic? Man jun. Roma hasta ri vinük ri man quetaman tüj 
ruvüch ri Dios nyetiquer nquibün quiriꞌ. 48 Rix quixoc cꞌa tzꞌaküt riqꞌuin ri 
nyixbanun cachiꞌel ri aj-chicaj Itataꞌ. Rijaꞌ tzꞌakatinük riqꞌuin ri nbanun.

Tok rix nibün jun utz, man titaluj rutzijol

6  1 Tichajij cꞌa iviꞌ jabel, que man tibananej chiquivüch ri vinük que nyixtajin 
chubanic ri nrajoꞌ ri Dios, roma xa man utz tüj. Roma si xa quiriꞌ nibün, 

man jun cꞌa rajil-ruqꞌuexel nicꞌul riqꞌuin ri aj-chicaj Itataꞌ. 2 Tok rix niyaꞌ limosna, 
man cꞌa tivelesaj rutzijol, cachiꞌel tok nkꞌajan jun trompeta ri nacꞌaxüx coma 
conojel ri vinük. Man tibün quiriꞌ. Man tibün cachiꞌel ri nquibün ri vinük caꞌiꞌ 
quipalüj, nquelesaj rutzijol pa tak bey y pa tak jay apeꞌ ntzijos-vi ri rutzij ri Dios, 
richin que tetamüx que utz ri nyetajin chubanic. Ketzij vi ninbij que ri vinük ri 
nyebanun quiriꞌ, riqꞌuin ri xquicꞌul quikꞌij quiqꞌuin ri vinük, xa xquil yan cꞌa rajil-
ruqꞌuexel ri nyebanun. 3 Y tok rix niyaꞌ limosna, man cꞌa titzijoj chin jun chic. Man 
jun cꞌa ncꞌatzin-vi que nretamaj ta na jun chic vinük ri nyixtajin chubanic. 4 Richin 
quiriꞌ ri limosna ri niyaꞌ, man jun chic cꞌa vinük tetaman. Pero ri aj-chicaj Itataꞌ, 
rijaꞌ retaman. Rijaꞌ nutzꞌet ri man tzꞌetetül tüj coma ri vinük y nuyaꞌ rajil-ruqꞌuexel 
chive. Y ri rajil-ruqꞌuexel ri nuyaꞌ chive, nkꞌalajin cꞌa chiquivüch ri vinük.

Ri Jesús nucꞌut rubanic ri oración
5 Rix tok nibün cꞌa orar, man tibün cachiꞌel nquibün ri vinük caꞌiꞌ quipalüj. 

Roma ri vinük riꞌ juis cꞌa ncajoꞌ que ja ri apeꞌ yecꞌo vinük, chiriꞌ nquibün-
vi orar: Pa tak jay apeꞌ ntzijos-vi rutzij ri Dios, pa tak esquina, xaxe richin 
quetzꞌet. Rijeꞌ ye paꞌül tok nquibün orar. Y ketzij vi ninbij chive, que ri 
vinük ri nyebanun quiriꞌ, riqꞌuin ri nquicꞌul quikꞌij quiqꞌuin ri vinük, xa 
xquicꞌul yan cꞌa rajil-ruqꞌuexel ri nyebanun. 6 Y tok jun cꞌa chive rix nbün 
orar, utz toc pa jay y tutzꞌapij ruchiꞌ ri jay y cꞌateriꞌ tichꞌo cꞌa riqꞌuin ri 
Rutataꞌ ri cꞌo chilaꞌ chicaj. Y stapeꞌ (aunque) man nutzꞌet tüj ri achique chok 
chin nchꞌo-vi, retaman que cꞌo ri nacꞌaxan richin. Y ri nacꞌaxan-pe richin 
nutzꞌet-vi cꞌa ri man tzꞌetetül tüj coma ri vinük y nuyaꞌ rajil-ruqꞌuexel chin. 
Y ri rajil-ruqꞌuexel ri nuyaꞌ chin, nkꞌalajin cꞌa chiquivüch ri vinük.

7 Tok rix nibün cꞌa orar, man tibün cachiꞌel nquibün ri vinük ri man 
quetaman tüj ruvüch ri Dios. Roma chiquivüch rijeꞌ, xaxe roma nyequibün 
nimakꞌ tak oraciones y juis tzij ri nquicusaj chupan, romariꞌ tok 
nyeꞌacꞌaxüx-pe roma ri Dios, quiriꞌ nquinuc rijeꞌ. 8 Tok rix nibün orar, man 
tibün cachiꞌel nquibün ri vinük ri man quetaman tüj ruvüch ri Dios. Roma 
ri aj-chicaj Itataꞌ retaman chic cꞌa ri achique ncꞌatzin chive, tok cꞌa man 
jani nicꞌutuj tüj chin. 9 Tok rix nibün orar, tibanaꞌ jun oración cachiꞌel reꞌ:

Katataꞌ Dios ratcꞌo chilaꞌ chicaj,

xtibanatüj ta cꞌa que conojel ta ri vinük nquiyaꞌ ta rukꞌij ri lokꞌolüj abiꞌ.
 10 Y xtika-pe yan ta cꞌa ri kꞌij tok ja rat ri ncatoc ri Jun ri nabün mandar 

pa kaviꞌ.
Y xe ta cꞌa ri najoꞌ rat que nban chereꞌ chuvüch ri ruchꞌulef, xe ta riꞌ ri 

nkabün, cachiꞌel nquibün ri yecꞌo aviqꞌuin chilaꞌ chicaj.
 11 Y tayaꞌ cꞌa chukaꞌ ri kavay ri ncꞌatzin cheke ronojel kꞌij.
 12 Y cachiꞌel nyekacuy ri vinük ri cꞌo nquibün cheke, quiriꞌ ta tabanaꞌ 

kiqꞌuin roj, tacuy ta cꞌa ronojel ri man utz tüj ri nyekabün chavüch.
 13 Y man cꞌa tayaꞌ kꞌij que ri itzel nbün ta cheke que nkutzak pa mac. 

Kojacoloꞌ cꞌa chuvüch.
Quiriꞌ ri nkacꞌutuj, roma xaxe cꞌa rat ri ratcꞌo pa kaviꞌ, cꞌo avuchukꞌaꞌ, 

y cꞌo akꞌij richin jumul. Quiriꞌ vi.
14 Si rix nyeꞌicuy ri vinük ri nquibün itzel naꞌoj chive, ri aj-chicaj Itataꞌ 

nyixrucuy cꞌa chukaꞌ rix. 15 Y si xa man nyeꞌicuy tüj ri vinük ri nquibün 
itzel chive, ri aj-chicaj Itataꞌ chukaꞌ man nyixrucuy tüj cꞌa riqꞌuin ri imac 
ri nyeꞌibanalaꞌ chuvüch.

Man tikꞌalajrisaj chiquivüch ri vinük que man ivaꞌinük tüj roma nibün orar
16 Tok rix man nyixvaꞌ tüj roma nibün orar, man tibün cachiꞌel nquibün ri 

vinük ri caꞌiꞌ quipalüj, roma xa nyebison ri nyetzuꞌun. Ye kꞌalüj ri nyetzuꞌun que 
tikꞌalajin chiquivüch ri vinük que man ye vaꞌinük tüj. Y ketzij ninbij chive, que 
ri nyebanun quiriꞌ, riqꞌuin ri nquicꞌul quikꞌij quiqꞌuin ri vinük, xquicꞌul yan cꞌa ri 
rajil-ruqꞌuexel. 17 Jacꞌa tok rix man nyixvaꞌ tüj roma nibün orar, man tibün que 
nkꞌalajin que man ibanun tüj vaꞌin, xa jabel tichꞌajaꞌ ipalüj, tiyaꞌ baꞌ aceite pan iviꞌ 
y jabel tijicaꞌ rusmal iviꞌ. 18 Richin quiriꞌ, man ticꞌut chiquivüch ri vinük que man 
ibanun tüj vaꞌin roma nibün orar. Xaxe ta cꞌa ri aj-chicaj Itataꞌ ri nretaman, y rijaꞌ 
man cꞌa tzꞌetetül tüj. Rijaꞌ nutzꞌet cꞌa ri man tzꞌetetül tüj coma ri vinük y nuyaꞌ rajil-
ruqꞌuexel chive. Ri rajil-ruqꞌuexel ri nuyaꞌ chive, nkꞌalajin chiquivüch ri vinük.

Timoloꞌ ibeyomal chilaꞌ chicaj
19 Mani cꞌa nimol ibeyomal chuvüch ri ruchꞌulef, roma xa yecꞌo chico ri 

nyebanun chin que nyechicopir-ka y cꞌo chukaꞌ ri pus ri nqꞌuison richin, 
y roma chukaꞌ xa yecꞌo elekꞌomaꞌ ri nyeꞌelekꞌan y nyeꞌelesan-e. 20 Timoloꞌ 
ibeyomal ri apeꞌ man jun nchicopirsan richin y man jun chukaꞌ pus ri 
nqꞌuison richin. Ri apeꞌ chukaꞌ man jun elekꞌon ri nelekꞌan-e y nrelesan-e. 
Timoloꞌ cꞌa ibeyomal chilaꞌ chicaj. 21 Roma ri ivánima ncꞌujeꞌ apeꞌ cꞌo-vi ri 
ibeyomal, roma jariꞌ ri nitzeklebej-e.

22 Ri runakꞌ-avüch nyecꞌatzin cꞌa chave, cachiꞌel ncꞌatzin jun kꞌakꞌ richin 
sük nbün. Y si ri runakꞌ-avüch ye utz, rat ratcꞌo pa jun sük. 23 Pero si 
ri runakꞌ-avüch man ye utz tüj, rat ratcꞌo pa jun kꞌekuꞌn. Romariꞌ si xa 
njalatüj ri sük ri ruyoꞌon ri Dios pan avánima, nkꞌalajin cꞌa pe que pa 
kꞌekuꞌn ratcꞌo-vi. Y ri kꞌekuꞌn riꞌ juis nim vi.

24 Man jun cꞌa samajel ri yecꞌo ta caꞌiꞌ rajaf y ntiquer ta nsamüj quiqꞌuin 
chi caꞌiꞌ pa jun bey. Roma si nrajoꞌ jun cheque ri rajaf, nretzelaj chic can 
ri jun. Y si juis nutakej rutzij ri jun, man ntiquer tüj nbün quiriꞌ riqꞌuin ri 
jun chic. Y quiriꞌ cꞌa, manak modo que cꞌo ta jun ri benük ránima chirij ri 
beyomül, y nrajoꞌ ta chukaꞌ nbün ri nrajoꞌ ri Dios.

Ri Dios nuyaꞌ ronojel ri ncꞌatzin cheque ri ye ralcꞌual
25 Y romariꞌ tok yin ninbij chive: Man tichajij pena riqꞌuin ri achique ncꞌatzin 

chive kꞌij-kꞌij, ri apeꞌ nivil-vi ivay, ni man tinuc ri apeꞌ nicꞌün-vi itziek. Roma si 
ri Dios xuya-pe icꞌaslen chuvüch ri ruchꞌulef, ¿ninuc rix que rijaꞌ man ntiquer 
tüj chukaꞌ nuya-pe ri ivay richin cꞌo icꞌaslen y ri itziek richin nitzꞌapij-iviꞌ? 
26 Queꞌitzꞌetaꞌ na peꞌ ri chꞌipaꞌ ri nyebe chicaj, rijeꞌ man nyeticoꞌn tüj, y romariꞌ 
manak cosecha nquelesaj juna-junaꞌ, ni manak chukaꞌ quicabal richin nquiyüc 
ta quijal. Man riqꞌuin tüj riꞌ rijeꞌ nyevaꞌ, roma ja ri aj-chicaj Itataꞌ ri nyoꞌon 
quivay. Ya voro cꞌa rix man ta nuyaꞌ ivay ri Dios, tok rix más ivakalen que 
chiquivüch ri chꞌipaꞌ. Xa roma cꞌa riꞌ man más tinuc riꞌ. 27 ¿Cꞌo ta cꞌa jun chive 
rix ri ntiquer ta nbanun que nqꞌuiy chic baꞌ, roma chunuquic ri pena? Man jun.

28 ¿Y achique cꞌa roma tok nitzꞌom pena richin nivil itziek? Ri Dios nuyaꞌ itziek. 
Xaxe na peꞌ queꞌitzꞌetaꞌ ri cotzꞌiꞌj quibiniꞌan lirio, ri yecꞌo pa tak kꞌayis. Queꞌitzꞌetaꞌ 
tok nyeqꞌuiy. Rijeꞌ man nyesamüj tüj, ni man nyebatzꞌin tüj, richin quiriꞌ 
nyequibanalaꞌ ta quitziek jabel oc. Man jun bey. 29 Y cꞌo cꞌa jun rey richin ri Israel 
xcꞌujeꞌ ojer can ri rubiniꞌan Salomón. Rijaꞌ ruyon jabel tak tziük ri xerucusaj, pero 
man jun bey xchajij ta jun rutziek cachiꞌel ntzuꞌun jun cotzꞌiꞌj. 30 Ri Dios nyeruvek 
jabel ri kꞌayis. Roma ri cotzꞌiꞌj jariꞌ ri tziük ri nuyaꞌ ri Dios cheque ri kꞌayis ri yecꞌo 
pa kꞌayis. Y stapeꞌ (aunque) ri kꞌayis man katz nyelayuj tüj más, roma jun kꞌij 
jabel quibanun, jun chic kꞌij nyechakiꞌj-ka y cꞌateriꞌ nyetorix pa kꞌakꞌ, man riqꞌuin 
tüj riꞌ ri Dios nyeruvek jabel. ¿Y achique cꞌa roma rix man iyoꞌon tüj ivꞌanima 
riqꞌuin ri Dios que nuyaꞌ ta itziek? 31 Roma cꞌa riꞌ rix man titzꞌom pena chucanoxic 
ivay y ri itziek. 32 Ri vinük ri nquitzꞌom pena chucanoxic quivay y ri quitziek, ja 
ri man quetaman tüj ruvüch ri Dios. Jacꞌa rix cꞌo ri Itataꞌ chilaꞌ chicaj y retaman 
chic que jareꞌ ri ncꞌatzin chive. 33 Romariꞌ ri cꞌuluman que nibün rix ja ri tiya-
iviꞌ chuxeꞌ rutzij ri Dios y titijaꞌ ikꞌij que nicꞌuaj jun chojmilüj cꞌaslen chuvüch, 
cachiꞌel ri nrajoꞌ rijaꞌ. Y si nibün quiriꞌ, ri Dios nuyaꞌ jun icꞌaslen jabel y nuyaꞌ 
chukaꞌ ri ncꞌatzin chive. 34 Rix man ncꞌatzin tüj que nitzꞌom pena roma ninuc yan 
ri achique nucꞌün-pe ri kꞌij chuakꞌ. Ri chuakꞌ cꞌo-vi ri nucꞌün-pe. Pero xaxe cꞌa ri 
cꞌo chivüch ri tinucuꞌ, roma ronojel kꞌij cꞌo-vi rupokonül y man ticꞌün yan cꞌa pe ri 
richin chuakꞌ, roma quiriꞌ xa qꞌuiy cꞌa ri nimol chivij.

Man queꞌitzꞌetaꞌ ri vinük xaxe richin que itzel nyixchꞌo chiquij

7  1 Man jun bey tibün que nyeꞌitzꞌetaꞌ ri vinük xaxe richin que itzel nyixchꞌo 
chiquij, richin quiriꞌ man nban tüj quiriꞌ chive rix. 2 Roma si nibün que 

nyeꞌitzꞌetaꞌ ri vinük xaxe richin que itzel nyixchꞌo chiquij, quiriꞌ cꞌa chukaꞌ ri 

SAN MATEO 6 ,  7  

El Nuevo Testamento en Cakchiquel Oriental de Guatemala, 2a ed., © 2012, Wycliffe Bible Translators, Inc.



15

nban chive rix. Cachiꞌel vi cꞌa rubanic ri nibün rix cheque ri vinük, quiriꞌ chukaꞌ 
nban chive rix. 3 Y rat ¿achique roma tok ja ri vit kꞌayis cꞌo pa runakꞌ-ruvüch ri 
a-hermano ri natzꞌet chanin y man nanaꞌ tüj ri cheꞌ kꞌatül pa runakꞌ-avüch rat? Ri 
ejemplo reꞌ nbij cꞌa que man tikanimirsaj ri rumac jun hermano y nkachꞌutinirsaj-
ka ri nimalüj tak kamac roj. 4-5 Man tabij cꞌa chukaꞌ chin ri a-hermano: Tayaꞌ kꞌij 
chuve richin ninvelesaj ri vit kꞌayis kꞌatül pa runakꞌ-avüch, y rat xa jun cheꞌ ri kꞌeꞌel 
pa runakꞌ-avüch. Ri ejemplo reꞌ nbij cꞌa que man tabij chin jun a-hermano que man 
camacun chic, tok rat chukaꞌ xa nabün amac. Man nayaꞌ tüj ka pa cuenta ri amac. 
Xa caꞌiꞌ apalüj. Nabey tachojmirsaj-ka ri acꞌaslen rat, cꞌateriꞌ utz natoꞌ ri a-hermano.

6 Ri rutzij ri Dios y ronojel ri juis cakalen, ri cachiꞌel cakalen ri vekbül-
abüj nbix perla cheque, man queꞌiyaꞌ chiquivüch ri vinük ri xa nquibün 
cachiꞌel nquibün ri tzꞌiꞌ y ri ak. Roma ri chico riꞌ, stapeꞌ (aunque) juis 
rakalen ri nuyaꞌ jun vinük cheque, rijeꞌ xa nquiyakꞌ pan akün y cꞌo mul 
nyecatüj chirij ri xyoꞌon cheque y nquibaꞌ chi eyaj.

Tok nkabün orar, ri Dios nkuracꞌaxaj-vi-pe
7 Ticꞌutuj cꞌa ri ncꞌatzin chive y ri Dios nuya-pe chive. Ticanoj y nivil ri 

nijoꞌ. Tibanaꞌ tocar ri ruchi-jay y nyixjakatüj-pe. 8 Roma cꞌa riꞌ, si riqꞌuin 
ronojel ivánima nicꞌutuj chin ri Dios, rijaꞌ nuya-vi-pe chive. Si rix nicanoj, 
nivil-vi. Y si rix nibün tocar ri ruchi-jay, njakatüj-vi-pe chivüch.

9 ¿Achique ta cꞌa achi ri ntiquer nuyaꞌ jun abüj pa rukꞌaꞌ ri ralcꞌual, tok ri 
acꞌual xa jun vüy ri nucꞌutuj chin? 10 ¿O ntiquer ta nuyaꞌ jun itzel cumütz pa 
rukꞌaꞌ, tok ri acꞌual xa jun cür nrajoꞌ? 11 Rix man nyixtiquer tüj nibün quiriꞌ 
cheque ri ivalcꞌual. Man riqꞌuin ta que rix man ta utz inaꞌoj, pero man jun bey 
niyaꞌ jun cosa itzel. Rix ja ri utz tak cosas ri niyaꞌ. Ya voro comi ri aj-chicaj 
Itataꞌ, que man nuya tüj pe ri nicꞌutuj chin. Y ronojel ri nuya-pe rijaꞌ, ye utz vi.

12 Rix ruyon chukaꞌ utz tibanaꞌ quiqꞌuin ri vinük, roma rix man cꞌa nkaꞌ 
tüj chivüch que ri vinük itzel quinaꞌoj iviqꞌuin. Quiriꞌ ri tzꞌiban chupan ri 
ley ri richin ri Moisés, y quiriꞌ chukaꞌ quibin can ri xekꞌalajrisan ri rutzij 
ri Dios ojer can.

Quixoc chupan ri ruchi-jay juis latzꞌ
13 Chupan cꞌa ri ruchi-jay juis latzꞌ, chiriꞌ cꞌa quixoc-vi. Roma nkꞌalajin que nim 

ruvüch ri ruchi-jay y ri rubey ri itzel cꞌaslen, ri ncꞌamon-pe ri camic ri richin chi 
jumul, y ye juis cꞌa vinük ri nyeꞌoc chiriꞌ. 14 Pero juis latzꞌ ri ruchi-jay y coꞌol oc 
ruvüch ri bey ri ncꞌamon-pe cꞌaslen, y man ye qꞌuiy tüj ri nyeꞌilon richin.

Jun cheꞌ nyetamüx ruvüch xaxe riqꞌuin ri ruvüch ri nuyaꞌ
15 Romariꞌ ncꞌatzin nichajij-iviꞌ chiquivüch ri nyebin que nquikꞌalajrisaj cꞌa ri 

bin cheque roma ri Dios y xa man ketzij tüj ri nquibij. Roma tok cꞌateriꞌ nyeꞌapon 
iviqꞌuin, ri cꞌaslen ri nquicꞌut, juis jabel, cachiꞌel quibanic ri ovejas, man jun itzel 
ntzꞌetetüj chiquij. Jacꞌa tok nyekꞌalajin ri itzel ri cꞌo pa tak cánima, xa cachiꞌel chic 

quibanic ri utivaꞌ, nyequiqꞌuis cꞌa ri achique chok qꞌuin nyeꞌapon-vi. 16 Nivetamaj-vi 
quivüch, cachiꞌel nivetamaj ruvüch achique chi cheꞌ riꞌ, xaxe riqꞌuin nitzꞌet rubanic 
ri ruvüch ri nuya-ka. Tok nvachin jun kꞌayis ri juis ruqꞌuixal, ¿nuyaꞌ uva o higo? 
Man jun bey nbün quiriꞌ. 17 Quiriꞌ cꞌa chukaꞌ ivetaman que jun utzilüj cheꞌ nuyaꞌ 
utzilüj tak ruvüch, jacꞌa ri man utzilüj cheꞌ tüj, ri ruvüch ri nuya-ka xa itzel chukaꞌ. 
18 Man jun utzilüj cheꞌ nuyaꞌ ta itzel tak ruvüch, nixta jun chukaꞌ cheꞌ ri man utz 
tüj, nuyaꞌ ta utzilüj tak ruvüch. 19 Y ronojel cꞌa cheꞌ ri man nquiyaꞌ tüj utzilüj tak 
quivüch, nyekasüs y cꞌateriꞌ nyetorix pa kꞌakꞌ. 20 Roma cꞌa riꞌ nivetamaj quivüch ri 
vinük ri nyeꞌapon iviqꞌuin, xaxe riqꞌuin nitzꞌet ri rubanic ri quicꞌaslen.

Ye qꞌuiy ri man nyeꞌoc tüj riqꞌuin ri Dios
21 Ye qꞌuiy vi cꞌa vinük ri nyebin ¡Ajaf! ¡Ajaf! chuve yin, pero man conojel tüj 

cheque rijeꞌ ri nyeꞌoc pa rukꞌaꞌ ri Dios. Roma ri nyeꞌoc richin ri Dios xaxe cꞌa ri 
riqꞌuin ronojel cánima nquibün ri rurayibül ri Nataꞌ Dios. 22 Y chupan cꞌa ri kꞌij 
tok yin ninbün juzgar pa quiviꞌ ri vinük, ye qꞌuiy cꞌa ri nyebin chuve: ¡Ajaf! ¡Ajaf! 
nquibij, roj pan abiꞌ rat xkatzijoj-vi ri rutzij ri Dios, pan abiꞌ rat xekacol qꞌuiy 
vinük ri cꞌo itzel tak espíritu quiqꞌuin y pan abiꞌ rat chukaꞌ xekabanalaꞌ juis qꞌuiy 
milagros, nquibij. 23 Jacꞌa yin, jariꞌ tok ninbij cheque ri nyebin quiriꞌ: Yin man jun 
bey xixintzꞌet tok xibün quiriꞌ. Man vetaman tüj cꞌa ivüch. Man cꞌuluman tüj cꞌa 
que nyixcꞌujeꞌ viqꞌuin, roma rix xa rix banuy richin ri itzel, ninbij cheque.

Ri jay ri pan abüj tiquil-vi y ri jay pa sanayiꞌ tiquil-vi
24 Y achique na cꞌa vinük ri nacꞌaxan y nbün ri tzij ri cꞌateriꞌ ninbij-ka, junan cꞌa 

riqꞌuin ri jun achi listo ri xupabaꞌ jun racho pariꞌ abüj. 25 Xka-ka cꞌa job, xepuꞌu 
rakün tak yaꞌ y cakikꞌ chirij ri jun jay riꞌ y ri jay man xtzak tüj. Roma ri ruxeꞌ ri 
jun jay riꞌ pariꞌ ri abüj tiquil-vi. 26 Y achique na cꞌa vinük ri nacꞌaxan ri tzij ri quiriꞌ 
ninbij-ka, y xa man nbün tüj ri ninbij chin, junan cꞌa riqꞌuin ri jun achi tonto ri 
xupabaꞌ jun racho pa sanayiꞌ. 27 Xka-ka cꞌa job, xepuꞌu rakün tak yaꞌ y cakikꞌ chirij 
ri jun jay riꞌ. Y ri jay xtzak y xqꞌuis cꞌa chiriꞌ. Quiriꞌ cꞌa ri tzij ri xerubij ri Jesús.

28 Y tok ri Jesús xtaneꞌ chubixic ri tzij riꞌ, ri vinük ri xeꞌacꞌaxan richin, 
xsatz quicꞌuꞌx y xeꞌ xquicaꞌyej roma ri tzij ri xcacꞌaxaj. 29 Roma ri rubanic 
ri rutijonic, jun tijonic richin jun ri cꞌo ruchukꞌaꞌ pa rukꞌaꞌ y man cachiꞌel 
tüj oc ri quitijonic ri achiꞌaꞌ ye etamanelaꞌ chin ri ley.

Ri Jesús nrelesaj-e ri yabil lepra chirij jun achi

8  1 Y tok ri Jesús kajnük chic cꞌa pe pariꞌ ri juyuꞌ, ri vinük ri ye benük 
chirij ye juis ye qꞌuiy. 2 Y cꞌo cꞌa jun achi yavaꞌ riqꞌuin ri jun yabil 

rubiniꞌan lepra, xapon chuvüch ri Jesús, xxuque-ka chuvüch y xbij 
cꞌa chin: Ajaf, yin vetaman que ncatiquer nquinacꞌachojrisaj riqꞌuin ri 
nuyabil, pero man vetaman tüj achique nanojij pa nuviꞌ, xbij chin.

3 Y ri Jesús jariꞌ xtzꞌom-apu ri achi yavaꞌ riqꞌuin ri lepra y xbij chin: 
Ninjoꞌ que ncacꞌachoj. Tiqꞌuis cꞌa e ri yabil reꞌ chavij, xbij chin.

Y xe xbij quiriꞌ ri Jesús, ri achi xchꞌajchꞌojir-e riqꞌuin ri ruyabil. 4 Cꞌateriꞌ 
ri Jesús xbij chin ri achi riꞌ: Ninchilabej cꞌa chave que man tatzijoj cheque 
ri vinük ri xbanatüj aviqꞌuin, xa choj cabiyin pa racho ri Dios richin 
queꞌacꞌutu-aviꞌ chuvüch ri sacerdote, y tayaꞌ cꞌa ri chico, ri sipanic ri nbij 
chupan ri vuj ri rutzꞌiban can ri Moisés ri ncꞌatzin que nayaꞌ chin ri Dios. 
Richin quiriꞌ nakꞌalajrisaj cꞌa chiquivüch que rat chꞌajchꞌoj chic, xbij-e chin.

Ri Jesús ncꞌachojrisaj jun achi rusamajel jun Capitán
5 Y tok ri Jesús cꞌo chic cꞌa pa tinamit Capernaum, cꞌo cꞌa jun achi ri 

xapon riqꞌuin. Y ri achi riꞌ jun Capitán y xucꞌutuj cꞌa jun favor chin ri 
Jesús. 6 Quereꞌ cꞌa ri xbij ri Capitán: Ajaf, ri achi nusamajel, man ntiquer 
tüj nsilon ruchꞌacul. Y ri yabil reꞌ rukasan chuvüch ri ruvarabül. Y juis 
pokonül ri ntajin chucꞌusasic. Rijaꞌ chilaꞌ cꞌa pa vacho cꞌo-vi.

7 Xpuꞌu ri Jesús xbij chin ri Capitán: Joꞌ cꞌa y nincꞌachojrisaj ri achi yavaꞌ, xbij.
8 Y quereꞌ cꞌa ri tzij ri xbij chic ri Capitán chin ri Jesús: Ajaf, yin xa yin 

jun achi aj-mac y romariꞌ man cꞌuluman tüj chave que ncatoc pa vacho. 
Xaxe cꞌa tabij que ncꞌachoj y ncꞌachoj ri achi nusamajel. 9 Yin vetaman-
vi que quiriꞌ nbanatüj, roma yin cꞌo jun ri nbin chuve ri ncꞌatzinej que 
ninbün. Y chukaꞌ yecꞌo achiꞌaꞌ ye yoꞌon pa nukꞌaꞌ. Tok ninbij cꞌa chin jun 
achi ri cꞌo pa nukꞌaꞌ que tibiyin, nbe-vi. Y si ninbij chukaꞌ chin jun chic 
cheque ri achiꞌaꞌ ri yecꞌo pa nukꞌaꞌ que tipuꞌu, npuꞌu-vi chukaꞌ. Y tok ninbij 
cꞌa chin ri nusamajel que tabanaꞌ reꞌ, nbün-vi chukaꞌ, xbij ri Capitán.

10 Y ri Jesús xsatz rucꞌuꞌx tok racꞌaxan chic cꞌa ka ri tzij riꞌ y xbij cheque 
ri ye tzekleben richin: Ketzij ninbij chive que ri xbin ri tzij reꞌ, ruyoꞌon-
vi ránima viqꞌuin. Y man jun cꞌa nuvinak israelita ri vilon ri ruyoꞌon ta 
ránima viqꞌuin, cachiꞌel ri jun achi reꞌ. 11 Ninbij-vi cꞌa chive que juis ye 
qꞌuiy vinük ri nyepuꞌu chilaꞌ pan este y chilaꞌ chukaꞌ pan oeste, vinük ri 
quiyoꞌon cꞌanima viqꞌuin. Rijeꞌ nyetzꞌuyeꞌ cꞌa riqꞌuin ri Abraham, ri Isaac, ri 
Jacob y ri chꞌaka chic ri yecꞌo-vi chic pa rukꞌaꞌ ri Dios. 12 Jacꞌa ri vinük ri ye 
richin que nyeꞌoc ta pa rukꞌaꞌ ri Dios, xa man chic nyeꞌoc tüj, xa nyeꞌelesüs 
can y nyetorix chupan ri kꞌekuꞌn, roma xa man xquiyaꞌ tüj cánima viqꞌuin 
yin. Y chiriꞌ npuꞌu cꞌa ri okꞌej cheque y nquijachꞌachꞌelaꞌ quey.

13 Cꞌateriꞌ cꞌa ri Jesús xbij-e chin ri Capitán: Catzolij pan avacho. Roma 
xanimaj que yin nquitiquer nquicꞌachojrisan, tibanatüj cꞌa ri arayibül, 
xbij-e chin.

Y ri achi ri rusamajel ri Capitán riꞌ, jariꞌ xcꞌachoj riqꞌuin ri ruyabil.

Ri Jesús ncꞌachojrisaj ri rujiteꞌ ri Pedro
14 Y tok ri Jesús xapon pa racho ri rachibil rubiniꞌan Pedro, xutzꞌet cꞌa que 

ri rujiteꞌ ri Pedro cotzꞌol pa chꞌat y cꞌo jun nimalüj cꞌatün chirij. 15 Xpuꞌu rijaꞌ 
xutzꞌom rukꞌaꞌ ri yavaꞌ y jariꞌ tok xqꞌuis-e ri nimalüj cꞌatün chirij. Ri rujiteꞌ ri 
Pedro xcatüj cꞌa pe pa ruchꞌat y xutzꞌom quilixic ri Jesús y ri ye benük riqꞌuin.

Ri Jesús nyerucꞌachojrisaj cꞌa qꞌuiy yavaꞌiꞌ
16 Tok ncokꞌa-pe cꞌa ri kꞌij riꞌ, ye qꞌuiy cꞌa ri cꞌo itzel tak espíritu quiqꞌuin xeꞌucꞌuꞌüx-

apu chuvüch ri Jesús, richin que ri Jesús nyerelesaj ta e ri itzel tak espíritu 
quiqꞌuin. Y rijaꞌ xbij cꞌa cheque ri itzel tak espíritu que queꞌel-e, y xerucꞌachojrisaj 
chukaꞌ e conojel ri ye yavaꞌiꞌ. 17 Richin quiriꞌ nbanatüj cꞌa ri rubin can ri Isaías, ri jun 
ri xkꞌalajrisan ri rutzij ri Dios ojer can. Ri Isaías quereꞌ cꞌa ri rubin can pariꞌ ri Jesús: 
Xerelesaj cꞌa e kayabil konojel, y xucꞌuaj cꞌa ronojel kakꞌoxomül. Quiriꞌ ri rubin can.

Caꞌiꞌ achiꞌaꞌ ri xebin que nquitzeklebej ri Jesús
18 Y riqꞌuin ri Jesús ye juis cꞌa vinük ri nquimol-apu-quiꞌ. Y tok rijaꞌ 

xerutzꞌet ri vinük riꞌ, jariꞌ tok xbij cheque ri rachibilaꞌ que tiquicꞌamaꞌ yan 
cꞌa pe jun canoa roma ncꞌatzinej que nyebe lojcꞌan ruchi-yaꞌ. 19 Y cꞌo cꞌa jun 
achi etamanel chin ri ley ri xapon-apu riqꞌuin ri Jesús y xbij chin: Rat rat 
Maestro vi, y yin ninjoꞌ cꞌa ncatintzeklebej apeꞌ na ri ncatapon-vi, xbij chin.

20 Xpuꞌu ri Jesús xbij chin ri etamanel riꞌ: Ri utivaꞌ cꞌo-vi quijul apeꞌ 
nyecꞌuje-vi. Y quiriꞌ chukaꞌ ri chꞌipaꞌ, cꞌo chukaꞌ quisoc. Jacꞌa yin ri 
xinalüx chiꞌicojol, man jun apeꞌ nquinuxlan-vi, xbij chin.

21 Jariꞌ chukaꞌ tok jun chic ri xutzeklebej-e richin ri Jesús, xbij cꞌa apu 
chin: Ajaf, yin juis ninjoꞌ que nquibe chavij. Pero tayaꞌ cꞌa kꞌij chuve que 
ninmuk na e ri nataꞌ, cꞌateriꞌ nquibe chic chavij, xbij cꞌa rijaꞌ.

22 Xpuꞌu ri Jesús xbij chin: Rat quinatzeklebej. Xa tayaꞌ cꞌa can que ri 
camnük nyemuk coma ri ye caminakiꞌ roma ri quimac, xbij rijaꞌ.

Xkꞌalajin ri ruchukꞌaꞌ ri Jesús tok xukꞌüt ruchukꞌaꞌ ri cakikꞌ y ri yaꞌ
23 Y ri Jesús xoc cꞌa e pa jun canoa. Y ri quetzekleben-vi richin xebe 

chukaꞌ chirij. 24 Y jariꞌ tok juis xberubana-pe ri yaꞌ, juis cꞌa nyesilon. Ri 
boloj ri nbün ri yaꞌ nquevaj cꞌa ri canoa tok chiquicojol ncꞌuje-vi can. Y 
ri Jesús nvür cꞌa benük. 25 Y xepuꞌu ri achibilaꞌ xquicꞌasoj cꞌa ri Jesús y 
xquibij chin: ¡Ajaf! ¡Ajaf! Kojatoꞌ. Vocomi nkucom, xquibij chin.

26 Xpuꞌu ri Jesús xbij cheque ri rachibilaꞌ: Man iyoꞌon tüj cꞌa ivánima 
viqꞌuin, romariꞌ tok ixbin-iviꞌ, xbij.

Y rijaꞌ xbecatüj cꞌa pe y xbij, que tiqꞌuis-e ri cakikꞌ y titane-ka ri nbolkoꞌt 
ri yaꞌ. Y quiriꞌ xbanatüj. Ri cakikꞌ xqꞌuis-e, y chukaꞌ ri nbolkoꞌt ri yaꞌ xtane-
ka. 27 Y ri achibilaꞌ xsatz cꞌa quicꞌuꞌx tok xquitzꞌet ri xbün ri Jesús y nquibilaꞌ 
cꞌa: ¿Achique cꞌa chi achi reꞌ? Roma ri cakikꞌ y ri yaꞌ nquitakej chukaꞌ rutzij.

Ri Jesús nyerelesaj itzel tak espíritu quiqꞌuin caꞌiꞌ aj-Gadara
28 Y tok ri Jesús y ri rachibilaꞌ yecꞌo chic cꞌa lojcꞌan ruchi-yaꞌ, chiriꞌ pa jun lugar 

rubiniꞌan Gadara, yecꞌo cꞌa caꞌiꞌ vinük xeꞌapon riqꞌuin ri Jesús. Vinük ri xa cꞌo 
itzel tak espíritu quiqꞌuin y ja ri camposanto ri cꞌo chupan ri lugar riꞌ ri cꞌunük 
cacho. Man jun vinük cꞌa ri ntiquer ntoc tüj quiqꞌuin y romariꞌ chukaꞌ man jun 

chic vinük nbiyin chupan ri bey ri ncꞌo chiriꞌ. 29 Ri caꞌiꞌ achiꞌaꞌ riꞌ, ri cꞌo itzel tak 
espíritu quiqꞌuin, riqꞌuin cꞌa cuchukꞌaꞌ xechꞌo-apu chin ri Jesús, y xquibij: Rat 
Jesús ri Rucꞌajol ri Dios, ¿achique cꞌa roma tok nkojanük? ¿Achique cꞌa roma ja 
nayaꞌ yan pokon chikacꞌuꞌx, tok xa man jani napon rukꞌijul? xquibij chin.

30 Y xa baꞌ apu calaꞌ chunakaj ri apeꞌ yecꞌo-vi, juis ye qꞌuiy ak nyetajin nyevaꞌ 
chiriꞌ. 31 Xepuꞌu ri itzel tak espíritu ri yecꞌo quiqꞌuin ri caꞌiꞌ achiꞌaꞌ, xquicꞌutuj 
favor chin ri Jesús. Y xquibij cꞌa chin: Si nkojavelesaj-e chereꞌ quiqꞌuin ri 
achiꞌaꞌ, tayaꞌ cꞌa kꞌij cheke richin nkujoc quiqꞌuin la ak yecꞌo chilaꞌ, xquibij.

32 Ri Jesús xbij cꞌa cheque: Quixbiyin cꞌa.
Y ri itzel tak espíritu jariꞌ xeꞌel-e y xebeꞌoc quiqꞌuin ri ak. Y conojel 

ri ak riꞌ xquitzꞌom anin pa xulan, chuvüch jun juyuꞌ paꞌül-paꞌül, y jicꞌ 
xebekaꞌ pa yaꞌ. Xecom cꞌa conojel ri ak riꞌ chiriꞌ pa yaꞌ.

33 Jacꞌa ri nyeyukꞌun quichin ri ak riꞌ, xe cꞌa xquitzꞌet can ri xbanatüj, 
xeꞌanmüj. Xebe pa tinamit, xbequiyalaꞌ can rutzijol achique ri xquicꞌulachij 
ri ak y xbequibij chukaꞌ ri xbanatüj quiqꞌuin ri ye caꞌiꞌ achiꞌaꞌ ri cꞌo itzel 
tak espíritu quiqꞌuin. 34 Y jariꞌ tok jubama conojel vinük richin ri tinamit 
xepuꞌu cꞌa riqꞌuin ri Jesús, chutzꞌetic y chukaꞌ richin xquicꞌutuj favor chin 
que tel-e chiriꞌ chupan ri qui-lugar, roma rijeꞌ man ncajoꞌ tüj que ncꞌuje-ka.

Ri Jesús ncꞌachojrisaj jun achi ri man ntiquer tüj nsilon ruchꞌacul

9  1 Cꞌateriꞌ ri Jesús y ri quitzekleben-vi richin, xquiyaꞌ can ri lugar riꞌ. 
Xeꞌoc-e pa canoa y xebe cꞌa lojcꞌan ruchi-yaꞌ. Y chupan ri tinamit apeꞌ 

ticꞌuje-vi ri Jesús, chiriꞌ xeꞌapon-vi. 2 Y jariꞌ tok cꞌo jun achi ri man ntiquer 
tüj nsilon ruchꞌacul, liꞌan-e chuvüch-ruvarabül, ri xcꞌuꞌüx-apu chuvüch 
ri Jesús. Y tok ri Jesús xerutzꞌet que riqꞌuin ronojel cánima xeꞌapon apu 
riqꞌuin rijaꞌ, xpuꞌu rijaꞌ xbij chin ri achi ri man ntiquer tüj nsilon ruchꞌacul: 
Valcꞌual, xbij chin. Tiquicot cꞌa avánima. Ri amac xecuyutüj.

3 Y jariꞌ tok yecꞌo cheque ri etamanelaꞌ chin ri ley ri yecꞌo-apu chiriꞌ, 
xquibij-ka pa tak cánima chirij ri Jesús: Itzel achi reꞌ. Nbün que ja rijaꞌ 
ri Dios, roma nbij que nucuy mac. 4 Pero ri Jesús retaman cꞌa ri nquinuc 
pa tak cánima ri etamanelaꞌ. Y rijaꞌ xbij cheque: ¿Achique cꞌa roma ja ri 
itzel ri xinuc chanin? 5 Roma si yin nquitiquer ninbün chin ri jun achi reꞌ 
ri man ntiquer tüj nsilon ruchꞌacul, richin nbiyin-e y nbe, ¿nquitiquer ta 
chukaꞌ ninbij chin que nincuy rumac? ¿Achique nibij rix? 6 Vocomi cꞌa, 
richin que rix nivetamaj que yin ri xinalüx chiꞌicojol cꞌo nuchukꞌaꞌ pa 
nukꞌaꞌ richin nincuy mac, titzꞌetaꞌ cꞌa, xbij rijaꞌ.

Y jariꞌ tok ri Jesús xbij chin ri achi ri man ntiquer tüj nsilon ri 
ruchꞌacul: Ninbij cꞌa chave: Cacatüj, tacꞌuaj-e la avarabül y cabiyin 
chiꞌavacho, xbix chin roma ri Jesús.

7 Y jariꞌ tok ri achi ri man ntiquer tüj nsilon ruchꞌacul xcatüj-e y xbe 
chiracho. 8 Ri vinük cꞌa ri quimolon-apu-quiꞌ chiiriꞌ, tok xquitzꞌet que ri achi 
ri man ntiquer tüj nsilon ruchꞌacul xpaꞌe-e, xsatz quicꞌuꞌx, roma man jun 

bey cꞌa quitzꞌeton que nbanatüj ta quiriꞌ. Y ri vinük riꞌ xquiyaꞌ cꞌa chukaꞌ 
rukꞌij ri Dios, ri yoꞌon-pe ri jun nimalüj ruchukꞌaꞌ riꞌ chiquicojol ri vinük.

Ri Jesús y ri Mateo
9 Y tok ri Jesús benük chic cꞌa, xutzꞌet jun achi rubiniꞌan Mateo. Ri achi 

riꞌ tzꞌuyul pa jun chꞌacüt chiriꞌ, nucꞌul can ri alcaval ri nyetoj can. Ri 
Jesús xbij cꞌa chin: Quinatzeklebej.

Y jariꞌ tok rijaꞌ xbecatüj-pe ri apeꞌ tzꞌuyul-vi y xutzeklebej-e ri Jesús.
10 Y ja tok rijaꞌ tzꞌuyul chuvüch mesa chiriꞌ pa jay, ye qꞌuiy cꞌa cheque ri 

moloy tak alcaval y chꞌaka chic vinük ri aj-maquiꞌ nbix cheque, xetzꞌuye-
apu chuvüch mesa, junan riqꞌuin ri Jesús y ri rachibilaꞌ. 11 Y ri achiꞌaꞌ 
fariseos ri xetzꞌeton riꞌ, xquibij cꞌa cheque ri rachibilaꞌ ri Jesús: ¿Achique 
roma tok ri Jesús ri I-maestro nvaꞌ quiqꞌuin moloy tak alcaval y quiqꞌuin 
ri chꞌaka chic ri xa ye aj-maqui? xquibij.

12 Tok ri Jesús xracꞌaxaj-pe ri tzij ri nquibij ri achiꞌaꞌ fariseos, rijaꞌ 
xbij cheque: Jun akꞌomanel man ja tüj ri ye utz ri nyerakꞌomaj. Rijaꞌ 
nyerakꞌomaj ri cꞌo quiyabil. 13 Yin man xinpuꞌu tüj chiquicanoxic vinük 
ri choj quicꞌaslen. Yin xinpuꞌu chiquicanoxic ri aj-maquiꞌ, ri ncꞌatzin que 
ntzolij-pe quicꞌuꞌx riqꞌuin ri Dios. Y rix man choj quiriꞌ tibij-pe ri tzij 
nabey, xa quixbiyin cꞌa chutzꞌetic y chiretamaxic ri achique nicꞌulun-vi ri 
nbij ri Dios: Yin más nkaꞌ chinuvüch que ja ta ri joyovanic ri cꞌo iviqꞌuin, 
que chuvüch ri chico ri nyeꞌisuj chuve.

Ri Jesús qꞌuiy cosas xerubün ri man junan tüj ri quibanun ri vinük banun can
14 Y ja tok ri rachibilaꞌ ri Juan Bautista xeka-pe riqꞌuin ri Jesús, xquibij 

chin: Roj kachaꞌon cꞌa kꞌij richin man nkavaꞌ tüj, richin quiriꞌ nkabün 
orar. Y quiriꞌ chukaꞌ nquibün ri cachibilaꞌ ri achiꞌaꞌ fariseos. ¿Y achique 
cꞌa roma tok ri avachibilaꞌ rat man quiriꞌ tüj nquibün? xquibij.

15 Xpuꞌu ri Jesús xbij cheque: ¿Achique nibij rix? ¿Cꞌuluman comi que 
riqꞌuin bis nyecꞌujeꞌ ri ye oyon pa jun cꞌulubic y man nyevaꞌ tüj, tok xa 
cꞌa cꞌo ri alaꞌ cꞌulubel quiqꞌuin? Man cꞌuluman tüj. Pero napon ri kꞌij tok 
ri alaꞌ reꞌ nrelesüs-e chiquicojol, y jariꞌ tok nquibün que man nyevaꞌ tüj, 
richin nquibün orar.

16 Y man jun chukaꞌ vinük nbanun que nrelesaj ta jun cꞌojobül chin jun 
tziük cꞌacꞌaꞌ, y cꞌateriꞌ nucusaj ta richin ncꞌojoj jun tziük ri xa riꞌj chic. 
Roma jun cꞌojobül cꞌacꞌaꞌ ncꞌol-riꞌ y njecꞌ ri tziük cꞌojol, y ri tziük riꞌ xa 
más nkꞌachꞌitüj-ka. 17 Y quiriꞌ chukaꞌ man jun nyoꞌon cꞌacꞌaꞌ vino chupan 
jun tzꞌun cꞌojlibül ri xa ucusan chic. Roma si quiriꞌ nban, y ri tzꞌun xa 
man niyukuk tüj chic, ri tzꞌun nbojboꞌ y nqꞌuis-e ri vino chupan. Y chukaꞌ 
ri tzꞌun man jun chic ncꞌatzin-vi. Pero chupan jun cꞌacꞌaꞌ cꞌojlibül, utz 
niyaqueꞌ cꞌacꞌaꞌ vino, roma cꞌa niyukuk jabel y man nbojboꞌ tüj. Ri vino 
niyaqueꞌ cꞌa jabel chupan. Quiriꞌ xbij ri Jesús pariꞌ ri rutijonic.

Ri Jesús xbün jun milagro riqꞌuin jun ixok y 
riqꞌuin ri jun vit xtün ri xa camnük chic

18 Y tok ri Jesús ntajin cꞌa chutzijosic ronojel riꞌ, cꞌo cꞌa jun achi juis rukꞌij 
xapon y xbexuqueꞌ chuvüch y cꞌateriꞌ xbij: Ri numiꞌal xa cꞌate baꞌ xcom-ka, 
tabanaꞌ favor queꞌayaꞌ ri akꞌaꞌ pariꞌ richin quiriꞌ ncꞌaseꞌ, xbij ri achi.

19 Xpuꞌu ri Jesús xcatüj cꞌa e y ye rachibilan ri rachibilaꞌ xquitzeklebej-e 
ri achi. 20 Y cꞌo cꞌa jun ixok yavaꞌ. Yavaꞌ riqꞌuin ntel ruquiqꞌuel ya rucꞌuan 
doce junaꞌ. Rijaꞌ xjel cꞌa apu riqꞌuin ri Jesús pero ja ri chirij, y xberutzꞌamaꞌ 
cꞌa can baꞌ ri ruchi-rutziek ri Jesús. 21 Roma ri ixok riꞌ rubilon cꞌa pe pa 
ránima: Xa riqꞌuin ta baꞌ nintzꞌom-e ruchi-rutziek, nquicꞌachoj, bin pa 
ránima. 22 Pero ri Jesús chanin cꞌa xunaꞌ y xtzuꞌun chirij. Y tok rutzꞌeton 
chic achique ri xtzꞌamon ruchi-rutziek, xbij cꞌa chin ri ixok riꞌ: Numiꞌal, 
xacꞌachoj, roma xayaꞌ avánima viqꞌuin. Man cabison chic, xbij chin.

Y ri ixok riꞌ, jariꞌ xcꞌachoj riqꞌuin ri ruyabil.
23 Y tok ri Jesús ntoc cꞌa apu pa racho ri achi juis rukꞌij, ri Jesús xutzꞌet 

que nyechꞌujlan y yecꞌo chic cꞌa ri nyexuban xul. 24 Xpuꞌu rijaꞌ xbij: 
Quixel-e baꞌ chereꞌ, roma ri vit xtün reꞌ xa man camnük tüj, xa nvür, xbij 
cheque ri vinük.

Pero rijeꞌ xa xetzeꞌen chirij ri Jesús, roma quetaman que camnük chic 
ri vit xtün riꞌ. 25 Y ja tok ri vinük ye elenük chic pe chiriꞌ, ri Jesús xoc-
apu chupan ri jay apeꞌ cꞌo-vi ri vit xtün camnük chic. Xpuꞌu rijaꞌ xutzꞌom 
rukꞌaꞌ ri vit xtün, y ri vit xtün xcꞌastüj-pe. 26 Ri xbanatüj cꞌa chiriꞌ, xbe 
rutzijol pa tak tinamit chupan ri ruchꞌulef riꞌ.

Ri Jesús nyerucꞌachojrisaj caꞌiꞌ moyiꞌ
27 Y tok ri Jesús elenük chic cꞌa pe chiriꞌ, yecꞌo cꞌa caꞌiꞌ moyiꞌ ri ye 

tzeketül chirij y riqꞌuin cuchukꞌaꞌ nquibij cꞌa chin: ¡Tajoyovaj kavüch y 
kojatoꞌ cꞌa, rat ri ruxquin-rumam can ri rey David! nquibij.

28 Tok ri Jesús xapon pa jay, ri caꞌiꞌ moyiꞌ xeꞌapon cꞌa chukaꞌ riqꞌuin. Y 
ri Jesús xucꞌutuj cꞌa cheque: ¿Ninimaj cꞌa rix que yin nquitiquer ninbün 
chive que nyixtzuꞌun? xbij cheque.

Y ri caꞌiꞌ moyiꞌ riꞌ xquibij: Jaꞌ, Ajaf Jesús. Nkanimaj, xquibij chin.
29 Xpuꞌu ri Jesús xutzꞌom ri runakꞌ tak quivüch ri ye caꞌiꞌ y xbij cheque: 

Roma rix ninimaj que yin nquitiquer nyixincꞌachojrisaj, tibanatüj cꞌa ri 
irayibül, xbij cheque.

30 Y jariꞌ tok ri runakꞌ tak quivüch rijeꞌ xejakatüj. Y xetzuꞌun cꞌa. Pero ri 
Jesús juis xuchilabej-e cheque y xbij: Tivacꞌaxaj cꞌa e jabel, que ri xbanatüj 
iviqꞌuin, man ta nacꞌaxüx coma ri chꞌaka chic vinük, xbij-e cheque.

31 Jacꞌa rijeꞌ xa man quiriꞌ tüj xquibün tok ye elenük chic pe chiriꞌ 
riqꞌuin ri Jesús. Rijeꞌ xa xquitzꞌom cꞌa rutzijosic pa ronojel ri ruchꞌulef riꞌ, 
ri xbün ri Jesús.

Ri achi mem banun roma jun itzel espíritu
32 Y tok xeꞌel cꞌa pe ri ye caꞌiꞌ achiꞌaꞌ nyetzuꞌun chic, jariꞌ tok yecꞌo xeꞌoc can 

riqꞌuin ri Jesús, quicꞌuan-apu jun achi ri mem banun pa rukꞌaꞌ jun itzel espíritu. 
33 Y tok elesan chic cꞌa ri itzel espíritu riqꞌuin ri achi, roma ri Jesús, ri achi xchꞌo 
chic jun bey. Y ri vinük ri xetzꞌeton xsatz quicꞌuꞌx y xquibij: Man jun bey cꞌa 
tzꞌeton ta que quereꞌ ta banatajnük chereꞌ pa ruchꞌulef Israel, nquibij cꞌa.

34 Jacꞌa ri achiꞌaꞌ fariseos xa nquibij cꞌa chirij ri Jesús: Ja ri cajaf ri itzel 
tak espíritu ri nyoꞌon ruchukꞌaꞌ chin, romariꞌ tok ntiquer nyerelesaj itzel 
tak espíritu, nquibij.

Ri Jesús njoyovaj-vi cꞌa quivüch ri vinük
35 Y ri Jesús ronojel vi cꞌa nimakꞌ y cocoj tak tinamit napon-vi, y nyerutijoj cꞌa ri 

vinük riqꞌuin ri rutzij ri Dios. Y ja pa tak jay apeꞌ ntzijos-vi ri rutzij ri Dios, chiriꞌ 
napon-vi richin nyerutijoj. Y chukaꞌ nutzijoj cꞌa ri utzilüj rutzij ri Dios ri nchꞌo pariꞌ 
tok ri vinük nyeꞌoc pa rukꞌaꞌ ri Dios. Nyerucꞌachojrisaj chukaꞌ yavaꞌiꞌ, y nyerucol cꞌa 
ri vinük chuvüch ronojel ruvüch kꞌoxomül. 36 Y tok juis ye qꞌuiy vinük xerutzꞌet, 
xujoyovaj quivüch, roma quiyon yecꞌo y quitalun-quiꞌ, cachiꞌel nquibün ri ovejas tok 
xa man jun ri nyukꞌun quichin. 37 Jariꞌ tok ri Jesús xbij cheque ri rachibilaꞌ: Ketzij vi 
que ri samaj richin ntzijos ri rutzij ri Dios, juis nim, jacꞌa ri samajelaꞌ man ye qꞌuiy 
tüj. Xa ye caꞌi-oxiꞌ oc. 38 Romariꞌ ticꞌutuj cꞌa chin ri Rajaf ri samaj, que querutaka-pe 
más samajelaꞌ chiquicojol ri vinük ri ncꞌatzin richin ncacꞌaxaj ri rutzij.

Ri doce rachibilaꞌ ri Jesús

10  1 Y ri Jesús xeroyoj cꞌa ri doce rachibilaꞌ y xuyaꞌ cuchukꞌaꞌ cheque 
richin que nyetiquer nyequelesaj ri itzel tak espíritus y richin 

chukaꞌ nyequicꞌachojrisalaꞌ ri vinük chin ri jalajoj quikꞌoxomül y quiyabil.
2 Y jareꞌ ri quibiꞌ chiquijujunal ri doce achiꞌaꞌ ri nyetak chubanic ri 

samaj. Ri nabey biꞌaj ja ri richin ri Simón ri nbix chukaꞌ Pedro chin. Ri 
Andrés. Ri caꞌiꞌ reꞌ ye quichakꞌ-quiꞌ. Ri Jacobo y ri Juan ri ye rucꞌajol jun 
achi rubiniꞌan Zebedeo. 3 Ri Felipe, ri Bartolomé, ri Tomás, ri Mateo ri 
moloy-alcaval, ri Jacobo rucꞌajol jun achi rubiniꞌan Alfeo, ri Lebeo ri nbix 
chukaꞌ Tadeo chin. 4 Ri Simón ri cꞌo quiqꞌuin ri achiꞌaꞌ ri nbix cananista 
cheque, y ri Judas Iscariote ri xcꞌayin richin ri Jesús.

Ri achibilaꞌ xetak chutzijosic rutzij ri Dios
5 Y ja ri doce achiꞌaꞌ riꞌ ri xerutük-e ri Jesús. Xerupixabalaꞌ cꞌa e. Xubilaꞌ 

cheque: Nitzꞌom cꞌa bey, pero man quixapon quiqꞌuin ri vinük ri xa man ye 
israelitas tüj. Chukaꞌ man quixapon pa tak tinamit chiriꞌ pa ruchꞌulef Samaria. 
6 Xa quiqꞌuin cꞌa ri kavinak israelitas ri man yecꞌo tüj apu riqꞌuin ri Dios 
quixbiyin-vi. Roma rijeꞌ quibanun cachiꞌel nquibün ri ovejas tok nquisütz can 
quiꞌ. 7 Y ja tok rix benük chic, titzijoj-vi ri rutzij ri Dios y tibij cꞌa: Nakaj chic cꞌo-

vi-pe ri kꞌij richin que nkujoc pa rukꞌaꞌ ri Dios, xbij-e cheque. 8 Queꞌicꞌachojrisaj 
cꞌa yavaꞌiꞌ. Ri cꞌo cꞌa ri yabil lepra chiquij, tibanaꞌ cꞌa cheque que nchꞌajchꞌojin 
jabel ri quichꞌacul. Ri ye camnük chic, queꞌicꞌasoj. Queꞌivelesaj cꞌa chukaꞌ ri 
itzel tak espíritu. Y roma cꞌa ronojel ri ivuchukꞌaꞌ reꞌ xa span chive rix, quiriꞌ cꞌa 
chukaꞌ tibanaꞌ can rix cheque ri utz. Queꞌispalaꞌ can.

9 Man timol cꞌa itumin y nicꞌualaꞌ pa tak ruximbül-ipan. Man jun cꞌa 
ruvüch tumin ticꞌuaj. Man ticꞌuaj tumin ri banun riqꞌuin ri chꞌichꞌ nbix 
cobre chin, man ticꞌuaj chukaꞌ ri banun riqꞌuin sakpük, ni ri riqꞌuin oro 
banun-vi. 10 Ri nitzꞌom-e bey man cꞌa ticꞌuaj chinchor (morral). Chukaꞌ 
man ticꞌuaj jun chic itziek, xaxe ri icusan. Man ticꞌuaj jun chic cꞌulaj 
ixajab, ni man ticꞌuaj chukaꞌ ichꞌamiꞌy. Man jun cꞌa ri ticꞌuaj. Roma ri 
samajel achique na lugar napon-vi, cꞌuluman que nucꞌul ri ncꞌatzin chin.

11 Pero tok nyixapon cꞌa pa jun nimalüj tinamit o pa jun vit tinamit, nabey 
tivetamaj achique vinük ri cꞌuluman que nyixapon pa racho. Y chiriꞌ cꞌa 
quixcꞌuje-vi-ka, y cꞌa ja tok nyixel na pe chupan ri tinamit riꞌ, utz niyaꞌ can ri jay 
ri apeꞌ xixcꞌuje-vi. 12 Y tok cꞌateriꞌ cꞌa nyixoc-apu chupan ri jay apeꞌ nyixbecꞌuje-
vi, tiyalaꞌ saludos cheque. 13 Tibij cꞌa cheque: Ja ta cꞌa ri uxlanen richin ri Dios 
ticꞌujeꞌ iviqꞌuin. Y si cꞌuluman-vi que nyixcꞌujeꞌ chupan ri jay riꞌ, ri ruxlanen ri 
Dios ri nirayij pa quiviꞌ, nka-ka-vi cꞌa pa quiviꞌ. Xa jacꞌa si man cꞌuluman tüj que 
nyixcꞌuje-ka chupan ri jay riꞌ, ri ruxlanen ri Dios ri nirayij rix pa quiviꞌ rijeꞌ, man 
nka-ka tüj pe pa quiviꞌ. 14 Si man nyixquicꞌul tüj cꞌa jabel, y man ncajoꞌ tüj chukaꞌ 
ncacꞌaxaj ri rutzij ri Dios ri nitzijoj rix cheque, quixel cꞌa pe chiriꞌ quiqꞌuin pa 
cacho o ja pa quitinamit. Y titotalaꞌ can ri pokolaj ri cꞌo chi ivakün chiquivüch ri 
vinük, richin tiquinabej que man utz tüj ri xquibün. 15 Roma ninbij-vi cꞌa chive, 
que chupan ri kꞌij tok nbanatüj ri juicio, ri castigo cꞌa ri nka-ka pa quiviꞌ ri vinük 
ri xecꞌujeꞌ pa tinamit Sodoma y Gomorra man ta xticꞌo ruviꞌ, que chuvüch ri 
nka-ka pa quiviꞌ ri vinük richin ri tinamit ri apeꞌ man nyixcꞌulutüj tüj jabel.

Cꞌayuf ri samaj
16 Vocomi nyixintük cꞌa e, y rix ivetaman que xa cachiꞌel tak ovejas ri 

nyixbekaꞌ chiquicojol ri vinük ye cachiꞌel utivaꞌ. Pero tibanaꞌ cꞌa que nyixoc 
cachiꞌel nbün ri cumütz, roma rijaꞌ nunaꞌ tok cꞌo ri petenük. Tibanaꞌ cꞌa chukaꞌ 
que nyixoc cachiꞌel nbün jun paloma, roma rijaꞌ man jun itzel cꞌo ta riqꞌuin. 
17 Tichajij cꞌa iviꞌ, richin que man choj niya-iviꞌ pa quikꞌaꞌ ri vinük ri nyeꞌetzelan 
ivichin. Roma rijeꞌ nyixquijüch pa quikꞌaꞌ ri achiꞌaꞌ pa comon nquibün juzgar, y 
chukaꞌ ri vinük riꞌ nquibün cꞌa chive que nyixchꞌay chiriꞌ pa tak jay apeꞌ ntzijos-
vi ri rutzij ri Dios. 18 Chukaꞌ ri vinük nyixquicꞌuaj cꞌa chiquivüch gobernadores, 
chiquivüch reyes y chꞌaka chic achiꞌaꞌ ri cꞌo autoridad quiqꞌuin. Y xa voma 
cꞌa yin nicꞌulachij quiriꞌ, pero xa nyixtiquer cꞌa nquinikꞌalajrisaj chiquivüch 
rijeꞌ y chiquivüch chukaꞌ ri vinük ri man ye israelitas tüj. 19 Pero tok ri vinük 
nyixquijüch pa quikꞌaꞌ ri autoridades, man tinuc juis achique ri nibij cheque 
y achique rubanic tzij nicusaj richin nyixchꞌo chiquivüch. Roma chupan ri 

hora riꞌ, ri Dios nuyaꞌ cꞌa pe chive ri cꞌuluman que nibij. 20 Roma ja ri Lokꞌolüj 
Espíritu richin ri Dios ri nbanun chive ri achique chi tzij ri ncꞌatzinej que nibij. 
Man ja tüj cꞌa rix ri nyixchꞌo, xa ja ri Espíritu richin ri aj-chicaj Itataꞌ.

21 Y nbanatüj cꞌa, que si yecꞌo ye caꞌiꞌ achiꞌaꞌ quichakꞌ-quiꞌ, jun cheque rijeꞌ 
ncatüj y nujüch ri runimal o ri ruchakꞌ pa camic. Chukaꞌ yecꞌo-vi tataꞌaj 
ri nyecatüj-pe chiquij ri calcꞌual. Ri acꞌualaꞌ nyecatüj-pe chukaꞌ chiquij ri 
quite-quitataꞌ y nyequiyaꞌ pa camic. 22 Conojel vi cꞌa nyeꞌetzelan ivichin 
roma iyoꞌon ivánima viqꞌuin. Pero ri nucochꞌ ronojel hasta pa ruqꞌuisbül, 
ncolotüj-vi cꞌa riꞌ. 23 Y tok ri vinük chupan jun tinamit nquitzꞌom nyixquiyaꞌ 
pa pokonül, utz niyaꞌ can y nyixanmüj cꞌa e chuvüch ronojel reꞌ, y nyixbe pa 
jun chic tinamit. Y ninbij cꞌa chive que man jani cꞌa quixapon pa ronojel ri 
tinamit ri yecꞌo chereꞌ pan Israel, tok yin ri xinalüx chiꞌicojol nquipuꞌu yan.

24 Y rix nicꞌusaj-vi cꞌa pokonül pa quikꞌaꞌ ri nyeꞌetzelan ivichin. Roma nincꞌusaj 
na pokonül yin ri Maestro ivichin, ya voro rix. Man jun cꞌa que xa ja ri ntijoj-riꞌ 
ri más ta nim rukꞌij que chuvüch ri ru-maestro. Chukaꞌ man jun samajel ri más 
ta rukꞌij que chuvüch ri rajaf ri samaj. 25 Jacꞌa yin ri Tataꞌaj ri chiꞌicojol y ja rix ri 
rix icꞌunük valcꞌual. Si chuve yin quibin Beelzebú, jun chic rubiꞌ ri itzel-vinük, 
rix tivoyobej cꞌa que más itzel ri nyequibij chive. Pero si xa man xticꞌo tüj cꞌa 
ruviꞌ ri nquibün chive, y xa cachiꞌel ri xquibün chuve yin, quiriꞌ nquibün chive 
rix, cꞌuluman cꞌa que nyixquicot rix ri vachibilaꞌ y nusamajelaꞌ.

Ri cꞌuluman que nkaxbij-kiꞌ chuvüch
26 Pero man cꞌa tixbij-iviꞌ chiquivüch ri nyebanun quiriꞌ chive, roma xa 

ncꞌatzin que nkꞌalajrisüs ivoma rix, ri man jun bey tüj kꞌalajrisan-pe jabel. 
Ncꞌatzin cꞌa que netamatüj ri tzꞌapül can rij. 27 Ronojel cꞌa ri tzij ri ninbij 
chive, man ticꞌujeꞌ can pa kꞌekuꞌn, xa tivelesaj cꞌa pe, richin que rix niyaꞌ 
chuvüch sük. Ri xinbij cꞌa chive pa tak ixiquin, man tivevaj-ka, xa quixjoteꞌ 
cꞌa pariꞌ ri ivacho y chiriꞌ tiya-vi rutzijol. 28 Man tixbij cꞌa iviꞌ chiquivüch 
ri xaxe oc ri ichꞌacul ri nyetiquer nquicamsaj y chin ri ivánima man jun 
nyetiquer nquibün. Ri cꞌuluman que nyixbij-iviꞌ chuvüch, ja ri chuvüch ri 
jun ri ntiquer nuyaꞌ ri ivánima y ri ichꞌacul chupan ri kꞌakꞌ richin chi jumul.

29 Jabel cꞌa ivetaman que tok nyeꞌilokꞌ caꞌiꞌ tak chꞌipaꞌ, xaxe jun centavo 
cajil. Y man riqꞌuin tüj riꞌ que ri chꞌipaꞌ riꞌ man jun oc ri cajil, man jun cꞌa 
ri ntzak ta pan ulef si xa man rurayibül tüj ri aj-chicaj Itataꞌ. 30 Ya voro 
comi rix. Roma rix hasta ri rusmal tak iviꞌ ajlan ronojel. 31 Ri Dios man 
jun bey nyixrumestaj ta can. Ri Dios juis nyixrujoꞌ. Rix más cꞌa nyixjoꞌox 
que chiquivüch ri chꞌipaꞌ, y romariꞌ man tixbij-iviꞌ.

Ri vinük richin ri Jesucristo, nukꞌalajrisaj-riꞌ que richin rijaꞌ
32 Y achique na cꞌa vinük ri nukꞌalajrisaj-riꞌ que vichin yin, yin cꞌa 

chukaꞌ ninkꞌalajrisaj que rijaꞌ vichin chic yin. Y ri tzij reꞌ chin cꞌa ri Nataꞌ 
Dios ninbij-vi, ri cꞌo chilaꞌ chicaj. 33 Jacꞌa ri vinük ri xa man nukꞌalajrisaj 

tüj riꞌ que vichin yin, yin cꞌa chukaꞌ man ninkꞌalajrisaj tüj apu rubiꞌ chin 
ri Nataꞌ Dios ri cꞌo chilaꞌ chicaj, roma man vichin tüj yin ri vinük riꞌ.

Ri nyetaken richin ri Jesús nyeꞌetzelüs
34 Man tinuc cꞌa que roma xinpuꞌu yin chuvüch ri ruchꞌulef roma ta riꞌ cꞌo 

ta uxlanen quiqꞌuin conojel. Man quiriꞌ tüj. Xa voma yin nyejalajoꞌ ri vinük 
y nquitzꞌamala-quiꞌ. 35 Yin xinpuꞌu cꞌa chuvüch ri ruchꞌulef richin ntzꞌucutüj 
oyoval chiquicojol ri vinük. Quiriꞌ nbanatüj pa tak jay. Ri alaꞌ ncatüj chirij 
ri rutataꞌ roma man nkaꞌ tüj chuvüch ri nbij. Ri xtün ncatüj cꞌa chirij ri 
ruteꞌ. Y quiriꞌ chukaꞌ ri aliꞌ ncatüj chirij ri raliteꞌ. 36 Ri nyeꞌetzelan cꞌa richin 
jun vinük ri nuyaꞌ ránima viqꞌuin yin, xa ja ri ye aj pa racho.

37 Ri vinük ri más cꞌa nyerujoꞌ rute-rutataꞌ y xa man nbün tüj ri ninbij 
chin, man cꞌuluman tüj que ntoc vichin yin. Ri teꞌej y tataꞌaj ri más 
nyequijoꞌ ri calcꞌual que chinuvüch yin, man cꞌuluman tüj que nyeꞌoc 
vichin yin. 38 Jun vinük ri nrajo-vi ntoc vichin yin, ncꞌatzin que man 
tupokonaj nucꞌusaj pokonül voma yin, cachiꞌel xa ta benük chuxeꞌ ru-
cruz. Jacꞌa ri vinük ri xa nupokonaj nucꞌusaj pokonül voma yin y man 
nrajoꞌ tüj nquirutzeklebej, man cꞌuluman tüj que ntoc vichin yin. 39 Roma 
xa ja ri cꞌaslen richin ri ruchꞌulef ri nrajoꞌ y romariꞌ man nril tüj rucꞌaslen 
richin chi jumul. Jacꞌa ri vinük ri man nupokonaj tüj riꞌ, stapeꞌ (aunque) 
napon pa camic voma yin, nril-vi rucꞌaslen richin chi jumul.

Ri nyecꞌulun chukaꞌ rajil-ruqꞌuexel
40 Ri jun cꞌa ri nyixrucꞌul rix, ja chukaꞌ yin ri nquirucꞌul. Y ri ncꞌulun cꞌa vichin 

yin, nucꞌul cꞌa chukaꞌ ri takayon-pe vichin. 41 Ri vinük cꞌa ri nkaꞌ chuvüch ri rutzij 
ri Dios, y romariꞌ nucꞌul ri jun ri ntzijon tzij ri kꞌalajrisan chin roma ri Dios, ri 
vinük ri nacꞌaxan ri tzij junan cꞌa rajil-ruqꞌuexel nucꞌul riqꞌuin ri ntzijon ri tzij. 
Y quiriꞌ chukaꞌ ri vinük ri utz nutzꞌet jun cꞌaslen choj y romariꞌ quicot nucꞌul jun 
vinük ri choj vi rucꞌaslen. Ri ncꞌulun, junan cꞌa rajil-ruqꞌuexel nucꞌul riqꞌuin ri 
choj rucꞌaslen. 42 Y ri vinük cꞌa ri nyekaꞌ chuvüch ri cocoj quikꞌij, roma ja yin ri 
yinquitzeklebej, y romariꞌ cꞌo ri nuyaꞌ cheque, ri nbanun cꞌa quiriꞌ cꞌo-vi rajil-
ruqꞌuexel ri nucꞌul. Y ketzij cꞌa ri ninbij chive, que stapeꞌ (aunque) xa baꞌ raxyaꞌ ri 
nuyaꞌ cheque, cꞌo rajil-ruqꞌuexel nucꞌul romariꞌ. Quiriꞌ cꞌa ri tzij ri xerubij ri Jesús.

Ri Juan Bautista yecꞌo ri xerutük cꞌa riqꞌuin ri Jesús, 
roma nrajoꞌ nretamaj vi ja rijaꞌ ri Cristo

11  1 Y tok xtzakon cꞌa chubixic cheque ri doce rachibilaꞌ ri achique 
chi samaj ri nyequibanaꞌ, ri Jesús man xcꞌujeꞌ tüj cꞌa can chiriꞌ. 

Rijaꞌ xbe cꞌa chukaꞌ ruyon pa chꞌaka tinamit ri yecꞌo chiriꞌ pan Israel, 
chucꞌutic y chutzijosic ri rutzij ri Dios.

2 Ri samaj cꞌa ri nbün ri Jesucristo, ri Jun chaꞌon-pe y takon-pe roma ri Dios, 
xacꞌaxüx roma ri Juan Bautista tok cꞌo chiriꞌ pa cárcel, y xpuꞌu rijaꞌ xerutük cꞌa 

e caꞌiꞌ rachibilaꞌ cꞌa riqꞌuin ri Jesús. 3 Y rijaꞌ xutük cꞌa e rucꞌutuxic chin: ¿Ja rat 
ri Cristo, ri Jun chaꞌon-pe y takon-pe roma ri Dios ri oyoben? ¿O nkoyobej chic 
na jun? Quiriꞌ cꞌa xbequibij ri caꞌiꞌ rachibilaꞌ richin ri Juan Bautista.

4 Y ri Jesús xbij cꞌa cheque ri caꞌiꞌ rachibilaꞌ ri Juan: Vocomi quixtzolij y titzijoj 
chin ri xitzꞌet can y ri xivacꞌaxaj-e chereꞌ. 5 Queꞌitzijoj chin achique rubanic tok 
ri moyiꞌ nyetiquer nyetzuꞌun-e, achique rubanic tok ri vinük ri man ta nyetiquer 
nyebiyin roma ri ye jetzꞌ, nyebiyin-e jabel, y achique rubanic tok ri ye yavaꞌiꞌ 
riqꞌuin ri yabil lepra, nyecꞌachoj. Titzijoj chukaꞌ chin ri achique rubanic tok ri man 
nyeꞌacꞌaxan tüj, nyecꞌachoj, ri caminakiꞌ nyecꞌastüj, y ri vinük ri mebaꞌ cánima 
chuvüch ri Dios, ninbij ri utzilüj tzij richin colonic cheque. 6 Tibij cꞌa chukaꞌ chin 
que jun vinük cachiꞌel rijaꞌ, ri ruyoꞌon ránima viqꞌuin y man jun bey nquirumalij 
ta can, jabel ruquicot. Quiriꞌ cꞌa xbix-e cheque ri caꞌiꞌ rachibilaꞌ ri Juan Bautista.

7 Y tok ri ye caꞌiꞌ rachibilaꞌ ri Juan Bautista xebe cꞌa, ri Jesús xerubilaꞌ cꞌa utzilüj 
tak tzij pariꞌ ri Juan chiquivüch ri vinük yecꞌo chiriꞌ. Y quereꞌ cꞌa ri nbij ri Jesús 
cheque: ¿Achique ri xbeꞌitzꞌetaꞌ rix chiriꞌ chupan ri tzꞌiran ruchꞌulef? ¿Xitzꞌet rix 
jun achi chiriꞌ, ri cachiꞌel aj, ri nbe calaꞌ nbe calaꞌ pa rukꞌaꞌ ri cakikꞌ? 8 ¿Achique 
cꞌa ri xbeꞌitzꞌetaꞌ rix chiriꞌ? ¿Xitzꞌet rix jun achi ri jabel tak tziük ye rucusan? Man 
quiriꞌ tüj. Ri achiꞌaꞌ ri ye quicusalon jabel tak tziük quiriꞌ, pa tak cacho reyes 
nyecꞌuje-vi. 9 ¿Pero achique cꞌa ri xbeꞌitzꞌetaꞌ rix chiriꞌ pa tzꞌiran ruchꞌulef? ¿Xitzꞌet 
jun achi ri nkꞌalajrisan ri bin chin roma ri Dios? Jaꞌ. Ri achi ri xitzꞌet chiriꞌ ja vi riꞌ 
ri rusamaj. Pero cꞌo cꞌa chukaꞌ jun chic samaj ri yoꞌon pa rukꞌaꞌ. 10 Roma pariꞌ cꞌa 
ri Juan nchꞌo-vi ri Dios chupan ri rutzij ri tzꞌiban can, tok nbij:

Yin nintük cꞌa jun achi nabey,
richin que nuchojmirsaj ri bey richin napon-vi ri Cristo.
Quiriꞌ nbij ri Dios.

11 Y tivacꞌaxaj cꞌa jabel ri ninbij chive vocomi: Jaruꞌ achiꞌaꞌ ri ye kꞌalajrisüy 
rutzij ri Dios ri ye alaxnük chuvüch ri ruchꞌulef, man jun cꞌa ri más ta 
rukꞌij que chuvüch ri Juan Bautista. Nim vi cꞌa rukꞌij rijaꞌ. Jacꞌa ri vocomi, 
conojel cꞌa ri nyeꞌoc pa rukꞌaꞌ ri Dios, más cꞌa nimakꞌ quikꞌij. Y ri más 
coꞌol cheque rijeꞌ, más nim que chuvüch ri Juan.

12 Y chupan cꞌa ri kꞌij tok cꞌa nsamüj na ri Juan Bautista, cꞌa ri kꞌij reꞌ, ri 
vinük juis cꞌa nquibün que nyeꞌoc pa rukꞌaꞌ ri Dios. Nyemajon cꞌa quiꞌ chirij 
y más nquibün ri riqꞌuin cꞌa ronojel cánima nyeꞌapon. 13 Roma ri achiꞌaꞌ ri 
xekꞌalajrisan ri bin cheque roma ri Dios chupan ri ojer can tiempo, cꞌo xquibij 
can pariꞌ tok ri vinük nyeꞌoc pa rukꞌaꞌ ri Dios. Y quiriꞌ cꞌa chukaꞌ rukꞌalajrisan 
can ri ley richin ri Moisés. Pero cꞌa ja tok cꞌo ri Juan xebanatüj. 14 Si rix ninimaj 
o man ninimaj tüj, pero ri ninbij chive yin que tok ri tzꞌiban can nbij que npuꞌu 
ri Elías xa pariꞌ cꞌa ri Juan nchꞌo-vi. 15 ¡Ri cꞌo ruxiquin, tracꞌaxaj cꞌa ri xinbij!

16 ¿Achique comi chok qꞌuin ye junan vi ri vinük richin ri tiempo reꞌ? Ri vinük 
reꞌ ye junan cꞌa quiqꞌuin ri acꞌualaꞌ ri nyecꞌujeꞌ pa tak bey y riqꞌuin cuchukꞌaꞌ ri 
nyechꞌo chicachibil quiꞌ tok nyeꞌetzꞌan. 17 Y ri acꞌualaꞌ riꞌ nquibij cꞌa: Xojkꞌojoman 
riqꞌuin xul chivüch y man xixxajoꞌ tüj roma quicot. Xkabixaj bix richin bis chivüch 

y man xixokꞌ tüj. Quiriꞌ nquibilaꞌ ri acꞌualaꞌ pa quitzꞌanil. Y ye quiriꞌ ri vinük richin 
ri tiempo reꞌ, man jun ri nkaꞌ chiquivüch. 18 Roma tok xkꞌalajin-pe ri Juan Bautista, 
rijaꞌ man ncꞌux tüj caxlan-vüy y man nukum tüj chukaꞌ ruyaꞌal-uva. Y ye qꞌuiy 
nyebin que rijaꞌ cꞌo itzel espíritu riqꞌuin. 19 Y tok xinka-pe yin, ri xinalüx chiꞌicojol, 
nincꞌux caxlan-vüy y nintij chukaꞌ ruyaꞌal-uva. Y ye qꞌuiy nyebin que xe vaꞌin 
ninjoꞌ, y nquibij chukaꞌ que yin jun kꞌabarel, que yin cachibil ri moloy tak alcaval y 
yin cachibil chukaꞌ ri vinük ri ye aj-maquiꞌ nbix cheque. Pero ri etamabül richin ri 
Dios nkꞌalajin pa quicꞌaslen ri vinük ri nyetaken richin, xbij ri Jesús.

Ri xquimacuj ri aj pa tinamit Corazín y ri aj-Betsaida
20 Yecꞌo cꞌa tinamit ri xeban-vi juis qꞌuiy milagros roma ri Jesús. Pero nixta 

riqꞌuin riꞌ ri vinük ri yecꞌo chupan ri tinamit riꞌ man xquitzolij tüj pe quicꞌuꞌx 
riqꞌuin ri Dios. Y romariꞌ ri Jesús qꞌuiy ri xbij chiquij. 21 Rijaꞌ xbij cꞌa: Juyaꞌ cꞌa 
quivüch ri yecꞌo pa tinamit Corazín, y juyaꞌ chukaꞌ quivüch ri yecꞌo pa tinamit 
Betsaida, roma juis qꞌuiy milagros xeban chiquivüch y man xquinimaj tüj ri rutzij 
ri Dios. Roma xa ta ja pa tak tinamit Tiro y Sidón xeban-vi ri milagros reꞌ, ri vinük 
aj chiriꞌ xquitzolij yan ta pe quicꞌuꞌx riqꞌuin ri Dios, y quicusalon ta chic quitziek 
richin bis, y quiyolon ta chaj chiquij, richin quiriꞌ nkꞌalajin que nyebison roma 
juis ri quimac ri ye quibanalun. 22 Pero tok napon ri kꞌij que nbanatüj ri juicio, yin 
ninbij cꞌa chive que ja ri yecꞌo pa tinamit Corazín y ri yecꞌo pa tinamit Betsaida ri 
más ru-castigo ri Dios nka-ka pa quiviꞌ, que chiquivüch ri aj-Tiro y aj-Sidón. 23 Y ri 
yecꞌo pa tinamit Capernaum nquinuc que nyebe chilaꞌ chicaj riqꞌuin ri Dios y juis 
ninimirsüs quikꞌij. Pero xa man quiriꞌ tüj. Xa nkasüs quikꞌij, roma xa cꞌa chupan 
ri lugar ri richin pokonül nyebeka-vi. Roma xa ta ronojel ri milagros ri xban 
chiquivüch rijeꞌ ja ta riꞌ ri xban chiquivüch ri aj-Sodoma, xquitakej ta y man ta 
xeqꞌuis rachibilan ri quitinamit. Xa cꞌa yecꞌo ta na ri kꞌij reꞌ. 24 Pero tok napon ri kꞌij 
que nbanatüj ri juicio, yin ninbij cꞌa chive que ja ri yecꞌo pa tinamit Capernaum ri 
más ru-castigo ri Dios nka-ka pa quiviꞌ, que chiquivüch ri aj-Sodoma.

Ri Jesús nrajoꞌ nuyaꞌ uxlanen cheke
25 Y ja tiempo chukaꞌ riꞌ tok ri Jesús xbij: Matiox ninyaꞌ chave Nataꞌ Dios, rat 

ri Rajaf ri caj y ri ruchꞌulef, roma man xakꞌalajrisaj tüj ri utzilüj atzij chiquivüch 
ri vinük ri nquinaꞌ que juis etamabül cꞌo quiqꞌuin. Xa ja chiquivüch ri vinük 
ri manak más quetaman, xa chiquivüch rijeꞌ xakꞌalajrisaj-vi ri utzilüj atzij reꞌ. 
26 Quiriꞌ vi cꞌa Nataꞌ Dios, roma jariꞌ ri arayibül rat, xbij ri Jesús pa ru-oración.

27 Y cꞌateriꞌ rijaꞌ xbij cꞌa: Ri Nataꞌ Dios, ronojel cꞌa ruyoꞌon-pe pa nukꞌaꞌ. Y man jun 
chic cꞌa etamayon chin, yin achique yin, xaxe ri Nataꞌ etamayon. Y man jun chukaꞌ 
etamayon achique riꞌ ri Nataꞌ, xaxe yin ri Rucꞌajol, y ri vinük achique chok chin que 
ninjoꞌ ninkꞌalajrisaj-vi yin, nretamaj achique riꞌ cꞌa ri Nataꞌ. 28 Quixampe cꞌa viqꞌuin 
chiꞌivonojel rix ri juis itijon ikꞌij pan iyon y juis ralal ri akaꞌn kajnük chivij, roma 
yin ninbün cꞌa chive que nyixuxlan chin ronojel riꞌ. 29-30 Y ja ri nu-yugo yin tiya-e 
chirij iviꞌ rix, roma ja ri vichin yin ri más man cꞌayuf tüj rucꞌuaxic y man al tüj. 

Quinitzꞌetaꞌ yin, nucꞌuan jun cꞌaslen ri nuchꞌutinirsan-viꞌ. Y quiriꞌ tibanaꞌ rix. Ticꞌuaj 
cꞌa ri nu-yugo yin, richin que ri ivánima nril ta uxlanen, xbij ri Jesús.

Pa jun kꞌij richin uxlanen, ri rachibilaꞌ ri Jesús 
nquicꞌux cꞌa ruvüch ri trigo ri nyequichꞌupulaꞌ

12  1 Y ja tiempo riꞌ chukaꞌ, pa jun kꞌij richin uxlanen, ri Jesús y ri 
rachibilaꞌ ye benük cꞌa pa jun ulef ri ticon ruvüch riqꞌuin trigo. Y ri 

rachibilaꞌ nquicꞌux cꞌa ri ruvüch ri trigo ri nyequichꞌupulaꞌ, roma nnum quipan. 
2 Y riꞌ xtzꞌetetüj cꞌa pe coma ri achiꞌaꞌ fariseos, y xquibij cꞌa chin ri Jesús: 
Queꞌatzꞌetaꞌ la avachibilaꞌ roma man ja tüj nyetajin chubanic. Man cꞌuluman tüj 
que nyesamüj chupan jun kꞌij richin uxlanen cachiꞌel ri kꞌij vocomi, xquibij.

3 Pero ri Jesús xbij cheque: ¿Man itzꞌeton tüj cꞌa rix ri tzꞌiban can pariꞌ ri 
xquibün ri David y ri ye rachibil, chupan ri ojer can tiempo, tok juis nnum 
quipan? 4 Ri David xbe cꞌa chucanoxic vüy chiriꞌ pa racho ri Dios, y ja ri lokꞌolüj 
tak caxlan-vüy ri xbejach-pe chin. Rijaꞌ y ri ye rachibil xquicꞌux cꞌa ri lokꞌolüj 
tak caxlan-vüy riꞌ. Man nixta riqꞌuin vi riꞌ, man mac tüj ri xquibün. Y riꞌ xaxe 
ri sacerdotes cꞌo quikꞌaꞌ chin. 5 Yin ninnuc que isiqꞌuin-vi chukaꞌ ruvüch ri vuj 
riꞌ ri cꞌo chupan ri ley richin ri Moisés. ¿Y achique cꞌa roma tok ri sacerdotes 
nyesamüj-vi pa racho ri Dios chupan ri kꞌij richin uxlanen y rijeꞌ man mac tüj 
nquibün? 6 Riꞌ roma cꞌa ri racho ri Dios cꞌo-vi rukꞌij. Pero ri vocomi, rix nitzꞌet 
cꞌa Jun ri más rukꞌij que chuvüch ri racho ri Dios. 7 Y rix man ta xixtiquer xibij 
que man utz tüj ri nyetajin chubanic ri vachibilaꞌ, xa ta ivetaman achique ntel-
vi chi tzij ri rutzij ri Dios ri nbij: Yin más nkaꞌ chinuvüch que ja ta ri joyovanic 
ri cꞌo iviqꞌuin, que chuvüch ri chico ri nyeꞌisuj chuve. Quiriꞌ ri nbij ri Dios. 8 Ja 
yin ri xinalüx chiꞌicojol ri Rajaf ri kꞌij richin uxlanen, xbij ri Jesús.

Ri Jesús xcꞌachojrisaj jun achi chakiꞌj jun rukꞌaꞌ
9 Y tok ri Jesús y ri rachibilaꞌ xetzolij yan cꞌa pe, rijeꞌ xebe pa jay apeꞌ 

ntzijos-vi ri rutzij ri Dios. 10 Y chiriꞌ chiquicojol ri vinük ri quimolon-quiꞌ, 
cꞌo cꞌa jun achi chakiꞌj jun rukꞌaꞌ. Xepuꞌu cꞌa ri vinük riꞌ xquicꞌutuj chin ri 
Jesús: ¿Cꞌuluman que ncꞌachojrisüs jun yavaꞌ pa jun kꞌij richin uxlanen? 
Quiriꞌ cꞌa ri xquicꞌutuj chin roma ncajoꞌ nyecatüj chirij y nquisujuj.

11 Xpuꞌu cꞌa ri Jesús xbij cheque: Cꞌo ta jun chive rix achiꞌaꞌ ri cꞌo ta jun 
ru-oveja y ntzak ta pa jun jul chupan jun kꞌij richin uxlanen, ¿achique ta 
nbün riqꞌuin? ¿Nuyaꞌ ta cꞌa chiriꞌ? Man nbün tüj quiriꞌ. Xa nucꞌün-vi cꞌa 
ka richin nrelesaj-pe. 12 Ya voro comi, cꞌa jun achi que man ta ncol, tok xa 
más cꞌo-vi rukꞌij que chuvüch jun oveja. Xa roma cꞌa riꞌ tok cꞌuluman-vi 
que nban ri utz pa jun kꞌij richin uxlanen.

13 Y cꞌateriꞌ cꞌa tok ri Jesús xbij chin ri achi ri chakiꞌj ri rukꞌaꞌ: Tayukuꞌ la akꞌaꞌ.
Y ri achi xe xuyuk ri rukꞌaꞌ, jariꞌ xchojmir y xoc cachiꞌel ri jun chic 

rukꞌaꞌ. 14 Y ri achiꞌaꞌ fariseos xe xquitzꞌet can riꞌ, xebe y xbequimolo-quiꞌ 
richin nquinuc achique nquibün, roma ncajoꞌ nquicamsaj ri Jesús.

Ri Jesús jun Samajel chaꞌon
15 Ri Jesús xel cꞌa e chiriꞌ tok xretamaj ri nquinuc chirij. Rijaꞌ ye juis 

cꞌa ri vinük xetzekleben-e richin. Y nyerucꞌachojrisalaꞌ cꞌa conojel ri ye 
yavaꞌiꞌ. 16 Pero juis cꞌa nuchilabej-e cheque conojel rijeꞌ que man tiquiyaꞌ 
rutzijol que rijaꞌ xerucꞌachojrisaj riqúin ri quiyabil. 17 Richin quiriꞌ 
nbanatüj na cꞌa ri rukꞌalajrisan can ri Dios chuvüch ri rusamajel ri xcꞌujeꞌ 
ojer can ri rubiniꞌan Isaías. Ri tzꞌiban cꞌa can nbij:
 18 Jareꞌ cꞌo ri Nusamajel ri nuchaꞌon.

Yin juis ninjoꞌ rijaꞌ, nquicot-vi vánima riqꞌuin.
Ninyaꞌ cꞌa pe chukaꞌ ri nu-espíritu pariꞌ,
y rijaꞌ nukꞌalajrisaj cꞌa chiquivüch ri man quetaman tüj nuvüch yin, ri 

achique ncꞌatzin-vi ri cꞌaslen choj.
 19 Man nbün tüj oyoval, man nuyüc tüj ri rutzij roma royoval,

ni man nuyaꞌ tüj rutzijol rijaꞌ mismo chiquivüch ri vinük pa tak bey.
 20 Y stapeꞌ (aunque) ri rucꞌaslen jun vinük cachiꞌel ta chic jun aj ri 

kꞌochꞌon-riꞌ, rijaꞌ man nbün tüj cꞌa chin que nikꞌaj.
Chukaꞌ si ri rucꞌaslen jun vinük cachiꞌel ta ruxak jun kꞌakꞌ ri nbukun 

roma nchup yan ka, rijaꞌ man nchup tüj.
Y chi jumul quiriꞌ nbün-apu, cꞌa tok napon ri kꞌij que rijaꞌ nbün que 

nchꞌacon ri chojmilüj gobierno.
 21 Y ri vinük cꞌa ri man jani quetaman tüj nuvüch, riqꞌuin cꞌa rijaꞌ 

ncoyobej-vi ri quicolonic.

Ri vinük nquibij que ri Jesús cꞌo ri ruchukꞌaꞌ ri cajaf ri itzel tak espíritu riqꞌuin
22 Y cꞌo cꞌa jun moy y mem ucꞌuan-apu chin ri Jesús, y quiriꞌ rucꞌulachin 

roma tzꞌamon cꞌa roma jun itzel espíritu. Y ri Jesús xrelesaj cꞌa ri itzel espíritu 
riꞌ. Xbün cꞌa chin que xtzuꞌun y xchꞌo. 23 Y romariꞌ tok conojel vinük xeꞌ 
xquicaꞌyej tok xquitzꞌet y nquibilaꞌ cꞌa: ¿Man ja tüj reꞌ ri Cristo, ri Jun chaꞌon-
pe y takon-pe roma ri Dios, ri koyoben, ri ruxquin-rumam can ri David?

24 Pero tok ri achiꞌaꞌ fariseos xcacꞌaxaj ri nquibij ri vinük pariꞌ ri Jesús, 
rijeꞌ xquibij cꞌa: Ri Jesús nyerelesaj itzel tak espíritu pero xa pa rubiꞌ ri 
Beelzebú ri cajaf ri itzel tak espíritu, nquibij cꞌa.

25 Y roma ri Jesús retaman cꞌa ri nquinojilaꞌ ri achiꞌaꞌ fariseos, rijaꞌ xbij cheque: 
Si ri vinük richin jun ruchꞌulef man nyenucun tüj y caꞌiꞌ quivüch nquibün, 
npuꞌu oyoval chiquicojol. Y reꞌ man utz tüj, roma nbün chin ri quiruchꞌulef que 
ntzak. Y quiriꞌ chukaꞌ ronojel tinamit y ronojel jay, si xa nyejalajoꞌ chiquivüch 
y nyechꞌaratüj, man nyepaꞌeꞌ tüj can. 26 Y si ri itzel-vinük nyerelesaj cꞌa e ri 
ye rusamajelaꞌ vi, ntel cꞌa chi tzij riꞌ que ruyon rijaꞌ nrokotaj-e-riꞌ. Xa chirij 
rijaꞌ mismo catajnük-vi. Y si quiriꞌ nbün, ruyon ncꞌujeꞌ can y chanin ntzak. 
27 Rix ninuc-vi cꞌa chuvij yin que pa rubiꞌ ri Beelzebú, ri jun chic rubiꞌ ri itzel-
vinük, nyenvelesaj ri itzel tak espíritu, pero rix ¿achique cꞌa ninuc pa quiviꞌ ri 

nyetzekleben ivichin? ¿Achique chok chin yoꞌon cuchukꞌaꞌ cheque rijeꞌ richin 
nyetiquer nyequelesaj itzel tak espíritu chukaꞌ? Ja vi cꞌa ri nyetzekleben ivichin 
ri nyekꞌalajrisan que xa man utz tüj ri nibij rix. 28 Yin nquitiquer cꞌa nyenvelesaj 
itzel tak espíritu roma ja ri ru-espíritu ri Dios ri cꞌo viqꞌuin. Xa xka-pe yan cꞌa ri 
kꞌij que conojel cꞌuluman que nquitakej rutzij ri Dios y nyecꞌujeꞌ pa rukꞌaꞌ rijaꞌ.

29 Y ri nrajoꞌ cꞌa nelekꞌ-e pa racho ri itzel-vinük ri juis ruchukꞌaꞌ, ri 
nabey ncꞌatzinej que nbün riqꞌuin rijaꞌ, ja ri tuximaꞌ y cꞌateriꞌ cꞌa tucanoj-e 
ronojel ri nrajoꞌ nyerucꞌuaj. Y jariꞌ ninbün yin, riqꞌuin nyenvelesaj-e ri 
itzel tak espíritus ri yecꞌo quiqꞌuin ye chꞌaka vinük.

30 Jun cꞌa ri man viqꞌuin tüj yin nsamüj-vi, xa chuvij cꞌa yin nsamüj-vi. Y 
achique ri man ntoꞌon tüj vichin, xa jariꞌ ri niyojon ronojel ri nyenbün yin.

31 Y roma ri xbitüj, yin ninbij cꞌa chive: Ri mac y ri itzel tak tzij ri 
nyequibilaꞌ ri vinük, richin nquiyokꞌbej rubiꞌ ri Dios, cꞌa nyecuyutüj-
vi. Jacꞌa ri tzij yokꞌonic richin ri Lokꞌolüj Espíritu, man ncuyutüj tüj. 
32 Y achique na cꞌa vinük ri nbin tzij chuvij yin ri xinalüx chiꞌicojol, cꞌa 
ncuyutüj na rumac. Jacꞌa ri nbin tzij chirij ri Lokꞌolüj Espíritu, man 
ncuyutüj tüj rumac ri vocomi, ni ri chikavüch apu.

Jun cheꞌ nyetamüx ruvüch xaxe riqꞌuin ri ruvüch ri nuyaꞌ
33 Roma xaxe na peꞌ jun cheꞌ, nyetamüx ruvüch si utz o man utz tüj, 

xaxe riqꞌuin ntzꞌet ri ruvüch ri nuyaꞌ. Man tibij que jun cheꞌ xa man utz 
tüj, tok ri ruvüch ri nyeruyaꞌ ye utz vi. Chukaꞌ man tibij que jun cheꞌ 
utz, tok ri ruvüch ri nyeruyaꞌ xa man ye utz tüj. 34 Roma cꞌa riꞌ rix ri rix 
cachiꞌel itzel tak cumütz, ¿nyixtiquer cꞌa nibij ri utz, tok xa ja ri itzel cꞌo 
iviqꞌuin? Roma jun vinük ja ri cꞌo pa ránima ri nbij. 35 Jun utzilüj vinük 
chucojol cꞌa ri utzilüj beyomül cꞌo pa ránima nyerelesaj-pe ri nyerubij. 
Jacꞌa ri vinük ri man utz tüj, chucojol cꞌa ri itzel beyomül cꞌo pa ránima 
nyerelesaj-pe ri nyerubij. 36 Y yin ninbij cꞌa chive que chupan ri kꞌij tok 
nbanatüj ri juicio, ri vinük ri xebin tzij ri xa man jun xecꞌatzin-vi, nban 
juzgar pa quiviꞌ, roma ronojel ri tzij ri xequibilaꞌ. 37 Ri utz tak tzij ri nibij 
rix, nucꞌut cꞌa que man jun imac nkꞌalajin chuvüch ri Dios. Jacꞌa ri itzel 
tak tzij ri nibij, nucꞌut cꞌa que nka-ka ru-castigo ri Dios pan iviꞌ.

Ri vinük man ncajoꞌ tüj nquitakej ri Jesús
38 Y yecꞌo cꞌa cheque ri etamanelaꞌ chin ri ley y yecꞌo chukaꞌ cheque 

ri achiꞌaꞌ fariseos xechꞌo-apu chin ri Jesús, y xquibij cꞌa: Rat ri rat jun 
Maestro vi, nkacꞌutuj cꞌa chave que tabanaꞌ jun milagro chikavüch. 
Tacꞌutu-aviꞌ chikavüch que ja vi ri Dios ri takayon-pe avichin, xquibij.

39 Pero ri Jesús xbij cꞌa cheque: Ri vinük richin vocomi juis ye itzel y man 
nquitakej tüj ri Dios. Ncajoꞌ cꞌa que yin ninbün na jun milagro chiquivüch richin 
yinquitakej. Pero man ja tüj cꞌa ri ncajoꞌ rijeꞌ ri nbanatüj. Man quiriꞌ tüj. Xaxe ri 
xbanatüj riqꞌuin ri jun achi ri rubiniꞌan Jonás, jun achi ri xkꞌalajrisan ri xbix chin 

roma ri Dios ojer can, xaxe riꞌ ri retal chukaꞌ cheque rijeꞌ. 40 Roma ri Jonás xcꞌujeꞌ 
cꞌa pa rupan jun nimalüj cür, oxiꞌ kꞌij y oxiꞌ akꞌaꞌ. Y quiriꞌ cꞌa chukaꞌ ri retal 
ninyaꞌ yin chivüch. Yin cꞌa ri xinalüx chiꞌicojol, nquicꞌujeꞌ cꞌa pa rucꞌuꞌx ri ulef, 
oxiꞌ kꞌij y oxiꞌ akꞌaꞌ chukaꞌ. 41 Y tok napon cꞌa ri kꞌij richin juicio, nban cꞌa chukaꞌ 
juicio pa quiviꞌ ri vinük yecꞌo vocomi. Y nyecꞌastüj cꞌa pe ri vinük aj-Nínive y 
nquibij cꞌa que man utz tüj xquibün ri vinük ri yecꞌo vocomi, que man xquitakej 
tüj. Roma ri vinük ri xecꞌujeꞌ pa tinamit Nínive xe xcacꞌaxaj ri rutzij ri Dios ri 
xutzijoj ri Jonás cheque, jariꞌ xquitzolij-pe quicꞌuꞌx riqꞌuin ri Dios. Y vocomi 
yincꞌo yin ri más cꞌo nukꞌij chuvüch ri Jonás, y xa man yinquitakej tüj ri vinük. 
42 Y tok napon cꞌa chukaꞌ ri kꞌij richin ninbün juzgar pa quiviꞌ ri vinük yecꞌo 
vocomi, nyecꞌastüj cꞌa pe ri jun reina ri aj-Sabá. Ri reina riꞌ nbij cꞌa que man utz 
tüj xquibün ri vinük ri yecꞌo vocomi, que man xquitakej tüj. Roma tok xcꞌaseꞌ 
ri jun reina riꞌ, juis nüj xbiyin richin quiriꞌ xracꞌaxaj-pe ri etamabül richin ri jun 
rey richin ri Israel, ri rubiniꞌan Salomón. Y vocomi yincꞌo yin ri más cꞌo nukꞌij 
chuvüch ri rey Salomón ri xcꞌujeꞌ ojer can, y xa man yinquitakej tüj ri vinük.

Tok jun itzel espíritu ntzolij chic apeꞌ elenük-vi-e
43 Tok cꞌo jun itzel espíritu ntel-e pa ránima jun vinük, nucanoj uxlanen pa 

tak lugar tzꞌiran-tzꞌiran. Pero ri itzel espíritu riꞌ man nril tüj cꞌa ri uxlanen ri 
nucanoj. 44 Romariꞌ tok rijaꞌ nunuc cꞌa: Más utz nquitzolij chic pa ránima ri 
vinük ri xinel-vi-pe, nbij cꞌa. Y tok ri jun itzel espíritu reꞌ ntzolij chic apu pa 
ránima ri vinük, nril cꞌa ri ránima ri vinük riꞌ cachiꞌel jun jay ri man jun ri 
cꞌo ta chupan, y meson y chojmirsan can jabel. 45 Y cꞌateriꞌ ri itzel espíritu reꞌ 
nyerucꞌün cꞌa pe ye siete chic itzel tak espíritu ri más ye itzel, y conojel cꞌa reꞌ 
nyeꞌoc pa ránima ri vinük. Y ri vinük achique chok qꞌuin nyecꞌuje-vi ri itzel 
tak espíritu reꞌ, más cꞌayuf nbün ri rucꞌaslen que chuvüch ri xbün nabey. Y 
quiriꞌ cꞌa nquicꞌulachij ri vinük man utz tüj quicꞌaslen, ri yecꞌo vocomi.

Ri ruteꞌ y ri ye ruchakꞌ ri Jesús
46 Y ri Jesús cꞌa ntajin ntzijon quiqꞌuin ri vinük tok xapon ri ruteꞌ y ri ye 

ruchakꞌ. Rijeꞌ ncajoꞌ cꞌa nyechꞌo chin ri Jesús, pero man xeꞌapon tüj apu 
cꞌa riqꞌuin. 47 Y cꞌo cꞌa jun ri xbin-apu chin ri Jesús: Ri ateꞌ y ri ye achakꞌ 
rat coyoben chuvüch ri jay. Rijeꞌ ncajoꞌ nyechꞌo aviqꞌuin, xbij chin.

48 Pero ri Jesús xbij cꞌa chin ri xbin-apu quiriꞌ: Ri cachiꞌel anucun rat, 
¿achique cꞌa ri nteꞌ y ye achique cꞌa ri nunimal o nuchakꞌ?

49 Y ri Jesús riqꞌuin cꞌa ri rukꞌaꞌ xerucꞌut ri rachibilaꞌ y xbij cꞌa: Jareꞌ ri ye 
cꞌunük nteꞌ y ye cꞌunük nchakꞌ. 50 Roma conojel cꞌa ri nyebanun ri rurayibül 
ri Nataꞌ Dios ri cꞌo chilaꞌ chicaj, jariꞌ ri ye nteꞌ, vanaꞌ y nchakꞌ, xbij ri Jesús.

Ri ejemplo pariꞌ ri ijaꞌ

13  1 Chupan cꞌa ri kꞌij riꞌ ri Jesús ye rachibilan ri rachibilaꞌ xel-e pa jay 
y xbetzꞌuyeꞌ chuchi-yaꞌ. 2 Y ye juis cꞌa qꞌuiy vinük ri xquimol-apu-

quiꞌ riqꞌuin. Romariꞌ rijaꞌ xoc-apu pa jun canoa y xtzꞌuye-ka chiriꞌ xutzijoj cꞌa 
pe ri rutzij ri Dios cheque ri vinük. Y conojel cꞌa ri vinük ye paꞌül chuchi-yaꞌ 
ncacꞌaxaj-apu ri Jesús. 3 Rijaꞌ qꞌuiy cꞌa ri xbij cheque y ruyon riqꞌuin ejemplos. Y 
jun cꞌa cheque ri ejemplos ri xucusaj, jareꞌ: Cꞌo cꞌa jun achi ri xbe pa jopin ijaꞌ. 
4 Y tok ri achi cꞌo chic pa samaj, njopin ijaꞌ, jubaꞌ cꞌa chin ri ijaꞌ pa bey xtzak-vi. Y 
xepuꞌu cꞌa ri chꞌipaꞌ xquicꞌux-e ri ijaꞌ riꞌ. 5 Jubaꞌ chic cꞌa chin ri ijaꞌ chucojol abüj 
xtzak-vi y chiriꞌ xa man qꞌuiy tüj ri ulef cꞌo. Y chanin cꞌa xeꞌel-pe roma man pin 
tüj ri ulef. 6 Xa ja tok xpuꞌu ruvüch ri kꞌij, xemayamo-ka y xechakiꞌj-ka. Roma cꞌa 
ri xa man nüj tüj benük-ka quixeꞌ, romariꞌ xechakiꞌj-ka chanin. 7 Y jubaꞌ chic ijaꞌ 
xtzak-ka chucojol kꞌayis cꞌo quiqꞌuixal. Y tok xeꞌel-pe, junan xeqꞌuiy quiqꞌuin ri 
qꞌuix. Pero roma ri qꞌuix juis xeqꞌuiy, ri qꞌuix xukꞌayisaj ri ticoꞌn. 8 Jacꞌa ri chꞌaka 
chic ijaꞌ xetzak pa jun utzilüj ulef, y ri ticoꞌn jabel xeqꞌuiy y xevachin chukaꞌ 
jabel. Roma cꞌo ijaꞌ xquiyalaꞌ a treinta quivüch, cꞌo xquiyalaꞌ a sesenta y cꞌo ri 
xquiyalaꞌ a cien quivüch. 9 Ri cꞌo cꞌa ruxiquin, tracꞌaxaj cꞌa ri xinbij, xbij ri Jesús.

Ri ncꞌatzin-vi jun ejemplo
10 Y jariꞌ tok ri achibilaꞌ xebe-apu riqꞌuin ri Jesús y xquicꞌutuj chin: ¿Achique 

katz tok xachꞌo chiquivüch ri vinük xeꞌacusaj ejemplos? xquibij chin.
11 Xpuꞌu cꞌa ri Jesús xbij cheque: Man jun bey katz bin ta can jabel pariꞌ tok 

ri vinük nyeꞌoc pa rukꞌaꞌ ri Dios, pero chive rix yoꞌon cꞌa kꞌij que nivetamaj. 
Jacꞌa ri vinük ri man nyetaken tüj vichin, riqꞌuin ejemplos nquichꞌo-vi quiqꞌuin, 
roma chiquivüch rijeꞌ man nkꞌalajrisüs tüj vi. 12 Roma ri cꞌo cꞌa ruyacon pa 
ránima, nucꞌul cꞌa más y quiriꞌ qꞌuiy ncꞌujeꞌ riqꞌuin. Jacꞌa ri xa man qꞌuiy tüj 
ruyacon, ntelesüs cꞌa ri baꞌ riꞌ chin. 13 Xa roma cꞌa riꞌ tok yin nyencusaj ejemplos 
richin nquichꞌo quiqꞌuin. Roma xa man ncajoꞌ tüj nkꞌax cheque, stapeꞌ (aunque) 
nquitzꞌetaꞌ y ncacꞌaxaj. 14 Ja vi cꞌa reꞌ nbanatüj ri tzꞌiban can roma ri Isaías, ri 
jun ri xkꞌalajrisan ri rutzij ri Dios ojer can. Y quereꞌ cꞌa ri rutzꞌiban rijaꞌ:

Rix xaxe cꞌa choj nivacꞌaxaj y man nkꞌax ta chive ri nivacꞌaxaj.
Rix xaxe ta cꞌa choj nitzꞌetaꞌ riꞌ y man nitzꞌet tüj jabel ri nitzꞌetaꞌ.

 15 Roma ri cánima ri vinük reꞌ xa xquicovirsaj.
Cꞌayuf cꞌa que ntoc pa quixiquin ri ncacꞌaxaj.
Ri runakꞌ tak quivüch, quimoyin, roma man ncajoꞌ tüj nyetzuꞌun.
Rijeꞌ man jun ncajoꞌ,
man ncajoꞌ tüj ncacꞌaxaj,
man ncajoꞌ tüj nkaꞌ pa tak quijolon,
man ncajoꞌ tüj nquitzolij-pe quicꞌuꞌx, richin que yin ninchojmirsaj ri 

quicꞌaslen.
Quiriꞌ ri xbij ri Dios, ri tzꞌiban can roma ri Isaías.

16 Jacꞌa rix vachibilaꞌ, jabel vi iquicot, roma ri runakꞌ tak ivüch nyetzuꞌun-
vi jabel. Ri ixiquin nyeꞌacꞌaxan-vi. 17 Roma tivacꞌaxaj na peꞌ jabel ri ninbij 
chive vocomi, que ye qꞌuiy chojmilüj tak vinük y ri achiꞌaꞌ ri xekꞌalajrisan 
ri tzij ri xbix cheque roma ri Dios, ojer can, juis xcajoꞌ xquitzꞌet ta ri nitzꞌet 

rix vocomi, pero man xquitzꞌet tüj e. Juis chukaꞌ xcajoꞌ xcacꞌaxaj ta ri 
nivacꞌaxaj rix vocomi, pero man xcacꞌaxaj tüj e chukaꞌ.

Ri Jesús nbij achique ntel-vi chi tzij ri ejemplo pariꞌ ri ijaꞌ
18 Y ri Jesús xbij cꞌa cheque: Tivacꞌaxaj cꞌa achique nbij ri ejemplo ri nchꞌo 

pariꞌ ri achi ri xbe pa jopin ijaꞌ. 19 Ri ijaꞌ ri xtzak can pa bey, jariꞌ ri tzij ri 
nchꞌo pariꞌ tok ri vinük nyeꞌoc pa rukꞌaꞌ ri Dios. Pero chiquicojol cꞌa ri vinük 
ri ncacꞌaxaj ri tzij yecꞌo ri man ncajoꞌ tüj nquicꞌün-ka pa tak cánima. Y 
romariꞌ tok ri itzel nrelesaj-e ri tzij ri ticon-ka. 20 Ri ijaꞌ ri xtzak can chucojol 
tak abüj, nchꞌo-vi cꞌa pariꞌ ri rutzij ri Dios ri nacꞌaxüx roma jun vinük. Ri 
vinük riꞌ juis cꞌa nquicot tok nucꞌul ri rutzij ri Dios pa ránima. 21 Pero roma 
cꞌa ri man nucꞌün tüj ka ruxeꞌ jabel ri rutzij ri Dios pa ránima, man nlayuj 
tüj cꞌa ri quicot riqꞌuin, xa jun caꞌi-oxiꞌ oc kꞌij ri utz cꞌo riqꞌuin ri Dios. Y tok 
nyepuꞌu cꞌa pokonül y nyetzelüs roma ri runiman ri rutzij ri Dios, ntzak can 
chanin. 22 Y ri ijaꞌ ri xtzak can chucojol tak kꞌayis ri cꞌo ruqꞌuixal, nchꞌo-vi cꞌa 
pariꞌ ri rutzij ri Dios ri nacꞌaxüx roma jun vinük. Pero ri vinük riꞌ roma xa ja 
ri nrajoꞌ ri tiempo ri nrajoꞌ nbün, njikꞌ cꞌa ri rutzij ri Dios ri cꞌo riqꞌuin. Njikꞌ 
pa rukꞌaꞌ ri beyomül ri cachiꞌel xa cꞌo utz nucꞌün-pe nkꞌalajin y xa man quiriꞌ 
tüj. Y ri vinük riꞌ man jun bey cꞌa nquicꞌuan jun utzilüj cꞌaslen y nyeqꞌuiy 
chupan ri rutzij ri Dios, y romariꞌ man qꞌuiy tüj chꞌaka chic nyetaken ri rutzij 
ri Dios. 23 Jacꞌa ri ijaꞌ ri xtzak-ka pa jun utzilüj ulef, nchꞌo-vi cꞌa pariꞌ ri rutzij 
ri Dios ri nacꞌaxüx roma jun vinük, y ri vinük riꞌ nucꞌün-vi-ka ri rutzij ri 
Dios y nucꞌuan jun utzilüj cꞌaslen y nqꞌuiy chupan ri rutzij ri Dios, y romariꞌ 
ye qꞌuiy chꞌaka chic nyetaken ri rutzij ri Dios. Nucꞌulachij-vi cꞌa cachiꞌel 
nquibün ri ijaꞌ. Roma cꞌo ijaꞌ nquiyaꞌ cꞌa treinta quivüch, yecꞌo nquiyaꞌ a 
sesenta quivüch y yecꞌo a cien cꞌa quivüch nquiyaꞌ. Quiriꞌ cꞌa nbün rucꞌaslen 
ri vinük ri nucꞌün-ka ri rutzij ri Dios pa ránima, xbij ri Jesús.

Ejemplo pariꞌ ri trigo y ri itzel kꞌayis que cachiꞌel trigo
24 Y ri Jesús xuyaꞌ chic cꞌa jun ejemplo chiquivüch, y xbij cꞌa: Ri utzilüj ijaꞌ 

ri xberuticaꞌ cꞌa can jun achi pa rulef, junan cꞌa riqꞌuin tok ri vinük nyeꞌoc 
pa rukꞌaꞌ ri Dios. 25 Pero jun akꞌaꞌ, tok conojel cꞌa vinük nyevür, xpuꞌu cꞌa ri 
nretzelan richin ri rajaf ri ulef, xberuticaꞌ can ri itzel ijaꞌ que cachiꞌel trigo pariꞌ 
ri trigo ticon chic can. Y xe xberubanaꞌ can riꞌ, xbe. 26 Jacꞌa tok xebeqꞌuiy-pe ri 
ticoꞌn y xebeꞌel-pe ruviꞌ, cꞌa jariꞌ xkꞌalajin ri itzel kꞌayis que cachiꞌel trigo. 27 Y 
jariꞌ tok ri ye samajelaꞌ richin ri rajaf ri ulef xeꞌapon cꞌa riqꞌuin y xquibij chin: Ri 
ijaꞌ ri xatic-ka pan avulef utz vi. Pero vocomi cꞌo itzel kꞌayis que cachiꞌel trigo 
chucojol. ¿Apeꞌ cꞌa xpuꞌu-vi ri ijaꞌ richin ri itzel kꞌayis que cachiꞌel trigo? xquibij. 
28 Y ri achi xbij cꞌa cheque ri rusamajelaꞌ: Reꞌ rusamaj jun ri nretzelan vichin, 
ninnuc yin. Y ri ye rusamajelaꞌ xquibij cꞌa chin: ¿Najoꞌ cꞌa que nkube chucꞌukic? 
xquibij chin. 29 Pero ri achi xbij cꞌa cheque ri rusamajelaꞌ: Ni, man nyixbe tüj 
chucꞌukic, man xa chucꞌukic ri itzel kꞌayis que cachiꞌel trigo quecꞌukutüj chukaꞌ 

ri trigo. 30 Xa tiyaꞌ na cꞌa kꞌij que ri itzel kꞌayis que cachiꞌel trigo junan nqꞌuiy 
riqꞌuin ri trigo, cꞌa tapon na ri kꞌatoj. Roma tok napon ri kꞌij richin ri kꞌatoj, yin 
ninbij cꞌa cheque ri kꞌatonelaꞌ que nabey tiquimoloꞌ ri itzel kꞌayis que cachiꞌel 
trigo y quequibanaꞌ pa tak manojo richin que nyeporox, y cꞌateriꞌ cꞌa tiquikꞌataꞌ 
ri trigo richin que nyequiyacaꞌ can, xbij ri achi. Quiriꞌ xbij ri Jesús.

Ri ijaꞌ ri richin ri mostaza
31 Y ri Jesús xuyaꞌ chic cꞌa jun ejemplo chiquivüch, y xbij cꞌa: Jun vit ijaꞌ 

richin mostaza ri nyeruticaꞌ jun achi pa rulef, junan nbün riqꞌuin tok ri 
vinük nyeꞌoc pa rukꞌaꞌ ri Dios. 32 Roma stapeꞌ (aunque) ja ri ijaꞌ richin ri 
mostaza ri más tak cocoj, tok ntel-pe, juis nqꞌuiy y ja rijaꞌ ri más nim ntel 
chiquivüch ri chꞌaka chic ichaj. Ri mostaza xa cheꞌ cꞌa nbün tok nqꞌuiy. 
Romariꞌ ri chꞌipaꞌ ri nyebe pa cakikꞌ, nyeꞌapon chiriꞌ y nquibün quisoc pa 
tak rukꞌaꞌ, xbij ri Jesús.

Ri rutzij ri Dios nbiyin-vi
33 Ri Jesús xuyaꞌ chic cꞌa jun ejemplo chiquivüch, y xbij cꞌa cheque: Ri 

levadura ri nyerucꞌama-pe jun ixok y nuyaꞌ can chupan oxiꞌ pajbül-cꞌüj, 
ntoc chupan cꞌa ronojel ri quiꞌen. Quiriꞌ cꞌa chukaꞌ nbiyin rutzijol ri rutzij 
ri Dios ri nchꞌo pariꞌ tok ri vinük nyeꞌoc pa rukꞌaꞌ ri Dios, xbij ri Jesús.

Ri Jesús xerucusaj-vi ri ejemplos
34 Y ronojel cꞌa ri xbij ri Jesús cheque ri vinük riꞌ, ronojel riqꞌuin ejemplos. 

Man jun cꞌa ri xbij cheque ri man ta xucusaj ejemplos richin xuyaꞌ 
chiquivüch. 35 Richin quiriꞌ nbanatüj na cꞌa ri rubin can jun ri xtzijon ri rutzij 
ri Dios ojer can. Ri rusamajel ri Dios quereꞌ cꞌa ri rutzꞌiban can pariꞌ ri Jesús:

Yin tok nquichꞌo nyencusaj cꞌa ejemplos.
Qꞌuiy cꞌa ri ye evatül pa rutzꞌuquic-pe ri ruchꞌulef, nyenkꞌalajrisaj cꞌa.
Quiriꞌ nbij ri tzꞌiban can.

Ri Jesús nbij achique ntel-vi chi tzij ri ejemplo pariꞌ 
ri trigo y ri itzel kꞌayis que cachiꞌel trigo

36 Y tok ri Jesús xerutük cꞌa can ri vinük chi tak cacho, rijaꞌ xtzolij cꞌa pa 
jay ye rachibilan ri rachibilaꞌ. Y jariꞌ cꞌa tok ri rachibilaꞌ xejel-apu riqꞌuin 
y xquibij cꞌa: Roj nkajoꞌ cꞌa que rat nabij ta cheke achique ntel-vi chi tzij 
ri ejemplo pariꞌ ri trigo y ri itzel kꞌayis que cachiꞌel trigo ri xetic can pa 
jun ulef. Roma man xkꞌax ta cheke.

37 Y ri Jesús xukꞌalajrisaj cꞌa chiquivüch ri ejemplo, y xbij cꞌa: Ri ticoy richin ri 
utzilüj ijaꞌ, ja yin ri xinalüx chiꞌicojol. 38 Ri ulef ri xban-vi ri ticoj, ja ri ruchꞌulef. 
Ri utzilüj ijaꞌ ja ri yecꞌo pa rukꞌaꞌ ri Dios. Y ri itzel kꞌayis que cachiꞌel trigo ja ri 
ye richin vi ri itzel. 39 Y ri xbeticon can ri itzel kꞌayis que cachiꞌel trigo roma juis 
nyetzelan, ja ri itzel-vinük. Ri kꞌatoj, ja ri nbanatüj pa ruqꞌuisbül chin ri tiempo 

katzꞌamon, y ri kꞌatonelaꞌ, ja ri ángeles. 40 Cachiꞌel cꞌa nban ri itzel kꞌayis que 
cachiꞌel trigo que nyeꞌelesüs-e y nyeporox pa kꞌakꞌ, quiriꞌ cꞌa chukaꞌ nbanatüj pa 
ruqꞌuisbül chin ri tiempo katzꞌamon. 41 Yin ri xinalüx chiꞌicojol nyentük cꞌa ri nu-
ángeles chiquimolic conojel ri nyebanun itzel y nquibün cheque chꞌaka chic que 
nyetzak. Roma man ninjoꞌ tüj cꞌa que yecꞌo ta ri vinük riꞌ chiquicojol ri yecꞌo pa 
nukꞌaꞌ yin. 42 Y conojel cꞌa ri nyemol-e, nyebetorix can chupan ri nimalüj kꞌakꞌ, y 
ja chiriꞌ cꞌa npuꞌu ri okꞌej cheque y nquijachꞌachꞌelaꞌ quey. 43 Jacꞌa ri vinük ri choj 
chic quicꞌaslen nyeyicꞌlun-vi na vi cꞌa cachiꞌel ri kꞌij. Nyekꞌalajin cꞌa que yecꞌo pa 
rukꞌaꞌ ri aj-chicaj Quitataꞌ. Ri cꞌo cꞌa ruxiquin, tracꞌaxaj cꞌa ri xinbij.

Ri xbün jun achi ri xulokꞌ jun ulef apeꞌ mukun jun beyomül
44 Ri beyomül mukun can pa jun ulef y xilitüj roma jun achi, junan cꞌa 

riqꞌuin tok ri vinük nyeꞌoc pa rukꞌaꞌ ri Dios. Ri achi riꞌ xumuk chic cꞌa can 
ri beyomül riꞌ y nquicot ránima xtzolij y xutzꞌom cꞌa rucꞌayixic ronojel ri 
cꞌo riqꞌuin, y cꞌateriꞌ xulokꞌ ri ulef ri apeꞌ mukutunük-vi ri beyomül.

Ri xbün jun achi ri xulokꞌ jun perla ri juis jabel
45 Ri vinük ri nyeꞌoc pa rukꞌaꞌ ri Dios, ye junan cꞌa riqꞌuin jun lokꞌonel 

y cꞌayinel quichin vekbül-abüj ri nbix perlas cheque. 46 Tok ri achi riꞌ nril 
cꞌa can jun perla juis jabel y ncꞌayix, junanin ntzolij y nucꞌayij ronojel ri 
cꞌo riqꞌuin, cꞌateriꞌ cꞌa nbe chulokꞌic ri perla riꞌ.

Ri nyeꞌoc pa rukꞌaꞌ ri Dios junan riqꞌuin jun yaꞌl tzꞌambül-cür
47 Y ri yaꞌl tzꞌambül-cür tok yoꞌon-ka pa yaꞌ y nyeberucꞌama-pe ronojel quivüch 

cür, junan cꞌa riqꞌuin tok ri vinük nyeꞌoc pa rukꞌaꞌ ri Dios. 48 Y tok nojnük chic cꞌa 
ri yaꞌl riqꞌuin cür, nquicꞌuaj cꞌa e cꞌa chuchi-yaꞌ. Y cꞌateriꞌ nyetzꞌuyeꞌ cꞌa chuchaꞌic. 
Ri utzilüj tak cür nyequiyaꞌ cꞌa can pa tak chacüch, jacꞌa ri cür ri xa man ye 
utz tüj man nyequiyaꞌ tüj pa tak chacüch, xa nyequelesaj cꞌa can. 49 Quiriꞌ cꞌa 
ri ncꞌulachitüj pa ruqꞌuisbül chin ri tiempo katzꞌamon. Ri ángeles nyepuꞌu cꞌa 
chiquichaꞌic ri vinük. Lojcꞌan nyequiya-vi ri choj chic quicꞌaslen, y nyequelesaj cꞌa 
can ri man ye utz tüj. 50 Y ri vinük ri man ye utz tüj, nyebequitorij cꞌa can chupan 
ri nimalüj kꞌakꞌ, y chiriꞌ cꞌa npuꞌu ri okꞌej cheque y nquijachꞌachꞌelaꞌ quey.

Ri achibilaꞌ xkꞌax-vi cheque ri xbij ri Jesús
51 Y ri Jesús xbij cꞌa cheque ri rachibilaꞌ: ¿Xkꞌax chive? xbij cheque.
Y ri achibilaꞌ xquibij cꞌa: Jaꞌ, Ajaf, xkꞌax cheke, xquibij rijeꞌ.
52 Rijaꞌ xbij chic cꞌa: Jabel utz vi xkꞌax chive, roma xixoc yan pa rukꞌaꞌ 

ri Dios y cꞌo chic ivetaman pariꞌ riꞌ, y chukaꞌ ivetaman ri ye tzꞌiban can 
ojer yan chic riꞌ. Y romariꞌ rix junan cꞌa riqꞌuin jun tataꞌaj pa jun jay. Tok 
cꞌo ncꞌatzin-vi, cꞌateriꞌ cꞌa nyeberelesala-pe ri rubeyomal. Nyerucusaj cꞌa 
ri rubeyomal ri cꞌo yan chic tiempo ye yacül y nyeberelesala-pe chukaꞌ ri 
rubeyomal ri xa cꞌate baꞌ riꞌ nyeruchajin, xbij ri Jesús.

Ri aj-Nazaret man xquitakej tüj ri Jesús
53 Y tok ri Jesús xtaneꞌ cꞌa chubixic ri ejemplos riꞌ, rijaꞌ xuyaꞌ cꞌa can ri lugar riꞌ 

y xbe ye rachibilan-e ri rachibilaꞌ. 54 Jacꞌa tok xapon pa tinamit ri apeꞌ xqꞌuiy-vi, 
rijaꞌ xucꞌut cꞌa ri rutzij ri Dios chiriꞌ pa jay apeꞌ ntzijos-vi ri rutzij ri Dios. Y roma 
cꞌa ri tzij ri nyerubij cheque, ri vinük riꞌ xsatz quicꞌuꞌx y xquibij cꞌa: ¿Achique cꞌa 
roma tok ri achi reꞌ juis etamabül cꞌo riqꞌuin y ntiquer nyerubün milagros? 55 Xa 
jareꞌ ri rucꞌajol ri jun achi samajiy-cheꞌ (carpintero). Xa jareꞌ ri María rubiniꞌan 
ri ruteꞌ y ri ye ruchakꞌ ja ri Jacobo, ri José, ri Simón y ri Judas. 56 Xa chikacojol 
cꞌa roj yecꞌo-vi ri ye ranaꞌ. ¿Apeꞌ ta cꞌa xretamaj-vi ri retaman y apeꞌ ta cꞌa 
petenük-vi ri ruchukꞌaꞌ richin nyerubanalaꞌ milagros? nquibij chiquivüch.

57 Y romariꞌ ri vinük man baꞌ tüj xquitakej ri Jesús. Y ri Jesús xbij cꞌa 
cheque ri vinük riꞌ: Conojel cꞌa ri nyekꞌalajrisan ri tzij ri bin cheque roma 
ri Dios, man jun quikꞌij, pero riꞌ xaxe chiquivüch ri vinük aj pa rutinamit 
y chiquivüch ri aj pa racho, xbij cheque.

58 Chupan ri rutinamit, ri Jesús man qꞌuiy tüj milagros ri xerubanalaꞌ, 
roma ri ruvinak man xquitakej tüj.

Ri rey Herodes man retaman tüj achique ri Jesús

14  1 Chupan cꞌa ri tiempo riꞌ, ri Herodes ri rey richin ri ruchꞌulef 
Galilea, xracꞌaxaj cꞌa que ri Jesús juis rutzijol chiquicojol ri vinük. 

2 Y ri Herodes xbij cꞌa cheque ri rajicꞌaꞌ: Ri Jesús xa ja ri Juan Bautista 
cꞌastajnük-pe chiquicojol ri caminakiꞌ. Romariꞌ tok cꞌo uchukꞌaꞌ pa rukꞌaꞌ 
richin qꞌuiy ri ntiquer nyerubanalaꞌ, xbij ri Herodes cheque ri rajicꞌaꞌ.

3 Roma xa ja ri rey Herodes ri xbin que tizꞌamatüj-pe ri Juan. Xuxim-vi 
cꞌa pa cadena y xuyaꞌ pa cárcel. Ri Herodes quiriꞌ xbün roma ri ixok ri 
cꞌo riqꞌuin. Ri ixok rubiniꞌan Herodías, xa rixjayil cꞌa ri Felipe ri rucaꞌn 
ruchakꞌ ri Herodes. 4 Ri Juan xtzꞌam cꞌa roma jariꞌ ri rubin chin ri Herodes. 
Rijaꞌ rubin cꞌa chin: Man utz tüj abanun que acꞌamon-ka ri Herodías.

5 Y roma cꞌa riꞌ ri Herodes rujoꞌon cꞌa rucamsan ta ri Juan, pero nuxbij 
cꞌa riꞌ chiquivüch ri vinük, roma rijeꞌ quetaman que ri Juan Bautista jun 
kꞌalajrisüy richin ri tzij ri nbix chin roma ri Dios. 6 Xa ja chupan ri kꞌij 
tok ri Herodes xutzꞌakatisaj jun chic rujunaꞌ, rijaꞌ xbün cꞌa jun nimakꞌij, 
y chupan cꞌa ri nimakꞌij riꞌ ri xtün ral ri Herodías xxajoꞌ cꞌa chuvüch 
ri Herodes, y ri Herodes juis xkaꞌ chuvüch ri xajoj ri xbün ri xtün. 7 Y 
romariꞌ ri Herodes xbün cꞌa jurar chin ri ral ri Herodías que achique na 
cꞌa ri nrajoꞌ xa nuya-vi chin. 8 Pero tok ri xtün rutaken chic cꞌa runaꞌoj 
riqꞌuin ri ruteꞌ, cꞌateriꞌ cꞌa xbij chin ri Herodes: Yin ninjoꞌ que nayaꞌ 
chinuvüch chereꞌ pa jun lük, ri rujolon ri Juan Bautista, xbij rijaꞌ.

9 Y ri rey Herodes xpuꞌu bis pa ránima romariꞌ, pero roma cꞌa rubanun 
chic jurar chin que nuya-vi ri nrajoꞌ y roma chukaꞌ chiquivüch ri ye 
rachibilan chuvüch mesa xbij-vi, rijaꞌ xbij cꞌa que ticꞌamür-pe ri rujolon ri 

SAN MATEO 13 ,  14  

El Nuevo Testamento en Cakchiquel Oriental de Guatemala, 2a ed., © 2012, Wycliffe Bible Translators, Inc.



37

Juan Bautista chin ri xtün ral ri Herodías. 10 Xutük cꞌa rukupixic rukul ri 
Juan Bautista chiriꞌ pa cárcel. 11 Y ri rujolon xcꞌamür-pe pa jun lük chin ri 
xtün, y ri xtün xberujachaꞌ pa rukꞌaꞌ ri ruteꞌ.

12 Y ri ye rachibilaꞌ ri Juan Bautista xeꞌapon cꞌa chucanoxic ri ruchꞌacul y 
xbequimukuꞌ can. Y rijeꞌ xbequibij cꞌa chukaꞌ chin ri Jesús ronojel ri xbanatüj.

Ri Jesús xerutzuk más voꞌoꞌ mil vinük
13 Y ri Jesús xe cꞌa xracꞌaxaj-e ronojel ri banatajnük, xbe, ye rachibilan-e ri 

rachibilaꞌ. Xeꞌoc-e pa jun canoa y xecꞌo cꞌa lojcꞌan ruchi-yaꞌ, xebe cꞌa pa jun lugar 
nüj. Lugar ri ye manak vinük. Xa jacꞌa tok ri vinük xcacꞌaxaj-e, chicakün cꞌa xeꞌel-e 
pa tak tinamit richin xeꞌapon cꞌa ri lugar ri apeꞌ ncꞌatzinej que napon-vi ri Jesús. 
14 Y tok ri Jesús ntel-e cꞌa chupan ri canoa chiriꞌ lojcꞌan ruchi-yaꞌ, xutzꞌet cꞌa que ye 
juis chic ye qꞌuiy vinük ri coyoben richin y rijaꞌ juis cꞌa xujoyovaj quivüch ri vinük 
riꞌ. Y rijaꞌ xerucꞌachojrisaj-vi cꞌa ri yavaꞌiꞌ yecꞌo chiquicojol. 15 Y tok xa xkakꞌij-ka 
chupan ri jun kꞌij riꞌ, ri rachibilaꞌ xejel cꞌa apu riqꞌuin y xquibij chin: Ri chereꞌ xa ye 
manak vinük y juis xkakꞌij yan. Queꞌatakaꞌ cꞌa e ri vinük reꞌ richin que nyebe pa 
tak cocoj tinamit ri yecꞌo-pe nakaj y tiquilokꞌoꞌ quivay chiriꞌ, xquibij.

16 Pero ri Jesús xbij cheque ri rachibilaꞌ: Man ncꞌatzin tüj cꞌa richin 
nyebe y cꞌateriꞌ nquil ta quivay, xa tiyaꞌ rix quivay, xbij cheque.

17 Y ri rachibilaꞌ xquibij cꞌa: Roj xaxe voꞌoꞌ vüy y caꞌiꞌ cür kachajin, y reꞌ 
man nyerubün tüj, xquibij.

18 Pero ri Jesús xbij cheque: Ticꞌama-pe chereꞌ.
19 Y jariꞌ chukaꞌ tok rijaꞌ xbij que quetzꞌuyeꞌ cꞌa conojel ri vinük pariꞌ ri 

sabana. Y cꞌateriꞌ rijaꞌ xeruliꞌej pa rukꞌaꞌ ri voꞌoꞌ vüy y ri caꞌiꞌ cür, xtzuꞌun 
chicaj y xumatioxij chin ri Dios. Rijaꞌ xeruper cꞌa e ri cür y ri vüy, y 
xuya-e cheque ri rachibilaꞌ y ri rachibilaꞌ xbequijachaꞌ can chiquivüch 
ri vinük. 20 Conojel cꞌa jabel xquicꞌux quivay. Man jun cꞌa ri man ta jabel 
xvaꞌ. Y cꞌa cꞌo na cꞌa doce chacüch ri xnoj can riqꞌuin ri vüy y ri cür ri 
xmolotüj can, ri xa man xqꞌuis tüj. 21 Conojel cꞌa ri vinük ri xquicꞌux 
quivay yecꞌo laꞌük voꞌoꞌ mil xaxe achiꞌaꞌ, y yecꞌo chukaꞌ ixokiꞌ y acꞌualaꞌ.

Ri xbanatüj pariꞌ ri lago rubiniꞌan Galilea
22 Y jariꞌ tok ri Jesús xerucusaj-e ri rachibilaꞌ chupan ri canoa y xbij cheque que 

quebiyin cꞌa ri lojcꞌan chic ruchi-yaꞌ, que quenabeyüj cꞌa e chuvüch, roma rijaꞌ cꞌa 
xcanaj can chin nyerutakalaꞌ ri vinük chi tak cacho. 23 Jacꞌa tok ye rutakon chic 
cꞌa ri vinük chi tak cacho, ruyon cꞌa xjote-e pariꞌ ri juyuꞌ chubanic orar. Y chiriꞌ cꞌa 
cꞌo-vi tok xoc-pe ri akꞌaꞌ. 24 Y ri canoa ri ye benük-vi ri achibilaꞌ pa runicꞌajal chic 
cꞌa yaꞌ cꞌo-vi, pero ri nbolkoꞌt ri yaꞌ man nuyaꞌ tüj kꞌij que nbiyin. Juis cꞌa cakikꞌ 
y man nuyaꞌ tüj kꞌij chin ri canoa que choj nbe chuvüch. 25 Y tok cumaj yan ri 
saker, ri Jesús petenük cꞌa chirakün pariꞌ ri yaꞌ, richin napon quiqꞌuin. 26 Pero tok 
ri rachibilaꞌ xquitzꞌet que cꞌo jun petenük chirakün pariꞌ ri yaꞌ, rijeꞌ xsatz quicꞌuꞌx y 
xquibij: ¡Laꞌ jun xibinel! xquibij. Y riqꞌuin cuchukꞌaꞌ xquibilaꞌ quiriꞌ roma quixbiriꞌ.

27 Pero ri Jesús chanin xchꞌo-pe cheque, y xbij cꞌa: Man tixbij-iviꞌ. Xa 
tiyaꞌ ivánima. Ja yin ri Jesús, xbij cheque.

28 Y ri Pedro jariꞌ xchꞌo-apu chin ri Jesús ri cꞌa petenük pariꞌ ri yaꞌ. Ri 
Pedro xbij cꞌa chin ri Ajaf Jesús: Si ja rat, tabanaꞌ cꞌa chuve que nquibiyin 
pariꞌ ri yaꞌ richin nquibe-apu aviqꞌuin, xbij ri Pedro.

29 Y ri Ajaf Jesús xbij-pe chin ri Pedro: Catampe cꞌa.
Y ri Pedro jariꞌ xka-ka-e pa canoa y xutzꞌom cꞌa nbiyin-apu pariꞌ ri yaꞌ 

richin nbe-apu cꞌa riqꞌuin ri Jesús. 30 Xa ja tok xutzꞌet ri nbün ri nimalüj 
cakikꞌ, xpuꞌu xbiriꞌ chin. Y tok xunaꞌ que nbe-ka chuxeꞌ ri yaꞌ, riqꞌuin cꞌa 
ruchukꞌaꞌ xbij: ¡Ajaf, quinacoloꞌ!

31 Y ri Jesús jariꞌ xutzꞌom chanin ri Pedro y xbij chin: ¿Achique cꞌa roma 
baꞌ oc ayoꞌon avánima viqꞌuin? xbix chin ri Pedro roma ri Jesús.

32 Tok rijeꞌ ye jotol chic cꞌa e pa canoa, ri cakikꞌ xtane-e. 33 Y jariꞌ tok conojel 
ri ye benük chiriꞌ pa canoa xquiyaꞌ cꞌa rukꞌij ri Jesús y xquibij chin: Vocomi 
cꞌa xkatzꞌet ketzij que ja vi rat ri Rucꞌajol ri Dios. Quiriꞌ cꞌa xquibij chin.

Ri Jesús qꞌuiy yavaꞌiꞌ xerucꞌachojrisalaꞌ pa tinamit Genesaret
34 Y rijeꞌ xecꞌo cꞌa pariꞌ ri lago riꞌ y xeꞌapon pa tinamit Genesaret. 

35 Chiriꞌ, tok xetamüx cꞌa ruvüch ri Jesús coma ri achiꞌaꞌ, rijeꞌ xquelesaj cꞌa 
rutzijol chanin cꞌa pa tak lugar yecꞌo-pe chunakaj ri quitinamit, y ri vinük 
xequicꞌamalaꞌ cꞌa pe ri quiyavaꞌiꞌ. 36 Y ri yavaꞌiꞌ reꞌ nquicꞌutulaꞌ cꞌa favor 
chin ri Jesús que tuyaꞌ kꞌij cheque que stapeꞌ (aunque) xaxe ruchi-rutziek 
nquitzꞌom richin nyecꞌachoj. Y quiriꞌ vi cꞌa xbanatüj. Conojel ri xetzꞌamon 
ruchi-rutziek ri Jesús xecꞌachoj qꞌuin ri quiyabil.

Ri nbanun tzꞌil richin jun vinük xa ja ri tzij y ri nojibül ri nyepuꞌu pa ránima

15  1 Y yecꞌo cꞌa caꞌi-oxiꞌ achiꞌaꞌ ri xeꞌapon riqꞌuin ri Jesús. Ri achiꞌaꞌ 
riꞌ ye aj-Jerusalén y jariꞌ ri nbix cheque fariseos y etamanelaꞌ 

richin ri ley ri xuyaꞌ ri Dios richin ri Moisés. Xeꞌapon cꞌa riqꞌuin ri Jesús 
y xquibij chin: 2 ¿Achique cꞌa roma tok ri avachibilaꞌ nquikꞌüj ri bin can 
coma ri kaxquin-kamamaꞌ can? Roma ri avachibilaꞌ tok nquicꞌux quivay 
man nquichꞌüj tüj jabel ri quikꞌaꞌ. Man nquibün tüj cachiꞌel rubanic 
ruchꞌajic quikꞌaꞌ ri chilaben cheke konojel, xquibij.

3 Ri Jesús roma ri xquicꞌutuj quiriꞌ chin, rijaꞌ xbij cꞌa cheque: Y rix ¿achique 
cꞌa roma tok ja riqꞌuin ri quibin ri kaxquin-kamamaꞌ can, riqꞌuin riꞌ nikꞌüj-vi ri 
ru-ley ri Dios? 4 Ri ru-ley ri Dios nbij cꞌa: Tayaꞌ quikꞌij rate-atataꞌ. Y ri nbanun cꞌa 
itzel cheque rute-rutataꞌ, man jun chic cꞌa ri nrajoꞌ, ja vi cꞌa ri camic ri tika-ka 
pariꞌ. Quiriꞌ cꞌa ri rubin can ri Dios. 5 Jacꞌa rix xa man quiriꞌ tüj ri nibün y nicꞌut. 
Xa man nibün tüj cachiꞌel ri rubin can ri Dios. Rix xa nyeꞌitijoj ri acꞌualaꞌ que 
man ncꞌatzin tüj que nyequitoꞌ ri quite-quitataꞌ. Xa nyeꞌel chuvüch riꞌ riqꞌuin 
nquibij cheque ri quite-quitataꞌ: Yin man nquitiquer tüj nyixintoꞌ riqꞌuin ri 
ncꞌatzin chive, roma xa nsujun chic chin ri Dios ri ncꞌatzin ta chive rix. Y 

riqꞌuin nquibij quiriꞌ nyeꞌel chuvüch ronojel, nibilaꞌ cheque. 6 Y riqꞌuin ri nibij, 
nkꞌalajin-vi que rix nibij cheque que man tiquiyaꞌ quikꞌij quite-quitataꞌ. Y riqꞌuin 
riꞌ, xaxe riqꞌuin ri quibin can ri kaxquin-kamamaꞌ can ibanun que man jun 
rukꞌij ri ru-mandamientos ri Dios. 7 Rix xa caꞌiꞌ cꞌa ipalüj. Xa jabel cꞌa rubixic 
rubanun can ri Isaías chivij. Ri xbij ri Dios chin que tutzꞌibaj can, nbij cꞌa:
 8 Ri vinük reꞌ xaxe riqꞌuin ri quitzij nquiyaꞌ nukꞌij,

jacꞌa ri nrajoꞌ ri cánima xa man ja tüj riꞌ, xa nüj cꞌa chin ri nquiyaꞌ ta nukꞌij.
 9 Xa man jun cꞌa ncꞌatzin-vi ri nquiyaꞌ nukꞌij,

roma xa ye maestros quichin quetamabül achiꞌaꞌ y nquibij que jariꞌ ri 
ncꞌatzinej que nban.

Quiriꞌ ri rutzꞌiban can ri Isaías, xbij ri Jesús.
10 Y cꞌateriꞌ cꞌa ri Jesús xchꞌo quiqꞌuin ri juis chi vinük quimolon-quiꞌ 

chiriꞌ, y xbij cꞌa cheque: Tivacꞌaxaj cꞌa ri ninbij chive y tikꞌax-e chive. 11 Ri 
nbanun tzꞌil chin ri vinük man ja tüj cꞌa ri ntoc pa ruchiꞌ, nbanun, man 
quiriꞌ tüj. Ri nbanun tzꞌil chin ri vinük xa ja ri ntel-e pa ruchiꞌ, xbij ri Jesús.

12 Y tok ri achibilaꞌ xejel-apu riqꞌuin ri Jesús, xquibij chin: Ri achiꞌaꞌ 
fariseos xpuꞌu coyoval tok xcacꞌaxaj ri tzij ri xabij, xquibij ri achibilaꞌ.

13 Pero rijaꞌ xbij cheque ri rachibilaꞌ: Ri ticoꞌn ri quibanun rijeꞌ man ncꞌujeꞌ tüj 
cꞌa can, xa nicꞌuk-e. Roma ronojel ri ticoꞌn riꞌ man ja tüj cꞌa ri Nataꞌ cꞌo chilaꞌ 
chicaj banayun. 14 Xa queꞌiyaꞌ can. Xa ye moyirnük cꞌa riqꞌuin ri etamabül 
ri quichajin, y nyequicꞌuaj chꞌaka chic ri xa ye moyiꞌ chukaꞌ. Y si ri ye moyiꞌ 
nyequiyukej ri chꞌaka chic moyiꞌ, junan cꞌa nyetzak pa tak jul, xbij ri Jesús.

15 Y ri Pedro xbij cꞌa chin ri Jesús: Tabij baꞌ cheke pariꞌ ri nbanun tzꞌil 
chin jun vinük, roma man nkꞌax ta cheke, xbij ri Pedro.

16 Y ri Jesús xbij: ¿Rix chukaꞌ cꞌa man jani nkꞌax ta chive ri ninbij? 17 ¿Man nkꞌax 
ta chive ri tzij ri nbij que ri nucꞌux-ka ri vinük xa man ja tüj riꞌ ri nbanun tzꞌil 
chin? Roma ri nucꞌux-ka xa choj pa rupan nbe-vi y cꞌateriꞌ ntel-e. 18 Ri nbanun 
tzꞌil chin jun vinük ja ri tzij, ri nojibül ri nyepuꞌu riqꞌuin. Ri nyeꞌel-pe pa ránima. 
19 Roma xa pa cánima cꞌa ri vinük nyepuꞌu-vi ri itzel tak nojibül. Chiriꞌ npuꞌu-vi ri 
nojibül tok nyecamsan. Chiriꞌ chukaꞌ npuꞌu-vi ri nojibül tok ri vinük ri ye cꞌulan y 
ri man ye cꞌulan tüj nquicanola-quiꞌ richin nyemacun. Y pa cánima chukaꞌ npuꞌu-
vi tok nyeꞌelekꞌ, nquiyacala-pe tzij chiquij chꞌaka chic, y chukaꞌ tok nyeyokꞌon. 
20 Y ronojel cꞌa ri nojibül quiriꞌ jariꞌ ri nbanun chin jun vinük que nutzꞌilübisaj-riꞌ. 
Pero ri nbün ri vinük que man jabel tüj ruchꞌajon rukꞌaꞌ y cꞌateriꞌ nucꞌux-ka ruvay, 
riꞌ man jun nbün chin ri rucꞌaslen. Man nutzꞌilübisaj tüj. Quiriꞌ cꞌa xbij ri Jesús.

Ri Jesús xucꞌachojrisaj jun xtün, ral jun ixok man israelita tüj
21 Y ri Jesús ye rachibilan ri rachibilaꞌ xel cꞌa e chiriꞌ, y xbe cꞌa calaꞌ pa 

jun lugar ri nakaj ncanaj cheque ri tinamit quibiniꞌan Tiro y Sidón. 22 Y 
chiriꞌ yecꞌo-vi cꞌa ri ye ruxquin-rumam can ri achi rubiniꞌan Canaán. Y 
jun cꞌa ixok ri chiquicojol rijeꞌ, xpuꞌu cꞌa riqꞌuin ri Jesús. Rijaꞌ roma bis, 
nucꞌutulaꞌ cꞌa favor chin ri Jesús y nubilaꞌ cꞌa riqꞌuin ruchukꞌaꞌ: Tajoyovaj 

nuvüch rat Ajaf, rat ri ruxquin-rumam can ri rey David. Quinatoꞌ cꞌa, 
roma ri val-xtün cꞌo jun itzel espíritu riqꞌuin, y cꞌayuf rubanun pa rukꞌaꞌ.

23 Pero ri Jesús man jun tzij xbij chin ri ixok. Y ri rachibilaꞌ xejel-apu 
riqꞌuin ri Jesús y xquibij chin: Tabanaꞌ que ticꞌujeꞌ can ri ixok reꞌ, roma 
tzeketül-pe chikij y ri rutzij cꞌanüj nacꞌaxüx-vi, xquibij.

24 Xpuꞌu ri Jesús xbij: Yin xintak-pe xaxe chiquicanoxic ri kavinak 
israelitas ri man yecꞌo tüj apu riqꞌuin ri Dios, xbij cheque.

25 Jariꞌ tok xpuꞌu ri ixok xxuque-pe chuvüch ri Jesús, y xbij chin: Ajaf, 
quinatoꞌ cꞌa, xbij rijaꞌ.

26 Pero ri Jesús xbij chin ri ixok: Ri utzilüj sipanic ri nspaj-pe ri Dios 
man utz tüj que chin achique na ninya-vi. Cachiꞌel ri quivay ri acꞌualaꞌ 
man cꞌuluman tüj que ntelesüs cheque richin ja ri vit tak tzꞌiꞌ cho jay 
nyecꞌuxun, xbij ri Jesús.

27 Pero ri ixok xbij: Ajaf, ketzij ri nabij. Pero nkutiquer cꞌa chukaꞌ 
nkacꞌul-apu baꞌ chin ri utzilüj sipanic ri nspaj-pe ri Dios. Cachiꞌel nquibün 
ri vit tak tzꞌiꞌ cho jay nyequimololaꞌ ri ruchiꞌ tak vüy ri nyequitzük-ka ri 
cajaf nyevaꞌ chuvüch mesa.

28 Y ri Jesús jariꞌ xbij cꞌa chin ri ixok: Juis nkꞌalajin que ayoꞌon avánima. 
Tibanatüj-vi cꞌa ri juis najoꞌ rat, xbij ri Jesús.

Y ri xtün, ral ri ixok, chupan cꞌa ri hora riꞌ xel-e ri itzel espíritu riqꞌuin.

Tok ri vinük xquiyaꞌ rukꞌij ri Dios, roma ri Jesús xerucꞌachojrisaj qꞌuiy yavaꞌiꞌ
29 Tok ri Jesús ye rachibilan ri rachibilaꞌ ye cꞌunük chic cꞌa pe chupan ri lugar ri 

nakaj ncanaj-vi cheque ri tinamit Tiro y Sidón, xapon cꞌa chunakaj ri lago rubiniꞌan 
Galilea. Y rijaꞌ xjoteꞌ cꞌa pariꞌ ri juyuꞌ cꞌo chiriꞌ y cꞌateriꞌ xbetzꞌuyeꞌ. 30 Y yecꞌo cꞌa juis 
ye qꞌuiy vinük ri xeꞌapon riqꞌuin, y ye quicꞌuan-apu quiyavaꞌiꞌ. Cheque ri yavaꞌiꞌ ri 
ye quicꞌuan-apu yecꞌo ri xa man choj tüj nyebiyin roma ri ye jetzꞌ, yecꞌo moyiꞌ, yecꞌo 
memaꞌ, yecꞌo ri man utz tüj ri quikꞌaꞌ ri cakün, y yecꞌo chꞌaka chic ri jun vi chic 
chi ruvüch yabil ntoc cheque. Ri vinük riꞌ xequiyaꞌ cꞌa apu ri quiyavaꞌiꞌ chuvüch ri 
Jesucristo, y rijaꞌ xerucꞌachojrisaj. 31 Roma cꞌa ri xbün ri Jesús quiqꞌuin ri yavaꞌiꞌ, ri 
vinük xeꞌ xquicaꞌyej tok xquitzꞌet. Roma ye memaꞌ ri banun can, y vocomi nyechꞌo 
yan chic. Ri man utz tüj ri quikꞌaꞌ ri cakün, xecꞌachoj. Ri ye jetzꞌ, choj chic nyebiyin. 
Ri moyiꞌ, nyetzuꞌun yan chic. Ri vinük xquiya-vi cꞌa rukꞌij ri Dios ri richin ri Israel.

Tok ri Jesús xerutzuk más cajiꞌ mil vinük
32 Y tok ri Jesús xeroyoj ri rachibilaꞌ, xbij cꞌa cheque: Juis ninjoyovaj quivüch 

ri vinük reꞌ, roma cꞌo yan oxiꞌ kꞌij yecꞌo-pe viqꞌuin y vocomi man jun chic 
quivay richin nquicꞌux. Y nyentük ta cꞌa e chi tak cacho choj quiriꞌ y man jun 
nquicꞌux-e, man utz tüj man xa quebetzak pa tak bey roma vayjül, xbij rijaꞌ.

33 Jariꞌ xechꞌo-apu ri rachibilaꞌ chin ri Jesús y xquibij cꞌa: Ri lugar apeꞌ 
rojcꞌo-vi xa ye manak vinük. ¿Cꞌo ta nyekila-vi-pe vüy richin nyekatzuk 
jabel ri vinük reꞌ? Xa juis ye qꞌuiy, xquibij.

34 Pero ri Jesús xucꞌutuj cheque: ¿Jaruꞌ cꞌa vüy ichajin? xbij.
Y rijeꞌ xquibij: Roj xaxe siete vüy kachajin y chukaꞌ caꞌi-oxiꞌ vit cür, 

xquibij chin.
35 Y ri Jesús xbij cꞌa que ri vinük quetzꞌuye-ka pan ulef. 36 Cꞌateriꞌ rijaꞌ xeruliꞌej ri 

siete vüy y ri cür pa rukꞌaꞌ y xumatioxij chin ri Dios. Y cꞌateriꞌ cꞌa xeruvechꞌela-e y 
xuyala-e cheque ri rachibilaꞌ, y ri achibilaꞌ nyequiyaꞌ cheque ri vinük riꞌ, ri juis vi ye 
qꞌuiy. 37 Conojel cꞌa jabel xquicꞌux quivay. Man jun cꞌa ri man ta jabel xvaꞌ. Y cꞌa cꞌo 
vüy y cür ri xcolotüj can. Siete chacüch ri xnoj can riqꞌuin ri vüy y cür ri xcolotüj. 
38 Ye cajiꞌ mil achiꞌaꞌ cꞌa ri xquicꞌux quivay. Jacꞌa ri ixokiꞌ y ri acꞌualaꞌ ri xquicꞌux 
quivay, man xeꞌajlüx tüj. 39 Y ja tok ri Jesús ye rutakalon chic e ri vinük chi tak 
cacho, rijaꞌ ye rachibilan ri rachibilaꞌ xoc-e pa canoa y xbe cꞌa pa tinamit Magdala.

Ri nyejoꞌon que cꞌo ncꞌulachitüj chupan ri caj, richin nquinimaj

16  1 Y jariꞌ tok yecꞌo achiꞌaꞌ fariseos y yecꞌo chukaꞌ achiꞌaꞌ saduceos ri 
xeꞌapon riqꞌuin ri Jesús. Ri achiꞌaꞌ riꞌ xeꞌapon riqꞌuin xaxe richin que 

nquitij ri Jesús, y xquibij cꞌa chin que tucꞌutuꞌ jun retal chupan ri caj, richin 
tucꞌutuꞌ que rijaꞌ ja vi ri Dios takayon-pe richin, xquibij cꞌa. 2 Pero ri Jesús xbij 
cheque ri achiꞌaꞌ riꞌ: Rix tok nitzꞌet que cük quibanun ri sutzꞌ chicaj, tok ntajin 
nka-ka ri kꞌij, nibij que utz kꞌij nberubanaꞌ. 3 Y chukaꞌ pa tak saker, tok rix nitzꞌet 
que ri caj kꞌekumuj banun y cük chukaꞌ quibanun ri sutzꞌ, nibij que man utz tüj kꞌij 
nberubanaꞌ. Rix xa caꞌiꞌ cꞌa ipalüj, roma jabel ivetaman nitzꞌetaꞌ ri caj, ivetaman si 
utz o man utz tüj kꞌij nberubanaꞌ. Jacꞌa ri retal ri ntzꞌetetüj-vi y nbij achique tiempo 
rojcꞌo-vi, rix xa man nitzꞌetaꞌ tüj. 4 Ri vinük reꞌ ri yecꞌo vocomi juis ye itzel y man 
nquitakej tüj ri Dios. Ncajoꞌ que yin ninbün ta que cꞌo ri ncꞌulachitüj chupan ri caj 
richin yinquinimaj. Pero man ja tüj cꞌa ri ncajoꞌ rijeꞌ ri ncꞌulachitüj. Man quiriꞌ tüj. 
Xaxe ri xcꞌulachitüj riqꞌuin ri jun achi ri rubiniꞌan Jonás, jun achi ri xkꞌalajrisan ri 
xbix chin roma ri Dios ojer can, xaxe riꞌ ri retal chukaꞌ cheque rijeꞌ, xbij ri Jesús y 
xbe ye rachibilan ri rachibilaꞌ. Xeruyaꞌ can quiyon ri achiꞌaꞌ riꞌ.

Ri quitijonic ri fariseos y saduceos man utz tüj
5 Y ja tok ri Jesús y ri rachibilaꞌ xeꞌapon cꞌa ri lojcꞌan ruchi-yaꞌ, ri rachibilaꞌ cꞌateriꞌ 

cꞌa xquinabej que xa manak caxlan vüy quicꞌuan-e. 6 Ri Jesús xbij cꞌa cheque ri 
rachibilaꞌ: Tivacꞌaxaj cꞌa ri ninbij chive, que tichajij cꞌa iviꞌ chuvüch ri levadura 
quichin ri achiꞌaꞌ fariseos y ri achiꞌaꞌ saduceos, roma xa nnimur, xbij ri Jesús.

7 Y roma quiriꞌ xbij ri Jesús, ri rachibilaꞌ xquinuc cꞌa pa tak cánima: 
Rijaꞌ xbij quiriꞌ roma roj man xkacꞌün tüj pe caxlan-vüy. (Ri levadura xa 
cachiꞌel jun akꞌon que nbün chin ri quiꞌen ri ntoc caxlan-vüy que nnimür).

8 Pero ri Jesús xretamaj cꞌa ri nquinuc ri rachibilaꞌ pa tak cánima, y xbij cꞌa 
cheque: ¿Achique roma rix ninuc que roma manak caxlan-vüy, romariꞌ tok 
xinbij quiriꞌ? ¿Man iyoꞌon tüj ivánima viqꞌuin y romariꞌ xaxe chic ri vüy ri ninuc? 
9 Manak cꞌa ncꞌatzin-vi que xaxe chic ri vüy ri ninuc. Cachiꞌel xa cꞌa man jani nkꞌax 
ta chive. ¿Y man nka-pe tüj cꞌa chiꞌicꞌuꞌx tok xentzuk ri voꞌoꞌ mil vinük riqꞌuin 

ri voꞌoꞌ vüy? ¿Man nka-pe tüj cꞌa chiꞌicꞌuꞌx jaruꞌ chi chacüch vüy ri ximol can? 
10 ¿Chukaꞌ man nka-pe tüj cꞌa chiꞌicꞌuꞌx tok xentzuk ri cajiꞌ mil vinük riqꞌuin ri siete 
vüy? ¿Chukaꞌ jaruꞌ cꞌa chacüch ri xeꞌimol can? 11 ¿Achique ta cꞌa jun chic rubixic 
ninbün yin, richin nkꞌax ta chive que man roma tüj ri caxlan-vüy ri ximestaj 
can, tok xinbij que rix tichajij-iviꞌ chuvüch ri levadura quichin ri achiꞌaꞌ fariseos y 
saduceos? xbij ri Jesús.

12 Y ri rachibilaꞌ, cꞌateriꞌ cꞌa xkꞌax chive que man chuvüch tüj cꞌa ri 
levadura ri nquicusaj ri achiꞌaꞌ fariseos y saduceos ri tiquichajij-vi-quiꞌ. Xa 
chuvüch cꞌa ri quitijonic ri achiꞌaꞌ riꞌ, ri tiquichajij-vi-quiꞌ, roma ri tijonic 
riꞌ chanin nuyoj apeꞌ ri ntoc-vi.

Ri Simón Pedro nbij achique ri Jesús
13 Y ri Jesús rachibilan ri rachibilaꞌ xapon cꞌa pa jun lugar ri nakaj 

ncanaj chin ri tinamit rubiniꞌan Cesarea richin ri Filipo. Xpuꞌu ri Jesús 
xucꞌutuj cꞌa cheque ri rachibilaꞌ: ¿Achique cꞌa nquinuc ri vinük pa nuviꞌ 
yin ri xinalüx chiꞌicojol, que yin achique cꞌa yin? xbij cheque.

14 Y ri rachibilaꞌ xquibij cꞌa chin ri Jesús: Yecꞌo ri nyebin que rat ja ri 
Juan Bautista. Yecꞌo chꞌaka chic nquibij que ja rat ri Elías, ri jun achi ri 
xkꞌalajrisan ri xbix chin roma ri Dios ojer can. Yecꞌo chukaꞌ ri nyebin que rat 
ja ri Jeremías ri jun chukaꞌ achi ri xkꞌalajrisan ri xbix chin roma ri Dios ojer 
can. Y yecꞌo chukaꞌ ri nyebin que rat jun cꞌa cheque ri chꞌaka chic achiꞌaꞌ ri 
xekꞌalajrisan ri xbix cheque roma ri Dios ri ojer, xquibij ri rachibilaꞌ.

15 Y rijaꞌ xucꞌutuj cꞌa cheque ri rachibilaꞌ: Y rix ¿achique ninuc pa nuviꞌ? 
xbij cheque.

16 Y ri Simón Pedro jariꞌ xbij chin ri Jesús: Ja rat ri Cristo, ri jun chaꞌon-
pe y takon-pe roma ri Dios, ri Rucꞌajol ri cꞌaslic Dios, xbij chin.

17 Y xe cꞌa xracꞌaxaj ri Jesús quiriꞌ, jariꞌ xbij: Rat Simón Pedro rucꞌajol ri 
Jonás, jabel cꞌa aquicot, roma ri xabij que ja yin ri Cristo ri Rucꞌajol ri Dios. 
Ri xabij man jun tüj cꞌa vinük ri xkꞌalajrisan chavüch, xa ja ri Nataꞌ Dios 
ri cꞌo chilaꞌ chicaj ri xkꞌalajrisan chavüch. 18 Yin ninjoꞌ cꞌa ninbij chave rat: 
Yin nuyoꞌon chic cꞌa jun abiꞌ. Romariꞌ tok rat abiniꞌan Pedro. Y ninbij chukaꞌ 
chave que pariꞌ cꞌa ri abüj reꞌ ninpaba-vi ri nu-iglesia. Y man cꞌa nchꞌacatüj tüj 
roma ri camic y roma ri itzel. 19 Chave vi cꞌa rat ninya-vi ri llave chin najük o 
natzꞌapij ri puerta richin ri vinük nyeꞌoc pa rukꞌaꞌ ri Dios. Utz vi cꞌa ntzꞌetos ri 
chilaꞌ chicaj, tok rat natzꞌapij o najük jun puerta chiquivüch ri vinük.

20 Y ri Jesús jariꞌ xbij cheque ri rachibilaꞌ que man jun tiquibij-vi que ja 
rijaꞌ ri Cristo.

Ri Jesús nbij que ncamsüs
21 Jariꞌ chukaꞌ tok ri Jesús xutzꞌom rukꞌalajrisasic chiquivüch ri rachibilaꞌ, 

que ncꞌatzin cꞌa que rijaꞌ nbe pa tinamit Jerusalén richin nucꞌusaj qꞌuiy 
pokonül pa quikꞌaꞌ ri rajatük tak achiꞌaꞌ ri cꞌo quikꞌij, pa quikꞌaꞌ ri más-

nimalüj tak sacerdotes y pa quikꞌaꞌ chukaꞌ ri etamanelaꞌ chin ri ley ri 
xuya ri Dios richin ri Moisés. Nquinapon na cꞌa pa camic, pero pa rox kꞌij 
nquicꞌastüj cꞌa pe, xbij ri Jesús. 22 Y ri Pedro xe cꞌa xracꞌaxaj que quiriꞌ xbij 
ri Jesús, xberucꞌama-pe y cꞌa calaꞌ ri xbechapon-pe chin. Xbij cꞌa chin: Man 
ta ja nrajoꞌ ri Dios, que nbanatüj cachiꞌel ri xabij rat Ajaf, xbij ri Pedro.

23 Pero tok ri Jesús xracꞌaxaj quiriꞌ, xupiscolij-riꞌ. Y xbij cꞌa chin ri Pedro: 
Man cacꞌuje-pe viqꞌuin rat Satanás, roma man utz tüj ri nanuc. Rat xa 
ncatoc kꞌatbül ruvüch nubey. Roma ri anojibül rat xa junan riqꞌuin ri 
nquinuc ri vinük y man nanuc tüj baꞌ achique cꞌa ri nrajoꞌ ri Dios.

24 Y ri Jesús xchꞌo cꞌa chukaꞌ cheque ri chꞌaka chic rachibilaꞌ y xbij: Si cꞌo jun 
nrajoꞌ ntzekleben vichin, tubanaꞌ cꞌa cachiꞌel nbün jun ri benük chuxeꞌ ru-cruz. 
Man nbün tüj ri nurayij rijaꞌ. Man nupokonaj tüj nucꞌusaj pokonül. Si cꞌo cꞌa 
jun ri nnucun quereꞌ, utz npuꞌu viqꞌuin richin nquirutzeklebej. 25 Roma si juis 
nupokonaj ri rucꞌaslen ri chereꞌ chuvüch ri ruchꞌulef, xa man nril tüj cꞌa rucꞌaslen 
richin chi jumul. Jacꞌa ri man nupokonaj tüj riꞌ, stapeꞌ (aunque) napon pa camic 
voma yin, nril-vi rucꞌaslen richin chi jumul. 26 ¿Roma achique ta cꞌa nucꞌün-pe 
chin ri vinük, si ncꞌujeꞌ ri beyomül richin ronojel ri ruchꞌulef riqꞌuin y ri vinük 
reꞌ xa man ncolotüj tüj? Stapeꞌ (Aunque) ta juis ri beyomül cꞌo riqꞌuin ri vinük, 
man ntiquer tüj cꞌa nulokꞌ ri cꞌaslen richin chi jumul. 27 Yin ri xinalüx chiꞌicojol 
nquipuꞌu cꞌa jun bey chic, y junan chic cꞌa nukꞌij riqꞌuin ri Nataꞌ y ye vachibilan-
pe ri nu-ángeles. Y jariꞌ tok ninyaꞌ ruqꞌuexel cheque conojel, ruqꞌuexel ri 
quibanun. 28 Y tivacꞌaxaj cꞌa ri ninbij chive, y juis rakalen: Yin ri xinalüx chiꞌicojol 
nquipuꞌu-vi cꞌa, riqꞌuin chic nukꞌij y cꞌo chic autoridad pa nukꞌaꞌ. Y yecꞌo cꞌa chive 
rix man nyecom tüj, cꞌa tok quitzꞌeton chic na can riꞌ, xbij ri Jesús.

Tok xtzꞌet rukꞌij ri Jesús

17  1 Y tok cꞌunük chic cꞌa vakiꞌ (seis) kꞌij, ri Jesús xuchaꞌ ri Pedro, xeruchaꞌ 
chukaꞌ ri Jacobo y ri Juan ri quichakꞌ-quiꞌ, richin que xaxe quiyon ri ye 

oxiꞌ xerucꞌuaj cꞌa pariꞌ jun juyuꞌ nim. 2 Ri Jesús xjalatüj cꞌa ruvüch chiquivüch ri 
ye oxiꞌ rachibilaꞌ. Xoc cꞌa cachiꞌel ntzuꞌun ri kꞌij tok jabel nyiqꞌuiyot. Y ri rutziek 
xoc cachiꞌel ri sük. Juis cꞌa sük xtzuꞌun. 3 Y tok ri ye oxiꞌ achibilaꞌ xquitzꞌet cꞌa, 
nyetzijon yan chic riqꞌuin ri Jesús ri caꞌiꞌ achiꞌaꞌ quibiniꞌan Moisés y Elías. Ri 
achiꞌaꞌ riꞌ ye rusamajelaꞌ ri Dios ri xecꞌujeꞌ ojer can tiempo. 4 Y cꞌateriꞌ cꞌa tok ri 
Pedro xbij-apu chin ri Jesús: Ajaf, chereꞌ utz kabanun. Si rat najoꞌ, nkabün cꞌa 
oxiꞌ tak jay. Jun chave rat, jun chin ri Moisés, y jun chukaꞌ chin ri Elías.

5 Tok ri Pedro cꞌa ntajin nchꞌo apu chin ri Jesús, xa jariꞌ tok ri achibilaꞌ 
riꞌ xquitzꞌet que cꞌo jun sutzꞌ nsakin xka-pe pa quiviꞌ. Y chupan cꞌa ri sutzꞌ 
riꞌ cꞌo Jun ri xchꞌo-pe y xbij: Jareꞌ ri Nucꞌajol y juis ninjoꞌ. Nuyoꞌon cꞌa 
vánima riqꞌuin. Tivacꞌaxaj cꞌa ri rutzij.

6 Y tok ri ye oxiꞌ achibilaꞌ xcacꞌaxaj riꞌ, xquikasaj-ka-quiꞌ cꞌa pan ulef. 
Y juis cꞌa xquixbij-quiꞌ. 7 Y ri Jesús xjel cꞌa apu quiqꞌuin ri rachibilaꞌ, 
xerutzꞌom-ka y xbij cꞌa cheque: Quixcatüj cꞌa y man tixbij-iviꞌ, xbij ri Jesús.

8 Tok ri achibilaꞌ xebetzuꞌun-pe, man jun chic cꞌa ri achique ri xquitzꞌet, 
xa ruyon chic cꞌa ri Jesús.

9 Y tok rijeꞌ ye xulan cꞌa pe chuvüch ri juyuꞌ, ri Jesús xuchilabej cheque 
ri rachibilaꞌ: Man jun titzijoj ri xitzꞌet. Rix utz nitzijoj pero tok yin ri 
xinalüx chiꞌicojol xincꞌastüj yan pe chiquicojol ri caminakiꞌ, cꞌa jariꞌ tok 
cꞌuluman nitzijoj, xbij cheque.

10 Ri achibilaꞌ riꞌ jariꞌ xquibij chin ri Jesús: Roj kꞌaxnük cheke que ja rat ri Cristo, 
ri chaꞌon-pe y takon-pe roma ri Dios. ¿Pero achique cꞌa roma tok ri etamanelaꞌ 
chin ri ley ri xuya ri Dios richin ri Moisés nquibij que nabey que nka-pe ri Cristo, 
ri Jun chaꞌon-pe y takon-pe roma ri Dios, ncꞌatzinej que nka-pe ri Elías? xquibij.

11 Y ri Jesús xbij cꞌa cheque: Ketzij vi que ri Elías npuꞌu nabey y nbün cꞌa 
ruchojmil ronojel ri cꞌo. 12 Pero yin ninbij cꞌa chive que ri Elías riꞌ xpuꞌu 
yan y man xquinabej tüj achique riꞌ. Xa juis xquibün-e chin. Achique ri 
xquirayij xquibün-e chin, quiriꞌ vi xquibün. Y quiriꞌ cꞌa chukaꞌ yin ri xinalüx 
chiꞌicojol, yecꞌo ri nyebanun chuve que nincꞌusaj pokonül, xbij ri Jesús.

13 Y cꞌateriꞌ cꞌa tok ri achibilaꞌ xkꞌax cheque que ri Jesús pariꞌ cꞌa ri Juan 
Bautista xchꞌo-vi.

Tok ri Jesús xucꞌachojrisaj jun alaꞌ cꞌo ri yabil epilepsia chirij
14 Tok ri Jesús y ri ye oxiꞌ rachibilaꞌ xeꞌapon-ka apeꞌ quimolon-quiꞌ juis ye 

qꞌuiy vinük, cꞌo cꞌa jun achi xka-pe riqꞌuin ri Jesús y xxuqueꞌ chuvüch. Ri achi 
xbij cꞌa chin ri Jesús: 15 Ajaf, tajoyovaj ruvüch ri nucꞌajol, roma rijaꞌ juis nutij 
pokon pa rukꞌaꞌ ri yabil rubiniꞌan epilepsia, y juis mul cꞌa tzaknük pa kꞌakꞌ 
y pa tak yaꞌ. 16 Xincꞌün-pe cꞌa richin xinyaꞌ chiquivüch ri avachibilaꞌ richin 
nquicꞌachojrisaj ta rijeꞌ, pero man nyetiquer tüj nquicꞌachojrisaj, xbij ri achi.

17 Y ri Jesús jariꞌ xbij: Man jun vinük chupan ri tiempo reꞌ ri ruyoꞌon ta 
ránima riqꞌuin ri Dios. Xa conojel ye satzinakiꞌ. ¿Rix ninuc que yin chi 
jumul nquicꞌujeꞌ iviqꞌuin? ¿Chi jumul ncꞌatzinej que nyixincochꞌ? Ticꞌamaꞌ 
cꞌa pe ri alaꞌ chereꞌ, xbij ri Jesús.

18 Ri Jesús richin xucꞌachojrisaj ri alaꞌ, xchapon chirij ri itzel espíritu 
richin que xrelesaj-e chiriꞌ riqꞌuin ri alaꞌ. Y ri alaꞌ jariꞌ xcꞌachoj. Xqꞌuis cꞌa 
e ri ruyabil chupan ri hora riꞌ roma xel-e ri itzel espíritu.

19 Y tok ri Jesús y ri rachibilaꞌ quiyon chic cꞌa yecꞌo, xepuꞌu ri achibilaꞌ 
xquicꞌutuj chin ri Jesús: ¿Achique cꞌa roma roj man xojtiquer tüj 
xkelesaj-e ri itzel espíritu? xquibij chin.

20 Y ri Jesús xbij cheque: Man xixtiquer tüj xivelesaj roma man iyoꞌon 
tüj ivánima jabel riqꞌuin ri Dios. Y ketzij vi cꞌa ri ninbij chive: Xa riqꞌuin 
ta baꞌ niyaꞌ ivánima riqꞌuin ri Dios, stapeꞌ (aunque) ta cachiꞌel jun vit 
ijaꞌ richin mostaza, xa riqꞌuin riꞌ, si rix nibij chin ri jun juyuꞌ reꞌ que 
tel-e chereꞌ y ticꞌo calaꞌ, ncꞌo-vi. Man jun cꞌa ri man ta nyixtiquer nibün, 
riqꞌuin niyaꞌ baꞌ ivánima riqꞌuin ri Dios. 21 Jacꞌa ri jun ruvüch espíritu reꞌ 
ntel, pero si rix nibün que man nyixvaꞌ tüj richin nibün orar, xbij cheque.

Ri Jesús nucamulij rubixic ri rucamic
22 Y tok ri Jesús y ri rachibilaꞌ yecꞌo chic cꞌa pa Galilea, xpuꞌu ri Jesús xbij 

cꞌa chic cheque ri rachibilaꞌ: Yin ri xinalüx chiꞌicojol, nquijach-vi pa quikꞌaꞌ 
ri vinük. 23 Nquicamsüs-vi cꞌa, pero pa rox kꞌij nquicꞌastüj-pe chiquicojol ri 
caminakiꞌ. Y tok ri rachibilaꞌ xcacꞌaxaj ri xbij ri Jesús, juis cꞌa xebison.

Ri Jesús xuyaꞌ chukaꞌ ri tumin richin pa racho ri Dios
24 Y ja tok ri Jesús y ri rachibilaꞌ xeꞌapon pa tinamit Capernaum, ri 

nyemolon ruchiꞌ ri tumin richin pa racho ri Dios, ri ncꞌatzinej que nquitoj 
conojel ri achiꞌaꞌ, xeꞌapon cꞌa chukaꞌ riqꞌuin ri Pedro y xquicꞌutuj chin: ¿Ri 
i-Maestro rix man nuyaꞌ tüj ri tumin richin pa racho ri Dios? xquibij.

25 Y ri Pedro xbij: Jaꞌ, nuyaꞌ.
Y tok ri Pedro xapon pa jay, nabey ri Jesús xbechꞌo-pe y xbij chin: 

Simón Pedro ¿achique na cꞌa ri nanuc rat? ¿Ri nimakꞌ tak autoridades 
chuvüch ri ruchꞌulef, achique cꞌa chok chin nquicꞌutuj-vi ri alcaval y ri 
impuestos? ¿Cheque ri quivinak rijeꞌ o xa cheque ri chꞌaka chic ri xa man 
ye quivinak tüj? xbij ri Jesús.

26 Y ri Pedro xbij cꞌa chin ri Jesús: Ri nimakꞌ tak autoridades xa cheque 
ri man ye quivinak tüj nquicꞌutuj-vi alcaval y ri impuestos, xbij.

Y ri Jesús jariꞌ xbij: Yin cꞌa riꞌ man nintoj tüj ri alcaval y ri impuestos, roma 
ja yin ri Alcꞌual. 27 Pero si xa man nkatoj tüj, riqꞌuin baꞌ man nkꞌax ta cheque 
achique roma tok man nkatoj tüj. Xa cabiyin cꞌa ka pa yaꞌ chutzꞌamic cür. Y ri 
nabey ri natzꞌom, tajakaꞌ cꞌa pa ruchiꞌ y chiriꞌ navil ri tumin ri ncꞌatzin richin 
nayaꞌ can cheque ri moloy-tumin richin pa racho ri Dios. Ri tumin cꞌa riꞌ nbün 
cꞌa richin nayaꞌ can ri avichin rat y ri vichin yin, xbij ri Jesús chin ri Pedro.

Ri nuchꞌutinirsaj-riꞌ, cꞌo rukꞌij

18  1 Y jariꞌ tok ri achibilaꞌ xejel-apu riqꞌuin ri Jesús, y xquicꞌutuj cꞌa 
chin: Tok ja chic ri Dios ri Jun ri nbün mandar pa kaviꞌ, ¿achique 

cꞌa ri más nim rukꞌij ncꞌujeꞌ cheke roj? xquibij.
2 Y ri Jesús jariꞌ tok xroyoj jun vit acꞌual y xuyaꞌ chiriꞌ pa quinicꞌajal. 

3 Cꞌateriꞌ rijaꞌ xbij cheque ri rachibilaꞌ: Ketzij cꞌa ninbij chive, si rix man 
nijül tüj ri inojibül, si man nyixoc tüj cachiꞌel jun vit acꞌual, man nyixoc 
tüj pa rukꞌaꞌ ri Dios. 4 Xaxe cꞌa ri nuchꞌutinirsaj-riꞌ cachiꞌel ri jun vit acꞌual 
reꞌ, jariꞌ ri más nim rukꞌij ncꞌujeꞌ chiquicojol ri yecꞌo pa rukꞌaꞌ ri Dios. 5 Ri 
yacayon vichin yin pa ránima y riqꞌuin quicot nucꞌul jun acꞌual, jun ri 
cachiꞌel reꞌ, man xe tüj nucꞌul ri acꞌual, xa nquirucꞌul yin chukaꞌ.

Juyaꞌ ruvüch ri vinük ri nbanun chin jun chic que nmacun
6 Si cꞌo ta jun coꞌol ri nquitaken y npuꞌu ta jun vinük y nbün chin ri 

jun coꞌol riꞌ que ntzak pa mac, man utz tüj ri nbün. Romariꞌ ri vinük 

ri nunucun que nbün ri itzel riꞌ, más ta utz chin rijaꞌ que ximox ta jun 
nimalüj abüj chin queꞌen chukul y nyetorix can pa jun nimalüj yaꞌ ri juis 
nim rupan. 7 Cꞌayuf quibanun ri vinük yecꞌo chuvüch ri ruchꞌulef roma 
yecꞌo ri nyebanun cheque que nyemacun. Cꞌo-vi cꞌa que quiriꞌ ncꞌulachitüj 
chuvüch ri ruchꞌulef. Pero ri cꞌuluman que juis juyaꞌ ruvüch ja ri vinük ri 
nbanun chin jun chic que nmacun.

8 Xa roma cꞌa riꞌ si jun akꞌaꞌ o jun avakün ri nbanun chave que 
ncamacun, xa man tabün chic quiriꞌ. Tabanaꞌ chin cachiꞌel nachoy y 
natorij-e. Roma más utz que xaxe jun akꞌaꞌ o jun avakün cꞌo y ncatoc 
chupan ri cꞌaslen ri man nqꞌuis tüj, que chuvüch ta caꞌiꞌ akꞌaꞌ y caꞌiꞌ 
avakün cꞌo y xa que tzꞌaküt ncabetorix can chupan ri kꞌakꞌ ri man jun 
bey nchup. 9 Y chukaꞌ si xa jun cheque ri runakꞌ-avüch nbanun chave que 
ncamacun, xa man tabün chic quiriꞌ. Tabanaꞌ chin cachiꞌel navelesaj y 
natorij-e. Roma más utz que xaxe jun runakꞌ-avüch cꞌo y ncatoc chupan 
ri cꞌaslen ri man nqꞌuis tüj, que chuvüch ta caꞌiꞌ runakꞌ-avüch cꞌo y xa que 
tzꞌaküt ncabetorix can chupan ri kꞌakꞌ.

Jun ejemplo pariꞌ jun oveja satznük can
10 Man cꞌa queꞌivetzelaj ri vinük ri man jun oc quikꞌij, roma rijeꞌ ye chajin 

coma ángeles. Y yin ninbij cꞌa chive que ri chajinelaꞌ quichin rijeꞌ chi jumul 
cꞌa nyetiquer nyeꞌapon chilaꞌ chicaj riqꞌuin ri Nataꞌ. 11 Y yin ri xinalüx 
chiꞌicojol, xinpuꞌu-vi cꞌa chiquicanoxic y chiquicolic ri yecꞌo pa mac.

12 Quixnucun cꞌa jabel roma ri ninbij chive. Si jun achi yecꞌo ta jun 
ciento ru-ovejas y nsatz ta can jun tok nyeberuyukꞌuj, ¿man nyeruyaꞌ tüj 
can baꞌ ri chꞌaka chic ru-ovejas, y nbe pa tak juyuꞌ chucanoxic ri jun ri 
satznük can? 13 Y stapeꞌ (aunque) ri achi riꞌ cꞌa yecꞌo na ri chꞌaka chic ru-
ovejas ri man xesatz tüj, yin ninbij que rijaꞌ más cꞌa nquicot ránima riqꞌuin 
ri jun ru-oveja ri satznük can, si nyerila-pe. 14 Quiriꞌ cꞌa chukaꞌ nbanatüj 
riqꞌuin ri aj-chicaj Itataꞌ, man rurayibül tüj cꞌa rijaꞌ que nsatz ta can jun 
vinük chupan ri mac, stapeꞌ (aunque) ta ri vinük riꞌ man jun oc rukꞌij.

Tijonic pariꞌ ri cuyubül-mac
15 Si cꞌo cꞌa jun a-hermano cꞌo itzel ri nbün chave, cabiyin riqꞌuin y 

pa ruyon tabij cꞌa chin. Y si ri a-hermano riꞌ nracꞌaxaj ri nabij chin, 
xachꞌacon-vi cꞌa riꞌ. 16 Jacꞌa si xa man ncaracꞌaxaj tüj, queꞌacꞌuaj cꞌa jun 
o ye caꞌiꞌ chic, richin que chiquivüch rijeꞌ tok nabij chin ri a-hermano 
que man utz tüj rubanun. Richin quiriꞌ rix caꞌiꞌ o rix oxiꞌ cꞌa ri rixcꞌo 
tok nbanatüj ronojel riꞌ. 17 Y si ri a-hermano man nracꞌaxaj tüj riqꞌuin ri 
xibij rix chin, cꞌateriꞌ rat ri rubanun ri itzel chave tabij cheque conojel 
ri hermanos nquimol-quiꞌ. Y tok bin chic chin coma ri hermanos y man 
riqꞌuin tüj riꞌ man nutakej tüj tzij, richin tunaꞌ que man utz tüj ri xbün, 
tibanaꞌ cꞌa chin que man ivachibil tüj chic.

18 Y ketzij vi cꞌa que yin ninyaꞌ can vuchukꞌaꞌ pan ikꞌaꞌ. Y romariꞌ utz vi 
cꞌa ntzꞌet chilaꞌ chicaj, tok rix nitzꞌapij o nijük jun bey chiquivüch ri vinük.

19 Chukaꞌ ninbij chive: Si chuvüch ri ruchꞌulef yecꞌo ye caꞌiꞌ hermanos ri 
junan quivüch chin que nquicꞌutuj achique na chin ri Dios, ri Nataꞌ Dios 
ri cꞌo chilaꞌ chicaj nbün cꞌa ri ncꞌutux chin coma ri ye caꞌiꞌ riꞌ. 20 Roma 
apeꞌ na cꞌa ri quimolon-quiꞌ caꞌiꞌ o ye oxiꞌ, si pa nubiꞌ yin quimolon-vi-quiꞌ, 
yincꞌo cꞌa pa quinicꞌajal, xbij ri Jesús.

21 Y jariꞌ tok xjel-apu ri Pedro riqꞌuin ri Jesús y xbij chin: Ajaf, si jun nu-
hermano chi jumul nbün itzel chuve, ¿Jaruꞌ cꞌa mul cꞌuluman que nincuy 
rumac? ¿Jun siete mul cꞌuluman que nincuy rumac? xbij ri Pedro chin ri 
Jesús.

22 Jacꞌa ri Jesús xbij chin ri Pedro: Yin man ninbij tüj cꞌa chave que siete mul 
ri cꞌuluman que nacuy rumac jun a-hermano ri cꞌo itzel nbün chave. Yin ninbij 
cꞌa chave que ri rumac ri a-hermano cꞌuluman que nacuy setenta mul siete.

Jun ejemplo pariꞌ ri samajel ri man xucuy tüj jun rachibil
23 Roma chupan ri aj-chicaj gobierno, nbanatüj cꞌa cachiꞌel ri xbanatüj roma jun 

rey. Ri rey reꞌ xrajoꞌ cꞌa nuchojmirsaj jaruꞌ quicꞌas chiquijujunal ri rusamajelaꞌ. 
24 Y tok ri rey riꞌ xutzꞌom cꞌa ruchojmirsasic, cꞌo cꞌa jun rusamajel xbepabüx 
chuvüch y ri samajel reꞌ colopeꞌ cꞌo jun lajuj millón quetzales rucꞌas. 25 Roma 
cꞌa ri samajel riꞌ man ntiquer tüj nutoj ri rucꞌas ri rubanun, ri rey xbij cꞌa que 
ticꞌayix ri rusamajel rachibilan ri rixjayil y ri ye calcꞌual. Y chukaꞌ quecꞌayix ri 
ru-cosas richin ri cajil ntajox chuvüch ri cꞌas. 26 Jariꞌ tok ri samajel xxuque-ka 
cꞌa pan ulef chuvüch ri rey, y juis cꞌa nucꞌutuj favor chin. Ri samajel nubilaꞌ cꞌa 
chin ri rey: Tabanaꞌ favor quinavoyobej chic baꞌ más. Yin nintoj cꞌa chave ronojel 
ri nucꞌas, xbij rijaꞌ. 27 Y ri rey ri rajaf ri samajel riꞌ, juis vi cꞌa xujoyovaj ruvüch ri 
rusamajel juis qꞌuiy rucꞌas, romariꞌ xucuy ri rucꞌas y man jun xbün chin. 28 Jacꞌa 
tok colotajnük chic e ri samajel riꞌ, xberucꞌuluꞌ cꞌa pe jun chic samajel ri banayun 
jun kajoꞌn riqꞌuin. Ri kajoꞌn cꞌa ri rubanun ri jun rachibil riꞌ, man cachiꞌel tüj cꞌa ri 
rucꞌas rijaꞌ, xa colopeꞌ jun cien quetzales. Man riqꞌuin tüj riꞌ, rijaꞌ xutzꞌom chukul 
y nutzꞌapij yan cꞌa ruxlaꞌ, y nbij cꞌa chin: Tatojo-pe ri cꞌas abanun viqꞌuin, nbij cꞌa 
chin. 29 Y ri rachibil pa samaj jariꞌ xxuque-ka chuvüch, y juis cꞌa nucꞌutuj favor 
chin. Nbij cꞌa: Quinavoyobej chic cꞌa baꞌ y yin nintoj ronojel chave, xbij. 30 Jacꞌa ri 
achi samajel achique chok qꞌuin banun-vi ri cꞌas, man xkaꞌ tüj chin ri xbix chin y 
romariꞌ xbe pa juzgado y xberuyaꞌ can pa cárcel, richin que tutzꞌetaꞌ cꞌa achique 
rubanic nbün richin nutoj can ri rucꞌas, richin ncolotüj-pe. 31 Y ri chꞌaka chic 
cachibil pa samaj tok xquitzꞌet ronojel ri xbanatüj, xpuꞌu-vi cꞌa bis pa cánima. Y 
rijeꞌ xebe cꞌa riqꞌuin ri rey ri cajaf y xbequitzijoj cꞌa ronojel ri xbün ri jun samajel 
riqꞌuin ri jun chic. 32 Y ri rey, ri cajaf, jariꞌ xutük royoxic ri samajel ri man utz tüj 
xbün, y xbij cꞌa chin: Rat, xa rat jun itzel nusamajel. Yin xincuy ronojel ri nimalüj 
acꞌas, roma quiriꞌ ri cꞌutunic xabün chuve. 33 ¿Man ja tüj comi riꞌ ri cꞌuluman que 
xabün ta rat chukaꞌ riqꞌuin ri avachibil pa samaj, cachiꞌel ri xinbün yin aviqꞌuin 

  SAN MATEO 18

El Nuevo Testamento en Cakchiquel Oriental de Guatemala, 2a ed., © 2012, Wycliffe Bible Translators, Inc.



48

que xinjoyovaj avüch? 34 Y jariꞌ ri rey ri cajaf ri samajelaꞌ, roma xcatüj royoval 
xujüch cꞌa e ri itzel rusamajel pa quikꞌaꞌ ri achiꞌaꞌ ri nyebetzꞌapin can pa cárcel, y 
chiriꞌ nban chin que nucꞌusaj pokonül tok cꞌa ntojtüj can ronojel ri rucꞌas.

35 Quiriꞌ cꞌa nbün ri Nataꞌ Dios ri cꞌo chilaꞌ chicaj iviqꞌuin rix, si man 
riqꞌuin tüj ronojel ivánima nicuy quimac ri i-hermanos tok cꞌo itzel 
nquibün chive, xbij ri Jesús.

Ri vinük ye culan man utz tüj nquijüch-quiꞌ

19  1 Y tok ri Jesús xtaneꞌ chubixic ri tzij riꞌ, xbe cꞌa ye rachibilan ri 
rachibilaꞌ, xuyaꞌ can cꞌa ri lugar riꞌ, ri rubiniꞌan Galilea. Rijaꞌ xbe 

cꞌa calaꞌ pa ruchꞌulef Judea, y xcꞌo cꞌa lojcꞌan chin ri rakün-yaꞌ rubiniꞌan 
Jordán. 2 Rijaꞌ juis cꞌa ye qꞌuiy vinük ri xetzekleben richin chiriꞌ, y yecꞌo 
cꞌa chukaꞌ ri xerucꞌachojrisaj.

3 Y jariꞌ tok yecꞌo achiꞌaꞌ fariseos ri xeꞌapon riqꞌuin, richin que nquiyaꞌ 
ta pa cꞌayuf ri Jesús y ntzak ta pa quikꞌaꞌ. Y romariꞌ xquicꞌutuj cꞌa chin: 
¿Jun achi cꞌuluman nujüch-riꞌ riqꞌuin ri rixjayil roma achique na ri 
nquicꞌulachij? Quiriꞌ ri xquicꞌutuj rijeꞌ.

4 Pero ri Jesús xbij cꞌa cheque ri achiꞌaꞌ riꞌ: ¿Man itzꞌeton tüj cꞌa rix chupan ri 
rutzij ri Dios ri nbij-vi que ri Dios ja pa rutzꞌuquic pe tok pa cꞌulaj xerubün y 
man ruyon tüj jun? Man ruyon tüj cꞌa ri achi, y chukaꞌ man ruyon tüj ri ixok. 
5 ¿Chukaꞌ man itzꞌeton tüj ri tzij ri nbin que romariꞌ ri achi man quiqꞌuin tüj 
chic rute-rutataꞌ ncꞌuje-vi? Xa riqꞌuin cꞌa ri rixjayil ncꞌuje-vi, y chi caꞌiꞌ xa jun cꞌa 
nquibün. Quiriꞌ nbij ri rutzij ri Dios. 6 Y romariꞌ tok quicꞌuan chic quiꞌ, man chic 
ye caꞌiꞌ ta cꞌa vinük, man quiriꞌ tüj, xa jun chic cꞌa ri quibanun. Roma cꞌa riꞌ ri 
ye tunun chic roma ri Dios, man tubün ri vinük que nyeruchꞌür, xbij ri Jesús.

7 Y ri achiꞌaꞌ fariseos xquicꞌutuj cꞌa chin ri Jesús: Si man cꞌuluman tüj 
que quiriꞌ nban, ¿achique cꞌa roma tok ri Moisés xbij que jun achi, xaxe 
tubanaꞌ jun vuj richin jachojriꞌil chin ri rixjayil y tuyaꞌ can?

8 Y ri Jesús xbij cꞌa cheque ri achiꞌaꞌ riꞌ: Cachiꞌel cꞌa covirnük ri ivánima rix 
chupan ri man utz tüj, quiriꞌ cꞌa chukaꞌ xcꞌulachitüj ojer can, pa ru-tiempo 
ri Moisés. Xa romariꞌ tok rijaꞌ xuyaꞌ kꞌij que utz nban ri jachojriꞌil riqꞌuin ri 
rixjaylonel. Y stapeꞌ (aunque) pa rutzꞌuquic pe, man quiriꞌ tüj xbanatüj. 9 Yin 
ninbij-vi cꞌa chive que achique na achi ri nujüch-riꞌ riqꞌuin ri rixjayil y xa man 
roma tüj ri ixok nucanoj jun chic achi, si ri achi riꞌ nucꞌün-pe jun chic ixok, ri achi 
riꞌ nmacun chuvüch ri Dios. Y si cꞌo cꞌa jun achi ri nucꞌuan chin ri ixok ri jachon 
can roma ri rachijil, chukaꞌ ri achi riꞌ nmacun chuvüch ri Dios, xbij ri Jesús.

10 Y ri achibilaꞌ xquibij cꞌa chin ri Jesús: Si jun achi chijumul ximil riqꞌuin 
ri rixjayil, más ta utz chin ri achi que man ta cꞌo rixjayil, xquibij rijeꞌ.

11 Y ri Jesús jariꞌ tok xbij cheque ri rachibilaꞌ: Man conojel tüj cꞌa ri jabel 
ta rucꞌulic nquibün chin ri tzij ri xinbij, roma man cheque tüj conojel 
yoꞌon-vi kꞌij que quiriꞌ ta nquibün can y man ta nyecꞌuleꞌ. 12 Y yecꞌo na vi 
achiꞌaꞌ pa calaxic pe riqꞌuin ri quiteꞌ tok xkꞌalajin yan que man nquicanoj 

tüj ixok. Yecꞌo chukaꞌ achiꞌaꞌ ri ye quiriꞌ, pero xa roma ri banun cheque 
coma ri akꞌomanelaꞌ. Y yecꞌo chukaꞌ achiꞌaꞌ ri ye quiriꞌ, pero xa quiqꞌuin 
rijeꞌ xpuꞌu-vi que man nquicanoj tüj ixok, richin que nyesamüj jabel pa 
rusamaj ri Dios y nyequitoꞌ ri nyeꞌoc pa rukꞌaꞌ ri Dios. Ri jun cꞌa ri nunaꞌ 
que ntiquer nbün que man ncꞌuleꞌ tüj, man cꞌa ticꞌuleꞌ, xbij ri Jesús.

Ri Jesús nyerujoꞌ chukaꞌ ri acꞌualaꞌ
13 Y yecꞌo cꞌa acꞌualaꞌ ri xeꞌucꞌuꞌüx-apu chuvüch ri Jesús, richin que 

rijaꞌ tuyaꞌ rukꞌaꞌ pa quiviꞌ y tucꞌutuj chukaꞌ ri ru-favor ri Dios pa quiviꞌ ri 
acꞌualaꞌ riꞌ. Pero ri rachibilaꞌ xa xquibij cheque ri vinük que man tiquibün 
quiriꞌ. 14 Pero ri Jesús xa xbij cꞌa cheque ri rachibilaꞌ: Tiyaꞌ kꞌij richin que 
ri acꞌualaꞌ nyepuꞌu cꞌa viqꞌuin yin, y man queꞌikꞌüt. Roma ri nyeꞌoc pa 
rukꞌaꞌ ri Dios, xaxe ri ye cachiꞌel ri acꞌualaꞌ.

15 Y tok ri Jesús rucꞌutun chic cꞌa ri utzilüj sipanic ri nspaj-pe ri Dios y 
xuyalaꞌ can rukꞌaꞌ pa quiviꞌ ri acꞌualaꞌ, rijaꞌ xbe, xuyaꞌ cꞌa can ri lugar riꞌ.

Ri alaꞌ beyon ri xchꞌo riqꞌuin ri Jesús
16 Y cꞌo cꞌa jun ri xapon riqꞌuin ri Jesús y xbij: Rat ri utzilüj Maestro tabij 

cꞌa chuve: ¿Achique cꞌa chi utz ri cꞌuluman ta que ninbün yin richin quiriꞌ 
ncꞌujeꞌ ta nucꞌaslen ri man nqꞌuis tüj? xbij rijaꞌ.

17 Y ri Jesús xbij chin: ¿Achique cꞌa roma tok nabij utz chuve yin? Roma man 
jun vinük ri utz ta, xaxe cꞌa Jun ri utz y riꞌ ja ri Dios. Si rat najoꞌ cꞌa ncatapon 
chupan ri cꞌaslen ri man nqꞌuis tüj, queꞌatakej cꞌa ri mandamientos, xbij chin.

18 Y xpuꞌu ri alaꞌ ri apon chic riqꞌuin ri Jesús xucꞌutuj cꞌa: ¿Achique chi 
mandamientos riꞌ? xbij.

Y ri Jesús xbij chin: Ri mandamiento riꞌ ja ri man cacamsan. Rat achi ri 
cꞌo avixjayil man tacanoj jun chic ixok, man catelekꞌ, man tatzꞌuc tzij chirij 
jun chic vinük. 19 Chukaꞌ tayaꞌ quikꞌij ri ate-atataꞌ. Y cachiꞌel najo-ka-aviꞌ rat, 
quiriꞌ cꞌa chukaꞌ queꞌajoꞌ ri chꞌaka chic. Ja mandamiento riꞌ, xbij ri Jesús.

20 Y ri alaꞌ xbij cꞌa chin ri Jesús: Yin cꞌa coꞌol tok nubanun-pe ronojel riꞌ. 
¿Achique ta cꞌa ri chꞌaka chic ri man nubanun tüj? xbij rijaꞌ.

21 Y ri Jesús xbij cꞌa chin: Richin natzꞌakatisaj cꞌa rubanic ronojel, xaxe 
chic cꞌa jun ri man abanun tüj. Man atalun tüj ri abeyomal chiquivüch ri 
vinük ri manak quichajin. Queꞌacꞌayij cꞌa can ri achajin y ri rajil tataluj 
chiquivüch ri vinük ri manak quichajin, richin quiriꞌ ncꞌujeꞌ abeyomal 
chilaꞌ chicaj. Y catampe cꞌa viqꞌuin y quinatzeklebej, xbij ri Jesús.

22 Tok ri alaꞌ xracꞌaxaj cꞌa ri tzij ri xbij ri Jesús, nbison ránima xtzolij-e, 
roma juis ri beyomül ri ruchajin y man nrajoꞌ tüj ntel-e pa rukꞌaꞌ.

23 Jariꞌ tok ri Jesús xbij cheque ri rachibilaꞌ: Vocomi ninbij-vi cꞌa chive que ketzij 
vi que juis cꞌayuf que jun ri juis beyomül cꞌo riqꞌuin ntoc ta pa rukꞌaꞌ ri Dios. 24 Xa 
más man cꞌayuf tüj que ncꞌo ri jun chico rubiniꞌan camello chupan ri vit jul cꞌo 
chirachük jun bak, que chuvüch jun beyon ntoc ta pa rukꞌaꞌ ri Dios, xbij ri Jesús.

25 Y tok ri rachibilaꞌ ri Jesús xcacꞌaxaj ri tzij riꞌ, xeꞌ xquicaꞌyej. Y nquibilaꞌ 
cꞌa chiquivüch: Si cachiꞌel ri nbij, quiriꞌ, man jun ncolotüj, nquibij cꞌa.

26 Ri Jesús xerutzꞌet-apu ri rachibilaꞌ y xbij cheque: Man tinuc quiriꞌ. Ri 
vinük man nyetiquer tüj nquicol-quiꞌ, jacꞌa ri Dios ronojel ntiquer nbün, 
xbij cheque.

27 Y jariꞌ tok ri Pedro xbij cꞌa chin ri Jesús: Rat avetaman que roj 
kayoꞌon can ronojel ri kachajin, richin quiriꞌ rat katzekleben. ¿Y achique 
cꞌa ri nkacꞌul roj romariꞌ?

28 Ri Jesús xbij cꞌa: Ketzij cꞌa ninbij chive que tok napon ri tiempo tok 
ronojel cꞌacꞌaꞌ chic rubanic, yin ri xinalüx chiꞌicojol cꞌo chic cꞌa nukꞌij y 
nquitzꞌuyeꞌ pa jun chꞌacüt richin ninbün juzgar. Y jariꞌ chukaꞌ tok rix ri 
xixtzekleben vichin, nyixtzꞌuyeꞌ pa doce chꞌacüt richin nibün juzgar pa 
quiviꞌ ri doce tak tinamit rubanun ri nimalüj tinamit Israel. 29 Y achique 
na vinük ri voma cꞌa yin ruyoꞌon can racho, runimal o ruchakꞌ ye alaboꞌ y 
xtaniꞌ, rute-rutataꞌ, rixjayil, ralcꞌual o rulef, qꞌuiy cꞌa ri nucꞌul, pa ciento mul 
cꞌa más qꞌuiy ri nucꞌul. Y nrichinaj chukaꞌ rucꞌaslen ri man nqꞌuis tüj. 30 Y ye 
qꞌuiy cꞌa ri juis quikꞌij vocomi, napon ri kꞌij tok manak chic quikꞌij ncꞌujeꞌ. Y 
ye qꞌuiy ri xa manak quikꞌij ri vocomi, napon ri kꞌij tok ncꞌujeꞌ vi quikꞌij.

Ri samajelaꞌ ri junan cajil xquicꞌul

20  1 Ri nbün jun achi ri tataꞌaj pa jun jay que xel-e ri cumaj yan 
chiquicanoxic samajelaꞌ, richin nyerutük pa rulef ri ruticon uva 

chuvüch, junan cꞌa riqꞌuin tok ri vinük nyeꞌoc pa rukꞌaꞌ ri Dios. 2 Tok ri achi 
riꞌ xeril cꞌa ri rusamajelaꞌ y chꞌovinük chic quiqꞌuin que nuya-vi jun tumin 
cheque, ri rajil jun kꞌij rusamaj jun samajel, cꞌateriꞌ cꞌa xerutük chusamajisic 
ri rulef ri ruticon ruvüch riqꞌuin uva. 3 Colopeꞌ pa las nueve ri saker yan riꞌ, 
rijaꞌ xel chic e jun bey y xerutzꞌet cꞌa chiriꞌ pa cꞌayibül que yecꞌo samajelaꞌ ri 
man quilon tüj quisamaj. 4 Rijaꞌ xapon quiqꞌuin y xchꞌo cheque. Rijaꞌ xbij cꞌa 
cheque: ¿Nijoꞌ isamaj? Roma si nijoꞌ, quixbiyin cꞌa chukaꞌ rix quixbesamüj pa 
vulef nuticon uva chuvüch, y yin ninyaꞌ cꞌa chive ri cꞌuluman que nichꞌüc, xbij 
cheque. Y ri samajelaꞌ riꞌ xebe na vi pa samaj. 5 Ri tataꞌaj cꞌa ri rajaf ri ulef, 
quiriꞌ cꞌa chukaꞌ ri xbanalaꞌ quiqꞌuin ri chꞌaka chic samajelaꞌ ri xeril tok xel-e 
pa nicꞌaj-kꞌij y pa las tres ri xkakꞌij. Rijaꞌ xerutük cꞌa ri samajelaꞌ pa rusamaj y 
xbij cheque que nuya-vi cꞌa cheque ri cꞌuluman que nquichꞌüc. 6 Y pa las cinco 
ri xkakꞌij rijaꞌ xel-e jun bey chic y xeberilaꞌ cꞌa pe chꞌaka chic samajelaꞌ. Y rijaꞌ 
xbij cꞌa cheque ri samajelaꞌ riꞌ: ¿Achique cꞌa roma tok man ivilon tüj e isamaj y 
que jun kꞌij ri rixcꞌo chereꞌ? xbij cheque. 7 Y ri samajelaꞌ riꞌ xquibij cꞌa: Man jun 
xyoꞌon kasamaj, xquibij. Y ri tataꞌaj rajaf ri ulef xbij cꞌa cheque ri samajelaꞌ riꞌ: 
Quixbesamüj cꞌa chukaꞌ rix pa vulef ri nuticon uva chuvüch y ninyaꞌ cꞌa chive 
ri jaruꞌ cꞌuluman que nichꞌüc, xbij cheque. Y ri samajelaꞌ riꞌ xebe na vi pa samaj.

8 Ja tok xka-ka ri kꞌij, xpuꞌu ri rajaf ri ulef tiquil uva chuvüch, xbij cꞌa chin ri 
ucꞌuey quichin ri rusamajelaꞌ: Queꞌavoyoj-pe conojel ri samajelaꞌ y queꞌatojo-e. 

SAN MATEO 19 ,  20  

El Nuevo Testamento en Cakchiquel Oriental de Guatemala, 2a ed., © 2012, Wycliffe Bible Translators, Inc.



51

Nabey cꞌa nyeꞌavoyoj-pe ri samajelaꞌ xeka-pe pa ruqꞌuisbül, y ja ri samajelaꞌ ri 
xeka-pe pa nabey jariꞌ ri nyeruqꞌuisibej can, xbij rijaꞌ. 9 Tok ri samajelaꞌ ri xeꞌoc pa 
samaj pa las cinco ri xkakꞌij, xeꞌapon richin nyequicꞌulu-pe ri cajil, jun tumin rajil 
jun kꞌij rusamaj jun samajel cꞌa ri xquicꞌulula-pe, roma quiriꞌ ri rurayibül ri rajaf 
ri ulef, que nuyaꞌ cheque. 10 Y tok xeꞌapon cꞌa ri samajelaꞌ ri xeꞌoc pa samaj nabey, 
richin nyequicꞌulu-pe ri cajil, xquinuc que rijeꞌ más qꞌuiy cajil nquicꞌul chiquivüch 
ri chꞌaka chic ri xa man jun kꞌij tüj ri xesamüj. Jacꞌa tok xquicꞌul ri cajil, cꞌateriꞌ 
cꞌa xquitzꞌet que rijeꞌ chukaꞌ xa ri mismo jun tumin ri cajil xquicꞌul. 11 Tok ri 
samajelaꞌ riꞌ xquicꞌul ri cajil y xquitzꞌet que junan ri xquicꞌul quiqꞌuin ri chꞌaka, 
xquichꞌojij cꞌa ri cajil. 12 Ri samajelaꞌ riꞌ nquibij cꞌa: Ri ruqꞌuisbül tak samajelaꞌ ri 
xeꞌoc pa samaj, ri xa jun hora oc xesamüj, junan xabün cheque kiqꞌuin roj, tok 
roj jun kꞌij ri xojsamüj y xojcꞌujeꞌ chukaꞌ chuxeꞌ ri rukꞌakꞌal ri kꞌij, nquibij cꞌa. 13 Y 
ri tataꞌaj rajaf ri samaj xbij cꞌa chin jun cheque ri samajelaꞌ riꞌ: Riqꞌuin ri junan 
xentoj ri chꞌaka chic samajelaꞌ man jun itzel xinbün chave rat. Roma aviqꞌuin rat 
xa roj canajnük cꞌa can que jun tumin chin rajil jun rusamaj jun samajel ri ninyaꞌ 
chave. ¿Nka-pe chiꞌacꞌuꞌx? 14 Vocomi rat xaxe cꞌa tacꞌuaj la avajil y utz ncabe. Y ja 
cheque ri samajelaꞌ ri cꞌa pa ruqꞌuisbül xeꞌoc pa samaj, pa vánima cꞌa yin xpuꞌu-
vi tok xinya-e ri cajil cachiꞌel ri avajil rat. 15 Roma ronojel ri cꞌo viqꞌuin yin, pa 
nukꞌaꞌ cꞌa yin cꞌo-vi richin ninbün achique ri ninjoꞌ ninbün riqꞌuin. ¿O rat xa itzel 
nanaꞌ chuve tok yin xa ja ri utz ninbün? xbij rijaꞌ. 16 Ri ejemplo reꞌ nukꞌalajrisaj 
cꞌa achique rubanic ri tzij: Ye qꞌuiy cꞌa ri juis quikꞌij vocomi, napon cꞌa jun kꞌij tok 
manak chic quikꞌij ncꞌujeꞌ. Y ye qꞌuiy ri xa manak quikꞌij ri vocomi, napon jun kꞌij 
tok ncꞌujeꞌ quikꞌij. Y stapeꞌ (aunque) ye qꞌuiy ri nyeꞌoyox, man conojel tüj cꞌa ri 
nyechaꞌtüj richin ncꞌujeꞌ quikꞌij. Quiriꞌ xbij ri Jesús.

Ri Jesús nukꞌalajrisaj jun bey chic que ncamsüs
17 Ri Jesús y ri doce rachibilaꞌ y ri chꞌaka chic vinük ye benük quiqꞌuin, 

quitzꞌamon-e ri bey nbe pa tinamit Jerusalén. Y jariꞌ tok ri Jesús 
xeruchꞌür-e baꞌ ri rachibilaꞌ roma cꞌo cꞌa ri nrajoꞌ nbij cheque. 18 Rijaꞌ xbij 
cꞌa: Rix ivetaman que pa tinamit Jerusalén katzꞌamon-vi-e bey, y ja chiriꞌ 
apeꞌ nquijach-vi-e yin ri xinalüx chiꞌicojol. Nquijach-e pa quikꞌaꞌ ri más 
nimalüj tak sacerdotes y ri etamanelaꞌ chin ri ley ri xuyaꞌ ri Dios richin 
ri Moisés. Y rijeꞌ nquibij cꞌa que tika-ka ri camic pa nuviꞌ. 19 Y chukaꞌ 
yinquijüch-e pa quikꞌaꞌ vinük ri xa man ye israelitas tüj. Y ri vinük man 
ye israelitas tüj yinquitzeꞌej, yinquichꞌey y cꞌateriꞌ yinquibajij chuvüch ri 
cruz richin nquicom. Pero pa rox kꞌij nquicꞌastüj-pe.

Tok ri quiteꞌ ri Jacobo y ri Juan xapon riqꞌuin ri Jesús
20 Y ri ye caꞌiꞌ rachibilaꞌ ri Jesús ri ye rucꞌajol ri achi rubiniꞌan Zebedeo, 

xejel-apu riqꞌuin ri Jesús, cachibilan ri quiteꞌ. Y ri quiteꞌ xxuqueꞌ cꞌa ka 
chuvüch ri Jesús richin que nucꞌutuj jun favor chin. 21 Ri Jesús xbij cꞌa 
chin ri teꞌej riꞌ: ¿Achique cꞌa ri najoꞌ? xbij chin.

Y ri ixok xbij cꞌa chin ri Jesús: Yin ninjoꞌ cꞌa que tok rat nabün mandar, 
tabanaꞌ cꞌa que ri caꞌiꞌ val reꞌ nyetzꞌuyeꞌ ta apu aviqꞌuin, jun ta cꞌa pan 
avajquikꞌaꞌ (pan a-derecha) y jun ta pan axocon (pan a-izquierda). 
Tabanaꞌ cheque que ncꞌujeꞌ ta quikꞌij, xbij rijaꞌ.

22 Y jariꞌ tok ri Jesús xbij: Rix man ivetaman tüj cꞌa que cꞌayuf chive ri 
nicꞌutuj. Y romariꞌ yin nincꞌutuj cꞌa chive vocomi: ¿Nicochꞌ rix cachiꞌel ri 
nban chuve yin? ¿Y nicochꞌ chukaꞌ rix jun pokonül cachiꞌel ri nka-ka-pe 
pa nuviꞌ yin?, xbij ri Jesús.

Y ri caꞌiꞌ achibilaꞌ ri ye ral ri ixok xquibij cꞌa: Nkacochꞌ, xquibij chin ri Jesús.
23 Y ri Jesús xbij chic cꞌa cheque: Ketzij vi cꞌa que rix nicochꞌ na vi 

cachiꞌel ri nban chuve yin. Chukaꞌ nicochꞌ jun pokonül cachiꞌel ri nka-
ka-pe pa nuviꞌ yin. Xa jacꞌa ri nibij, que rix nijoꞌ que jun ntzꞌuyeꞌ pa 
vajquikꞌaꞌ (pa nu-derecha) y jun pa nuxocon (pa nu-izquierda), riꞌ man pa 
nukꞌaꞌ tüj cꞌa yin cꞌo-vi richin que ninyaꞌ chive. Roma ri nicꞌutuj rix, riꞌ xa 
quichin chic cꞌa ri nbij ri Nataꞌ que utz que nyetzꞌuyeꞌ chiriꞌ, xbij ri Jesús.

24 Y ja tok ri lajuj (diez) chic rachibilaꞌ xcacꞌaxaj ri xbitüj, xpuꞌu cꞌa coyoval 
cheque ri ye caꞌiꞌ achibilaꞌ ri quichꞌak-quiꞌ. 25 Jariꞌ tok ri Jesús xeroyoj ri rachibilaꞌ 
y xbij cꞌa cheque: Yin ninbij que rix jabel ivetaman que chereꞌ chuvüch ri 
ruchꞌulef ri tak achiꞌaꞌ ri nquibün mandar, roma yecꞌo cꞌa ri vinük pa quikꞌaꞌ, 
romariꞌ nquinaꞌ que ja rijeꞌ ri ye cajaf. Xaxe cꞌa ri cꞌo quikꞌij ri nyebin ri ncꞌatzinej 
que nban. 26 Jacꞌa chiꞌicojol rix man quiriꞌ tüj. Roma ri nrajoꞌ cꞌa ncꞌujeꞌ rukꞌij 
chive rix, ncꞌatzin que nuna-ka-riꞌ que xa manak rukꞌij y tuchꞌutinirsaj-riꞌ richin 
nusuj-riꞌ chubanic achique na samaj. 27 Si jun cꞌa chive rix nrajoꞌ que ja rijaꞌ ri 
nabey y cꞌo ta rukꞌij, tunaꞌ cꞌa riꞌ que xa manak rukꞌij y tuchꞌutinirsaj-riꞌ richin 
que nusuj-riꞌ chubanic achique na samaj. 28 Ncꞌatzinej cꞌa que nbün cachiꞌel 
ri ninbün yin, ri xinalüx chiꞌicojol. Yin man ninpokonaj tüj nquisamüj coma 
ri chꞌaka, roma richin riꞌ tok xinpuꞌu, y man nquipuꞌu tüj cꞌa richin que yecꞌo 
chꞌaka chic nyebanun-pe ri ninbij cheque. Ja yin ri nquibanun ri samaj, y ja yin 
ri nquiyoꞌon ri nucꞌaslen richin quiriꞌ ye qꞌuiy ri nyecolotüj, xbij ri Jesús.

Ri Jesús nyerucꞌachojrisaj caꞌiꞌ moyiꞌ
29 Ri Jesús y ri rachibilaꞌ jariꞌ tok nquiyaꞌ can ri tinamit rubiniꞌan Jericó, 

y ye juis cꞌa ye qꞌuiy vinük ri ye tzekleben-e. 30 Jariꞌ tok ye caꞌiꞌ moyiꞌ ye 
tzꞌuyul chuchiꞌ ri bey xcacꞌaxaj cꞌa que ri Jesús jariꞌ ri ncꞌo-e quiriꞌ, y rijeꞌ 
riqꞌuin cuchukꞌaꞌ xechꞌo y xquibij cꞌa: Rat Ajaf, ri rat ruxquin-rumam can 
ri rey David, tajoyovaj cꞌa kavüch roma ri kabanun, xquibij cꞌa.

31 Y ri vinük xquichꞌolij cꞌa cheque que man quechꞌo chic. Pero rijeꞌ xa 
riqꞌuin más cuchukꞌaꞌ xechꞌo y xquibij: Rat Ajaf, ri rat ruxquin-rumam can 
ri rey David, tajoyovaj cꞌa kavüch roma ri kabanun, xquibij.

32 Y ri Jesús xracꞌaxaj cꞌa ri quitzij. Romariꞌ xpaꞌe-ka y xeroyoj. Y cꞌateriꞌ 
xbij cꞌa: ¿Achique cꞌa nijoꞌ? xbij ri Jesús cheque.

33 Rijeꞌ xquibij cꞌa chin ri Jesús: Ajaf, roj nkajoꞌ cꞌa nkutzuꞌun, xquibij.

34 Ri Jesús roma cꞌa juis xujoyovaj quivüch ri caꞌiꞌ achiꞌaꞌ moyiꞌ riꞌ, jariꞌ 
tok xutzꞌom ri runakꞌ tak quivüch, y rijeꞌ xetzuꞌun cꞌa. Y rijeꞌ xetzeke-e 
chukaꞌ chirij ri Jesús.

Ri xbanatüj tok ri Jesús xapon-apu chunakaj ri tinamit Jerusalén y tok xoc-apu

21  1 Y ri Jesús, ri rachibilaꞌ y ri chꞌaka chic vinük ye benük chirij, 
nakaj chic cꞌa yecꞌo-vi-apu chin ri tinamit Jerusalén. Chiriꞌ chic 

cꞌa pa tinamit Betfagé yecꞌo-vi, ri cꞌo-apu chuvüch ri juyuꞌ rubiniꞌan Olivos. 
Y xpuꞌu cꞌa ri Jesús xerutük cꞌa e ye caꞌiꞌ rachibilaꞌ. 2 Rijaꞌ xbij cꞌa e cheque: 
Quixbiyin-apu chupan la vit tinamit la nitzꞌet-apu chilaꞌ, y ja yan ri nyixoc-
apu, jariꞌ nivil jun alaj burro cꞌo chiriꞌ riqꞌuin ri ruteꞌ. Tisolo-pe ri teꞌej y 
queꞌicꞌama-pe chi caꞌiꞌ chuve. 3 Y si cꞌo cꞌa ri nbin-pe chive achique ncꞌatzin-
vi que nyeꞌicꞌün-pe, tibij cꞌa chin: Ncꞌatzin chin ri Ajaf, pero chanin 
nyeberujachaꞌ chic can, tibij can, xbix-e cheque roma ri Jesús.

4 Nbanatüj na vi cꞌa cachiꞌel ri tzꞌiban can roma ri jun ri xkꞌalajrisan ri 
rutzij ri Dios ojer can. Ri rutzꞌiban cꞌa can rijaꞌ, nbij:
 5 Tiyaꞌ cꞌa rutzijol cheque ri ye richin chic ri tinamit rubiniꞌan Sión,

que ri qui-rey jareꞌ petenük.
Ri qui-rey nuchꞌutinirsaj vi cꞌa ránima.
Y rijaꞌ tzꞌuyul-pe chirij jun burro.
Chirij vi cꞌa jun alaj burro tzꞌuyul-vi-pe rijaꞌ.
Ri alaj burro ral cꞌa jun samajel chico.
Quiriꞌ cꞌa ri tzꞌiban can.

6 Y ri caꞌiꞌ achibilaꞌ xebe cꞌa, y xquibün-vi ri bin-e cheque roma ri Jesús. 
7 Xquicꞌün cꞌa pe ri alaj burro rachibilan ri ruteꞌ, chin ri Jesús. Cꞌateriꞌ 
ri achibilaꞌ xquirip-e ri quitziek ri cachiꞌel coton chiquij ri caꞌiꞌ chico riꞌ, 
richin que ri Jesús ntzꞌuyeꞌ cꞌa e. 8 Y ri ye benük chirij ri Jesús juis vi ye 
qꞌuiy. Y jubama conojel cheque rijeꞌ ri xquiriqꞌuilaꞌ ri quitziek ri cachiꞌel 
coton pa rubey ri Jesús richin que nquiyaꞌ rukꞌij. Y chꞌaka chic vinük 
richin que nquiyaꞌ chukaꞌ rukꞌij ri Jesús xebequicꞌamala-pe rukꞌaꞌ tak 
cheꞌ richin nquivek, richin que nquiricꞌ pa rubey. Y quiriꞌ cꞌa nquibanalaꞌ 
ye benük. 9 Y ri vinük ri ye nabey chuvüch ri Jesús y ri yecꞌo can chirij, 
riqꞌuin cꞌa ronojel cuchukꞌaꞌ nquibij: ¡Matiox que petenük ri ruxquin-
rumam can ri rey David! ¡Que ri Ajaf Dios nbün ta bendecir rija! ¡Petenük 
cꞌa pa rubiꞌ ri Ajaf Dios! ¡Matiox chin ri Dios ri cꞌo chilaꞌ chicaj! nquibij 
cꞌa.

10 Jacꞌa tok ri Jesús ntoc-apu pa tinamit Jerusalén, xepuꞌu cꞌa ri vinük 
y xquimol-quiꞌ chanin chutzꞌetic ri Jesús. Y ri vinük riꞌ nquibilaꞌ cꞌa: 
¿Achique cꞌa achi reꞌ? nquibij.

11 Pero yecꞌo cꞌa ri xebin: Reꞌ jareꞌ ri Jesús, ri nkꞌalajrisan ri nbix chin 
roma ri Dios. Rijaꞌ aj pa tinamit Nazaret, tinamit ri cꞌo chiriꞌ pa ruchꞌulef 
Galilea, nquibij cꞌa.

Tok ri Jesús xerokotala-pe ri cꞌayinelaꞌ y ri lokꞌonelaꞌ pa racho ri Dios
12 Y ri Jesús xapon cꞌa pa racho ri Dios ri cꞌo pa tinamit Jerusalén. Y 

roma xutzꞌet que cachiꞌel cꞌayibül quibanun ri vinük chin, xerokotaj cꞌa 
pe conojel, chi cꞌayinel chi lokꞌonel. Y cheque ri jaloy-ruvüch tumin, 
xerutecꞌmayilaꞌ ri qui-mesas. Y quiriꞌ chukaꞌ xbün can cheque ri quichꞌacat 
ri cꞌayinel palomas. 13 Ri Jesús xbij cꞌa cheque ri vinük riꞌ: Chupan ri rutzij 
ri Dios ri tzꞌiban can, nbij que ri vacho, jay richin oración. Jacꞌa rix xa 
cachiꞌel quijul elekꞌomaꞌ ibanun chin, xbij ri Jesús cheque.

14 Y tok ri Jesús cꞌo cꞌa pa racho ri Dios, yecꞌo cꞌa vinük ye moyiꞌ y 
yecꞌo chukaꞌ ri man nyetiquer tüj nyebiyin roma ri ye jetzꞌ, ri xeꞌapon 
riqꞌuin rijaꞌ, richin ta nyerucꞌachojrisaj-e. Y rijaꞌ quiriꞌ cꞌa ri xbün. 
Xerucꞌachojrisaj-e. 15 Jacꞌa ri más nimalüj tak sacerdotes y ri etamanelaꞌ 
chin ri ley ri xuyaꞌ ri Dios richin ri Moisés xpuꞌu coyoval, roma ri Jesús 
qꞌuiy milagros ri nyerubanalaꞌ, y roma chukaꞌ ri acꞌualaꞌ riqꞌuin cꞌa 
cuchukꞌaꞌ nquibilaꞌ chiriꞌ chi racho ri Dios: ¡Matiox que xka-pe ri ruxquin-
rumam can ri David! nquibij. Y jariꞌ xyacon coyoval. 16 Xepuꞌu ri más 
nimalüj tak sacerdotes y ri achiꞌaꞌ etamanelaꞌ chin ri ley ri xuyaꞌ ri Dios 
richin ri Moisés, xquibij cꞌa chin ri Jesús: ¿Navacꞌaxaj cꞌa ri nyetajin 
chubixic ri acꞌualaꞌ? xquibij.

Y xpuꞌu ri Jesús xbij cheque ri achiꞌaꞌ riꞌ: Jaꞌ, ninvacꞌaxaj. Y rix ¿man 
itzꞌeton tüj chupan ri rutzij ri Dios ri nbij-vi, que ri ketzij nyeyoꞌon rukꞌij ri 
Dios ja ri acꞌualaꞌ y ri cꞌa nyetzꞌuman vi? xbij ri Jesús cheque ri achiꞌaꞌ riꞌ.

17 Y ri Jesús xeruyaꞌ cꞌa can chiriꞌ ri achiꞌaꞌ riꞌ. Rijaꞌ xel-e pa tinamit 
Jerusalén y xbe cꞌa pa tinamit Betania. Chiriꞌ cꞌa xbe-vi richin xbeꞌuxlan 
can ri jun akꞌaꞌ riꞌ, rachibilan ri rachibilaꞌ.

Tok ri Jesús xbij chin ri cheꞌ higuera que man jun bey chic nvachin
18 Y cumaj rucaꞌn kꞌij, tok quitzꞌamon bey richin nyetzolij pa tinamit 

Jerusalén, ri Jesús nnum rupan. 19 Y tok ye benük, rijaꞌ xutzꞌet cꞌa jun cheꞌ 
higuera xquil chunakaj ri bey. Xbe-apu chuxeꞌ chucanoxic ruvüch, pero 
xa man jun vit ruvüch cꞌo, xa ruyon ruxak. Jariꞌ tok ri Jesús xchꞌo chin ri 
cheꞌ y xbij cꞌa: Man jun bey chic cꞌa navachin.

Y ri cheꞌ higuera riꞌ xchakiꞌj-vi-ka. 20 Tok ri rachibilaꞌ ri Jesús xquitzꞌet 
que chakiꞌj chic ri cheꞌ higuera, xquibilaꞌ chiquivüch: ¡Chanin comi 
xchakiꞌj-ka ri higuera reꞌ! nquibij cꞌa.

21 Xpuꞌu ri Jesús xbij cꞌa cheque: Ketzij ninbij chive: Si rix niyoꞌon 
ivánima y chukaꞌ man npuꞌu tüj pan ivánima colopeꞌ xa man nbanatüj tüj 
reꞌ, nyixtiquer cꞌa nibün quereꞌ chin jun cheꞌ higuera. Y cꞌo ta nojibül más 
nimakꞌ ri nyixtiquer nibün, que chuvüch ri jun reꞌ. Nyixtiquer ta nibij chin 
ri juyuꞌ reꞌ que tel-e chereꞌ y ticꞌo chupan ri mar, y quiriꞌ ta ri nbanatüj. 
22 Ronojel vi cꞌa ri nicꞌutuj chin ri Dios riqꞌuin ronojel ivánima, nicꞌul-vi.

SAN MATEO 21  

El Nuevo Testamento en Cakchiquel Oriental de Guatemala, 2a ed., © 2012, Wycliffe Bible Translators, Inc.



55

Yecꞌo ri nyecꞌutun chin ri Jesús que achique xyoꞌon autoridad pa rukꞌaꞌ
23 Y tok ri Jesús cꞌo chic pa racho ri Dios y nucꞌut chic ri rutzij ri Dios 

chiquivüch ri vinük, ri más nimalüj tak sacerdotes y ri rajatük tak achiꞌaꞌ 
ri juis quikꞌij chiquicojol ri vinük, xeꞌapon-apu riqꞌuin y xquicꞌutuj cꞌa 
chin ri Jesús: ¿Achique xyoꞌon autoridad pan akꞌaꞌ richin xeꞌavokotaj-e 
ri vinük cꞌayinelaꞌ pa racho ri Dios? ¿Y achique chukaꞌ yoyon kꞌij chave 
richin que qꞌuiy ri nyeꞌabanalaꞌ chiquicojol ri vinük? xquibij chin.

24 Xpuꞌu ri Jesús xbij cꞌa cheque ri achiꞌaꞌ riꞌ: Yin cꞌo cꞌa chukaꞌ jun ri 
ninjoꞌ nincꞌutuj chive, y riqꞌuin cꞌa nibij chuve reꞌ, yin chukaꞌ ninbij chive 
achique yoyon autoridad pa nukꞌaꞌ richin nyenbanalaꞌ quereꞌ. 25 Y jariꞌ 
tok ri Jesús xucꞌutuj cꞌa: ¿Ri Juan xtak-pe roma ri Dios richin xerubün 
bautizar ri vinük? ¿O xa vinük xebin chin que tubanaꞌ quiriꞌ? xbij ri Jesús.

Y ri más nimalüj tak sacerdotes y ri rajatük tak achiꞌaꞌ ri cꞌo quikꞌij 
xquibilaꞌ cꞌa chiquivüch: ¿Achique cꞌa nkabij chin ri Jesús vocomi? 
xquibij-ka. Roma si nkabij que ri Juan ja ri Dios ri takayon-pe richin, 
ri Jesús nbij cꞌa cheke que achique cꞌa roma tok man xitakej tüj. 26 Y si 
nkabij que xa vinük xebin chin ri Juan que tubanaꞌ quiriꞌ, cꞌayuf cheke 
roj, roma ri vinük nyecatüj chikij. Roma conojel vinük quiniman-vi que ri 
Juan xukꞌalajrisaj-vi ri xbix chin roma ri Dios, xquibij cꞌa ka chiquivüch.

27 Y xquibij-apu cꞌa chin ri Jesús: Roj man ketaman tüj, xquibij-apu.
Y ri Jesús jariꞌ chukaꞌ xbij cheque ri achiꞌaꞌ riꞌ: Roma cꞌa rix man 

xixtiquer tüj xibij chuve, quiriꞌ cꞌa chukaꞌ yin man ninbij tüj chive 
achique yoyon kꞌij chuve richin nyenbanalaꞌ quereꞌ, xbij ri Jesús.

Ri xucꞌulachij jun tataꞌaj quiqꞌuin ri caꞌiꞌ rucꞌajol
28 Cꞌateriꞌ ri Jesús xbij chic cꞌa cheque ri más nimalüj tak sacerdotes y ri rajatük 

tak achiꞌaꞌ ri cꞌo quikꞌij: quixnucun-vi cꞌa jabel roma ri ninbij chive. Cꞌo cꞌa jun 
achi yecꞌo caꞌiꞌ rucꞌajol. Y ri tataꞌaj reꞌ xapon cꞌa riqꞌuin ri jun rucꞌajol nabey, y 
xbij chin: Vocomi, cabiyin pa samaj, ri apeꞌ katicon-vi-ka uva, xbij chin. 29 Xpuꞌu 
ri cꞌajol riꞌ xbij cꞌa chin ri rutataꞌ: Vocomi man ninjoꞌ tüj nquibe pa samaj, xbij. Y 
cꞌateriꞌ xtzolij rucꞌuꞌx y xbe cꞌa pa samaj. 30 Y ri tataꞌaj xapon cꞌa chukaꞌ riqꞌuin ri 
jun chic rucꞌajol, y xbij chin que tibiyin pa samaj. Y ri cꞌajol riꞌ xbij chin ri rutataꞌ: 
Nataꞌ, jareꞌ nquibe, xbij. Pero ri cꞌajol riꞌ xa man xbe tüj pa samaj. 31 Y cꞌateriꞌ ri 
Jesús xucꞌutuj cheque ri más nimalüj tak sacerdotes y ri rajatük tak achiꞌaꞌ ri juis 
quikꞌij: ¿Achique cheque ri caꞌiꞌ ri xbanun ri rurayibül ri rutataꞌ? xbij.

Y ri achiꞌaꞌ riꞌ xquibij cꞌa: Ri xbanun ri rurayibül ri rutataꞌ ja ri nabey, xquibij.
Y ri Jesús xbij cꞌa cheque ri más nimalüj tak sacerdotes y ri rajatük tak 

achiꞌaꞌ ri juis quikꞌij: Ketzij cꞌa ninbij chive que xa ja ri moloy tak alcaval 
y ri ixokiꞌ ri man utz tüj cꞌaslen quicꞌuan, jariꞌ ri nyecꞌo-e chivüch, roma 
nquitzolij-pe quicꞌuꞌx. Xa ja yan chic cꞌa rijeꞌ ri nabey nyeꞌoc pa rukꞌaꞌ ri 
Dios. 32 Ri Juan Bautista tok xpuꞌu, jun chojmilüj bey cꞌa ri xucꞌut chivüch 

rix, jacꞌa rix man xitakej tüj. Xaxe cꞌa ri moloy tak alcaval y ri ixokiꞌ ri 
man utz tüj quicꞌaslen, xaxe rijeꞌ ri xetaken. Jacꞌa rix, man riqꞌuin tüj riꞌ 
man xitzolij tüj pe icꞌuꞌx riqꞌuin ri Dios y man xitakej tüj chukaꞌ.

Ri ejemplo pariꞌ ri itzel tak kajoy-ulef
33 Y tivacꞌaxaj na peꞌ jun chic ejemplo, xbij ri Jesús cheque ri vinük: Xcꞌujeꞌ 

cꞌa jun achi ri rajaf jun ulef, xpuꞌu rijaꞌ xutic cꞌa ruvüch ri rulef riqꞌuin uva y 
xucꞌojoj rij ri rulef. Xbün chukaꞌ cachiꞌel jun vit pila ri chupan ulef ri richin 
niyitzꞌ ri uva, y jun chukaꞌ tzꞌak ri nüj jotol, y pariꞌ riꞌ xcꞌuje-vi racho ri chajinel.

Cꞌateriꞌ xuyaꞌ can pa kajic cheque caꞌi-oxiꞌ samajelaꞌ, y rijaꞌ xbe nüj.
34 Y ja tok xapon yan ri tiempo richin nban ri vuxuj-uva, ri rajaf ri ulef 

xutük nabey jun raj-icꞌ achi, cꞌate baꞌ riꞌ jun chic. Y quiriꞌ ye qꞌuiy ri rajicꞌaꞌ 
ri xerutük richin ta que xbequicꞌama-pe ri ruvüch ri uva ri xuya-ka ri ulef. 
35 Pero ri achiꞌaꞌ kajoy tak ulef, xa man xequicꞌul tüj jabel ri achiꞌaꞌ ajicꞌaꞌ, 
ri ye takon-e roma ri rajaf ri ulef. Xa yecꞌo xequichꞌey, yecꞌo xequicꞌük chi 
abüj y yecꞌo xequicamsaj. 36 Xpuꞌu ri rajaf ri ulef xerutakala-e cꞌa chꞌaka 
chic achiꞌaꞌ ri ye rajicꞌaꞌ. Más cꞌa ye qꞌuiy vi ri xerutakala-e ri jun chic bey 
reꞌ. Pero ri achiꞌaꞌ kajoy tak ulef ja mismo ri xquibanala-pe cheque.

37 Y pa ruqꞌuisbül, ri rajaf ri ulef xunuc y xbij cꞌa: Ri achiꞌaꞌ kajoy-ulef 
nyetaken-vi cꞌa tok nquitzꞌet que ja ri nucꞌajol ri napon, xbij-ka rijaꞌ. 
38 Pero ri achiꞌaꞌ ri ye kajayon ri ulef, xe xquitzꞌet que ja ri rucꞌajol ri rajaf 
ri ulef ri xapon, xquibila-ka cꞌa chiquivüch: Jareꞌ ri nchinan ronojel ri ulef 
ri kakajon vocomi. ¿Achique roma man nkacamsaj tüj? Richin quiriꞌ pa 
kakꞌaꞌ roj ncꞌuje-vi ri ulef, xquibij cꞌa. 39 Y quiriꞌ vi cꞌa xquibün. Xquitzꞌom 
y cꞌateriꞌ xquelesaj-pe ri cꞌajol chiriꞌ chupan ri rulef y xquicamsaj.

40 Cꞌateriꞌ ri Jesús xbij: Tok npuꞌu ri rajaf ri ulef ri xquil uva chuvüch, 
¿achique nbün cheque ri achiꞌaꞌ kajoy tak ulef, ninuc rix? xbij ri Jesús.

41 Y ri vinük xquibij cꞌa: Ri rajaf ri ulef man nujoyovaj tüj cꞌa quivüch ri 
itzel tak achiꞌaꞌ kajoy-ulef y nyeruqꞌuis. Y cꞌateriꞌ ri rulef nuyaꞌ chic can 
pa kajic cheque chꞌaka chic achiꞌaꞌ kajoy tak ulef, ri nquiya-vi ri uva nuyaꞌ 
ri ulef tok napon ri tiempo, xquibij.

42 Xpuꞌu ri Jesús xbij cꞌa cheque: ¿Man jun bey cꞌa itzꞌeton ri jun tzij 
tzꞌiban can chupan ri rutzij ri Dios? Ri tzij riꞌ nbij cꞌa:

Cꞌo cꞌa jun abüj ri man xkaꞌ tüj chiquivüch ri chꞌaka banuy tak jay.
Pero ri abüj reꞌ xchꞌacon-vi, roma ri abüj reꞌ xa cꞌo-vi ri xucusan chin 

ri jay richin que ri jay riꞌ man ntzak tüj.
Ja vi ri Ajaf Dios xbanun reꞌ,
y ri runakꞌ tak kavüch man jun bey cꞌa quitzꞌeton que nbanatüj ta quereꞌ.
Quiriꞌ nbij ri rutzij ri Dios.

43 Y roma cꞌa ri ye banatajnük, rix man nyixcꞌujeꞌ tüj chic pa rukꞌaꞌ ri Dios, ri 
nyecꞌujeꞌ pa rukꞌaꞌ ri Dios xa ja ri chꞌaka chic vinük ri nquicꞌuan jun utzilüj 
cꞌaslen y nyeqꞌuiy chupan ri rutzij ri Dios y romariꞌ ye qꞌuiy chꞌaka chic nyetaken 

ri rutzij ri Dios. 44 Ri vinük cꞌa ri ntzak chuvüch ri abüj ri xucusüs chin ri jay, 
nucraj-riꞌ chuvüch. Y ri vinük ri ntzak ri abüj riꞌ chirij, nuqueꞌej cꞌa, xbij ri Jesús.

45 Y tok ri más nimalüj tak sacerdotes y ri achiꞌaꞌ fariseos cacꞌaxan 
chic ka ri ejemplos ri xerutzijoj ri Jesús, xkꞌax-vi cheque que chiquij rijeꞌ 
xchꞌo-vi-ka. 46 Y jariꞌ tok rijeꞌ xcajoꞌ cꞌa xquitzꞌom yan e ri Jesús. Pero man 
xquibün tüj roma xa nquixbij-quiꞌ chiquivüch ri vinük, roma chiquivüch 
ri vinük, ri Jesús kꞌalajrisüy vi rutzij ri Dios y nbij chukaꞌ cheque ri 
nyebanatüj ri más chiquivüch apu.

Ejemplo pariꞌ jun cꞌulubic

22  1 Y ri Jesús xutzꞌom chic cꞌa nchꞌo cheque ri vinük, y xerucusaj 
chꞌaka chic ejemplos. Rijaꞌ xutzꞌom cꞌa rubixic: 2 Jun nimakꞌij ri xbün 

jun rey chin ri rucꞌajol tok xcꞌuleꞌ, junan cꞌa riqꞌuin tok ri vinük nyeꞌoc pa 
rukꞌaꞌ ri Dios. 3 Y ri rey riꞌ yecꞌo chic vi ri rubin cheque que nyeꞌapon chupan 
ri jun cꞌulubic riꞌ, y romariꞌ xerutük cꞌa ri rusamajelaꞌ chicoyoxic ri vinük 
riꞌ. Jacꞌa ri xeꞌoyox man xcajoꞌ tüj chic xebe. 4 Y ri rey xerutük-e chꞌaka chic 
rusamajelaꞌ y xbij-e cheque: Tibij cheque conojel ri nuyoꞌon rutzijol cheque 
pariꞌ ri jun nimakꞌij reꞌ, que ronojel cꞌo chic richin nkabün ri vaꞌin. Ri achij 
tak nuvacx y ri chꞌaka chic chico ri xentiojrisaj richin nyecꞌatzin chupan ri kꞌij 
reꞌ, xechojmirsüs yan y cꞌo chic richin nyecꞌux. Ronojel cꞌa cꞌo chic, quixbij 
cheque. Que quepuꞌu cꞌa chupan ri jun cꞌulubic reꞌ, xbij-e cheque. 5 Pero ri 
xeꞌoyox, man xetaken tüj pe riqꞌuin ri xbebix jun bey chic cheque. Yecꞌo ri 
xa xebe pa tak quisamaj pa kꞌayis, y yecꞌo xa xebe pa tak cꞌayij. 6 Jacꞌa ri 
chꞌaka chic xequitzꞌom ri samajelaꞌ ye rutakon-e ri rey, y xequicamsaj, roma 
chiquivüch rijeꞌ ri samajelaꞌ riꞌ xa man jun quikꞌij. 7 Ja tok xapon rutzijol 
riqꞌuin ri rey ri achique xbanatüj, jariꞌ xbanun que rijaꞌ xcatüj royoval. Jariꞌ 
tok rijaꞌ xerutük achiꞌaꞌ ye banuy-oyoval chiquij richin que xeruqꞌuis cꞌa 
ri ye camsanelaꞌ quiqꞌuin ri rusamajel rijaꞌ, y chukaꞌ xbij que tiporox cꞌa ri 
quitinamit. 8 Cꞌateriꞌ cꞌa ri rey xchꞌo chic quiqꞌuin ri rusamajelaꞌ jun bey chic y 
xbij cꞌa cheque: Ketzij vi que ronojel chic cꞌo richin nbanatüj ri cꞌulubic, xa ja ri 
xenvoyoj man xeka-pe tüj, y xa más cꞌa utz xbün que man xepuꞌu tüj, roma xa 
man cꞌuluman tüj vi que xeka-pe. 9 Vocomi cꞌa, quixbiyin pa tak bey ri nyebe 
lojcꞌan chic y queꞌivoyoj-pe conojel richin que nyepuꞌu chupan ri cꞌulubic 
chereꞌ, xbij cheque. 10 Y tok ri samajelaꞌ xebe na vi pa tak bey ri nyebe lojcꞌan 
chic, xecoyoj y xequimol-vi cꞌa pe ronojel quivüch vinük, chi utz y man utz tüj 
quicꞌaslen chiquivüch ri vinük. Y ri jay apeꞌ xban-vi ri cꞌulubic, xnoj.

11 Y ri rey xoc cꞌa apu chiquitzꞌetic conojel ri xeroyoj. Y rijaꞌ xutzꞌet cꞌa que 
cꞌo cꞌa jun achi chiriꞌ ri man rucusan tüj e ri rutziek ri ncꞌatzin chupan ri jun 
cꞌulubic riꞌ. 12 Ri rey xchꞌo cꞌa chin ri achi riꞌ, ri royon-vi chukaꞌ chupan ri jun 
cꞌulubic riꞌ, y xucꞌutuj cꞌa chin: Y rat ¿achique cꞌa xabün richin xatiquer xatoc-
pe chereꞌ? Tok xa man ja tüj ri tziük ri ncꞌatzin chupan ri jun cꞌulubic reꞌ ri 
acusan pe, xbij ri rey chin. Y ri achi man jun tzij xtiquer xbij, xa mem xbün cꞌa 

chuvüch ri rey. 13 Y ri rey jariꞌ tok xbij cheque ri rusamajelaꞌ: Tixima-e rukꞌa-
rakün ri jun achi ri xa man rucusan tüj pe rutziek ri ncꞌatzin que rucusan 
ta pe, y queꞌitorij can cꞌa calaꞌ pa kꞌekuꞌn. Chiriꞌ xaxe cꞌa okꞌej y jachꞌachꞌen 
eyaj cꞌo. 14 Y stapeꞌ (aunque) ye qꞌuiy vi cꞌa ri nyeꞌoyox, man conojel tüj cꞌa ri 
nyechaꞌtüj can richin que nyeꞌoc pa rukꞌaꞌ ri Dios, xbij ri Jesús.

Ncꞌutux chin ri Jesús si utz o man utz tüj ntoj ri alcaval
15 Y jariꞌ tok ri achiꞌaꞌ fariseos xebe. Rijeꞌ xbequiyaꞌ cꞌa chiquivüch richin achique 

ta jun nquibün richin que ri Jesús ntzak ta pa quikꞌaꞌ riqꞌuin ri nbij. 16 Jariꞌ tok rijeꞌ 
xequitük ri cachibilaꞌ ye cachibilan-e ye caꞌi-oxiꞌ ruvinak ri rey Herodes. Xequitük-e 
cꞌa riqꞌuin ri Jesús. Y rijeꞌ xbequibij cꞌa chin ri Jesús tok xeꞌapon riqꞌuin: Rat ri 
rat jun Maestro, roj ketaman cꞌa que xaxe vi cꞌa ri ketzij ri nkaꞌ chavüch y jariꞌ 
ri ncatzijoj. Nacꞌut-vi ri rutzij ri Dios pa rubeyal. Y rat man naxbij tüj chukaꞌ aviꞌ 
chuvüch jun vinük, stapeꞌ (aunque) juis ta rukꞌij. 17 Y vocomi nkajoꞌ cꞌa nkacꞌaxaj 
achique ri nabij cheke. Roma nkanuc ka roj nkabij: ¿Cꞌuluman que nkatoj ri alcaval 
ri nbij ri rey César ri ncꞌatzinej que nkatoj o xa man cꞌuluman tüj? xquibij cꞌa.

18 Pero ri Jesús retaman-vi cꞌa ri nquinojij chirij. Romariꞌ rijaꞌ xbij cꞌa 
cheque: Rix xa caꞌiꞌ ipalüj. ¿Achique cꞌa roma rix nitij ikꞌij richin nquinitij? 
19 Ticꞌutuꞌ cꞌa pe ri tumin ri nucusüs richin nitoj ri alcaval, xbij cheque.

Y rijeꞌ jariꞌ xquicꞌut-apu ri tumin chuvüch. Ri tumin ri xquicꞌut-apu ja 
ri nquibij denario chin. 20 Y ri Jesús jariꞌ xucꞌutuj cheque: ¿Achique chok 
vachbül cꞌa laꞌ? ¿Y achique chok biꞌ chukaꞌ la cꞌo chuvüch la tumin? xbij rijaꞌ.

21 Y rijeꞌ xquibij cꞌa chin ri Jesús: Richin ri rey César, xquibij.
Y ri Jesús xbij cꞌa cheque: Titojoꞌ cꞌa ri alcaval chin ri César riqꞌuin 

ri tumin ri cꞌuluman que niyaꞌ chin rijaꞌ. Y tiyaꞌ chin ri Dios, ronojel ri 
cꞌuluman que niyaꞌ chin rijaꞌ, xbij ri Jesús.

22 Y tok ri achiꞌaꞌ riꞌ cacꞌaxan chic ka ri xbij ri Jesús, xeꞌ xquicaꞌyej tok 
xcacꞌaxaj. Y rijeꞌ xquiyaꞌ can cꞌa ri Jesús. Rijeꞌ xebe cꞌa.

Ri caminakiꞌ nyecastüj-vi
23 Y ja kꞌij riꞌ tok chꞌaka cheque ri achiꞌaꞌ saduceos xeꞌapon riqꞌuin ri Jesús. Ri 

achiꞌaꞌ reꞌ man nquinimaj tüj que ri caminakiꞌ nyecastüj chic pe. Rijeꞌ xeꞌapon 
cꞌa, roma cꞌo ri ncajoꞌ chin. 24 Rijeꞌ xquibij cꞌa chin ri Jesús: Rat rat jun Maestro 
chukaꞌ. Cꞌo cꞌa jun ri nkajoꞌ nkacꞌutuj chave. Ri Moisés rutzꞌiban-vi cꞌa can cheke: 
Si cꞌo cꞌa jun achi nuyaꞌ can ri rixjayil roma rijaꞌ ncom-e y man jun ralcꞌual nuyaꞌ 
can, jun cꞌa ruchakꞌ o runimal rijaꞌ ri ncꞌatzinej que ncꞌuleꞌ riqꞌuin ri malcaꞌn-ixok, 
richin quiriꞌ nyecꞌujeꞌ ta ralcꞌual riqꞌuin ri ixok malcaꞌn. Y si yecꞌo ralcꞌual nyecꞌujeꞌ 
riqꞌuin ri ixok, ri nabey alaꞌ ntoc ralcꞌual ri camnük chic e. 25 Y rijeꞌ xquibij cꞌa: Y 
quiriꞌ cꞌa xecꞌujeꞌ ye siete achiꞌaꞌ quichakꞌ-quiꞌ. Ri nabey xcꞌuleꞌ cꞌa. Pero ri achi riꞌ 
xcom-e y man jun ralcꞌual xuyaꞌ ta can. Ri rixjayil ri achi riꞌ xcꞌujeꞌ cꞌa can riqꞌuin 
ri ruchakꞌ. 26 Ri rucaꞌn achi quiriꞌ cꞌa chukaꞌ xucꞌulachij-e, rijaꞌ xcom-e y man jun 
ralcꞌual xuyaꞌ can. Ri rox achi ja chukaꞌ riꞌ xucꞌulachij-e, cachiꞌel ri caꞌiꞌ nabey 

tak runimal y ri ixok cꞌa xcꞌujeꞌ na can. Y quiriꞌ cꞌa xquicꞌulachila-e, cꞌa riqꞌuin ri 
ruqꞌuisbül achi cheque ri ye siete quichakꞌ-quiꞌ. 27 Y tok ye camnük chic cꞌa e ri 
siete achiꞌaꞌ quichakꞌ-quiꞌ chuvüch ri ixok riꞌ, chukaꞌ rijaꞌ xcom cꞌa e. 28 Y ri achiꞌaꞌ 
saduceos xquibij cꞌa chin ri Jesús: Rat nabij que napon jun kꞌij tok ri caminakiꞌ 
nyecꞌastüj-pe. Tok napon cꞌa ri kꞌij riꞌ, ¿achique chok rixjayil cꞌa ntoc ri ixok reꞌ? 
Roma chi siete achiꞌaꞌ quichakꞌ-quiꞌ xecꞌujeꞌ riqꞌuin, xquibij.

29 Jariꞌ tok ri Jesús xbij cheque ri achiꞌaꞌ riꞌ: Rix xa rix satznük riqꞌuin ri 
xibij. Ri rutzij ri Dios jun vi chic ri nbij. Y man ivetaman tüj cꞌa chukaꞌ que ri 
ruchukꞌaꞌ ri Dios juis nim. 30 Roma tok napon ri kꞌij que ri caminakiꞌ nyecꞌastüj-e, 
man nyecꞌuleꞌ tüj chic, nixta chukaꞌ man nyeyatüj tüj e quimiꞌal y quicꞌajol 
richin nyecꞌuleꞌ. Rijeꞌ xa nyeꞌoc cꞌa cachiꞌel ri ru-ángeles ri Dios chilaꞌ chicaj. 
31 Jacꞌa ri cꞌastajbül quichin ri caminakiꞌ cꞌo-vi. ¿Man itzꞌeton tüj cꞌa ri rutzij ri 
Dios ri yoꞌon can pan ikꞌaꞌ? Chupan riꞌ ri Dios nbij-vi cꞌa chive: 32 Ja yin ri ru-Dios 
ri Abraham, ri ru-Dios ri Isaac y ri ru-Dios chukaꞌ ri Jacob. Quiriꞌ cꞌa ri xbij ri 
Dios ojer can. Y xa ta ri kaxquin-kamamaꞌ can riꞌ ye caminakiꞌ ta e richin chi 
jumul, ri Dios man ta qui-Dios rijeꞌ, roma xa man nyecꞌastüj tüj chic pe. Ri Dios 
qui-Dios vi ri cꞌo quicꞌaslen y xa man quichin tüj ri caminakiꞌ, xbij ri Jesús.

33 Y tok ri vinük cacꞌaxan chic ri tijonic ri xuyaꞌ ri Jesús, xe xquicaꞌyej 
tok xcacꞌaxaj, roma man jun bey cacꞌaxan tüj tzij quiriꞌ.

Tok ri Jesús xbij ri achique mandamiento ri más nim
34 Y ri achiꞌaꞌ fariseos chanin cꞌa xquimol-quiꞌ chunuquic achique ri 

nquibün, tok xcacꞌaxaj que ri Jesús xutzꞌapij-vi cꞌa quichiꞌ ri achiꞌaꞌ saduceos 
riqꞌuin ri xbij. 35 Xpuꞌu cꞌa jun cheque ri achiꞌaꞌ fariseos, jun etamanel vi 
richin ri ley ri xuyaꞌ ri Dios pa rukꞌaꞌ ri Moisés, xaxe cꞌa richin nutij ri Jesús, 
xucꞌutuj cꞌa chin: 36 Rat ri rat Maestro vi, tabij cꞌa chuve, ¿achique cꞌa cheque 
ri mandamientos ri xuyaꞌ ri Dios pa rukꞌaꞌ ri Moisés, ri cꞌo más rakalen?

37 Y ri Jesús xbij chin: Ri mandamiento riꞌ ja ri tajoꞌ cꞌa ri Dios ri Avajaf. Tajoꞌ 
riqꞌuin ronojel avánima. Tajoꞌ cꞌa chupan ronojel ri acꞌaslen, y riqꞌuin ri anojibül. 
38 Jariꞌ ri nabey y nimalüj mandamiento ri cꞌo chupan ri ley. 39 Y cꞌo chukaꞌ 
jun rucaꞌn mandamiento juis cꞌo rakalen y jubama junan riqꞌuin ri nabey. Y ri 
mandamiento riꞌ nbij cꞌa: Cachiꞌel najo-ka-aviꞌ rat, quiriꞌ cꞌa chukaꞌ queꞌajoꞌ ri 
chꞌaka chic. Quiriꞌ nbij ri mandamiento riꞌ. 40 Ronojel vi cꞌa ri nbij ri ley ri xuyaꞌ 
ri Dios pa rukꞌaꞌ ri Moisés y ronojel cꞌa ri quibin can ri achiꞌaꞌ ri xekꞌalajrisan ri 
xbix cheque roma ri Dios ojer can, chupan cꞌa ri caꞌiꞌ mandamientos riꞌ petenük 
ruxeꞌ. Caꞌiꞌ cꞌa mandamientos ri juis yecꞌo cakalen, xbij ri Jesús.

Ri Jesús nchꞌo cheque ri achiꞌaꞌ fariseos
41 Y tok cꞌa quimolon-quiꞌ y quicꞌuan-quiꞌ ri achiꞌaꞌ fariseos, xpuꞌu ri 

Jesús cꞌo cꞌa ri xucꞌutuj cheque. 42 Rijaꞌ xucꞌutuj cꞌa cheque: ¿Achique cꞌa 
ninuc rix pariꞌ ri Cristo? Tok rijaꞌ npuꞌu, ¿achique chok alcꞌual rijaꞌ?

Y ri achiꞌaꞌ fariseos xquibij cꞌa: Richin ri rey David, xquibij.

43 Y ri Jesús xbij cꞌa cheque: ¿Pero achique cꞌa roma tok ri rey David xbij 
Vajaf chin ri Cristo? Roma xa xkꞌalajrisüs chin roma ri Lokꞌolüj Espíritu, y 
romariꞌ xbij cꞌa:
 44 Ri Ajaf Dios xbij cꞌa chin ri Vajaf ri Cristo:

Catzꞌuye-pe pa vajquikꞌaꞌ (nu-derecha)
y nyenyaꞌ pan akꞌaꞌ ri nyeꞌetzelan avichin.
Quiriꞌ xbij.

45 Y si ri rey David, Vajaf nbij chin ri Cristo, ¿achique cꞌa roma tok nbix 
que ri Cristo xa choj jun ruxquin-rumam can ri rey David? xbij ri Jesús.

46 Y man jun cꞌa ri xbin ta apu jun tzij chin ri Jesús, richin nbij ta apu ri 
xucꞌutuj ri Jesús pariꞌ ri Cristo. Ja kꞌij riꞌ tok xutzꞌom-e que man jun chic 
xbanun covil richin cꞌo ta ri nucꞌutuj chin ri Jesús.

Ri etamanelaꞌ chin ri ley ri xuyaꞌ ri Dios richin ri Moisés y 
ri achiꞌaꞌ fariseos man pa ruchojmil tüj ri nyequibün

23  1 Y ri Jesús jariꞌ tok xchꞌo chiquivüch ri vinük y chukaꞌ xchꞌo quiqꞌuin 
ri rachibilaꞌ. Rijaꞌ xbij cꞌa: 2 Pa ruqꞌuexel cꞌa ri Moisés, ye tzꞌuyul ri 

achiꞌaꞌ ri ye etamanelaꞌ chin ri ley ri xuya ri Dios richin rijaꞌ y ri achiꞌaꞌ fariseos. 
3 Roma cꞌa riꞌ rix titakej quitzij. Ronojel cꞌa ri nquibij chive, tibanaꞌ y tichajij. 
Pero man tibün cꞌa cachiꞌel ri nquibün rijeꞌ. Roma rijeꞌ xa man nyetiquer 
tüj nquibün ri nquibij que tiban. 4 Rijeꞌ nimalüj tak akaꞌn nquiyaꞌ chiquij ri 
vinük, akaꞌn ri cꞌo calal y cꞌayuf quicꞌuaxic. Ri akaꞌn riꞌ xaxe cꞌa chiquij ri 
vinük nquiya-vi y rijeꞌ man nquisiloj tüj jun vit ruvi-quikꞌaꞌ richin ta nquibün 
y nquicꞌuaj ta ri akaꞌn ri nquibij que ncꞌatzinej que nquicꞌuaj ri vinük. 5 Y rijeꞌ 
nquibanalaꞌ cꞌa ri utz, pero man richin tüj que utz nquibün chuvüch ri Dios. 
Xa man roma tüj cꞌa riꞌ tok nyequibanalaꞌ. Rijeꞌ xaxe richin que quetzꞌet y 
quenimüx coma ri vinük que ja ri utz ri nyetajin chubanic. Y xe chukaꞌ richin 
riꞌ tok juis nimakꞌ nquibanalaꞌ chin ri cꞌojlibül ri nquicꞌuaj chirij ri quikꞌaꞌ y 
ri nicꞌaj-quivüch. Cꞌojlibül ri nquiyüc-vi ri chꞌaka mucaj chin ri rutzij ri Dios. 
Y chukaꞌ más nimakꞌ rakün nquibanalaꞌ chin ri retzꞌabaꞌl ruchiꞌ tak quitziek. 
6 Ja chukaꞌ ri nabey tak chꞌacüt nyequijoꞌ pa nimakꞌ tak vaꞌin y ja chukaꞌ riꞌ 
ri nyequichaꞌ pa tak jay apeꞌ ntzijos-vi ri rutzij ri Dios, richin quiriꞌ tibix que 
rijeꞌ juis quikꞌij. 7 Juis nkaꞌ chiquivüch ri nyeban saludar can pa bey ri apeꞌ 
nyequimolo-vi-quiꞌ ri vinük. Y chukaꞌ juis nkaꞌ chiquivüch que nbix can cheque 
coma ri vinük: Maestro, Maestro, nquibij cheque roma cꞌo quikꞌij nyequitzꞌet.

8 Jacꞌa rix man tijoꞌ nbix maestro chive, roma xaxe cꞌa Jun ri cꞌo ri cꞌuluman 
que nibij Maestro chin, y riꞌ ja ri Cristo. Jacꞌa rix chiꞌivonojel, i-hermanos iviꞌ. 
9 Chukaꞌ man roma tüj que ri vinük cꞌo rukꞌij, roma ta riꞌ rix nibij ta katataꞌ 
chin. Man tibün quiriꞌ. Roma ri Tataꞌaj xa Jun cꞌa ri cꞌo pa kaviꞌ konojel, y riꞌ 
ja ri aj-chicaj Itataꞌ. 10 Man tijoꞌ cꞌa que ri vinük nquibij maestro chive. Roma 
xaxe Jun ri Maestro cꞌo y riꞌ ja ri Cristo. 11 Roma ri más nim rukꞌij chive rix, 
ncꞌatzin que nuna-ka-riꞌ que xa manak rukꞌij y tuchꞌutinirsaj-riꞌ richin nusuj-

riꞌ chubanic achique na samaj. 12 Roma ri nquinimirsaj-quiꞌ, xa nkasüs ri 
quikꞌij. Y ja ri man nquinimirsaj tüj quiꞌ, ninimirsüs quikꞌij.

13 ¡Jacꞌa rix etamanelaꞌ richin ri ley ri xuyaꞌ ri Dios richin ri Moisés y rix 
fariseos ri xa caꞌiꞌ ipalüj, juyaꞌ ivüch! roma xa ikꞌaton cꞌa quibey ri vinük 
richin man nyeꞌoc pa rukꞌaꞌ ri Dios. Man utz tüj cꞌa ri ibanun, roma man 
nyixoc tüj apu rix y chukaꞌ man niyaꞌ tüj kꞌij cheque ri vinük.

14 ¡Juyaꞌ ivüch rix etamanelaꞌ richin ri ley ri xuyaꞌ ri Dios richin ri 
Moisés y rix fariseos ri xa caꞌiꞌ ipalüj! roma rix xa nivelesalaꞌ ronojel qui-
cosas ri malcaniꞌaꞌ tak ixokiꞌ. Y xaxe richin que tinimüx que jabel icꞌaslen, 
nyixlayuj cꞌa tok nibanalaꞌ oración chin ri Dios. Y roma cꞌa riꞌ tok rix más 
nim castigo nka-ka pan iviꞌ, roma ri imac juis qꞌuiy.

15 ¡Juyaꞌ ivüch rix etamanelaꞌ richin ri ley ri xuyaꞌ ri Dios richin ri 
Moisés y rix fariseos ri xa caꞌiꞌ ipalüj! roma rix nicꞌusalaꞌ yaꞌ y nicꞌusalaꞌ 
ruchꞌulef chucanoxic si cꞌo ta jun ri ntoc tzeklebey ivichin y nutakej ta 
ri nitakej rix. Xa ja tok ivilon chic ri achique ntzekleben ivichin, rix xa 
cꞌayuf nibün chin, roma riqꞌuin ri nicꞌut chuvüch, nibün chin que nüj nbe-
vi chin ri Dios. Rix nüj cꞌa nyixcꞌo-vi, pero rijaꞌ caꞌiꞌ mul más nüj nbe-vi, y 
xa romariꞌ tok cꞌuluman que nbe pa kꞌakꞌ chukaꞌ rijaꞌ.

16 ¡Y chukaꞌ juyaꞌ ivüch rix ri nyixbin que rix ucꞌuey-bey y xa rix moyiꞌ! Rix ri 
nyixibin que si cꞌo jun ri nucusaj ri racho ri Dios richin que nbün jurar, stapeꞌ 
(aunque) man nbün tüj ri rubin, man jun rubanun. Jacꞌa ri nucusaj ri oro ri 
cꞌo pa racho ri Dios, richin que nbün jurar, riꞌ rucꞌas chic cꞌa riꞌ. 17 Rix nicꞌut-vi 
cꞌa que rix tontos y chukaꞌ rix moyiꞌ, ¿roma achique cꞌa ri más rukꞌij? ¿Ja ri 
oro ri cꞌo pa racho ri Dios o xa ja ri racho ri Dios ri nbanun lokꞌolüj chin ri oro 
cꞌo chiriꞌ? 18 Rix chukaꞌ nibij: Ri nucusaj ri altar richin que nbün jurar, stapeꞌ 
(aunque) man nbün tüj cꞌa ri rubin, man jun rubanun. Jacꞌa ri nucusaj ri sipanic 
ri ncꞌujeꞌ pariꞌ ri altar, richin que nbün jurar, rucꞌas chic cꞌa riꞌ. 19 Rix tontos y rix 
moyirnük vi cꞌa, ¿roma achique cꞌa ri más rukꞌij? ¿Ja cꞌa ri sipanic ri nisuj pariꞌ 
ri altar chin ri Dios o xa ja ri altar? Ja ri altar ri más rukꞌij, roma jariꞌ ri nbanun 
lokꞌolüj chin ri sipanic. 20 Ri nucusaj cꞌa ri altar richin nbün jurar, numej-vi 
cꞌa ronojel. Numej ri altar y numej chukaꞌ ri sipanic ri nisuj pariꞌ ri altar. 21 Ri 
nucusaj cꞌa ri racho ri Dios richin que nbün jurar, numej cꞌa ronojel. Numej ri 
racho ri Dios y numej ri cꞌo chiriꞌ. 22 Y ri nucusaj cꞌa ri caj richin que nbün jurar, 
chuvüch cꞌa ronojel ri cꞌo chilaꞌ nbij-vi riꞌ. Numej-vi cꞌa ronojel. Numej cꞌa ri 
tzꞌuyul-vi ri Dios y numej cꞌa chukaꞌ ri Dios ri tzꞌuyul chiriꞌ.

23 ¡Xa juyaꞌ ivüch vi rix etamanelaꞌ richin ri ley ri xuyaꞌ ri Dios richin ri 
Moisés y rix fariseos ri xa caꞌiꞌ ipalüj! roma rix xaxe ri jubulüj tak kꞌayis, 
ri rubiniꞌan menta, ri anís y ri comino ri nyeꞌinuc. Roma nyeꞌivelesalaꞌ pa 
lajuj (diez), y xa jujun cꞌa cheque ri lajuj (diez) riꞌ ri niyaꞌ chin ri Dios. Y xa 
iyoꞌon cꞌa can rubanic ri más ncꞌatzin ri nbij chupan ri ley, que choj tibanaꞌ 
quiqꞌuin ri vinük, que ticꞌujeꞌ joyovanic iviqꞌuin y ketzij yoꞌon ta ivánima 
riqꞌuin ri Dios. Jareꞌ ri nabey cꞌuluman ta ibanun, y cꞌateriꞌ ri nyixtajin-vi 

chubanic. 24 Rix cꞌa ri nyixbin que rix ucꞌuey-bey, pero xa rix moyiꞌ, ninbij 
cꞌa chive, que rix xaxe oc ri más tak cocoj ley ri nyixtajin chubanic y ri 
más ye nimakꞌ man ye ibanun tüj, xa iyoꞌon kꞌij que choj nyecꞌo.

25 ¡Juyaꞌ ivüch cꞌa rix etamanelaꞌ richin ri ley ri xuyaꞌ ri Dios richin ri Moisés 
y rix fariseos ri xa caꞌiꞌ ipalüj! roma xa rix cachiꞌel lük ri jabel chꞌajchꞌoj rij y ri 
rupan xa tzꞌil-tzꞌil. Rix nicꞌut cꞌa chiquivüch ri vinük que utz ri inojibül, pero 
pa tak ivánima man quiriꞌ tüj, roma xa nojnük riqꞌuin elekꞌ, y nojnük riqꞌuin 
itzel rayinic, roma rix nirayij que ronojel ri cꞌo quiqꞌuin ri vinük iviqꞌuin ta 
rix cꞌo-vi. 26 Rix fariseos xa rix moyiꞌ. Tibanaꞌ cꞌa chin ri icꞌaslen cachiꞌel nibün 
riqꞌuin ri lük, nichꞌajchꞌojrisaj rupan y ri rij. Rix tichꞌajchꞌojrisaj cꞌa ri ivánima 
nabey, richin quiriꞌ ri icꞌaslen chiquivüch ri vinük chꞌajchꞌoj chukaꞌ nkꞌalajin.

27 ¡Juyaꞌ ivüch cꞌa rix etamanelaꞌ richin ri ley ri xuyaꞌ ri Dios richin ri Moisés 
y rix fariseos ri xa caꞌiꞌ ipalüj! roma xa rix junan riqꞌuin jun tzꞌak ri apeꞌ yoꞌon-
vi jun camnük, ri rij sük y chꞌajchꞌoj, jacꞌa ri rupan man quiriꞌ tüj. Ri rupan 
xa ruyon man utz tüj cꞌo y ruyon rubakil camnük. 28 Rix quiriꞌ vi cꞌa rix. Rix 
nyixkꞌalajin cꞌa que choj ri icꞌaslen chiquivüch ri vinük, jacꞌa pan ivánima xa 
man quiriꞌ tüj. Ri ivánima xa nojnük riqꞌuin itzel. Y chukaꞌ caꞌiꞌ cꞌa ipalüj.

29 ¡Juyaꞌ ivüch cꞌa rix etamanelaꞌ richin ri ley y rix fariseos ri xa caꞌiꞌ 
ipalüj! roma jabel nyeꞌichojmirsalaꞌ ri tzꞌak apeꞌ ye muknük-vi ri achiꞌaꞌ ri 
xekꞌalajrisan ri xbix cheque roma ri Dios ojer can. Rix jabel vi nivek apeꞌ 
ye muknük-vi ri chojmilüj tak ralcꞌual ri Dios. 30 Y rix nibij cꞌa: Xa ta roj 
xojcꞌujeꞌ pa qui-tiempo ri kaxquin-kamamaꞌ can, roj man ta xojoc cachibil 
rijeꞌ tok xequicamsaj ri achiꞌaꞌ ri xekꞌalajrisan ri tzij ri xbix cheque roma ri 
Dios, nyixbij cꞌa. 31 Pero xa ja rix ri nyixkꞌalajrisan-ka chivij que rix quixquin-
quimam can ri xecamsan quichin ri achiꞌaꞌ ri xekꞌalajrisan ri xbix cheque 
roma ri Dios ojer can. 32 Tiyaꞌ cꞌa can ri xquibanalaꞌ ri ixquin-imamaꞌ can.

33 Rix, xa cachiꞌel itzel tak cumütz. ¿Cꞌo ta cꞌa jun rubanic richin man ta 
nquixbe pa kꞌakꞌ chucꞌulic ri rutojic ri nyixbanun? Man jun. Rix chiriꞌ cꞌa 
nyixapon-vi. 34 Y richin cꞌa que rix nicꞌut ri ivetzelal, yin jareꞌ yincꞌo chic 
richin nyentük-e chiꞌicojol, achiꞌaꞌ ri nyekꞌalajrisan ri nbij ri Dios cheque, 
achiꞌaꞌ ri juis quinaꞌoj y achiꞌaꞌ ri cꞌo etamabül quiqꞌuin. Pero rix yecꞌo cꞌa 
cheque ri nusamajelaꞌ ri nyeꞌibajij chuvüch tak cruz richin nyecom, y yecꞌo 
ri choj quiriꞌ nivelesaj quicꞌaslen. Yecꞌo cꞌa laꞌ nyeꞌichꞌey chiriꞌ pa tak jay 
apeꞌ ntzijos-vi ri rutzij ri Dios, y achique na cꞌa tinamit nyebe-vi rijeꞌ, rix 
chukaꞌ nyixapon chiriꞌ roma cꞌo itzel ri nijoꞌ nibün cheque. 35 Y ronojel reꞌ 
nbün cꞌa chive que ja rix nyixakalen ri quicamic conojel ri chojmilüj tak 
vinük ri elesan quicꞌaslen. Ri rutzꞌuquic-pe riqꞌuin ri rucamic ri chojmilüj 
achi rubiniꞌan Abel cꞌa riqꞌuin ri rucamic ri achi rubiniꞌan Zacarías, ri 
rucꞌajol ri achi rubiniꞌan Berequías. Y ninbij cꞌa chive, que ri Zacarías ja 
chukaꞌ rix ri xixcamsan richin, chiriꞌ chunakaj ri altar ri cꞌo chiriꞌ chuvüch 
racho ri Dios. 36 Ri xinbij cꞌa ka chive, ketzij vi que quiriꞌ nbanatüj. Ronojel 
vi cꞌa riꞌ nka-ka pa quiviꞌ ri vinük ri yecꞌo chupan ri tiempo reꞌ.

Ri Jesús nyerokꞌej ri vinük aj-Jerusalén
37 Cꞌateriꞌ ri Jesús xchꞌo cꞌa pa quiviꞌ ri vinük ri yecꞌo pa Jerusalén. Rijaꞌ 

xbij cꞌa: Aj-Jerusalén, aj-Jerusalén, ¿achique cꞌa roma tok nyeꞌicamsalaꞌ 
ri achiꞌaꞌ ri nyekꞌalajrisan ri nbix cheque roma ri Dios? ¿Achique cꞌa roma 
chukaꞌ tok nyeꞌicamsalaꞌ chi abüj ri nyerutük-pe ri Dios chiꞌicojol? Y yin, juis 
cꞌa mul ri xinjoꞌ que xixinmol ta viqꞌuin, cachiꞌel nbün ri quite-ücꞌ cheque ri 
xtak ral, nyerumol chuxeꞌ ri ruxicꞌ. Man jun bey cꞌa xijoꞌ ta rix. 38 Vocomi cꞌa, 
ri ivacho chiꞌijujunal rix ncꞌujeꞌ can cachiꞌel jun tzꞌiran ruchꞌulef. 39 Y quiriꞌ 
cꞌa ri ninbij chive roma rix jareꞌ ruqꞌuisbül mul ri nquinitzꞌet-e. Y nquinitzꞌet 
cꞌa jun bey chic ja tok ninbij chive: ¡Matiox que petenük ri Jun reꞌ! ¡Que ri 
Ajaf Dios nbün ta bendecir rijaꞌ! ¡Y petenük pa rubiꞌ ri Ajaf Dios! Chupan cꞌa 
ri kꞌij riꞌ tok nquinitzꞌet jun bey chic, xbij ri Jesús.

Ri Jesús nbij yan ri nban chin ri racho ri Dios

24  1 Y tok ri Jesús xel cꞌa pe chiriꞌ pa racho ri Dios, richin que nbe, 
ri rachibilaꞌ xejel cꞌa apu y cꞌo cꞌa ri xquibij pariꞌ ri racho ri Dios 

y xquicꞌutulaꞌ cꞌa chuvüch chukaꞌ riqꞌuin ri ruviꞌ tak quikꞌaꞌ. 2 Jacꞌa tok 
rijaꞌ xchꞌo-apu cheque ri rachibilaꞌ, xbij cꞌa: Rix nyeꞌitzꞌetaꞌ cꞌa que ri jay 
reꞌ juis ye jabel. Pero yin ketzij ninbij chive, que napon cꞌa jun kꞌij tok xa 
nyevulüx y man nyepaꞌeꞌ tüj chic can. Ronojel ri nimalüj tak abüj ri ye 
ucusan cheque ri jay reꞌ, xa nyetorix-ka pe. Man jun cꞌa abüj ri ncꞌujeꞌ ta 
can cachiꞌel la rubanun vocomi, xbij cheque.

Ri nyebanatüj yan tok cꞌa man jani nqꞌuis ri tiempo ri katzꞌamon
3 Y tok ri Jesús tzꞌuyul chic cꞌa pariꞌ ri juyuꞌ rubiniꞌan Olivos, jariꞌ tok 

ri rachibilaꞌ xejel-apu riqꞌuin y xquicꞌutuj chin: Tabij cꞌa cheke, ¿jampeꞌ 
cꞌa ncꞌulachitüj ri xabij yan ka pariꞌ ri racho ri Dios? ¿Achique cꞌa retal 
richin quiriꞌ ninabex ri rucaꞌn mul ri ncapuꞌu rat? ¿Y achique chukaꞌ retal 
richin quiriꞌ ninabex que napon yan ri ruqꞌuisbül kꞌij richin ri tiempo reꞌ? 
xquibij cꞌa rijeꞌ.

4 Y ri Jesús xbij cheque ri rachibilaꞌ: Jabel cꞌa tichajij-iviꞌ richin man 
nyixchꞌacatüj. 5 Roma ye qꞌuiy ri nyepuꞌu, nquibij: Ja yin ri Cristo, nquibij cꞌa. Y 
ye juis ye qꞌuiy ri nyechꞌacatüj pa quikꞌaꞌ. 6 Y nivacꞌaxalaꞌ cꞌa que yecꞌo ruchꞌulef 
cꞌo oyoval ntajin chiquicojol. Y nivacꞌaxalaꞌ chukaꞌ que quiriꞌ cha nyebanatüj, 
que cꞌo cha oyoval ri nyepuꞌu. Pero man tisatz cꞌa icꞌuꞌx, roma ronojel riꞌ xa 
ncꞌatzinej cꞌa que nyebanatüj vi. Pero man ja tüj cꞌa riꞌ ri ruqꞌuisbül tak kꞌij 
richin ri ruchꞌulef. 7 Jun tinamit ncatüj cꞌa e richin nberubanaꞌ oyoval riqꞌuin 
jun chic tinamit. Yecꞌo cꞌa chukaꞌ nimakꞌ tak ruchꞌulef nyecatüj-e richin que 
nyequibanaꞌ oyoval quiqꞌuin chꞌaka chic nimakꞌ tak ruchꞌulef. Nyepuꞌu cꞌa 
yabil, vayjül y chukaꞌ cab-rakün achique na lugar chin ri ruchꞌulef. 8 Y jariꞌ ri 
nabey tak kꞌoxomül, y cꞌateriꞌ nyepuꞌu chic cꞌa chꞌaka quivüch pokonül.

9 Nyixyalox cꞌa pa tak pokonül, y yecꞌo cꞌa chive rix ri nyecamsüs. 
Xa nyixetzelüs-vi cꞌa coma conojel quivüch vinük ri yecꞌo chuvüch ri 
ruchꞌulef, roma rix iyoꞌon ivánima viqꞌuin yin. 10 Ye qꞌuiy cꞌa ri nyetzak 
chic can, yecꞌo chukaꞌ nquisujula-quiꞌ y yecꞌo ri nquetzelaj-quiꞌ. 11 Y 
nyebecꞌulun cꞌa chukaꞌ pe juis ye qꞌuiy, ri nyebin que rijeꞌ ye kꞌalajrisüy 
richin ri nbij ri Dios cheque, y roma cꞌa quiriꞌ ri nquibij, ye qꞌuiy vi cꞌa 
vinük ri nyechꞌacatüj pa quikꞌaꞌ. 12 Chukaꞌ chupan ri tiempo riꞌ roma 
juis chic biyinük rubanic ri itzel, ye qꞌuiy cꞌa ri xa nquimalij ri ncajoꞌ ri 
chꞌaka chic. 13 Pero ri man cꞌa nutzolij tüj rucꞌuꞌx chirij y nucochꞌ cꞌa pa 
ruqꞌuisbül chin ronojel, ncolotüj-vi cꞌa riꞌ. 14 Pero ncꞌatzinej que ntzijos ri 
utzilüj rutzij ri Dios ri nchꞌo pariꞌ tok ri vinük nyeꞌoc pa rukꞌaꞌ ri Dios. 
Ncꞌatzinej que ntzijos ri tzij riꞌ pa ronojel ruchꞌulef, richin quiriꞌ tetamüx 
cꞌa. Y cꞌa jariꞌ tok napon ri ruqꞌuisbül kꞌij richin ri tiempo ri katzꞌamon.

15 Y chukaꞌ napon-vi ri kꞌij tok nyebananun ri xajan chupan ri lokꞌolüj lugar 
chupan ri racho ri Dios. Jariꞌ ri tzꞌiban can roma ri Daniel, ri jun cheque ri achiꞌaꞌ 
ri xekꞌalajrisan ri xbix cheque roma ri Dios, ojer can. Ri ntzꞌeton cꞌa ri tzꞌiban 
can, ticꞌo cꞌa chin ri nutzꞌet. 16 Richin quiriꞌ tok nitzꞌet que ja chic riꞌ ri nbanatüj, 
ri vinük ri yecꞌo pa ruchꞌulef Judea xa queꞌanmüj cꞌa e y quequevaj-quiꞌ pa tak 
juyuꞌ. 17 Ri xa nuxlan cꞌa pariꞌ ri racho tok napon ronojel ri vululen riꞌ, choj quiriꞌ 
tanmüj-e. Man toc chic apu pa racho richin que cꞌo na ri nyerucꞌama-pe. Man 
tubün quiriꞌ. 18 Ri nsamüj cꞌa pa kꞌayis, man cꞌa tibe chic pa racho chucꞌamic 
rutziek ri cachiꞌel coton. Xa choj chukaꞌ quiriꞌ tanmüj-e. 19 Jacꞌa ri ixokiꞌ ri 
coyoben chic alanen, y ri ixokiꞌ ri xa cꞌa nquiyaꞌ quitzꞌun tak cal, juyaꞌ quivüch 
cꞌa tok napon ri kꞌij riꞌ. 20 Roma cꞌa riꞌ xa ticꞌutuj chin ri Dios que ri vululen riꞌ man 
ta nbanatüj chupan ri tiempo richin tef, y chukaꞌ ticꞌutuj cꞌa que man pa jun kꞌij 
richin uxlanen nbanatüj ronojel riꞌ, richin que man cꞌayuf tüj nbün chive richin 
que nyixanmüj. 21 Y cꞌateriꞌ tok ncꞌo ruviꞌ ri pokonül ri npuꞌu. Jun pokonül ri man 
jun bey cꞌulachitajnük tüj pariꞌ ri ruchꞌulef jampeꞌ ri banun can roma ri Dios, cꞌa 
ri vocomi chupan ri ka-tiempo roj. Chukaꞌ ri pokonül riꞌ man jun bey chic cꞌa 
ncꞌulachitüj. 22 Y si man ta cꞌa nchꞌutinirsüs ri kꞌij richin ri pokonül riꞌ, conojel ta 
nyecom. Pero roma ri Dios nyerujoꞌ ri ye ruchaꞌon chic, nuchꞌutinirsaj ri kꞌij riꞌ.

23 Chupan ri kꞌij riꞌ, si yecꞌo cꞌa ri nyebin chive: Titzꞌetaꞌ, ja Cristo reꞌ. O si nquibij 
chive: Titzꞌetaꞌ, ja Cristo laꞌ. Pero rix man quixchꞌacatüj cꞌa pa quikꞌaꞌ, man tinimaj 
ri nquibij chive. 24 Roma yecꞌo cꞌa ri nyebecꞌulun-pe y nquibilaꞌ cꞌa: Ja yin ri Cristo. 
Pero rix man queꞌinimaj cꞌa, roma xa quiyon chꞌaconelaꞌ. Y ja chukaꞌ tiempo 
riꞌ tok nyebecꞌulun-pe ri nyebin: Yin ninkꞌalajrisaj ri nbij ri Dios chuve, nquibij. 
Pero rix man queꞌinimaj cꞌa, roma xa ye chꞌaconelaꞌ chukaꞌ. Y nyequibanalaꞌ 
cꞌa nimakꞌ tak milagros, ri man jun bey ye tzꞌeton tüj, xaxe richin quenimüx, y 
yecꞌo ri nyequichꞌüc. Y si ta xa nyetiquer, rijeꞌ nyequichꞌüc ta chukaꞌ ri ye chaꞌon 
chic roma ri Dios. 25 Ja yan cꞌa reꞌ xinbij can chive ri nyebanatüj. 26 Romariꞌ si xa 
nbix cꞌa chive: Ri Cristo xpuꞌu yan y vocomi jariꞌ cꞌo pa tzꞌiran ruchꞌulef, rix man 
quixbe chutzꞌetic cꞌa. Y si nbix chive que ri Cristo cꞌo chic y vocomi chupan ri jun 

jay riꞌ cꞌo-vi, man queꞌinimaj. 27 Roma tok yin ri xinalüx chiꞌicojol nquipuꞌu jun bey 
chic, nquikꞌalajin-vi cꞌa jabel. Xa nbanatüj cꞌa cachiꞌel nbanatüj riqꞌuin ri coyopaꞌ 
ri nbün calaꞌ apeꞌ ntel-vi-pe ri kꞌij y nbekꞌalajin cꞌa calaꞌ apeꞌ nka-vi ri kꞌij, conojel 
vi cꞌa nyetzꞌeton. Y quiriꞌ cꞌa yin. 28 Roma ri ru-juicio ri Dios ntak-pe apeꞌ cꞌo-vi ri 
mac. Nbanatüj cꞌa cachiꞌel nbanatüj quiqꞌuin ri cꞌuch. Roma ri chꞌipaꞌ riꞌ apeꞌ na 
cꞌo-vi ruchꞌacul jun camnük, chiriꞌ cꞌa nyeka-ka-vi.

Ri nyebanatüj tok npuꞌu yan ri Jesús
29 Y tok ye cꞌunük chic cꞌa ronojel ri pokonül richin ri tiempo riꞌ, nbanatüj-vi 

cꞌa que ri kꞌij nkꞌekumür-ka y ri icꞌ chukaꞌ man ntzuꞌun tüj chic. Ri chꞌumilaꞌ 
nyetzak cꞌa ka ri apeꞌ yecꞌo-vi. Ronojel vi cꞌa ri nimalüj tak uchukꞌaꞌ ri yecꞌo 
chilaꞌ chicaj nyesilon roma ri ruchukꞌaꞌ ri Dios. Que jun vi cꞌa ri caj nsilon. 30 Jariꞌ 
tok ri chicaj ntzꞌetetüj ri vetal yin ri xinalüx chiꞌicojol. Ronojel cꞌa quivüch vinük 
ri yecꞌo chuvüch ri ruchꞌulef, cꞌateriꞌ cꞌa nyeꞌokꞌ y cꞌateriꞌ nka-pe chiquicꞌuꞌx 
ri achique rijeꞌ, tok yinquitzꞌet que ja yin ri nquika-pe pa sutzꞌ ri chilaꞌ chicaj, 
riqꞌuin chic nimalüj vuchukꞌaꞌ y riqꞌuin chukaꞌ chic jun nimalüj nukꞌij. 31 Y jariꞌ 
chukaꞌ tok ri trompeta nkꞌajan riqꞌuin juis ruchukꞌaꞌ, y yin nyentük cꞌa ri nu-
ángeles chiquimolic ri ye nuchaꞌon chic. Nyequimol-vi cꞌa pe ri calaꞌ pan oriente 
y ri calaꞌ pan occidente, ri calaꞌ cꞌa pa norte y ri calaꞌ chukaꞌ pa sur. Nyequimol-
vi cꞌa peꞌ ronojel ri apeꞌ ntiquer-pe ri jun rutzaꞌn ri caj, cꞌa la jun chic rutzaꞌn.

32 Ticꞌamaꞌ cꞌa inaꞌoj riqꞌuin ri cheꞌ higuera. Tok nyeraxür cꞌa pe ri rukꞌaꞌ y 
nquitzꞌom-pe quelic ri ruxak, etaman cꞌa riꞌ que ri ru-tiempo ri job nka-pe 
yan. 33 Y quiriꞌ cꞌa tok nitzꞌet que yecꞌo chic ri nyecꞌulachitüj chupan ri kꞌij, ri 
icꞌ y ri chꞌumilaꞌ, y ronojel ri xinbij yan ka nbanatüj chic, tivetamaj cꞌa riꞌ que 
nka-pe yan ri kꞌij. Xa nakaj chic cꞌa cꞌo-vi-pe. 34 Y tivacꞌaxaj cꞌa jabel ri ninbij 
chive vocomi: Ronojel reꞌ ncꞌulachitüj tok ri vinük richin ri tiempo reꞌ cꞌa 
man jani queqꞌuis-e chuvüch ri ruchꞌulef. 35 Y ri ruchꞌulef y ri caj ye richin vi 
nyeqꞌuis. Jacꞌa ri nutzij yin man nqꞌuis tüj quiriꞌ, xa nbanatüj-vi ri nbij.

36 Jacꞌa ri kꞌij y ri hora tok yin nquipuꞌu, man jani kꞌalüj tüj. Ri ángeles 
ri yecꞌo chilaꞌ chicaj man quetaman tüj jampeꞌ. Xaxe cꞌa ri Nataꞌ Dios ri 
etamayon chin riꞌ.

37 Xa cachiꞌel cꞌa ri xbanatüj pa ru-tiempo ri Noé, xa quiriꞌ cꞌa chukaꞌ 
ncꞌulachitüj tok nquipuꞌu chic yin ri xinalüx chiꞌicojol. 38 Roma pa ru-tiempo 
ri Noé, tok cꞌa man jani tibanatüj ri camic job, ri vinük xa benük cꞌa cánima 
chirij ri quivaꞌin y chirij ri achique nyequikumulaꞌ. Xa benük cꞌa cánima chirij 
ri quicꞌulubic y chirij ri nyequijüch-e quimiꞌal-quicꞌajol richin nyecꞌuleꞌ. Y 
quiriꞌ cꞌa nyetajin chubanic chupan ri kꞌij tok ri Noé y ri ye aj pa racho xeꞌoc 
chupan ri nimalüj barco. 39 Y man jun bey cꞌa xkꞌax ta cheque ri xkꞌalajrisüs 
chiquivüch, xa cꞌa ja tok xapon na ri camic job ri xucꞌuan quichin conojel. Y 
quiriꞌ vi cꞌa chukaꞌ nbanatüj tok napon ri kꞌij chin nquipuꞌu jun bey chic yin ri 
xinalüx chiꞌicojol. 40 Jariꞌ tok nbanatüj que ye caꞌiꞌ achiꞌaꞌ ri junan nyesamüj pa 
kꞌayis, jun rutaken y jun man rutaken tüj, xaxe cꞌa jun ri nucꞌuꞌüx-e y ri jun chic 

  SAN MATEO 24

El Nuevo Testamento en Cakchiquel Oriental de Guatemala, 2a ed., © 2012, Wycliffe Bible Translators, Inc.



66

ncanaj can. 41 Y si yecꞌo ye caꞌiꞌ ixokiꞌ ri junan nyequeꞌen riqꞌuin jun abüj jocꞌoj-
trigo y xaxe jun ri rutaken, xaxe cꞌa jun ri nucꞌuꞌüx-e y ri jun chic ncanaj can.

42 Roma cꞌa riꞌ man quixmestan, xa quinivoyobej-apu, roma xa man 
nivetamaj tüj jampeꞌ tok nquinka-pe yin ri Ivajaf. 43 Roma rix ivetaman-vi 
cꞌa, que si ta ri rajaf jun jay nretamaj jampeꞌ napon ri elekꞌon pa racho, 
ri rajaf ri jay riꞌ ncꞌaseꞌ ta chuchajixic ri racho, y man ta nuyaꞌ kꞌij que ri 
elekꞌon nujük-apu ri racho richin nelekꞌ-e. 44 Xa romariꞌ tok rix cꞌuluman 
que chi jumul quinivoyobej-apu, roma tok xa man ja tüj riꞌ nyixtajin 
chunuquic, jariꞌ tok nquinka-pe yin ri xinalüx chiꞌicojol.

Tikabanaꞌ ri nbün ri jun utzilüj samajel, y man 
tikabün ri nbün ri itzel samajel

45 Chupan ri kꞌij riꞌ nbanatüj cꞌa cachiꞌel ri nbanatüj riqꞌuin jun rajaf-jay 
ri ruyoꞌon can jun rusamajel pa quiviꞌ ri ye aj pa racho. Rubin can chin 
que querutzuku-apu tok napon ri hora. Y si ri samajel riꞌ nbün ta ri bin 
can chin y utz nbün chin ronojel ri samaj, ¿achique ta nbün? 46 Rijaꞌ nbün-
vi ri samaj ri bin can chin, y romariꞌ nquicot ránima tok nilitüj-ka-pe 
roma ri rajaf y ntajin chubanic ri samaj. 47 Ketzij vi cꞌa ninbij chive que ri 
rajaf ri samajel riꞌ nuyaꞌ cꞌa pariꞌ ronojel ri ruchajin, richin que nuchajij. 
48 Jacꞌa si ri samajel riꞌ xa itzel ta nbün, y nunuc ta ka pa ránima: Ri vajaf 
riꞌ xa man jani nka-pe, nbij ta ka. 49 Y nutzꞌom ta cꞌa quichꞌayic ri chꞌaka 
chic samajelaꞌ y chukaꞌ xe ta vaꞌin y yaꞌ nbün quiqꞌuin ri kꞌabarelaꞌ, 50 jacꞌa 
ri kꞌij y ri hora tok man jun nunuc que nka-pe ta ri rajaf, jariꞌ tok nka-pe. 
51 Ri rajaf, nuya-vi castigo pariꞌ ri samajel riꞌ y nuyaꞌ quiqꞌuin ri chꞌaka 
chic ri xa caꞌiꞌ quipalüj. Y chiriꞌ xaxe cꞌa okꞌej y jachꞌachꞌen eyaj ri cꞌo.

Ri lajuj (diez) xtaniꞌ

25  1 Chupan cꞌa ri kꞌij tok nquipuꞌu jun bey chic, yecꞌo cꞌa ri nyeꞌoc-vi pa 
rukꞌaꞌ ri Dios, y yecꞌo ri xa man nyeꞌoc tüj. Xa ncꞌulachitüj cꞌa cachiꞌel ri 

xcꞌulachitüj quiqꞌuin ye lajuj (diez) xtaniꞌ quicꞌuan-e quikꞌakꞌ richin sük richin xebe 
chiroyobexic ri alaꞌ ri ncꞌuleꞌ chupan ri akꞌaꞌ riꞌ. 2 Ye voꞌoꞌ cꞌa cheque ri xtaniꞌ riꞌ 
cꞌo-vi quinaꞌoj. Jacꞌa ri ye voꞌoꞌ chic xa ye manak quinaꞌoj. 3 Ri voꞌoꞌ xtaniꞌ ri xa ye 
manak quinaꞌoj, xebe cꞌa chiroyobexic ri alaꞌ ri ncꞌuleꞌ, pero xa man xquicꞌuaj tüj cꞌa 
chꞌaka chic aceite richin ri quikꞌakꞌ, xaxe ri quiyoꞌon-e chupan. 4 Jacꞌa ri voꞌoꞌ chic 
xtaniꞌ ri cꞌo quinaꞌoj, xquicꞌuaj cꞌa ri quikꞌakꞌ y quicꞌualon-e chukaꞌ ri jujun cꞌojlibül 
nojnük-e riqꞌuin aceite. Y rijeꞌ xebe cꞌa chiroyobexic ri alaꞌ ri ncꞌuleꞌ. 5 Y roma cꞌa 
ri alaꞌ ri ncꞌuleꞌ juis xlayuj yan y man nka-pe tüj chanin, ri lajuj (diez) xtaniꞌ ri ye 
oyobeyon richin, xa xpuꞌu cꞌa ruchukꞌaꞌ ri varan cheque. Nabey xexcaꞌr-ka y cꞌate 
baꞌ riꞌ xa xevür-vi-ka. 6 Jacꞌa pa nicꞌaj-akꞌaꞌ xacꞌaxatüj cꞌa rutzij jun ri riqꞌuin juis 
ruchukꞌaꞌ nchꞌo y nbij cꞌa: Jariꞌ petenük ri alaꞌ ri ncꞌuleꞌ. Quixel cꞌa pe chucꞌulic. 
Quiriꞌ cꞌa ri nbij ri riqꞌuin ruchukꞌaꞌ nchꞌo. 7 Y jariꞌ tok ri lajuj (diez) xtaniꞌ riꞌ, ri ye 
oyobeyon richin ri alaꞌ ri ncꞌuleꞌ, junanin cꞌa xecatüj y xquibanalaꞌ cꞌojlen ri quikꞌakꞌ 

richin sük. 8 Jacꞌa ri voꞌoꞌ xtaniꞌ ri ye manak quinaꞌoj xquibij cꞌa cheque ri voꞌoꞌ chic 
xtaniꞌ ri cꞌo-vi quinaꞌoj: Ri kakꞌakꞌ xa nyebechup cꞌa roma xa man qꞌuiy tüj chic 
aceite quicꞌuan. Tiyaꞌ cꞌa baꞌ ka-aceite rix, xquibij ri xtaniꞌ ri ye manak quinaꞌoj. 
9 Jacꞌa ri voꞌoꞌ chic xtaniꞌ ri cꞌo-vi quinaꞌoj, xquibij cꞌa: Ri cꞌuluman que nibün rix 
vocomi ja ri queꞌilokꞌoꞌ aceite quiqꞌuin ri cꞌayinelaꞌ, roma si roj nkayaꞌ ri aceite 
chive, riqꞌuin baꞌ chic riꞌ xa ncꞌatzin cheke roj, y quiriꞌ chukaꞌ rix. Romariꞌ ri más 
utz nibün xa quixbiyin chulokꞌic aceite, xquibij. 10 Y tok ri voꞌoꞌ xtaniꞌ riꞌ xa cꞌateriꞌ 
ye benük chulokꞌic aceite, jariꞌ tok xapon ri alaꞌ ri ncꞌuleꞌ. Ri voꞌoꞌ xtaniꞌ ri yecꞌo-vi-
apu coyoben ri alaꞌ ri ncꞌuleꞌ, xeꞌoc cꞌa pa jay apeꞌ nban ri cꞌulubic. Y tok ye cꞌunük 
chic cꞌa apu conojel ri ye benük, xtzꞌapis cꞌa can ri puerta. 11 Y jariꞌ cꞌa tok xeꞌapon 
ri voꞌoꞌ chic xtaniꞌ ri xebe chulokꞌic aceite richin ri quikꞌakꞌ, y rijeꞌ xechꞌo cꞌa apu 
chin ri rajaf ri jun cꞌulubic riꞌ y xquibilaꞌ cꞌa: Tajakaꞌ ri puerta chikavüch richin que 
nkujoc-apu, xquibij. 12 Y rijaꞌ xbij cꞌa pe cheque ri xtaniꞌ riꞌ: ¿Rix achique cꞌa rix? Yin 
ketzij ri ninbij chive que man jun bey xinvetamaj tüj ivüch, xbij cheque.

13 Roma cꞌa riꞌ rix man quixmestan, quinivoyobej-apu, roma xa man ivetaman 
tüj achique kꞌij, achique hora tok yin ri xinalüx chiꞌicojol nquipuꞌu jun bey chic.

Jun ejemplo pariꞌ oxiꞌ samajelaꞌ ri xjach can tumin pa quikꞌaꞌ roma ri cajaf
14 Roma cꞌa riꞌ ri aj-chicaj gobierno junan riqꞌuin ri xbün jun achi tok 

xbe nüj. Rijaꞌ xeroyolaꞌ cꞌa ri rusamajelaꞌ y xuyaꞌ cꞌa can ri rubeyomal pa 
quikꞌaꞌ.

15 Pa rukꞌaꞌ cꞌa jun rusamajel xuyaꞌ can voꞌoꞌ mil quetzales, pa rukꞌaꞌ jun 
chic xuyaꞌ cꞌa can caꞌiꞌ mil quetzales y pa rukꞌaꞌ ri jun chic xuyaꞌ cꞌa can 
jun mil quetzales. Pa rukꞌaꞌ cꞌa ri nabey más qꞌuiy tumin xuyaꞌ can roma 
xutzꞌet que ntiquer nusamajij. Ri jun xa caꞌiꞌ oc mil quetzales xuyaꞌ can pa 
rukꞌaꞌ roma xaxe riꞌ ri ntiquer nusamajij. Y ri rox xa jun mil quetzales oc ri 
xuyaꞌ can pa rukꞌaꞌ richin tusamajij. Y ri achi xe cꞌa xbün can riꞌ, xbe cꞌa. 
16 Y ri samajel cꞌa ri yoꞌon can voꞌoꞌ mil quetzales pa rukꞌaꞌ richin tusamajij 
y nuchꞌüc más tumin riqꞌuin, xbün na vi ri bin can chin. Rijaꞌ xusamajij-vi 
cꞌa ri voꞌoꞌ mil quetzales y xuchꞌüc chic cꞌa jun voꞌo mil riqꞌuin. 17 Y quiriꞌ 
chukaꞌ xbün cꞌa ri jun chic samajel ri yoꞌon can caꞌiꞌ mil quetzales pa 
rukꞌaꞌ, rijaꞌ xuchꞌüc cꞌa caꞌiꞌ chic mil quetzales riqꞌuin. 18 Jacꞌa ri rox samajel 
ri xa jun mil quetzales oc xyoꞌox can chin roma ri rajaf, xa xberucꞌotoꞌ cꞌa 
jun jul pan ulef y chiriꞌ cꞌa xumuk-vi can ri tumin ri yoꞌon can pa rukꞌaꞌ.

19 Y tok xa cꞌunük chic qꞌuiy kꞌij, cꞌateriꞌ cꞌa xtzolij-pe ri achi, ri cajaf ri 
samajelaꞌ riꞌ. Y rijaꞌ xucꞌutuj cꞌa cheque achique xquibün riqꞌuin ri tumin ri 
xuyaꞌ can cheque tok xbe. 20 Tok xapon cꞌa ri samajel ri yoꞌon can voꞌoꞌ mil 
quetzales pa rukꞌaꞌ, man xe tüj cꞌa riꞌ ri rucꞌuan-apu, xa rucꞌuan cꞌa apu voꞌoꞌ 
mil quetzales más y xbij cꞌa chin ri achi rajaf rijaꞌ: Rat voꞌoꞌ mil quetzales cꞌa ri 
xayaꞌ can pa nukꞌaꞌ. Jacꞌa ri cꞌo reꞌ, y ja chukaꞌ reꞌ cꞌo voꞌoꞌ mil quetzales más 
ri xinchꞌüc riqꞌuin, xbij ri samajel riꞌ. 21 Y ri rajaf ri samajel riꞌ xbij cꞌa chin: 
Utz ri xabün. Rat, jun cꞌa utzilüj nusamajel ri nabün ri nbix chave. Y roma cꞌa 

utz xabün riqꞌuin ri baꞌ ri xinyaꞌ can pan akꞌaꞌ tok xinbe, vocomi cꞌa ncatinyaꞌ 
pariꞌ jun samaj más nim. Catampe cꞌa y catoc chupan ri quicot ri cꞌo riqꞌuin ri 
Avajaf, xbix chin ri samajel. 22 Tok xapon chukaꞌ ri samajel ri yoꞌon can caꞌiꞌ mil 
quetzales pa rukꞌaꞌ, rijaꞌ xbij cꞌa chin ri achi, rajaf: Rat caꞌiꞌ cꞌa mil quetzales ri 
xayaꞌ can pa nukꞌaꞌ. Ja ri cꞌo reꞌ, y ja caꞌiꞌ mil quetzales cꞌo reꞌ chukaꞌ, ri más 
ri xinchꞌüc riqꞌuin, xbij ri samajel riꞌ. 23 Ri rajaf ri samajel riꞌ xbij cꞌa chin: Utz 
ri xabün. Rat, jun cꞌa utzilüj nusamajel ri nabün ri nbix chave. Y roma cꞌa utz 
xabün riqꞌuin ri baꞌ ri xinyaꞌ can pan akꞌaꞌ tok xinbe, vocomi cꞌa ncatinyaꞌ 
pariꞌ jun samaj más nim. Catampe cꞌa y catoc chupan ri quicot ri cꞌo riqꞌuin ri 
Avajaf, xbix chin ri samajel. 24 Jacꞌa tok xapon chukaꞌ ri samajel ri yoꞌon can 
jun mil quetzales pa rukꞌaꞌ, rijaꞌ xbij cꞌa chin ri rajaf: Yin vetaman-vi cꞌa avüch, 
y romariꞌ vetaman que juis rat chꞌojinel. Xa najo-vi cꞌa ncachꞌacon. Rat najoꞌ 
nacꞌul ri ntel-pe chuvüch ri ticoj ri xa man rat tüj xaticon-ka. Najoꞌ nayüc ri 
trigo ri xa man rat tüj xachꞌayon. 25 Y romariꞌ yin xinxbij-viꞌ xinsamajij ri jun 
mil quetzales ri xayaꞌ can pa nukꞌaꞌ. Yin tok xincꞌul cꞌa e ri tumin, xincꞌot jun 
jul pan ulef y chiriꞌ xinmuk-vi can. Y ja atumin reꞌ ninjachaꞌ can chave, xbij ri 
samajel riꞌ. 26 Y ri rajaf ri samajel riꞌ xbij cꞌa: Man utz tüj ri xabün. Roma rat, 
jun itzel samajel y man nabün tüj ri nbix chave. Roma si avetaman que yin yin 
chꞌojinel vi, que yin ninjoꞌ nincꞌul ri ntel-pe chuvüch ri ticoj ri xa man yin tüj 
xinticon-ka y ninjoꞌ ninyüc ri trigo ri xa man yin tüj xinchꞌayon, 27 xa roma ta 
riꞌ, xayaꞌ ta ri nutumin pa quikꞌaꞌ ri achiꞌaꞌ quibiniꞌan banqueros, y ri tok xinka-
pe vocomi xincꞌul ta cꞌa ri tumin vichin yin y xincꞌul ta chukaꞌ ri ral ri tumin 
reꞌ. 28 Vocomi ticꞌamaꞌ cꞌa can ri tumin chukꞌaꞌ y tijachaꞌ pa rukꞌaꞌ ri nusamajel 
ri tzꞌamayon lajuj (diez) mil quetzales. 29 Roma ri cꞌo-vi ruchajin, nucꞌul cꞌa más 
y qꞌuiy cꞌa nbün-ka riqꞌuin. Jacꞌa ri man jun oc ruchajin, jaruꞌ oc ri cꞌo ruchajin 
ntelesüs cꞌa can chukꞌaꞌ. 30 Y ri samajel cꞌa ri xa man jun ncꞌatzin-vi titorij-e cꞌa 
chupan ri kꞌekuꞌn, ri apeꞌ ruyon okꞌej cꞌo y ruyon chukaꞌ jachꞌachꞌen eyaj cꞌo.

Ri juicio
31 Y tok yin ri xinalüx chiꞌicojol nquipuꞌu chic cꞌa, riqꞌuin chic cꞌa nukꞌij y 

chukaꞌ conojel ri lokꞌolüj tak ángeles nyepuꞌu chuvij. Y jariꞌ tok yin nquitzꞌuyeꞌ pa 
nuchꞌacat ri juis chukaꞌ rukꞌij, y ninbün cꞌa juzgar. 32 Nyemol-vi cꞌa apu chinuvüch 
ri vinük richin conojel ruchꞌulef. Y nquipuꞌu cꞌa yin nyenchꞌür-vi cꞌa conojel, 
cachiꞌel nbün jun yukꞌuy quiqꞌuin ri ruchico. Rijaꞌ lojcꞌan cꞌa nyeruya-vi ri ovejas, 
y lojcꞌan chic nyeruya-vi ri cabras. 33 Ri vinük cꞌa ri cachiꞌel ovejas, roma chꞌajchꞌoj 
chic quicꞌaslen, nyenyaꞌ cꞌa pa vajquikꞌaꞌ (nu-derecha). Jacꞌa ri vinük cachiꞌel 
cabras, roma man utz tüj ri quicꞌaslen, nyenyaꞌ pa nuxocon (nu-izquierda). 34 Y 
jariꞌ tok ri Rey nbij cheque ri yecꞌo pa rajquikꞌaꞌ (ru-derecha): Quixampe cꞌa rix, 
ri icꞌulun chic ri utzilüj sipanic ri nspaj-pe ri Nataꞌ Dios. Quixcꞌujeꞌ cꞌa ri apeꞌ ja ri 
Dios ri nbün juzgar, ri ivichin vi rix tok rijaꞌ rubanun, y riꞌ xbün cꞌa tok cꞌa man 
jani cꞌo tüj ri ruchꞌulef. 35 Roma tok yin xinvayjan, rix cꞌo cꞌa xiyaꞌ chuve richin 
xincꞌux. Tok yin xchakiꞌj cꞌa nuchiꞌ, rix cꞌo cꞌa xiyaꞌ chuve richin xintij. Xcꞌatzin nu-

posada y rix xiyaꞌ. 36 Tok xa manak chic nutziek, rix xiyaꞌ nutziek richin xintzꞌapij 
chic jun bey vij yin. Tok yin xintzak pa rukꞌaꞌ yabil, xixapon cꞌa chinutzꞌetic. Tok 
xintzꞌapeꞌ pa cárcel, xixapon cꞌa richin xinepochiꞌij, nbij ri Rey. 37 Jacꞌa ri chojmilüj 
tak vinük nquibij cꞌa: Ajaf, ¿jampeꞌ cꞌa riꞌ tok roj cꞌo xkayaꞌ chave richin ncavaꞌ 
roma ncavayjan? ¿Jampeꞌ cꞌa riꞌ tok roj cꞌo xkayaꞌ chave richin xatij roma nchakiꞌj 
achiꞌ? 38 ¿Y jampeꞌ cꞌa riꞌ tok xkayaꞌ a-posada roma xcꞌatzin chave? ¿Jampeꞌ cꞌa riꞌ 
tok roj xkayaꞌ ri atziek richin xkatzꞌapij avij roma manak atziek? 39 ¿Jampeꞌ cꞌa 
riꞌ tok xojapon chiꞌatzꞌetic roma xayavüj? ¿Y jampeꞌ chukaꞌ riꞌ tok xojapon richin 
xatkapochiꞌij roma ratcꞌo pa cárcel? nquibij rijeꞌ. 40 Y ri Rey nbij cꞌa: Ketzij vi cꞌa ri 
ninbij chive que roma quiriꞌ xibün riqꞌuin ri nu-hermanos ri más coꞌol, xa chuve 
chukaꞌ yin ri xibün-vi ri favor ri xibün chin rijaꞌ, nbij ri Rey.

41 Y jariꞌ chukaꞌ tok ri Rey nbij cheque ri yecꞌo pa ruxocon (ru-izquierda): Rix 
xa castigo chic ri ivoyoben que nka-ka-pe pan iviꞌ. Quixel cꞌa e chinuvüch y 
quixbe cꞌa pa kꞌakꞌ ri man jun bey nichup, y xa banatajnük cꞌa richin ri itzel-
vinük y ri ru-ángeles. 42 Roma yin xinvayjan cꞌa y rix man jun ri xiyaꞌ ta chuve 
richin xincꞌux. Juis cꞌa xchakiꞌj nuchiꞌ y rix man jun xiyaꞌ chuve richin xintij. 
43 Roma yin xcꞌatzin nu-posada y rix xa man xiyaꞌ tüj. Y tok manak chic nutziek, 
rix man xinivek tüj. Tok xintzak pa rukꞌaꞌ yabil, rix man cꞌa xinibetzꞌetaꞌ tüj. Tok 
xincꞌujeꞌ pa cárcel, man xixapon tüj richin xinepochiꞌij, nbij ri Rey cheque. 44 Y 
jariꞌ tok rijeꞌ chukaꞌ nquibij: Ajaf, roj man jun bey xatkatzꞌet que ncatij ta vayjül, 
nchakiꞌj ta achiꞌ, chukaꞌ man xkatzꞌet tüj que ncꞌatzin ta a-posada, o manak ta 
atziek, rat yavaꞌ ta abanun, ratcꞌo ta pa cárcel. Roj man jun bey xatkatzꞌet que 
quiriꞌ ta acꞌulachin, romariꞌ man jun vi cꞌa favor xkabün chave, nquibij. 45 Y jariꞌ 
tok ri Rey nbij cheque: Ketzij vi cꞌa ri ninbij chive que roma man jun favor xibün 
cheque ri cocoj yecꞌo-pe viqꞌuin, xa man jun cꞌa chukaꞌ favor xibün chuve yin. 
46 Y ri vinük riꞌ nyebe-vi cꞌa pa pokonül richin chi jumul. Y ri chojmilüj tak vinük 
nquil cꞌa jun cꞌaslen ri man nqꞌuis tüj. Quiriꞌ cꞌa ri tzij ri xbij ri Jesús.

Yecꞌo cꞌa ri xquinuc yan achique nquibün richin que 
ntzak ri Jesús pa quikꞌaꞌ y nquicamsaj

26  1 Tok ri Jesús rubin chic cꞌa ka ronojel riꞌ, rijaꞌ xchꞌo cꞌa quiqꞌuin 
ri rachibilaꞌ y xbij cꞌa: 2 Rix ivetaman-vi que pa caꞌiꞌ apu kꞌij cꞌo 

ri kanimakꞌij ri rubiniꞌan pascua. Chupan cꞌa ri nimakꞌij riꞌ tok yin ri 
xinalüx chiꞌicojol nquijach-vi-e richin que nquibajix chuvüch cruz richin 
que nquicom, xbij cheque.

3 Y ja vi cꞌa riꞌ tok ri más nimalüj tak sacerdotes, ri etamanelaꞌ chin ri 
ley ri xuyaꞌ ri Dios richin ri Moisés y chukaꞌ ri rajatük tak achiꞌaꞌ ri juis 
quikꞌij chiquicojol ri vinük, quimolon-vi cꞌa quiꞌ chi-racho ri nimalüj 
sacerdote ri rubiniꞌan Caifás. 4 Rijeꞌ xquiyaꞌ cꞌa chiquivüch achique 
chi chꞌacoj nyequicusaj richin que ntzak ri Jesús pa quikꞌaꞌ, y cꞌateriꞌ 
nquicamsaj. 5 Pero chukaꞌ xquibij cꞌa: Man tikatzꞌom chupan ri nimakꞌij 
reꞌ, richin que man quecatüj-pe ri vinük chikij.

Jun ixok xuyaꞌ jubulüj akꞌon pa rujolon ri Jesús
6 Y ri Jesús cꞌo cꞌa pa tinamit rubiniꞌan Betania, chiriꞌ pa racho ri Simón ri 

xcꞌachojrisüs riqꞌuin ri yabil rubiniꞌan lepra. 7 Y jariꞌ tok xapon jun ixok riqꞌuin ri 
Jesús, rucꞌuan-apu jun bambül ri banun riqꞌuin jun abüj rubiniꞌan alabastro, y 
cꞌo-e jun jubulüj akꞌon chupan. Y ri akꞌon riꞌ juis qꞌuiy rajil. Y jariꞌ ri xberukꞌijaꞌ pa 
rujolon ri Jesús, tok tzꞌuyul cꞌa chiriꞌ pa mesa, nvaꞌ chiriꞌ pa racho ri Simón. 8 Tok 
ri rachibilaꞌ xquitzꞌet ri xbün ri ixok riqꞌuin ri jubulüj akꞌon que xuyaꞌ pa rujolon 
ri Jesús, xpuꞌu coyoval y xquibilaꞌ cꞌa: ¿Achique ncꞌatzin-vi que choj quiriꞌ xutix la 
jubulüj akꞌon laꞌ? 9 Roma la jubulüj akꞌon laꞌ nim rajil, y romariꞌ más ta utz xcꞌayix, 
y ri rajil xa xjachox ta chiquivüch ri vinük ri manak quichajin, xquibij cꞌa.

10 Ri Jesús chanin xunaꞌ ri nquibilaꞌ ri rachibilaꞌ, romariꞌ rijaꞌ xbij cꞌa cheque: 
¿Achique cꞌa roma tok rix man nyixtaneꞌ tüj ka chi tzij chirij ri ixok reꞌ? Xa tiyaꞌ 
can. Rijaꞌ jun utzilüj nojibül cꞌa ri xbanun chuve. 11 Ri vinük ri manak quichajin, 
chi jumul cꞌa yecꞌo iviqꞌuin, richin que achique na kꞌij cꞌo modo nitolaꞌ rijeꞌ. Jacꞌa 
yin man chi jumul tüj nquicꞌujeꞌ iviqꞌuin. 12 Roma tok ri ixok reꞌ xukꞌij ri jun 
jubulüj akꞌon reꞌ chuvij, rijaꞌ xbün yan cꞌa chuve cachiꞌel nban cheque ri caminakiꞌ 
tok nyemuk-e. 13 Y tivacꞌaxaj na peꞌ jabel ri ninbij chive, que achique na lugar cꞌa 
apeꞌ ntzijos-vi ri utzilüj tzij richin colonic, chiriꞌ chukaꞌ ntzijos-vi ri xbün ri jun ixok 
reꞌ. Pa ronojel cꞌa ruchꞌulef ntzijos-vi, y man jun bey cꞌa nimestüs, xbij ri Jesús.

Ri Judas xusuj richin nujüch ri Jesús
14 Y jun cꞌa cheque ri doce rachibilaꞌ ri Jesús, ri rachibil rubiniꞌan Judas 

Iscariote, xapon cꞌa quiqꞌuin ri más nimalüj tak sacerdotes. 15 Rijaꞌ xberubij cꞌa 
cheque: ¿Achique niyaꞌ rix chuve, si yin ninjüch ri Jesús pan ikꞌaꞌ? xbij cheque.

Y ri más nimalüj tak sacerdotes xquibij que nquiyaꞌ treinta tumin banun 
riqꞌuin sakpük chin. 16 Y jariꞌ tok ri Judas Iscariote xutzꞌom runuquic 
achique modo nbün richin nujüch ri Jesús pa quikꞌaꞌ ri achiꞌaꞌ riꞌ.

Ri nima-vaꞌin
17 Y chupan cꞌa ri nabey kꞌij richin ri nimakꞌij riꞌ, tok ncꞌux chukaꞌ caxlan-

vüy ri manak levadura riqꞌuin, jariꞌ tok ri rachibilaꞌ xeꞌapon-apu riqꞌuin ri 
Jesús, y xquicꞌutuj cꞌa chin: ¿Apeꞌ cꞌa najoꞌ nabün-vi ri vaꞌin chupan ri jun 
pascua reꞌ richin nkabanaꞌ cꞌojlen ronojel ri ncꞌatzin? xquibij.

18 Y yecꞌo cꞌa cheque ri rachibilaꞌ ri xetak-e roma ri Jesús pa tinamit 
Jerusalén, pa racho jun achi, y xbix-e cheque que tok nyeꞌapon, tiquibij 
cꞌa chin: Ri Ka-maestro rubin cꞌa pe cheke: Ri nu-tiempo xa nakaj chic cꞌa 
cꞌo-vi-pe. Ja pan avacho rat ninjoꞌ ninbün-vi vaꞌin richin ri pascua reꞌ, ye 
vachibilan ri vachibilaꞌ, tibij, xbij ri Jesús cheque ri rachibilaꞌ riꞌ.

19 Y ri rachibilaꞌ xquibün-vi cꞌa cachiꞌel ri bin-e cheque roma ri Jesús. 
Rijeꞌ xquibün-vi cꞌa cꞌojlen ronojel ri ncꞌatzin richin ri vaꞌin richin ri 
pascua riꞌ.

20 Jacꞌa tok xkꞌekumür-ka chupan ri kꞌij riꞌ, ri Jesús y ri ye doce 
rachibilaꞌ xebetzꞌuyeꞌ cꞌa chuvüch mesa richin ri vaꞌin. 21 Y tok nyetajin 
cꞌa chi vaꞌin, ri Jesús xbij cꞌa: Ketzij cꞌa ninbij chive, que jun chive rix ri 
yinjachon-e pa quikꞌaꞌ ri vinük, xbij ri Jesús.

22 Jacꞌa ri rachibilaꞌ juis xebison pa cánima tok xcacꞌaxaj ri xbij ri Jesús 
cheque. Y cꞌateriꞌ cꞌa chiquijujunal xechꞌo-apu chin y xquicꞌutulaꞌ cꞌa: 
Ajaf, ¿man ja tüj yin ri nquibanun quiriꞌ? xquibij.

23 Y ri Jesús jariꞌ tok xbij cheque ri rachibilaꞌ: Ri jun cꞌa ri nuyuk-pe ri 
rukꞌaꞌ richin numuba-pe ruvay viqꞌuin pa lük, jariꞌ ri nquijachon-e vichin 
pa quikꞌaꞌ ri vinük. 24 Tivacꞌaxaj cꞌa chukaꞌ ri ninbij chive, que yin ri xinalüx 
chiꞌicojol nquibe-vi cꞌa riꞌ tok nquijach-e. Nbanatüj cachiꞌel ri tzꞌiban can. 
Pero juyaꞌ ruvüch cꞌa ri achique njachon-e vichin yin ri xinalüx chiꞌicojol. 
Ri achi ri njachon-e vichin más ta utz que man ta xalüx, xbij ri Jesús.

25 Y jariꞌ tok xchꞌo-apu ri Judas, ri njachon richin ri Jesús. Y ri Judas 
xbij cꞌa: Rat ri Nu-maestro, ¿ja yin ri nquijachon-e avichin? xbij.

Y ri Jesús xbij: Ja rat ncabin riꞌ, xbij ri Jesús.
26 Y tok cꞌa nyetajin na cꞌa chi vaꞌin, ri Jesús xucꞌün-apu jun caxlan-vüy 

y xumatioxij chin ri Dios. Cꞌateriꞌ xuper ri caxlan-vüy riꞌ y xuyaꞌ cheque 
ri rachibilaꞌ. Rijaꞌ xbij cꞌa cheque ri rachibilaꞌ riꞌ: Ticꞌamaꞌ y ticꞌuxuꞌ ri 
caxlan-vüy reꞌ. Roma jareꞌ ri nuchꞌacul ri napon pa camic.

27 Y ri Jesús xucꞌün-apu chukaꞌ ri vaso ri cꞌo ruyaꞌal-uva chupan. Y tok 
rumatioxin chic chin ri Dios, xuyaꞌ cꞌa cheque ri rachibilaꞌ. Y rijaꞌ xbij cꞌa tok xuyaꞌ 
cheque: Titijaꞌ cꞌa can chiꞌivonojel ri ruyaꞌal-uva cꞌo chupan ri vaso reꞌ. 28 Roma 
jareꞌ ri nuquiqꞌuel ri nbiyin tok nquicom. Nbiyin-vi cꞌa ri nuquiqꞌuel, richin que 
ye qꞌuiy cꞌa ri ncuyutüj ri quimac. Riqꞌuin ri nuquiqꞌuel, jareꞌ xcꞌachoj ri cꞌacꞌaꞌ 
trato ri rujoꞌon-pe ri Dios que nbün quiqꞌuin ri vinük. 29 Ninbij-vi cꞌa chive que 
ja ruqꞌuisbül mul reꞌ xintij-e ri ruyaꞌal-uva reꞌ. Y tok nintij jun bey chic, ja chic 
cꞌa chupan ri utzilüj ru-gobierno ri Nataꞌ Dios. Iviqꞌuin cꞌa rix chukaꞌ tok nintij ri 
ruyaꞌal-uva riꞌ. Y ri nkatij cꞌa chiriꞌ, jun cꞌacꞌaꞌ ruyaꞌal-uva, xbij ri Jesús cheque.

Ri Jesús y ri Pedro
30 Y tok quibixan chic cꞌa ri bix richin nquiyaꞌ rukꞌij ri Dios, ri Jesús y ri 

rachibilaꞌ xeꞌel-e chiriꞌ pa jay y xebe pa juyuꞌ Olivos. 31 Y tok ye benük cꞌa, ri 
Jesús xbij cheque ri rachibilaꞌ: Chiꞌivonojel rix nitaluj-e-iviꞌ y nquiniyaꞌ cꞌa 
can nuyon chupan ri akꞌaꞌ reꞌ, tok xa nitzꞌet que yin nquijach-e pa quikꞌaꞌ ri 
vinük. Roma ri Dios nbij-vi cꞌa chupan ri tzꞌiban can: Tok yin ninyaꞌ kꞌij que 
ncamsüs ri kꞌuyunel, y ri ru-ovejas xa nquitaluj-e-quiꞌ. Quiriꞌ ri tzꞌiban can. 
32 Pero yin ri Kꞌuyunel man cꞌa nquicom tüj e richin chi jumul, xa nquicꞌastüj 
chic pe. Y ja yin ri ninoyoben ivichin chilaꞌ pa Galilea, xbij ri Jesús.

33 Y ri Pedro jariꞌ xchꞌo-apu chin ri Jesús y xbij: Si ri chꞌaka chic 
ncatquiyaꞌ can ayon tok nquitzꞌet que xa cꞌo ri nacꞌulachij, tiquibanaꞌ na 
cꞌa. Jacꞌa yin xa man jun bey ncatinyaꞌ can, xbij rijaꞌ.

34 Pero ri Jesús xbij cꞌa chin ri Pedro: Yin ketzij cꞌa ninbij chave, que 
chupan ri akꞌaꞌ reꞌ, xa cꞌa man jani tisiqꞌuin-pe ri gallo tok rat oxiꞌ mul 
yan tabij cheque ri nyecꞌutun chave, que man avetaman tüj nuvüch, xbij 
ri Jesús.

35 Y ri Pedro xbij cꞌa chin: Stapeꞌ (Aunque) ta ncꞌatzinej que nquicom 
aviqꞌuin rat, man nquitiquer tüj ninbij que man vetaman tüj avüch, xbij ri 
Pedro.

Y conojel cꞌa ri achibilaꞌ quiriꞌ chukaꞌ xquibij.

Ri Jesús nbün orar pa Getsemaní
36 Y jariꞌ tok ri Jesús ye rachibilan ri rachibilaꞌ xeꞌapon cꞌa chiriꞌ chupan 

ri lugar rubiniꞌan Getsemaní. Xpuꞌu ri Jesús xbij cꞌa cheque ri rachibilaꞌ: 
Rix quixtzꞌuyeꞌ na can baꞌ chereꞌ, roma yin xa nquibe chic cꞌa apu baꞌ 
chiriꞌ richin que nquibanaꞌ orar, xbij cheque.

37 Rijaꞌ xaxe cꞌa ri Pedro y ri ye caꞌiꞌ rucꞌajol ri achi rubiniꞌan Zebedeo 
ri xerucꞌuaj chirij. Jariꞌ tok rijaꞌ juis xunaꞌ yan ri nyerucꞌulachij. Jun cꞌa 
bis juis nim ri xpuꞌu pa ránima. 38 Y jariꞌ tok rijaꞌ xbij cheque ri ye oxiꞌ 
rachibilaꞌ: Ri bis cꞌo pa vánima, juis nim. Y nquirucamsaj ninnaꞌ yin. 
Quixcꞌujeꞌ cꞌa pe viqꞌuin, quixcꞌaseꞌ y man quixvür-ka, xbij cheque.

39 Rijaꞌ xbiyin chic cꞌa apu baꞌ y chiriꞌ xxuque-vi-ka. Xukasaj-vi cꞌa ka 
riꞌ cꞌa pan ulef, xbün orar. Y ri tzij ri xerubilaꞌ quereꞌ cꞌa: Nataꞌ yin, si 
ntiquer, tabanaꞌ cꞌa que man ta nincꞌusaj ri jun pokonül reꞌ, pero man 
tabün cꞌa chukaꞌ ri ninrayij yin, xaxe voma ta yin. Roma yin xa ninjoꞌ cꞌa 
chukaꞌ ninbün ri arayibül rat, nbij cꞌa.

40 Y tok rijaꞌ xtzakon riqꞌuin ri oración, xpuꞌu cꞌa quiqꞌuin ri ye oxiꞌ 
rachibilaꞌ, pero tok xka-pe quiqꞌuin xa nyevür. Xpuꞌu rijaꞌ xbij cꞌa chin ri 
Pedro: ¿Man baꞌ cꞌa xixtiquer xixcꞌaseꞌ jun vit hora viqꞌuin? 41 Man quixvür-
ka cꞌa, xa tibanaꞌ orar y ticꞌutuj chin ri Dios richin que tok nyixtijox, man 
quixtzak pa mac. Vetaman-vi que ri rurayibül ri ivánima ja ri nibün ri 
nrajoꞌ ri Dios. Pero iyon xa man nyixtiquer tüj cꞌa, xbij cheque.

42 Y ri Jesús xbe chic cꞌa apu richin xberubanaꞌ orar pa rucaꞌn mul, y nbij 
cꞌa: Nataꞌ yin, si ncꞌatzinej que nincꞌusaj na ri pokonül, richin quiriꞌ nquinicꞌo 
chuvüch, yin ninjoꞌ cꞌa ninbün ri arayibül rat. Quiriꞌ cꞌa ri nbij pa ru-oración.

43 Y tok rijaꞌ xpuꞌu cꞌa jun bey chic quiqꞌuin ri ye oxiꞌ rachibilaꞌ, nyevür cꞌa 
jun bey chic ri xeril, roma ri rachibilaꞌ riꞌ al-al cꞌa runakꞌ tak quivüch roma 
ri quivaran. 44 Ri Jesús xeruyaꞌ cꞌa can jun bey chic y xbe chic chubanic 
orar. Oxiꞌ yan mul riꞌ nbe chubanic orar. Rijaꞌ xucamulij chic cꞌa rubixic 
ri tzij ri xberubij chupan ri oración cꞌa baꞌ tubün-ka. 45 Y cꞌateriꞌ ri Jesús 
xpuꞌu cꞌa quiqꞌuin ri ye oxiꞌ rachibilaꞌ, y xbij cꞌa cheque: ¿Nyixvür rix cꞌa? 
¿Nijoꞌ nitzꞌakatisaj ri ivaran? Yin ri xinalüx chiꞌicojol ja vi cꞌa reꞌ xobos nu-
hora, nquijach-e cꞌa pa quikꞌaꞌ ri itzel tak achiꞌaꞌ. 46 Chanin, quixcatüj. Jalaꞌ 
petenük ri nquijachon-e pa quikꞌaꞌ ri itzel tak achiꞌaꞌ, xbij ri Jesús.

Ri akꞌaꞌ tok xtzꞌam ri Jesús
47 Y ri Jesús cꞌa ntajin ntzijon quiqꞌuin ri rachibilaꞌ, tok ja yan riꞌ xka-

pe ri Judas ri jun cheque ri doce rachibilaꞌ, y ye rucꞌuan cꞌa apu ye qꞌuiy 
vinük ri ye quicꞌualon cheꞌ y machet. Conojel reꞌ ye takon cꞌa e coma ri 
más nimalüj tak sacerdotes y coma chukaꞌ ri rajatük tak achiꞌaꞌ ri cꞌo juis 
quikꞌij chiquicojol ri vinük. 48 Ri Judas ri njachon-e richin ri Jesús rubin 
chic cꞌa pe cheque ri ye petenük chirij, achique modo nbün richin nucꞌut 
ri Jesús chiquivüch. Rijaꞌ rubin cꞌa pe cheque: Ja ri nquijel-apu riqꞌuin 
richin nintzꞌubaj, jariꞌ ri Jesús, y titzꞌamaꞌ cꞌa.

49 Y ri Judas jariꞌ tok xjel-apu riqꞌuin ri Jesús y xbij: Xcokꞌaꞌ Maestro, 
caquicot cꞌa, xbij chin richin xbün saludar. Y xutzꞌubaj cꞌa ri Jesús.

50 Xpuꞌu ri Jesús xbij cꞌa chin ri Judas: ¿Achique cꞌa ri najoꞌ tok xatobos? 
xbij chin.

Y jariꞌ tok xejel-apu ri vinük ri ye tzꞌamoy richin ri Jesús y xquitzꞌom cꞌa.
51 Y jun cꞌa cheque ri ye rachibil ri Jesús, ri yecꞌo chiriꞌ, chanin cꞌa xrelesaj 

ri rumachet y xuchoy-e ri ruxiquin ri jun rusamajel ri nimalüj sacerdote. 
52 Y ri Jesús jariꞌ tok xbij chin ri xbanun quiriꞌ: Tayacaꞌ la amachet pa 
rucꞌojbül. Roma achique cꞌa ri nyecatüj riqꞌuin machet, chi machet cꞌa 
chukaꞌ nyecamsüs-vi. 53 ¿Man avetaman tüj rat cꞌa? Xa ta yin nincꞌutuj chin 
ri Nataꞌ Dios que quirutoꞌ, rijaꞌ nyerutük ta pe más setenta y dos mil ángeles 
chinutoꞌic. 54 Pero xa jareꞌ nbanatüj ri ye tzꞌiban can chupan ri rutzij ri Dios, 
romariꞌ tok man ncꞌatzin tüj cꞌa que nyepuꞌu ta ri ángeles chinutoꞌic, xbij rijaꞌ.

55 Y chupan cꞌa chukaꞌ ri hora riꞌ ri Jesús xbij cheque ri vinük: ¿Achique 
cꞌa xinuc rix? ¿Xinuc que nyixpuꞌu chutzꞌamic jun elekꞌon y romariꞌ 
icꞌamon-pe cheꞌ y machet? Kꞌij-kꞌij cꞌa xintzꞌuyeꞌ iviqꞌuin chiriꞌ pa racho ri 
Dios, tok xincꞌut ri rutzij chivüch y man jun bey xinitzꞌom tüj. 56 Ronojel 
cꞌa ri nbanatüj vocomi, xa richin cꞌa que nbanatüj-vi ri tzꞌiban can chupan 
ri rutzij ri Dios coma ri achiꞌaꞌ ri xekꞌalajrisan ri rutzij ojer can.

Y ja vi cꞌa riꞌ tok ri ye rachibilaꞌ ri Jesús, xquiyaꞌ can ruyon y xeꞌanmüj.

Tok ri Jesús xucꞌuꞌüx chiquivüch ri achiꞌaꞌ pa comon nquibün juzgar
57 Ri xebetzꞌamon-pe richin ri Jesús chiriꞌ pa Getsemaní, xquicꞌuaj cꞌa riqꞌuin 

ri Caifás ri nimalüj sacerdote, ri jay apeꞌ quimolon-vi can quiꞌ ri etamanelaꞌ chin 
ri ley ri xuyaꞌ ri Dios richin ri Moisés y ri rajatük tak achiꞌaꞌ ri cꞌo-vi quikꞌij. 58 Y 
ri Pedro cꞌanüj cꞌa cꞌo-vi can, ye rutzekleben-e, y xoc apu chukaꞌ chiriꞌ chuvüch 
racho ri nimalüj sacerdote. Tok rijaꞌ cꞌo chic cꞌa chiriꞌ, xtzꞌuye-apu chiquicojol ri 
samajelaꞌ ri yecꞌo-apu chiriꞌ, richin cꞌa que nutzꞌet achique ri nucꞌulachij ri Jesús.

59 Y ri más nimalüj tak sacerdotes, ri rajatük tak achiꞌaꞌ ri cꞌo-vi quikꞌij, y conojel 
cꞌa ri achiꞌaꞌ pa comon nquibün juzgar, nquicanolaꞌ cꞌa que yecꞌo ta ri itzel tak 
nojibül ri nyeꞌilitüj chirij ri Jesús, richin quiriꞌ nquitük-vi pa camic. 60 Y stapeꞌ 
(aunque) ye qꞌuiy vi cꞌa ri xeꞌapon ri xquitzꞌuc tzij chirij, xa man jun cꞌa ri cꞌo ta 

ruchukꞌaꞌ richin xucusüs. Xa cꞌa ja pa ruqꞌuisbül xeꞌapon ye caꞌiꞌ ri junan vi ri 
nquibij. 61 Ri ye caꞌiꞌ riꞌ xquibij cꞌa: Ri achi reꞌ rubin: Yin nquitiquer ninvulaj ri racho 
ri Dios y pan oxiꞌ kꞌij ninpabaꞌ jun bey chic. Quiriꞌ ri rubin, xquibij ri ye caꞌiꞌ riꞌ.

62 Y ri Caifás, ri nimalüj sacerdote, xbepaꞌeꞌ cꞌa pe y xbij chin ri Jesús: 
¿Ketzij ri xquibij-ka chavij ri ye caꞌiꞌ reꞌ? ¿Achique nabij vocomi? xbij.

63 Pero ri Jesús man jun cꞌa tzij xbij. Y jariꞌ tok ri nimalüj sacerdote 
xbij chin: Chuvüch cꞌa ri cꞌaslic Dios tabij cheke si ja rat ri Cristo ri 
Rucꞌajol.

64 Y ri Jesús xbij cꞌa chin: Jaꞌ, ja yin ri Cristo. Y chukaꞌ ninbij-vi cꞌa 
chive que ri chikavüch apu nquinitzꞌet-vi que yin ri xinalüx chiꞌicojol, 
yin tzꞌuyul pa rajquikꞌaꞌ (ru-derecha) ri Dios ri ntiquer nbün ronojel. Y 
nquinitzꞌet tok nquika-pe pa sutzꞌ chilaꞌ chicaj, xbij ri Jesús.

65 Xpuꞌu ri Caifás ri nimalüj sacerdote jariꞌ xukꞌachꞌij-ka ri rutziek chirij 
roma itzel xracꞌaxaj, y xbij cꞌa: Man ncꞌatzin tüj cꞌa que nka-pe chic 
jun richin nbij cheke que ri Jesús aj-mac vi. Rix, jariꞌ cꞌa nivacꞌaxaj-ka 
chiꞌivonojel ri xbij que ja rijaꞌ ri Cristo. Itzel cꞌa xbün chuvüch ri Dios. 
66 ¿Y achique cꞌa nibij rix vocomi que nkabün chin? xbij rijaꞌ.

Y ri chꞌaka chic ri quimolon-quiꞌ chiriꞌ xquibij cꞌa: Cꞌuluman que 
ticamsüs, xquibij.

67 Y xquichubalaꞌ cꞌa rupalüj ri Jesús, y xquichꞌey riqꞌuin cꞌolon-kꞌaꞌ y 
yecꞌo chukaꞌ ri quiricꞌon quikꞌaꞌ xquipakꞌilaꞌ rupalüj. 68 Chukaꞌ xquibilaꞌ 
chin ri Jesús tok quitzꞌapin ruvüch: Rat ri Cristo, tabij cꞌa cheke achique 
ri nyechꞌayon avichin, nquibij.

Tok ri Pedro xbij que man retaman tüj ruvüch ri Jesús
69 Ri Pedro tzꞌuyul cꞌa chuvüch ri jay. Y jariꞌ tok cꞌo jun ixok raj-icꞌ ri 

nimalüj sacerdote ri xapon-apu riqꞌuin y xbij cꞌa chin: Rat chukaꞌ rat 
rachibil ri Jesús ri aj-Galilea, xbij chin.

70 Pero rijaꞌ xa chiquivüch cꞌa conojel xrevaj-vi, roma xbij: Man nkꞌax ta 
chuve achique roma tok quiriꞌ nabij chuve, xbij chin ri aj-icꞌ.

71 Y tok rijaꞌ nrajoꞌ que ntel-e pa puerta, cꞌo chic cꞌa jun ixok aj-icꞌ ri 
xtzꞌeton richin y xbij cꞌa cheque ri yecꞌo-apu chiriꞌ: Ri jun achi reꞌ chukaꞌ 
rachibil ri Jesús ri npuꞌu pa tinamit Nazaret, xbij cheque.

72 Pero ri Pedro xa xrevaj chic cꞌa jun bey. Rijaꞌ xbij: Chuvüch Dios 
ninbij que yin man vetaman tüj ruvüch ri jun achi riꞌ, xbij rijaꞌ.

73 Cꞌate baꞌ chic riꞌ, ri quimolon-quiꞌ chiriꞌ xejel-apu riqꞌuin ri Pedro 
y xquibij cꞌa chin: Ketzij na vi que rat rat jun cheque ri yecꞌo riqꞌuin ri 
Jesús. Xaxe riqꞌuin ri rubanic ri ncachꞌo nukꞌalajrisaj que quiriꞌ vi, roma 
ri aj-Galilea quiriꞌ nyechꞌo, xquibij chin.

74 Pero ri Pedro xbij cꞌa: Yin man vetaman tüj ruvüch ri achi riꞌ. 
Chuvüch Dios ninbij-vi chive que man vetaman tüj ruvüch. Y si man 
ketzij tüj ri ninbij, tika-ka cꞌa castigo pa nuviꞌ, xbij.

Y jariꞌ tok xbesiqꞌuin-pe ri gallo. 75 Y jariꞌ tok ri Pedro xeka-pe cꞌa chin ri 
tzij ri ye rubin can ri Jesús chin, que cꞌa man jani tisiqꞌuin-pe ri gallo tok 
rat oxiꞌ yan mul tabij cheque ri nyecꞌutun chave, que man avetaman tüj 
nuvüch. Y rijaꞌ xel cꞌa e y xujikꞌ okꞌej.

Tok ri Jesús xucꞌuꞌüx chuvüch ri Pilato

27  1 Y tok xsaker-pe, conojel cꞌa ri más nimalüj tak sacerdotes y 
ri rajatük tak achiꞌaꞌ ri cꞌo-vi quikꞌij chiriꞌ chiquicojol ri vinük, 

xquimol-quiꞌ richin que nquinuc achique nquibün richin nquitük ri Jesús 
pa camic. 2 Ri Jesús ximon-vi-e tok xquicꞌuaj y xbequijachaꞌ pa rukꞌaꞌ ri 
gobernador rubiniꞌan Poncio Pilato.

Ri Judas xberutzolij can ri tumin y xujitzꞌaj-riꞌ
3 Jacꞌa tok ri Judas ri xjachon richin ri Jesús, xutzꞌet que ri Jesús xa ntak 

pa camic, jariꞌ tok rijaꞌ xpuꞌu kꞌoxon riqꞌuin y xberutzolij can ri treinta 
tumin banun riqꞌuin sakpük. Xberutzolij can cheque ri más nimalüj tak 
sacerdotes y ri rajatük tak achiꞌaꞌ ri cꞌo quikꞌij. 4 Ri Judas xbij cꞌa can 
cheque ri achiꞌaꞌ riꞌ: Yin xinmacun cꞌa tok xinjüch ri Jesús pan ikꞌaꞌ, roma 
rijaꞌ man jun rumac rubanun richin ncamsüs, xbij cheque.

Jacꞌa ri más nimalüj tak sacerdotes y ri rajatük tak achiꞌaꞌ ri cꞌo quikꞌij, 
xa xquibij cꞌa pe chin ri Judas: ¿Achique nkajoꞌ roj chin riꞌ, si rijaꞌ manak 
rumac? Riꞌ chavüch rat achique na cabanalaꞌ rat qꞌuin, xquibij chin ri Judas.

5 Xpuꞌu cꞌa rijaꞌ xutorij can ri tumin ye banun riqꞌuin sakpük. Rijaꞌ, ja 
chiriꞌ pa racho ri Dios xutorij cꞌa can, y xbe cꞌa rijaꞌ, xberujitzꞌaj cꞌa riꞌ.

6 Y ri más nimalüj tak sacerdotes xquisicꞌ-e cꞌa ri tumin ri banun riqꞌuin 
sakpük y xquibij cꞌa: Ri tumin reꞌ man cꞌuluman tüj cꞌa que nkayoj-ka 
riqꞌuin ri tumin ri nsipüs can chereꞌ pa racho ri Dios, roma ri tumin reꞌ xa 
rajil jun achi ri nbiyin ri ruquiqꞌuel.

7 Ja tok quiyoꞌon chic cꞌa chiquivüch ri nquibün riqꞌuin ri tumin riꞌ, rijeꞌ xquilokꞌ 
cꞌa ri rulef jun banuy-bojoꞌy. Ri ulef riꞌ ncꞌatzin cꞌa richin que ja chiriꞌ nyemuk-vi 
ri vinük ri man ye israelitas tüj. 8 Y romariꞌ tok ri jun ulef riꞌ rubiniꞌan Ulef richin 
Quicꞌ xbix chin. Man jalatajnük tüj cꞌa ri rubiꞌ. 9 Riqꞌuin cꞌa riꞌ xbanatüj-vi ri rubin 
can ri Jeremías, ri jun ri xkꞌalajrisan ri rutzij ri Dios ojer can. Rijaꞌ rubin-vi cꞌa 
can: Y ri ye ruxquin-rumam can ri achi ri rubiniꞌan Israel, xquicꞌün cꞌa e ri treinta 
tumin ri banun riqꞌuin sakpük, tumin ri xquiyaꞌ rijeꞌ, roma xquibij que jariꞌ ri 
rajil ri rusamajel ri Dios. 10 Y ri tumin riꞌ jariꞌ ri xquiyaꞌ chuvüch ri ulef ri richin ri 
banuy-bojoꞌy. Cachiꞌel vi rubin ri Ajaf chuve. Quiriꞌ cꞌa ri rubin can ri Jeremías.

Tok ri Jesús paban-apu chuvüch ri Poncio Pilato
11 Y ri Jesús paꞌül-vi cꞌa apu chuvüch ri gobernador rubiniꞌan Poncio 

Pilato. Y ri gobernador riꞌ xucꞌutuj cꞌa chin ri Jesús: ¿Ja rat ri qui-rey ri 
israelitas? xbij chin.

Y ri Jesús xbij: Jaꞌ, quiriꞌ. Cachiꞌel ri xabij, xbij rijaꞌ.
12 Y tok ri Jesús juis vi cꞌa ri nbix-apu chirij coma ri más nimalüj tak 

sacerdotes y ri rajatük tak achiꞌaꞌ cꞌo quikꞌij, rijaꞌ man jun cꞌa ri nbij. 13 Ri 
Pilato jariꞌ tok xbij chin ri Jesús: ¿Man navacꞌaxaj tüj cꞌa ri nquibij ri 
vinük chavij richin nquisujuj-pe chavij? Y rat man jun nabij.

14 Pero ri Jesús man jun cꞌa tzij ri xbij ta chin ri Pilato. Y romariꞌ tok ri gobernador 
riꞌ xeꞌ xucaꞌyej, roma man jun bey rutzꞌeton ta que jun vinük quiriꞌ ta nbün.

Ri Pilato xujüch cꞌa e ri Jesús richin que ticamsüs chuvüch cruz
15 Y ronojel cꞌa junaꞌ pa ru-tiempo ri nimakꞌij israelita rubiniꞌan pascua, 

ri gobernador nucol-vi cꞌa e jun cheque ri yecꞌo pa cárcel. Rijaꞌ nucol cꞌa 
e ri preso ri ncajoꞌ ri vinük que ntel-e. 16 Y chupan cꞌa ri tiempo riꞌ, cꞌo 
cꞌa preso jun achi rubiniꞌan Barrabás, jun achi ri etaman-vi ruvüch que 
juis itzel. 17 Y cheque cꞌa ri vinük ri xbequimolo-quiꞌ chiriꞌ, ri Pilato xbij-
pe: ¿Achique cꞌa ri nijoꞌ rix que yin nincol ta e cheque rijeꞌ? ¿Nijoꞌ que 
nincol-e ri Barrabás o ja ri Jesús ri nbix chukaꞌ Cristo chin? xbij rijaꞌ.

18 Ri Pilato quiriꞌ vi cꞌa ri xbij-pe, roma rijaꞌ retaman-vi que ri vinük 
riꞌ quiyoꞌon ri Jesús pa rukꞌaꞌ, roma xa nyetajin nquetzelaj, roma juis ye 
qꞌuiy ri nyetzekleben richin.

19 Y ri Pilato tzꞌuyul cꞌa apeꞌ nbün juzgar, tok xapon cꞌa rutzijol riqꞌuin ri 
rubin-e ri rixjayil. Ri rixjayil rutakon cꞌa e rubixic chin: Ri Jesús jun achi 
choj, romariꞌ rat, man catoc cachibil ri ncajoꞌ rucamic. Roma yin xinbün jun 
itzel achicꞌ roma ri Jesús. Quiriꞌ cꞌa ri rutakon-e rubixic ri rixjayil ri Pilato.

20 Y ri más nimalüj tak sacerdotes y ri rajatük tak achiꞌaꞌ ri cꞌo quikꞌij, 
xequichꞌüc cꞌa ri vinük richin que tiquicꞌutuj cꞌa que ja ri Barrabás ri 
ticolotüj-e y ri Jesús ticamsüs. 21 Y ja tok ri gobernador xucꞌutuj jun bey 
chic cheque ri vinük riꞌ chi achique cꞌa cheque ri caꞌiꞌ ri nucol-e, ri vinük 
riꞌ jariꞌ xquibij: Ja ri Barrabás tacolo-e, xquibij.

22 Cꞌateriꞌ ri Pilato xucꞌutuj cꞌa cheque ri vinük: ¿Y achique ta ninbün yin 
chin ri Jesús, ri nbix chukaꞌ Cristo chin? Tibij rix, xbij rijaꞌ.

Jariꞌ tok conojel xechꞌo-apu y xquibij: Ri Jesús xa ticamsüs chuvüch cruz, xquibij.
23 Xpuꞌu cꞌa ri gobernador xbij cheque ri vinük: ¿Achique cꞌa rumac 

rubanun chivüch?
Pero ri vinük man nyetaneꞌ tüj ka. Xa riqꞌuin más cuchukꞌaꞌ xechꞌo-apu 

y xquibij: Xa ticamsüs chuvüch cruz, xquibij.
24 Y tok ri Pilato xutzꞌet que xa man jun chic cꞌa ri ntiquer nbün y ri vinük 

xa xquitzꞌom juis nquibün, xpuꞌu rijaꞌ xberucꞌama-pe baꞌ ruyaꞌ y xuchꞌüj rukꞌaꞌ 
chiquivüch conojel ri vinük riꞌ, y xbij: Yin man jun numac chin ri rucamic ri 
jun chojmilüj achi reꞌ. Riꞌ xa chivüch na vi rix achique nibanalaꞌ chin, xbij 
cheque.

25 Xepuꞌu conojel ri vinük xquibij cꞌa: Xa pa kaviꞌ cꞌa roj y pa quiviꞌ ri ye 
kamiꞌal-kacꞌajol can, tika-vi ri rucamic ri jun achi reꞌ, xquibij.

26 Jariꞌ tok ri gobernador chiquivüch vi cꞌa ri vinük xucol-e ri Barrabás, 
jacꞌa ri Jesús xa xutük cꞌa chin nchꞌay, cꞌateriꞌ xujüch-e richin que 
ticamsüs chuvüch cruz.

27 Y ri soldados richin ri gobernador riꞌ xquicꞌuaj cꞌa apu ri Jesús chupan 
ri palacio. Cꞌateriꞌ xecoyoj cꞌa conojel ri chꞌaka chic soldados, ri ye cachibil. 
Xequimol cꞌa apu chirij ri Jesús. 28 Xepuꞌu ri soldados riꞌ xquelesaj cꞌa e 
chꞌaka rutziek ri Jesús, cꞌateriꞌ xquiyaꞌ cꞌa jun tziük cük chirij cachiꞌel 
vi ri nyequicusalaꞌ ri reyes. 29 Rijeꞌ xquipachꞌuj chukaꞌ jun kꞌayis ri juis 
ruqꞌuixal. Cachiꞌel jun corona xquibün chin, y cꞌateriꞌ xquiyaꞌ pa rujolon ri 
Jesús. Y xquibün chukaꞌ chin ri Jesús que xutzꞌom jun aj pa rajquikꞌaꞌ (pa 
ru-mano derecha). Y riqꞌuin tzeꞌen cꞌa tok nyexuqueꞌ chuvüch ri Jesús y 
nquibilaꞌ cꞌa: Caquicot cꞌa juis, rat ri qui-rey ri israelitas, nquibij cꞌa chin.

30 Nquichubalaꞌ cꞌa chukaꞌ ri Jesús y nquelesalaꞌ ri aj cꞌo pa rajquikꞌaꞌ 
(ru-mano derecha) richin nquitꞌoy pa rujolon. 31 Y tok rijeꞌ xetaneꞌ cꞌa que 
tzeꞌen chirij, xquelesaj-e ri tziük ri quiyoꞌon-ka chirij. Cꞌateriꞌ xquiya-e ri 
rutziek vi rijaꞌ, y xquicꞌuaj cꞌa e richin que nyequibajij chuvüch cruz.

Tok ri Jesús xbajix chuvüch cruz
32 Y ja tok nyetajin nyeꞌel-e chupan ri tinamit, xquicꞌul jun achi 

rubiniꞌan Simón y rijaꞌ aj-Cirene. Xepuꞌu cꞌa ri soldados xquibün-vi cꞌa 
chin ri achi riꞌ que tucꞌuaj-e ri ru-cruz ri Jesús.

33 Y xeꞌapon cꞌa chupan ri jun juyuꞌ rubiniꞌan Gólgota. Ri juyuꞌ riꞌ, 
Calavera chukaꞌ nquibij chin. 34 Tok yecꞌo chic cꞌa chiriꞌ, chin ri Jesús 
xquiyaꞌ cꞌa jun chꞌamilüj ruyaꞌal-uva yojon riqꞌuin jun cꞌayilüj akꞌon. Pero 
tok rijaꞌ xunaꞌ ri xquiyaꞌ chin, man xrajoꞌ tüj xutij.

35 Y tok ri soldados quibajin chic ri Jesús chuvüch ri cruz, xquiyaꞌ cꞌa pan 
atzꞌanin chin xquitzꞌet achique ri nquichꞌacon ri rutziek ri Jesús chiquijujunal. Y 
riqꞌuin riꞌ nbanatüj cꞌa ri bin can roma ri jun ri xkꞌalajrisan ri rutzij ri Dios ojer 
can. Ri rusamajel cꞌa ri Dios rutzꞌiban-vi can pariꞌ ri Cristo: Xequijüch ri nutziek 
y chukaꞌ xequiyaꞌ pan atzꞌanin. Quiriꞌ ri rutzꞌiban can. 36 Ri soldados ye tzꞌuyul 
cꞌa chiriꞌ quichajin-apu ri Jesús. 37 Y chutzaꞌn-e ri cruz, rijeꞌ xquiyaꞌ cꞌa jun tzꞌalün 
ri tzꞌiban-e chuvüch ri achique rumac ri Jesús, y romariꞌ ncamsüs. Chuvüch ri 
tzꞌalün riꞌ nbij cꞌa: Ri Jesús jariꞌ ri qui-rey ri israelitas. Quiriꞌ cꞌa ri nbij.

38 Y jariꞌ chukaꞌ tok yecꞌo ye caꞌiꞌ elekꞌomaꞌ ri nyecamsüs chuvüch cruz. Jun cꞌa 
xcꞌujeꞌ pa rajquikꞌaꞌ (ru-derecha) ri Jesús y ri jun chic pa ruxocon (ru-izquierda). 
39 Ri vinük cꞌa ri nyecꞌo-e y nyeꞌapon riqꞌuin ri Jesús, nquisilola-apu quijolon 
chuvüch, roma man nquinimaj tüj que ja rijaꞌ ri Rucꞌajol ri Dios. Y cꞌo chukaꞌ tzij 
ri nyequibilaꞌ can chin. 40 Ri vinük riꞌ nquibilaꞌ cꞌa can chin ri Jesús: Rat ri ncabin 
que navulaj ri racho ri Dios y pan oxiꞌ kꞌij nabün chic jun bey, tacoloꞌ cꞌa aviꞌ ayon. 
Y si ja rat ri Rucꞌajol ri Dios, caka-ka-pe chuvüch la a-cruz, nquibij cꞌa can chin.

41 Y ja chukaꞌ tzij riꞌ ri nquibilaꞌ ri más nimalüj tak sacerdotes. Rijeꞌ y ri 
etamanelaꞌ chin ri ley ri xuyaꞌ ri Dios richin ri Moisés, ri achiꞌaꞌ fariseos y ri 

rajatük tak achiꞌaꞌ ri cꞌo-vi juis quikꞌij, nquitzeꞌej cꞌa ri Jesús y nquibilaꞌ cꞌa 
chiquivüch: 42 Rijaꞌ ye qꞌuiy vi cꞌa xerucol, pero rijaꞌ man ntiquer tüj nucol-riꞌ. 
Y si ja rijaꞌ ri Rey richin ri tinamit Israel, tika-ka cꞌa pe chuvüch la ru-cruz 
richin quiriꞌ roj nkaya-vi kánima riqꞌuin. 43 Rijaꞌ xuya-vi ránima riqꞌuin ri 
Dios, y si ri Dios nrajo-vi ri Jesús, tucoloꞌ cꞌa. Roma ri Jesús xa rubin-vi: Ja 
yin cꞌa ri Rucꞌajol ri Dios. Quiriꞌ vi cꞌa rubin, xquibij ri achiꞌaꞌ riꞌ.

44 Y ri elekꞌomaꞌ ri ye bajin chuvüch qui-cruz cachibilan ri Jesús, 
quiriꞌ chukaꞌ nquibün, cachiꞌel ri nquibanalaꞌ ri chꞌaka chic. Cꞌo chukaꞌ 
nquibila-apu chin ri Jesús.

Ri rucamic ri Jesús
45 Y tok chi nicꞌaj kꞌij cꞌa ri jun kꞌij riꞌ, jariꞌ tok xkꞌekumür-ka ronojel ri ruchꞌulef. 

Y ri kꞌekuꞌn riꞌ xqꞌuis cꞌa e pa las tres ri xkakꞌij. 46 Ja pa las tres riꞌ, jariꞌ tok ri Jesús 
xchꞌo-pe riqꞌuin ronojel ruchukꞌaꞌ y xbij cꞌa: Elí, Elí, ¿lama sabactani? xbij. Y ri tzij 
riꞌ nbij: Nu-Dios yin, nu-Dios yin, ¿achique cꞌa roma tok xinamalij can?

47 Y yecꞌo ri yecꞌo-apu chiriꞌ chunakaj ri Jesús, tok xcacꞌaxaj ri xbij, 
xquibilaꞌ cꞌa: Rijaꞌ ja ri Elías ri nroyoj, xquibij cꞌa.

48 Y ja vi cꞌa riꞌ tok cꞌo cꞌa jun ri junanin xberucꞌama-pe jun boꞌj cachiꞌel 
esponja, xumubaꞌ pa jun chꞌamilüj ruyaꞌal-uva. Cꞌateriꞌ xuyaꞌ ri esponja 
chutzaꞌn jun aj, richin xuyaꞌ chin ri Jesús richin que ncꞌo baꞌ ri ruchakajal 
ruchiꞌ. 49 Pero ri chꞌaka ri yecꞌo-apu chiriꞌ riqꞌuin ri Jesús, xquibij: Tayaꞌ 
can, xa tikoyobej na kꞌalüj riꞌ si npuꞌu ri Elías chucolic, xquibij.

50 Pero ri Jesús xa jariꞌ tok xchꞌo chic riqꞌuin ronojel ruchukꞌaꞌ, y xujüch cꞌa 
ri ránima pa rukꞌaꞌ ri Dios, xcom. 51 Y jariꞌ tok ri cꞌul ri achique chok qꞌuin 
chꞌaron-vi ri rupan ri racho ri Dios xkꞌachꞌitüj, y caꞌiꞌ xel. Xutzꞌom-pe pa jotol 
y hasta cꞌa pa xulan ka. Chukaꞌ ri ruchꞌulef xsilon-vi cꞌa y ri abüj xerekeroꞌ y 
xepax. 52 Ri jul apeꞌ ye mukun-vi ri caminakiꞌ xejakatüj. Y ye qꞌuiy cꞌa cheque 
ri lokꞌolüj tak ralcꞌual ri Dios ri ye uxlanük chic e, xecꞌastüj, 53 y xebeꞌel-pe. Ja 
tok cꞌastajnük chic pe ri Jesús, jariꞌ tok xetzꞌetetüj chukaꞌ rijeꞌ. Rijeꞌ xeꞌapon cꞌa 
pa lokꞌolüj tinamit Jerusalén. Xquicꞌutula-vi cꞌa quiꞌ chiquivüch ye qꞌuiy vinük.

54 Ri achi Capitán y conojel ri yecꞌo chiriꞌ quichajin-apu ri Jesús, tok 
quitzꞌeton chic ka ri xbün ri cab-rakün, y quitzꞌeton chic chukaꞌ ri chꞌaka 
chic ri xebanatüj, rijeꞌ juis cꞌa xquixbij-quiꞌ y xquibilaꞌ cꞌa: Ketzij na vi que 
ri jun achi reꞌ Rucꞌajol ri Dios, xquibij.

55 Y ye qꞌuiy cꞌa ixokiꞌ ri quitzekleben-vi-pe ri Jesús tok xel-pe chiriꞌ pa Galilea 
richin que nquilij, rijeꞌ nyetzuꞌun cꞌa apu, pero cꞌanüj cꞌa yecꞌo-vi-e. 56 Y chiquicojol 
cꞌa conojel ri ixokiꞌ riꞌ, cꞌo cꞌa ri María Magdalena, ri María ri quiteꞌ ri Jacobo y ri 
José, y chukaꞌ ri rixjayil ri achi rubiniꞌan Zebedeo, ri quiteꞌ ri Jacobo y ri Juan.

Tok xmuk ri Jesús
57 Ja tok xkakꞌij yan, cꞌo cꞌa jun tzeklebey richin ri Jesús ri xapon. Jun 

beyon aj pa tinamit Arimatea, rubiniꞌan José. 58 Rijaꞌ xbe cꞌa riqꞌuin ri 

Pilato ri gobernador y xberucꞌutuj ri ruchꞌacul ri Jesús richin numuk. 
Y ri Pilato xbij cꞌa que tijach-pe ri ruchꞌacul ri Jesús chin ri José. 59 Y ri 
José richin xucꞌuaj-e ri ruchꞌacul ri Jesús, xberucꞌamaꞌ cꞌa pe, y cꞌateriꞌ 
xumutz-e pa jun chꞌajchꞌojilüj cꞌul. 60 Ri José aj-Arimatea, xberuyaꞌ cꞌa 
ri ruchꞌacul ri Jesús pa jun cꞌacꞌaꞌ jul, jun jul ri rucꞌoton rijaꞌ chuvüch 
jun juyuꞌ ri xa abüj vi. Y tok rijaꞌ rutzꞌapin chic cꞌa can ri jul riqꞌuin jun 
nimalüj setesic abüj, xtzolij cꞌa. 61 Ri María Magdalena y ri jun chic ixok 
rubiniꞌan chukaꞌ María, xetzꞌuye-vi cꞌa chuvüch ri jul tok xmuk can.

Ri más nimalüj tak sacerdotes y ri fariseos xequiyaꞌ 
cꞌa chajinelaꞌ apeꞌ mukun-vi ri Jesús

62 Ri kꞌij tok xmuk ri Jesús, ja kꞌij chukaꞌ riꞌ tok ri vinük nquibanalaꞌ chic 
rucꞌojlen ronojel ri ncꞌatzin cheque ri rucaꞌn kꞌij, roma jariꞌ napon ri kꞌij richin 
uxlanen. Y pa rucaꞌn kꞌij, tok yecꞌo chic chupan ri kꞌij richin uxlanen, jariꞌ tok ri 
más nimalüj tak sacerdotes y ri achiꞌaꞌ fariseos xquibün cꞌa que xbequicꞌulu-quiꞌ 
chuvüch ri Pilato ri gobernador. 63 Rijeꞌ xbequibij cꞌa chin: Roj xka-pe chikacꞌuꞌx 
que tok ri Jesús cꞌa cꞌüs, xbij cꞌa que ncꞌastüj-pe pa rox kꞌij. Quiriꞌ vi cꞌa rubin 
can ri chꞌaconel riꞌ, xquibij. 64 Y richin cꞌa que man quepuꞌu ri rachibilaꞌ y 
tiquelekꞌaj-e ri ruchꞌacul ri Jesús ri chakꞌaꞌ, y cꞌateriꞌ nquibij cheque ri vinük: 
Ri Jesús xcꞌastüj-vi-e chiquicojol ri caminakiꞌ, romariꞌ roj petenük vocomi 
richin nkacꞌutuj favor chave que tatakaꞌ ruchajisic ri apeꞌ mukun-vi can, cꞌa tok 
ntzꞌaküt na ri oxiꞌ kꞌij. Y si man nkabün tüj quiriꞌ y nsatz-e ri ruchꞌacul, cꞌateriꞌ 
cꞌa más ye qꞌuiy ri nyeniman que takon-vi-pe roma ri Dios, xquibij.

65 Y ri Pilato xbij cꞌa cheque ri achiꞌaꞌ riꞌ: Quixbiyin cꞌa y queꞌicꞌuaj-e la 
achiꞌaꞌ chajinelaꞌ laꞌ. Rix xa ivetaman chic cꞌa jabel achique rubanic ri 
ncꞌatzinej que nibün can chin, xbix cheque.

66 Ri achiꞌaꞌ riꞌ jariꞌ xebe apeꞌ mukun-vi can ri Jesús y nyequichojmirsaj 
can que tichajix jabel. Xquiyaꞌ cꞌa can retal ri abüj ri tzꞌapbül ruchiꞌ ri jul, 
ri ncꞌutun si cꞌo ri njakon. Y xequiyaꞌ can chukaꞌ chajinelaꞌ chiriꞌ.

Tok cꞌastajnük chic ri Jesús

28  1 Y tok cꞌunük chic ri kꞌij richin uxlanen, cumaj saker yan chin ri 
domingo ri nabey kꞌij richin ri semana, ri María Magdalena y ri 

jun chic ixok rubiniꞌan chukaꞌ María xebe cꞌa, richin nyebe chuchi-jul ri apeꞌ 
mukun-vi can ri Jesús. 2 Pero tok cꞌa man jani cꞌa nyeꞌapon tüj ri ixokiꞌ chiriꞌ 
chuchiꞌ ri jul, xsilon cꞌa ri ruchꞌulef. Roma jun ángel richin ri Ajaf ri petenük 
chilaꞌ chicaj, xka-pe chupan ri lugar riꞌ, ri apeꞌ mukun-vi can ri Jesús. Ri ángel 
xrelesaj cꞌa ri setesic abüj ri tzꞌapibül-ruchiꞌ ri jul y xtzꞌuye-ka pariꞌ. 3 Ri rusakil 
cꞌa ri ángel ri tzꞌuyul pariꞌ ri abüj, nyiqꞌuiyot cꞌa cachiꞌel nyiqꞌuiyot jun coyopaꞌ. Y 
ri rutziek sük-sük cachiꞌel rusakil ri sutzꞌ tok nsakrisan y chukaꞌ cachiꞌel ri hielo. 
4 Y ri achiꞌaꞌ chajinelaꞌ roma cꞌa juis xquixbij-quiꞌ chuvüch ri ángel, xebarbot-vi 
cꞌa. Cachiꞌel xecom cꞌa roma quixbiriꞌ. 5 Jacꞌa ri ángel tok xchꞌo cheque ri caꞌiꞌ 

ixokiꞌ, xbij cꞌa cheque: Rix man cꞌa tixbij-iviꞌ. Roma yin vetaman-vi que rix ja 
ri ruchꞌacul ri Jesús ri xcamsüs chuvüch ri cruz ri nicanoj. 6 Ri ruchꞌacul rijaꞌ 
xa manak chic chereꞌ, roma rijaꞌ xcꞌastüj yan e, cachiꞌel ri rubin can chive. 
Quixampe y titzꞌetaꞌ na peꞌ ri apeꞌ xcꞌuje-vi ri ruchꞌacul ri Ajaf. 7 Quixtzolij cꞌa 
chanin, richin que nibij cꞌa cheque conojel ri rachibilaꞌ ri Jesús que rijaꞌ xcꞌastüj 
yan e chiquicojol ri caminakiꞌ. Rijaꞌ ninabeyüj cꞌa e chivüch rix, richin que 
nicꞌulu-iviꞌ chilaꞌ pa ruchꞌulef Galilea. Y chiriꞌ nitzꞌet-vi, cachiꞌel ri ninbij-e chive.

8 Y ri caꞌiꞌ ixokiꞌ riꞌ jariꞌ xeꞌel-e chiriꞌ chuchiꞌ ri jul. Y stapeꞌ (aunque) 
quixbin-quiꞌ, xa juis cꞌa nyequicot chukaꞌ. Rijeꞌ junanin cꞌa xebe richin que 
nyequiyaꞌ rutzijol cheque ri rachibilaꞌ ri Jesús. Rijeꞌ cꞌa quitzꞌamon-vi-e 
bey. 9 Y jariꞌ tok ri Jesús xbecꞌulun-pe chiquivüch pa bey y xbij cꞌa cheque: 
Quixquicot cꞌa, xbij cheque richin xerubün saludar. Y ri caꞌiꞌ ixokiꞌ riꞌ 
jariꞌ xexuque-ka chirakün ri Jesús, xquikꞌetej ri rakün y xquiyaꞌ cꞌa rukꞌij 
chukaꞌ. 10 Y ri Jesús jariꞌ tok xbij cheque ri ixokiꞌ riꞌ: Man tixbij chic iviꞌ cꞌa. 
Vocomi quixbiyin cꞌa y queꞌiyaꞌ rutzijol cheque ri nu-hermanos. Richin que 
quebiyin-vi cꞌa pa Galilea y chilaꞌ cꞌa yinquitzꞌet-vi, xbij cheque.

Ri tzij ri xquitzꞌuculaꞌ cꞌa ri chajinelaꞌ
11 Ri ixokiꞌ riꞌ cꞌa quitzꞌamon na cꞌa bey. Y jariꞌ tok yecꞌo cheque ri chajinelaꞌ 

chiriꞌ chuchiꞌ ri jul xebe cꞌa pa tinamit Jerusalén. Ri chajinelaꞌ riꞌ xbequiyaꞌ cꞌa 
rutzijol cheque ri más nimalüj tak sacerdotes, ri ronojel cꞌa ri xbanatüj chiriꞌ 
apeꞌ xmukutüj-vi ri Jesús. 12 Xepuꞌu ri más nimalüj tak sacerdotes xquimol cꞌa 
quiꞌ quiqꞌuin ri rajatük tak achiꞌaꞌ ri cꞌo quikꞌij y xquiya-vi cꞌa chiquivüch que 
nquiyaꞌ juis quitumin ri soldados ri xquichajij ri jul. 13 Y xquibij cꞌa cheque ri 
chajinelaꞌ: Rix xaxe cꞌa tibij que ja tok nyixvür jariꞌ tok xeꞌapon ri rachibilaꞌ ri 
Jesús pa kꞌekuꞌn y xquelekꞌaj-e ri ruchꞌacul. 14 Y si ri gobernador nretamaj cꞌa 
que xa xixvür-ka y man xixchajin tüj cachiꞌel ri bin chive, roj nkubechꞌo cꞌa 
riqꞌuin y nkurunimaj. Y quiriꞌ nyixkacol pa rukꞌaꞌ, xquibij.

15 Ri soldados ri xechajin chuchi-jul xquicꞌün-vi cꞌa ri tumin chiquikꞌaꞌ, y 
cachiꞌel ri xbix-e cheque ja vi cꞌa riꞌ xquibün. Ronojel cꞌa reꞌ xa xbiyin yan 
rutzijol, y jareꞌ ri etaman coma ri vinük israelitas chupan cꞌa ri kꞌij reꞌ.

Ri samaj ri xbij can ri Jesús que tiban
16 Jacꞌa ri once rachibilaꞌ ri Jesús, xebe cꞌa pa ruchꞌulef Galilea. Xebe cꞌa 

pariꞌ ri juyuꞌ ri bin can cheque roma ri Jesús. 17 Y tok xquitzꞌet cꞌa ruvüch ri 
Jesús, rijeꞌ xquiyaꞌ cꞌa rukꞌij. Y xa cꞌa yecꞌo cꞌa chukaꞌ ri man jani quiniman 
tüj que ri Jesús jariꞌ ri cꞌo quiqꞌuin. 18 Ri Jesús xjel cꞌa pe quiqꞌuin richin 
ntzijon, y xbij cꞌa cheque: Ronojel pa nukꞌaꞌ cꞌa yin jachon-vi, quiriꞌ chilaꞌ 
chicaj y quiriꞌ chukaꞌ chereꞌ chuvüch ri ruchꞌulef. Ronojel cꞌa ri uchukꞌaꞌ 
yoꞌon chuve. 19 Roma cꞌa riꞌ vocomi ninbij-vi chive: Quixbiyin cꞌa ronojel 
ruchꞌulef y ri vinük nyeꞌoc ta cꞌa tzeklebey vichin. Ri yinquitzeklebej cꞌa, 
queꞌibanaꞌ bautizar pa rubiꞌ ri Nataꞌ Dios, pa nubiꞌ yin ri Rucꞌajol y pa rubiꞌ 

ri Lokꞌolüj Espíritu. 20 Y ticꞌutuꞌ chiquivüch que tiquitakej ronojel ri nubin 
can. Y yin kꞌij-kꞌij cꞌa nquicꞌujeꞌ iviqꞌuin. Nquicꞌuje-vi iviqꞌuin cꞌa tok ri 
ruchꞌulef napon chupan ri ruqꞌuisbül kꞌij. Quiriꞌ cꞌa. 

Ri Juan nutzijoj ri rutzij ri Dios

1  1 Quereꞌ cꞌa ntzꞌucutüj-e ri utzilüj rutzijol pariꞌ ri Jesucristo ri Rucꞌajol ri Dios.
2 Ri Isaías, ri xkꞌalajrisan ri rutzij ri Dios ojer can, rutzꞌiban can ri 

xbix chin roma ri Dios pariꞌ ri Jesucristo. Y jareꞌ ri xutzꞌibaj can rijaꞌ:
Nquitük cꞌa jun achi nabey,
chin nucꞌut y nutzijoj que ya ja nobos ri Cristo, ri Jun chaꞌon-pe y 

takon-pe roma Rijaꞌ,
richin que ri vinük nquichojmirsaj-quiꞌ
cachiꞌel jun achi nuchojmirsaj jun bey.

 3 Ja achi reꞌ ncꞌujeꞌ pa tzꞌiran ruchꞌulef. Rijaꞌ nutzijoj cꞌa ri rutzij ri Dios 
chiquivüch ri vinük ri nyeꞌapon riqꞌuin.

Y nubilaꞌ cꞌa cheque: Tichojmirsalaꞌ rubey ri icꞌaslen, roma ya ja chic 
nobos ri Ajaf.

4 Ri achi ri xkꞌalajrisaj cꞌa ri Isaías que npuꞌu nabey, ja ri Juan Bautista. Y rijaꞌ cꞌo 
cꞌa pa tzꞌiran ruchꞌulef y nbij cheque ri vinük ri nyeꞌapon riqꞌuin, que tiquitzolij-
pe quicꞌuꞌx riqꞌuin ri Dios y tiquibanaꞌ bautizar-quiꞌ, richin quiriꞌ ri Dios nucuy 
quimac. Y ye qꞌuiy ri nyerubün-e bautizar rijaꞌ. 5 Y ri vinük cꞌa ri nyeꞌapon riqꞌuin 
ri Juan Bautista, ye juis ye qꞌuiy. Yecꞌo ri aj pa tinamit Jerusalén, ri tinamit ri 
cꞌo chiriꞌ pa ruchꞌulef Judea. Y yecꞌo ri aj pa chꞌaka chic tinamit richin ri Judea 
chukaꞌ. Ri vinük reꞌ nyeban cꞌa e bautizar roma rijaꞌ chiriꞌ pa rakün-yaꞌ Jordán. 
Rijeꞌ nyequikꞌalajrisaj cꞌa ri quimac pa sük chuvüch ri Juan Bautista.

6 Ri rutziek cꞌa ri Juan banun riqꞌuin rusumal camello, y jun tzꞌun ri 
ximbül-rupan. Y ri ruvay, ja ri sacꞌ y cab ri nquiyaꞌ ri chico pa kꞌayis. 7 Ri 
Juan nutzijoj cꞌa cheque ri vinük: Cꞌo Jun ri npuꞌu chikavüch apu ri man 
cachiꞌel ta oc yin. Ri Jun riꞌ nim vi rukꞌij y nim chukaꞌ ri ruchukꞌaꞌ: romariꞌ, 
nixta yin man cꞌuluman tüj chuve nquichaque-ka chin ninquir ri ruxajab, 
roma nim ruchukꞌaꞌ rukꞌij. 8 Y yin, yaꞌ nincusaj richin nyixinbün bautizar. 
Pero ri Jun ri npuꞌu, riqꞌuin ri Lokꞌolüj Espíritu nyixrubün-vi bautizar.

Ri rucꞌaslen ri Jesucristo ri 
tzꞌiban can roma San Marcos

Tok ri Jesús xban bautizar
9 Chupan ri kꞌij can riꞌ tok ri Jesús elenük-pe pa tinamit Nazaret chin 

ri ruchꞌulef Galilea y xapon riqꞌuin ri Juan. Y rijaꞌ chukaꞌ xban bautizar 
roma ri Juan pa rakün-yaꞌ Jordán. 10 Tok ri Jesús xel-pe pa yaꞌ, xutzꞌet 
que ri caj xjakatüj, y ri Lokꞌolüj Espíritu nka-ka cꞌa pe pariꞌ cachiꞌel jun 
paloma. 11 Y cꞌo jun chꞌabül xbij-pe chilaꞌ chicaj: Ja rat ri Nucꞌajol, juis 
ncatinjoꞌ y nuyoꞌon vánima aviqꞌuin, xbij ri chꞌabül riꞌ.

Ri itzel-vinük nrajoꞌ cꞌa que ntzak ta ri Jesús pa rukꞌaꞌ
12 Jariꞌ tok ri Jesús xban chin roma ri Lokꞌolüj Espíritu que xbe pa 

tzꞌiran ruchꞌulef. 13 Y nkꞌalajin que pa tzꞌiran ruchꞌulef yecꞌo-vi ri itzel tak 
chico chiriꞌ. Chiriꞌ cꞌa xcꞌujeꞌ-vi cuarenta kꞌij. Y tok ri Jesús cꞌo cꞌa chiriꞌ, 
ri itzel-vinük nutij cꞌa rukꞌij chirij richin ntzak ta pa rukꞌaꞌ, pero man 
xtiquer tüj chirij. Y ri ángeles xquilij ri Jesús.

Tok ri Jesús xutzꞌom ri rusamaj pa ruchꞌulef Galilea
14 Cꞌo chic cꞌa ri Juan pa cárcel, tok ri Jesús xbe pa ruchꞌulef Galilea. 

Ri Jesús nutzijoj cꞌa ri utzilüj rutzij ri Dios que ri Dios nka-pe chuchꞌulef 
chin nbün mandar, 15 y nbij cꞌa: Ya ja nobos ri tiempo tok nka-pe ri Dios 
chereꞌ chuchꞌulef chin nbün mandar. Titzolij cꞌa pe icꞌuꞌx y tinimaj ri 
utzilüj tzij richin colonic, nbij cꞌa rijaꞌ cheque.

Ri Jesús ye cajiꞌ tzꞌamoy tak cür ri xeroyoj
16 Y jun kꞌij ri Jesús tok benük cꞌa chuchiꞌ ri mar rubiniꞌan Galilea, 

xerutzꞌet cꞌa caꞌiꞌ achiꞌaꞌ quichakꞌ-quiꞌ, Simón rubiꞌ ri jun y Andrés rubiꞌ ri 
jun chic. Ri caꞌiꞌ achiꞌaꞌ riꞌ ye tzꞌamoy tak cür, romariꞌ tok nquijük cꞌa ri 
quiyaꞌl tzꞌambül-cür y nquitorij ka pa yaꞌ. 17 Y tok ri Jesús xchꞌo cheque ri 
tzꞌamoy tak cür riꞌ, xbij cheque: Rix caꞌiꞌ tzꞌamoy tak cür quinitzeklebej 
cꞌa, y comi banun chive rix tzꞌamoy tak achiꞌaꞌ chin yinquitzeklebej.

18 Ri caꞌiꞌ achiꞌaꞌ riꞌ, jariꞌ xquiyaꞌ can ri tzꞌamoj-cür y xebe chirij ri Jesús.
19 Y cꞌate baꞌ xebiyin, tok ri Jesús xpaꞌeꞌ yan. Rijaꞌ xerutzꞌet cꞌa ri Jacobo y ri 

Juan, ri ye rucꞌajol ri jun achi rubiniꞌan Zebedeo. Ri ye caꞌiꞌ achiꞌaꞌ riꞌ pa canoa 
cꞌa yecꞌo-vi, nyesamüj. Rijeꞌ nyequicꞌojoj ri quiyaꞌl tzꞌambül-cür. 20 Y xpuꞌu cꞌa 
ri Jesús xeroyoj chin nquitzeklebej. Y ri Jacobo y ri Juan xcacꞌaxaj quiriꞌ, xebe 
chirij. Y xaxe cꞌa ri quitataꞌ y ri samajelaꞌ ri xecꞌujeꞌ can chiriꞌ pa canoa.

Jun achi pa tinamit Capernaum, cꞌo jun itzel espíritu ruchajin
21 Ri Jesús y ri ye benük chirij, xeꞌapon cꞌa pa tinamit Capernaum. Y chupan ri 

kꞌij richin uxlanen, ri Jesús xbe cꞌa pa ri jay apeꞌ ntzijos-vi ri rutzij ri Dios. Rijaꞌ 
nbij cꞌa ri rutzij ri Dios cheque ri vinük. 22 Y ri xeꞌacꞌaxan richin, xsatz quicꞌuꞌx 
roma ri tzij ri xcacꞌaxaj. Roma rijaꞌ nucꞌut riqꞌuin autoridad y man cachiꞌel tüj 

oc ri nquicꞌut ri achiꞌaꞌ ye etamanelaꞌ chin ri ley ri xuyaꞌ ri Dios richin ri Moisés. 
23 Y chiriꞌ pa ri jay apeꞌ ntzijos-vi ri rutzij ri Dios, ri kꞌij riꞌ cꞌo cꞌa apu jun achi 
ri cꞌo jun itzel espíritu ruchajin. Y ri itzel espíritu ri ruchajin ri achi, riqꞌuin 
ruchukꞌaꞌ xchꞌo. 24 Y xbij cꞌa chin ri Jesús: ¿Achique cꞌa ri najoꞌ cheke, rat Jesús 
aj-Nazaret? ¿Xapuꞌu cꞌa richin que nkojaqꞌuis? Yin vetaman rat achique rat y 
romariꞌ vetaman que rat rat lokꞌolüj-vi y rat petenük riqꞌuin ri Dios, xbij chin.

25 Pero ri Jesús xuchꞌolij ri itzel espíritu y xbij chin: Man cachꞌo chic. Catel-e.
26 Y ri itzel espíritu xuyiquiyaꞌ can ruchꞌacul ri achi, y nsiqꞌuin xel-e. 

27 Y ri vinük ri quimolon-quiꞌ chiriꞌ, xsatz quicꞌuꞌx tok xquitzꞌet ri xbün ri 
Jesús, y nquibilaꞌ cꞌa chiquivüch: Ronojel ri ntzijoj rijaꞌ reꞌ cꞌacꞌaꞌ cꞌa. Ni 
jun bey kacꞌaxan. Y ja ri nbij rijaꞌ, jariꞌ nquibün ri itzel tak espíritu. Jariꞌ 
nquitzijoj ri vinük chiquivüch.

28 Y chanin cꞌa xbiyin rutzijol ri Jesús, y romariꞌ ri vinük ri yecꞌo pa tak 
tinamit ri yecꞌo-pe pa ruchꞌulef Galilea, chanin cꞌa xcacꞌaxaj ri rutzijol ri 
nbanalaꞌ ri Jesús.

Ri Jesús nucꞌachojrisaj ri rujiteꞌ ri Simón
29 Tok ri Jesús, ri Jacobo y ri Juan xeꞌel cꞌa pe chiriꞌ pa ri jay apeꞌ ntzijos-vi 

ri rutzij ri Dios, rijeꞌ xebe cꞌa chicacho ri Simón y Andrés. 30 Pero tok xeꞌapon 
cꞌa, xbix chin ri Jesús que ri rujiteꞌ ri Simón nyeꞌavüj y cotzꞌol pa ruvarabül, 
roma jun nimalüj cꞌatün. 31 Y ri Jesús xberutzꞌet ri yavaꞌ. Rijaꞌ xutzꞌom cꞌa 
rukꞌaꞌ ri yavaꞌ y xbün chin que xcatüj. Y xe quiriꞌ xbün chin, cꞌateriꞌ xqꞌuis-e 
ri cꞌatün chirij. Y ri ixok riꞌ cꞌateriꞌ xuyaꞌ quivay ri Jesús y ri ye benük chirij.

Ri Jesús nyerucꞌachojrisaj cꞌa ye qꞌuiy yavaꞌiꞌ
32 Ja mismo kꞌij reꞌ tok xcokꞌa-ka, jariꞌ tok conojel ri vinük ri cꞌo yavaꞌiꞌ quiqꞌuin 

xequicꞌuala-apu chuvüch ri Jesús. Ri yavaꞌiꞌ cꞌa riꞌ, cꞌo ri choj chi yabil ri ntoc 
cheque y yecꞌo cꞌa ri yavaꞌiꞌ pa quikꞌaꞌ itzel tak espíritu. 33 Ye qꞌuiy vi ri vinük ri 
xquimol-apu-quiꞌ chiriꞌ, xa bama conojel ri vinük ri yecꞌo chupan ri jun tinamit 
riꞌ ri xeꞌapon riqꞌuin ri jay apeꞌ cꞌo-vi ri Jesús. 34 Y ri Jesús xerucꞌachojrisaj-e ri 
yavaꞌiꞌ. Ri yavaꞌiꞌ riꞌ jalajoj cꞌa ruvüch yabil ri tzꞌamayon quichin. Y chukaꞌ rijaꞌ 
xerelesala-e ri itzel tak espíritu quichajin ri vinük. Ri Jesús man xuyaꞌ tüj kꞌij 
cheque ri itzel tak espíritu richin xechꞌo, roma rijeꞌ quetaman achique rijaꞌ.

Ri Jesús xbe pa ronojel tinamit richin ri ruchꞌulef 
Galilea chin xberutzijoj ri rutzij ri Dios

35 Cumaj yan cꞌa rucaꞌn kꞌij, ri Jesús xcatüj-e y xbe pa tzꞌiran ruchꞌulef 
richin xberubanaꞌ orar. 36 Y ri Simón y ri ye rachibilaꞌ xebequicanoj ri 
Jesús. 37 Tok xquil cꞌa, xquibij chin: Ncatquicanoj qꞌuiy vinük, xquibij chin.

38 Y ri Jesús xbij cꞌa cheque: Joꞌ pa chꞌaka chic tinamit ri yecꞌo-pe nakaj, 
richin nyentzijoj chukaꞌ ri rutzij ri Dios chiriꞌ, roma chubanic ri samaj riꞌ 
xinpuꞌu chereꞌ chuchꞌulef, xbij ri Jesús.

39 Y rijaꞌ xberutzijoj ri rutzij ri Dios pa ronojel ri ruchꞌulef Galilea. Xa 
achique na tinamit apeꞌ napon-vi, rijaꞌ nutzijoj ri rutzij ri Dios pa tak jay 
apeꞌ ntzijos-vi ri rutzij ri Dios. Y chukaꞌ xerelesalaꞌ cꞌa ri itzel tak espíritu.

Ri Jesús nrelesaj-e ri lepra chirij jun achi
40 Cꞌo jun achi ri cꞌo ri jun itzel yabil chirij, ri rubiniꞌan lepra. Ri achi 

riꞌ xapon riqꞌuin ri Jesús, xxuque-ka chuvüch y xbij cꞌa riqꞌuin ronojel 
ránima: Yin vetaman que rat ncatiquer nquinacꞌachojrisaj ri nuyabil, pero 
man vetaman tüj si najoꞌ nabün, xbij rijaꞌ.

41 Ri Jesús juis xupokonaj ruvüch ri achi ri rucꞌulachin ri yabil riꞌ. 
Romariꞌ rijaꞌ cꞌateriꞌ xutzꞌom-apu y xbij chin: Ninjoꞌ que nacꞌachoj. Tiqꞌuis 
cꞌa e ri yabil reꞌ chavij, xbij chin.

42 Y xe xbij quiriꞌ ri Jesús, ri ru-lepra ri achi xqꞌuis-e y xchꞌajchꞌojir cꞌa 
can. 43 Y ri Jesús, cꞌateriꞌ xbij chin ri achi que tibiyin, pero juis xuchilabej 
can chin ri achique rubanic nbün. 44 Ri Jesús xbij cꞌa e chin ri achi riꞌ: Man 
tatzijoj ri achique ri xbanatüj aviqꞌuin, xa choj cabiyin pa racho ri Dios 
richin teꞌacꞌutu-aviꞌ chuvüch ri sacerdote. Y tayaꞌ cꞌa ri nbij chupan ri vuj ri 
rutzꞌiban can ri Moisés. Chupan ri vuj riꞌ nbij ri achique ncꞌatzin que nayaꞌ 
rat. Richin quiriꞌ nacꞌut chiquivüch ri vinük que rat chꞌajchꞌoj chic, xbij-e.

45 Pero ri achi xaxe cꞌa xuyaꞌ can ri Jesús, xa xutzꞌom cꞌa rutzijosic cheque 
ri vinük ri achique xbanatüj riqꞌuin rijaꞌ. Y romariꞌ ri Jesús chanin cꞌa xel 
rutzijol, y man ntiquer tüj chic cꞌa ntoc-apu pa tak tinamit apeꞌ napon-vi, 
roma ye qꞌuiy ri vinük ri nyecꞌulun-apu richin. Y roma chukaꞌ riꞌ, ri Jesús 
ncꞌujeꞌ cꞌa can pa kꞌayis. Ri lugar ye manak vinük. Y ri vinük ri nyeꞌapon 
riqꞌuin ye juis ye qꞌuiy, y chukaꞌ qꞌuiy lugar nyepuꞌu-vi ri vinük riꞌ.

Ri Jesús nucꞌachojrisaj jun achi ri man ntiquer tüj nsilon ruchꞌacul

2  1 Y tok cꞌunük chic cꞌa caꞌi-oxiꞌ kꞌij, ri Jesús xtzolij pa tinamit 
Capernaum, y jariꞌ tok ri vinük xcacꞌaxaj que rijaꞌ cꞌo pa jun jay chiriꞌ 

pa tinamit. 2 Jariꞌ tok yecꞌo vinük ri chanin cꞌa xquimol-apu-quiꞌ riqꞌuin ri 
jay apeꞌ cꞌo-vi ri Jesús. Man yecꞌo tüj chic cꞌa pa jay, romariꞌ cho jay xecꞌujeꞌ 
can vinük. Pa ruchi-jay man jun chic cꞌa ntiquer ntoc. Y ri Jesús nbij cꞌa ri 
rutzij ri Dios cheque conojel ri xquimol-apu-quiꞌ. 3 Jariꞌ tok yecꞌo chꞌaka chic 
ri xeꞌapon. Rijeꞌ quicꞌuan cꞌa apu jun achi ri man ntiquer tüj nsilon ruchꞌacul. 
Ye cajiꞌ cꞌa ri ye ucꞌuayon-apu richin ri achi ri man ntiquer tüj nsilon 
ruchꞌacul y rijeꞌ quiliꞌen-e chuvüch ri ruvarabül. 4 Pero rijeꞌ xa man xetiquer 
tüj xeꞌoc-apu cꞌa riqꞌuin ri Jesús, coma ri vinük ri quimolon-apu-quiꞌ juis ye 
qꞌuiy. Man xetiquer tüj cꞌa xecꞌo chiquicojol ri vinük riꞌ, romariꞌ ja pariꞌ ri 
jay xquivop. Y ri jul ri xquibün can ja ri apeꞌ cꞌo-vi ri Jesús chiriꞌ xquibün-
vi-ka. Y chiriꞌ cꞌa xquikasaj-vi-ka ri yavaꞌ, rachibilan ri ruvarabül. 5 Y tok ri 
Jesús xerutzꞌet que quiyoꞌon cꞌanima riqꞌuin rijaꞌ, xbij cꞌa chin ri achi ri man 
ntiquer tüj nsilon ruchꞌacul: Valcꞌual, xbij chin. Ri amac xecuyutüj.

6 Y ri jay apeꞌ quimolon-vi-quiꞌ, yecꞌo chukaꞌ apu etamanelaꞌ chin ri ley 
ri xuyaꞌ ri Dios richin ri Moisés, y rijeꞌ ye tzꞌuyul cꞌa. Rijeꞌ nquinuc cꞌa 
pa tak cánima: 7 ¿Achique roma tok ri Jesús nbij chin la achi que nucuy 
rumac? Nbün que ja rijaꞌ ri Dios. ¿Roma achique vinük ncuyun mac? Man 
jun. Xaxe ri Dios ri ncuyun mac, xquibij cꞌa pa tak cánima ri etamanelaꞌ 
riꞌ. 8 Pero ri Jesús retaman-vi ri nquinuc pa tak cánima ri achiꞌaꞌ riꞌ. 
Y romariꞌ xbij cheque: ¿Achique cꞌa roma tok rix quereꞌ ninuc pa tak 
ivánima? 9 Roma si yin nquitiquer ninbün chin ri jun achi ri man ntiquer 
tüj nsilon ruchꞌacul que nbiyin-e, y nucꞌuaj-e la ruvarabül, ¿Y si yin 
nquitiquer ta comi chukaꞌ ninbij chin que nincuy rumac? ¿Achique nibij 
rix? 10 Vocomi cꞌa, richin que rix nivetamaj que yin ri xinalüx chiꞌicojol 
cꞌo vuchukꞌaꞌ richin nincuy mac, titzꞌetaꞌ cꞌa.

Y ri Jesús xbij cꞌa chin ri achi ri man ntiquer tüj nsilon ruchꞌacul: 
11 Ninbij cꞌa chave: Cacatüj, tacꞌuaj-e la avarabül y cabiyin chiꞌavacho, xbij 
ri Jesús.

12 Y ri achi jariꞌ xpaꞌe-e, xucꞌol-e ri ruvarabül, y xel-e chiquicojol ri 
quimolon-quiꞌ chiriꞌ. Y ri vinük riꞌ xsatz cꞌa quicꞌuꞌx, roma man jun bey 
quitzꞌeton que quiriꞌ ta nbanatüj. Y xquiyaꞌ cꞌa chukaꞌ rukꞌij ri Dios y 
xquibilaꞌ cꞌa: Man jun bey katzꞌeton que quereꞌ ta nbanatüj, xquibij cꞌa.

Ri Jesús y ri Leví
13 Y ri Jesús xbe chic cꞌa chuchiꞌ ri mar jun bey: y ye juis ye qꞌuiy vinük 

ri xeꞌapon riqꞌuin, y rijaꞌ nyerutzijoj cheque ri rutzij ri Dios. 14 Y ja tok rijaꞌ 
rutzꞌamon bey richin ntzolij, jariꞌ tok xutzꞌet ri Leví, ri rucꞌajol ri jun achi 
rubiniꞌan Alfeo. Ri Leví tzꞌuyul cꞌa pariꞌ jun chꞌacüt chin nquitoj can ri 
alcaval. Xpuꞌu ri Jesús xbij cꞌa chin: Quinatzeklebej.

Y jariꞌ tok rijaꞌ xbecatüj-pe apeꞌ tzꞌuyul-vi y xutzeklebej-e ri Jesús.
15 Y ja tok rijaꞌ tzꞌuyul chuvüch mesa chiriꞌ pa racho ri Leví, ye qꞌuiy cꞌa 

cheque ri moloy tak alcaval y chꞌaka chic vinük ri aj-mac nbix cheque, 
xetzꞌuye-apu chuvüch mesa, junan riqꞌuin ri Jesús y ri rachibilaꞌ. Ye 
juis ye qꞌuiy ri nyetzekleben richin ri Jesús ri yecꞌo cꞌa chiriꞌ. 16 Y tok ri 
etamanelaꞌ chin ri ley ri xuyaꞌ ri Dios richin ri Moisés y ri achiꞌaꞌ fariseos 
xquitzꞌet ri Jesús que xa nvaꞌ quiqꞌuin ri moloy tak alcaval y quiqꞌuin ri 
vinük ri nbix aj-mac cheque, xquicꞌutuj cꞌa cheque ri rachibilaꞌ: ¿Achique 
roma laꞌ que rijaꞌ nvaꞌ quiqꞌuin moloy tak alcaval y quiqꞌuin la aj-mac? 
xquibij cꞌa.

17 Y tok ri Jesús xracꞌaxaj-pe ri tzij ri nquibij ri etamanelaꞌ richin ri ley 
ri xuyaꞌ ri Dios richin ri Moisés y ri achiꞌaꞌ fariseos, rijaꞌ xbij cheque: Jun 
akꞌomanel man nunaꞌ tüj ri manak quiyabil nyerokꞌomaj sino que ja ri cꞌo 
quiyabil, jariꞌ nyerokꞌomaj. Yin man xinpuꞌu tüj chiquicanoxic vinük ri 
choj quicꞌaslen. Yin xinpuꞌu chiquicanoxic ri cꞌo quimac richin nquitzolij-
pe quicꞌuꞌx riqꞌuin ri Dios, xbij cheque.

Yecꞌo nyecꞌutun chin ri Jesús que achique roma tok ri rachibilaꞌ rijaꞌ 
man jun kꞌij nquichajij richin que man nyevaꞌ tüj richin nquibün orar

18 Ri rachibilaꞌ ri Juan Bautista y ri cachibilaꞌ ri achiꞌaꞌ fariseos, cꞌo 
cꞌa kꞌij quichaꞌon richin man nyevaꞌ tüj, chin nquibün orar. Y romariꞌ 
xquicꞌutuj cꞌa chin ri Jesús: Roj ri katzekleben ri Juan y ri katzekleben 
ri fariseos kachaꞌon kꞌij richin man nkuvaꞌ tüj, richin nkabün orar. ¿Y 
achique roma ri ncatquitzekleben rat man quiriꞌ tüj nquibün? Jariꞌ xquibij 
chin.

19 Y ri Jesús xbij cꞌa cheque: ¿Achique nibij rix? ¿Utz comi que man 
nyevaꞌ tüj ri ye oyon pa jun cꞌulubic y cꞌo-apu quiqꞌuin ri alaꞌ ri xcꞌuleꞌ? 
Man utz tüj nquibün si man nyevaꞌ tüj, roma ri alaꞌ cꞌa cꞌo quiqꞌuin. 
20 Pero napon ri kꞌij tok ri alaꞌ reꞌ ntelesüs-e chiquicojol, y jariꞌ tok 
nquibün que man nyevaꞌ tüj richin nquibün orar.

21 Y rijaꞌ xbij chic cheque: Y man nijun nka-pe pa rujolon nucꞌojoj 
rutziek riqꞌuin jun cꞌojobül cꞌacꞌaꞌ roma xa cꞌancꞌol riꞌ. Y si quiriꞌ xtibün 
chin xa más nim nukꞌachꞌij can ri kꞌaxtanük. 22 Y xbij chukaꞌ: Man nijun 
nyoꞌon cꞌacꞌaꞌ vino chupan jun tzꞌun yacbül vino riꞌj chic. Riꞌ cꞌateriꞌ nuya-
pe punto y juis nchoboloj y nukꞌachꞌij ri tzꞌun riꞌj chic. Y nqꞌuis ri vino y 
ri tzꞌun chukaꞌ. Romariꞌ cꞌacꞌaꞌ vino chupan cꞌacꞌaꞌ tzꞌun nyoꞌox-vi. Quiriꞌ 
xbij ri Jesús cheque.

Ri xbanatüj tok ri Jesús y ri rachibilaꞌ xecꞌo-e pa jun ulef ticoꞌn trigo chuvüch
23 Pa jun kꞌij richin uxlanen, ri Jesús y ri rachibilaꞌ xecꞌo-e chupan 

jun ulef ri ticoꞌn ruvüch riqꞌuin trigo. Y ri rachibilaꞌ nquichꞌup-e pa 
rutzaꞌn ri trigo. 24 Pero ri achiꞌaꞌ fariseos xquibij chin ri Jesús: Tatzꞌetaꞌ 
la avachibilaꞌ rat, roma man ja tüj nyetajin nquibün. ¿Achique roma 
nyequichꞌup trigo ri kꞌij reꞌ? Ri kꞌij reꞌ, kꞌij richin uxlanen y man cꞌuluman 
tüj que nyesamüj, xquibij.

25 Pero ri Jesús xbij cheque: ¿Man itzꞌeton tüj cꞌa rix ri tzꞌiban can pariꞌ 
ri xquibün ri David y ri ye rachibilaꞌ, chupan ri ojer can tiempo, tok juis 
xenum quipan y manak quivay? 26 Ri David xbe cꞌa chucanoxic vüy chiriꞌ 
pa racho ri Dios. Y ri nimalüj sacerdote chupan ri tiempo riꞌ ja ri jun 
sacerdote rubiꞌ Abiatar. Y ja ri lokꞌolüj tak caxlan-vüy ri xbejach-pe chin. 
Y ri caxlan-vüy riꞌ man xe tüj cꞌa ri David ri xcꞌux, man quiriꞌ tüj, y xuyaꞌ 
chukaꞌ cheque ri rachibilaꞌ. Y riqꞌuin riꞌ man mac tüj ri xquibün. Y riꞌ 
xaxe ri sacerdotes cꞌo quikꞌaꞌ chin.

27 Y ri Jesús xbij chukaꞌ cheque: Ri kꞌij richin uxlanen xban chin 
nyeꞌuxlan ri vinük y man ja tüj ri vinük xeban chin ri kꞌij richin uxlanen. 
28 Rix cꞌuluman cꞌa que nivetamaj que ja yin ri xinalüx chꞌicojol, ri Rajaf 
ri kꞌij richin uxlanen. Pa nukꞌaꞌ yin cꞌo-vi richin ninbij achique utz nban 
chupan ri kꞌij riꞌ, xbij ri Jesús.

Ri Jesús xucꞌachojrisaj jun achi chakiꞌj jun rukꞌaꞌ

3  1 Y ri Jesús y rachibilaꞌ xeꞌapon chic cꞌa pa ri jay apeꞌ ntzijos-vi ri 
rutzij ri Dios. Y chiquicojol ri vinük ri quimolon-quiꞌ chiriꞌ, cꞌo cꞌa 

jun achi chakiꞌj jun rukꞌaꞌ. 2 Pero yecꞌo cꞌa ri ye quinachajij-apu richin ri 
Jesús, kꞌalüj riꞌ, si nucꞌachojrisaj ri achi, richin quiriꞌ nyesujun chirij ri 
Jesús que xsamüj chupan ri kꞌij richin uxlanen riꞌ. 3 Y ri Jesús xbij chin ri 
achi chakiꞌj ri rukꞌaꞌ: Cacꞌo pa nicꞌaj, xbij chin.

4 Y ri Jesús xbij cheque ri vinük ri yecꞌo chiriꞌ: Yin ninjoꞌ cꞌa nincꞌutuj 
chive: ¿Más comi utz que nban ri utz pa jun kꞌij richin uxlanen o ri itzel? 
¿Ri ncol jun vinük chuvüch ri camic o ri ncamsüs? ¿Achique nibij rix? 
xbij cheque. Pero conojel nijun xechꞌo.

5 Cꞌateriꞌ ri Jesús xutzꞌet-apu quivüch conojel ri quimolon-quiꞌ chiriꞌ, 
y xerutzꞌet man ncajoꞌ tüj nquitakej. Romariꞌ rijaꞌ juis xbison, y xcatüj 
royoval. Cꞌateriꞌ rijaꞌ xbij cꞌa chin ri achi chakiꞌj ri rukꞌaꞌ: Tayukuꞌ la akꞌaꞌ. 
Y ri achi xe xuyuk ri rukꞌaꞌ, jariꞌ xchojmir.

6 Y ri achiꞌaꞌ fariseos xe xquitzꞌet riꞌ, jariꞌ xbequimolo-quiꞌ quiqꞌuin ri ye ruvinak 
ri rey Herodes, richin nquinuc achique nquibün roma ncajoꞌ nquicamsaj ri Jesús.

Ri Jesús ye qꞌuiy cꞌa vinük ri xecanon richin chiriꞌ chuchiꞌ ri lago Galilea
7 Y ri Jesús xbe cꞌa chuchiꞌ ri lago Galilea, ye rachibilan-e ri rachibilaꞌ. Ri 

Jesús xtzekelebüs cꞌa coma juis vinük ri aj chiriꞌ pa ruchꞌulef Galilea, y coma 
ri vinük ri xepuꞌu pa ruchꞌulef Judea. 8 Rijaꞌ xtzekelebüs cꞌa coma ri vinük ri 
xepuꞌu pa Jerusalén, ri jun tinamit ri cꞌo chukaꞌ chilaꞌ pa Judea. Ri vinük ri 
xetzekleben richin rijaꞌ yecꞌo cꞌa ri xepuꞌu pa ruchꞌulef Idumea, yecꞌo chukaꞌ 
xepuꞌu cꞌa lojcꞌan chic ri rakün-yaꞌ Jordán. Xtzekelebüs chukaꞌ coma ri vinük 
ri xepuꞌu pa tinamit Tiro y Sidón y ri xepuꞌu chukaꞌ chiquinakaj ri caꞌiꞌ tinamit 
riꞌ. Conojel cꞌa ri vinük ri xeꞌapon riqꞌuin ri Jesús, xepuꞌu roma cacꞌaxan cꞌa 
pe ri milagros nyerubanalaꞌ ri Jesús. 9 Y roma cꞌa ye qꞌuiy ri vinük nyeꞌapon 
riqꞌuin, ri Jesús xbij cheque rachibilaꞌ que tiquiya-pe jun canoa chiriꞌ nakaj, 
richin que si ri vinük juis nquipitzꞌ, rijaꞌ ntoc cꞌa chupan ri canoa riꞌ. 10 Ri Jesús 
ye qꞌuiy-vi cꞌa ri ye rucꞌachojrisan chic. Pero roma conojel cꞌa ri ye yavaꞌiꞌ 
ncajoꞌ chukaꞌ que nyecꞌachojrisüs roma ri Jesús, romariꞌ nquimajlaꞌ cꞌa quiꞌ 
pariꞌ, richin nquitzꞌom-apu ri rutziek y nyecꞌachoj ta chin ri quiyabil. 11 Y ri 
itzel tak espíritu tok nquitzꞌet cꞌa ri Jesús, nquixucubalaꞌ cꞌa quiꞌ chuvüch y 
riqꞌuin cꞌa cuchukꞌaꞌ nyechꞌo y nquibij: Ja rat ri Rucꞌajol ri Dios, nquibij cꞌa.

12 Pero ri Jesús nubilaꞌ cꞌa cheque que man tiquikꞌalajrisaj que ja rijaꞌ ri 
Rucꞌajol ri Dios.

Tok ri Jesús xeruchaꞌ ri doce rachibilaꞌ
13 Ri Jesús xjoteꞌ cꞌa e pariꞌ ri juyuꞌ y chiriꞌ xeruchaꞌ y xeroyoj-apu ye qꞌuiy achiꞌaꞌ. 

Y ri achiꞌaꞌ riꞌ xebe cꞌa riqꞌuin. 14 Ye doce cꞌa ri xeruchaꞌ chin nyetzeklebej y richin 

chukaꞌ nyerutük-e nyetzijoj ri rutzij ri Dios. 15 Y quiriꞌ chukaꞌ xuya-e cuchukꞌaꞌ 
cheque richin nyequicꞌachojrisaj yavaꞌiꞌ, y chin quelesaj-e itzel tak espíritu. 16 Ri 
ye doce ri xeruchaꞌ ri Jesús, ja ri Simón ri xbij chukaꞌ Pedro chin. 17 Ri Jacobo y ri 
Juan, ri ye rucꞌajol ri Zebedeo, ri xquibij chukaꞌ Boanerges cheque. Ri biꞌaj riꞌ ntel 
chi tzij que juis nyekꞌajan. 18 Ri Andrés, ri Felipe, ri Bartolomé, ri Mateo, ri Tomás, 
ri Jacobo ri rucꞌajol ri Alfeo, ri Tadeo, ri Simón ri cꞌo quiqꞌuin ri achiꞌaꞌ ri nbix 
cananista cheque, 19 y ri Judas Iscariote ri xcꞌayin richin ri Jesús.

Ri vinük nquibij que ri Jesús cꞌo ruchukꞌaꞌ rukꞌij ri qui-jefe ri itzel tak espíritu riqꞌuin

Ri Jesús y rachibilaꞌ xebe pa jun jay. 20 Pero roma cꞌa juis ye qꞌuiy vinük 
ri xquimol chic apu quiꞌ jun bey, rijeꞌ man xetiquer tüj xquivaꞌ. 21 Y ri ye 
roxpochel ri Jesús xquinabej-pe. Y xeꞌapon chin nyequicꞌama-pe, roma 
rijeꞌ xquinuc que ri Jesús ntel loco.

22 Y ri etamanelaꞌ chin ri ley ri xuyaꞌ ri Dios richin ri Moisés ye petenük pa 
tinamit Jerusalén, yecꞌo-apu apeꞌ cꞌo-vi ri Jesús. Y nquitzijolaꞌ chiquivüch 
que ri Jesús cꞌo ri Beelzebú riqꞌuin, ri cajaf ri itzel tak espíritu. Y ja ri 
Beelzebú ri ruyoꞌon ruchukꞌaꞌ rukꞌij chin nyerelesaj ri itzel tak espíritu.

23 Y romariꞌ ri Jesús xeroyoj cꞌa, y xbij cheque riqꞌuin ejemplos. Rijaꞌ 
xbij cꞌa cheque: ¿Achique rubanic que ri itzel-vinük ja rijaꞌ nyeꞌelesan-e ri 
rusamajelaꞌ? 24 Roma si ri vinük richin jun ruchꞌulef caꞌiꞌ quivüch nquibün, 
npuꞌu oyoval chiquicojol. Y reꞌ man utz tüj roma nbün chin ri quiruchꞌulef 
que ntzak. 25 Y quiriꞌ chukaꞌ chupan jun jay, si caꞌiꞌ quivüch ri vinük, man 
utz tüj, manak modo nquicꞌuaj ta chic quiꞌ junan. 26 Y romariꞌ ri itzel-vinük 
man utz tüj nbün oyoval quiqꞌuin ri rusamajelaꞌ. Man utz tüj nbün oyoval 
chirij rijaꞌ mismo. Roma si quiriꞌ nbün, ruyon ncꞌujeꞌ can y chanin ntzak.

27 Quiriꞌ chukaꞌ si jun nrajoꞌ nelekꞌ-e pa racho jun achi juis ruchukꞌaꞌ, ri 
nabey ncꞌatzinej nbün chin ri achi riꞌ, ja ri tuximaꞌ y cꞌateriꞌ cꞌa tucanoj-e 
ronojel ri nrajoꞌ nyerucꞌuaj.

28-29 Y tivacꞌaxaj cꞌa utz ri tzij ri ninbij chive vocomi. Ri nyokꞌon chin 
ri Lokꞌolüj Espíritu, man ncuyutüj tüj rumac, xa nrakalej rumac richin 
chi jumul. Y ri chꞌaka chic mac ri nyequibanalaꞌ ri vinük ri ye alaxnük 
chuvüch ri ruchꞌulef riꞌ nyecuyutüj-vi. Y quiriꞌ chukaꞌ ronojel ri itzel tak 
tzij ri nyequibilaꞌ richin nquiyokꞌ rubiꞌ ri Dios, riꞌ nyecuyutüj-vi chukaꞌ 
tzij ri nyequibilaꞌ richin nquiyokꞌ rubiꞌ ri Dios, riꞌ nyecuyutüj-vi chukaꞌ.

30 Ri Jesús xbij cꞌa quiriꞌ cheque ri etamanelaꞌ chin ri ley ri xuyaꞌ ri Dios richin 
ri Moisés, roma rijeꞌ xa nquibij cꞌa chirij rijaꞌ que cꞌo itzel espíritu riqꞌuin.

Ri ruteꞌ y ri ye ruchakꞌ ri Jesús
31 Y ri ruteꞌ y ri ye ruchakꞌ ri Jesús xepuꞌu cꞌa apeꞌ cꞌo-vi rijaꞌ. Pero man 

xeꞌoc tüj apu riqꞌuin. Xaxe xquitük rubixic chin que ncajoꞌ nyechꞌo chin. 
32 Y ri vinük ri ye tzꞌuyul-apu riqꞌuin ri Jesús xquibij cꞌa chin: Ri ateꞌ y ri 
ye achakꞌ rat coyoben chuvüch ri jay, y ncajoꞌ nyechꞌo aviqꞌuin.

33 Pero ri Jesús xbij cꞌa cheque ri vinük quimolon-quiꞌ riqꞌuin: ¿Achique 
ninuc rix, achique cꞌa ri nteꞌ y ri ye nchakꞌ?

34 Y ri Jesús xerutzꞌet-apu cꞌa conojel ri ye tzꞌuyul-apu riqꞌuin y xbij 
cheque: Ja rijeꞌ ri ye cꞌunük nteꞌ y nchakꞌ. 35 Roma conojel ri nquibün ri 
rurayibül ri Dios, jariꞌ ri nyeꞌoc nteꞌ, vanaꞌ y nchakꞌ, xbij ri Jesús.

Ri ejemplo pariꞌ ri ijaꞌ

4  1 Y ri Jesús ye rachibilan ri rachibilaꞌ xbe chic cꞌa chuchiꞌ ri lago rubiniꞌan 
Galilea y rijaꞌ nyerutijoj cꞌa ri vinük riqꞌuin ri rutzij ri Dios. Y juis ye qꞌuiy 

vinük ri xquimol-apu-quiꞌ chin ncacꞌaxaj. Romariꞌ ri Jesús xoc-apu pa jun canoa 
chiriꞌ pa ruvi-yaꞌ, y xtzꞌuyeꞌ cꞌa chupan. Y chiriꞌ pan ulef chuchiꞌ apu ri yaꞌ, yecꞌo 
cꞌa ri vinük ncacꞌaxaj-apu ri Jesús. 2 Ri Jesús qꞌuiy cosas xucꞌut riqꞌuin ejemplos. 
Rijaꞌ xbij cꞌa cheque: 3 Tivacꞌaxaj cꞌa utz ri ninbij chive: Cꞌo jun achi ri xbe pa jopin 
ijaꞌ. 4 Y tok ri achi cꞌo chic pa samaj, njopin ijaꞌ, cꞌo baꞌ chin ri ijaꞌ pa bey xtzak-vi. 
Y xetobos qꞌuiy chico xquicꞌux-e ri ijaꞌ riꞌ. 5 Y cꞌo baꞌ chin ri ijaꞌ cojol abüj xtzak-vi 
y chiriꞌ xa man qꞌuiy tüj ri ulef cꞌo. Y chanin cꞌa xeꞌel-pe roma xa man pin tüj ri 
ulef. 6 Xa ja tok xporon-pe ri kꞌij, xemayamoꞌ ka quivüch y xecom. Roma cꞌa ri xa 
man nüj tüj benük-ka ri quixeꞌ, romariꞌ xechakiꞌj-ka chanin. 7 Y cꞌo baꞌ ijaꞌ xtzak 
cojol qꞌuix. Y tok xeꞌel-pe, junan xeqꞌuiy quiqꞌuin ri qꞌuix. Pero roma ri qꞌuix juis 
xeqꞌuiy, xukꞌayisaj ri ticoꞌn y man xquiyaꞌ tüj quivüch. 8 Y ri chꞌaka chic cꞌa ijaꞌ 
xtzak pa jun utzilüj ulef, xeꞌel-pe y xeqꞌuiy utz. Y cꞌo mata xquiyalaꞌ a treinta 
quivüch, cꞌo xquiyalaꞌ a sesenta, y cꞌo ri xquiyalaꞌ a cien quivüch.

9 Cꞌateriꞌ ri Jesús xbij cꞌa: Achique ri nracꞌaxan, tracꞌaxaj cꞌa ri xinbij, 
xbij cheque.

Ri ncꞌatzin-vi jun ejemplo
10 Y tok xcanaj can ruyon ri Jesús quiqꞌuin caꞌiꞌ-oxiꞌ vinük y ri ye doce 

quitzekleben rijaꞌ, ri yecꞌo riqꞌuin xquicꞌutuj cꞌa chin achique cꞌa ri nrajoꞌ nbij 
cheque riqꞌuin ri ejemplo ri xutzijoj cheque. 11 Y rijaꞌ xbij cheque: Ni jun bey 
bin can jabel achique rubeyal cheque ri vinük riqꞌuin ronojel cánima nyeꞌoc 
pa rukꞌaꞌ ri Dios, pero chive rix yoꞌon cꞌa kꞌij que nivetamaj. Pero chiquivüch 
ri vinük ri man yecꞌo tüj viqꞌuin, riqꞌuin ejemplos ninbij cheque, 12 chin 
nquitzꞌet utz y ncacꞌaxaj utz pero man nkꞌax ta cheque, chin quiriꞌ man 
nquitzolij tüj pe quicꞌuꞌx, y man ncuyutüj tüj chukaꞌ quimac roma ri Dios.

Ri Jesús nbij achique ntel-vi chi tzij ri ejemplo pariꞌ ri ijaꞌ
13 Y ri Jesús xbij chic cꞌa jun bey cheque ri caꞌiꞌ-oxiꞌ vinük y ri rachibilaꞌ: ¿Man 

xkꞌax ta comi chive ri ejemplo ri cꞌate baꞌ xinbij chive? Roma si man xkꞌax ta 
chive, ¿achique modo nkꞌax chive ri chꞌaka chic ejemplos? 14 Riqꞌuin ri jun 
ejemplo reꞌ nincꞌut cꞌa que ri xbejopin ijaꞌ, jariꞌ ri samajel ri ntzijon ri rutzij ri 
Dios. 15 Ri baꞌ ijaꞌ ri xtzak pa bey, cachiꞌel ri vinük tok cacꞌaxan chic ri rutzij ri 
Dios, y ri itzel-vinük junanin napon quiꞌquin y nrelesaj-e ri tzij riꞌ pa tak cánima. 

16 Ri ijaꞌ ri xtzak can cojol tak abüj, jariꞌ cachiꞌel ri rutzij ri Dios ri nacꞌaxüx 
coma ri vinük. Ri vinük riꞌ juis cꞌa nyequicot tok nquicꞌul ri rutzij ri Dios pa tak 
cánima. 17 Pero roma cꞌa ri man ncꞌujeꞌ tüj ka ruxeꞌ jabel ri rutzij ri Dios pa tak 
cánima, man nlayuj tüj ri quiquicot, xa jun caꞌi-oxiꞌ oc kꞌij ri utz yecꞌo riqꞌuin ri 
Dios. Y tok npuꞌu pokonül y nyeꞌetzelüs roma quiniman ri rutzij ri Dios, nyetzak 
can chanin. 18 Y ri ijaꞌ ri xetzak can cojol tak qꞌuix jariꞌ cachiꞌel ri rutzij ri Dios 
ri nacꞌaxüx coma ri vinük. 19 Pero ri vinük riꞌ roma xa ja ri rayibül cꞌo chuvüch 
ri ruchꞌulef nquinuc, nujikꞌ cꞌa ri rutzij ri Dios ri cꞌo quiqꞌuin. Nujikꞌ pa rukꞌaꞌ 
ri beyomül ri cachiꞌel xa cꞌo utz ncꞌujeꞌ nkꞌalajin y xa man quiriꞌ tüj. Y qꞌuiy 
chukaꞌ ruvüch rayinic nyepuꞌu quiqꞌuin, romariꞌ ri vinük riꞌ man jun bey cꞌa 
nquicꞌuan jun utzilüj cꞌaslen y nyeqꞌuiy chupan ri rutzij ri Dios y romariꞌ ye qꞌuiy 
chꞌaka chic nyetaken ri rutzij ri Dios. 20 Y ri ijaꞌ ri xetzak pa jun utzilüj ulef, jariꞌ 
cachiꞌel ri rutzij ri Dios ri nacꞌaxüx ri vinük, y ri vinük riꞌ nquicꞌün ri rutzij ri 
Dios y nquicꞌuan jun utzilüj cꞌaslen y nyeqꞌuiy chupan ri rutzij ri Dios y romariꞌ 
ye qꞌuiy chꞌaka chic nyetaken ri rutzij ri Dios. Nquicꞌuan jun utzilüj cꞌaslen y 
nyeqꞌuiy chupan ri rutzij ri Dios y romariꞌ ye qꞌuiy chꞌaka chic nyetaken ri rutzij 
ri Dios cꞌa cachiꞌel nquibün ri ijaꞌ. Roma yecꞌo mata nquiyaꞌ cꞌa treinta quivüch, 
yecꞌo nquiyaꞌ a sesenta quivüch y yecꞌo a cien quivüch nquiyaꞌ. Quiriꞌ cꞌa nbün 
quicꞌaslen ri vinük ri nquicꞌün ri rutzij ri Dios pa tak cánima.

Ri ejemplo pariꞌ jun kꞌakꞌ chin sük
21 Y ri Jesús xbij cꞌa chukaꞌ cheque: Tok nicꞌün-pe jun kꞌakꞌ chin sük nbün 

pa jay, ¿chuxeꞌ comi cajón o chuxeꞌ comi chꞌat ncꞌuje-vi? Man quiriꞌ tüj. Ri 
kꞌakꞌ chin sük cꞌo rucꞌojbül chin ntzuꞌun-vi, xbij cheque. 22 Quiriꞌ chukaꞌ 
man nijun achique evan can, o tzꞌapin rij ri man ta nbekꞌalajin-pe. Y chukaꞌ 
man nijun ri tzꞌapin can rij, ri xa man ta nbekꞌalajrisüs-pe y ntelesüs pa sük. 
23 Ri achique ri nracꞌaxan, tracꞌaxaj cꞌa ri xinbij, xbij ri Jesús.

24 Y ri Jesús xbij chukaꞌ cheque ri vinük: Tok rix nivacꞌaxaj ri rutzij ri 
Dios, tivacꞌaxaj cꞌa utz ri nbij. Tapon-ka pa tak ivánima, roma xa cachiꞌel 
nivacꞌaxaj xa quiriꞌ chukaꞌ nivetamaj y riqꞌuin baꞌ chic nutzꞌaküt-ka. 25 Roma 
ri cꞌo ruyacon pa ránima, nucꞌul más. Jacꞌa ri nracꞌaxan ri rutzij ri Dios y xa 
man nuyüc tüj ka pa ránima, ri jaruꞌ oc cꞌo riqꞌuin nabey, riꞌ ntelesüs-e chin.

Tok ri ijaꞌ nbos y nqꞌuiy
26 Y ri Jesús xbij chukaꞌ: Tok ri vinük nyeꞌoc pa rukꞌaꞌ ri Dios, nbanatüj 

cꞌa cachiꞌel nbanatüj riqꞌuin jun ijaꞌ ri nutic can roma jun achi pan ulef. 
27 Y tok ri ijaꞌ cꞌo chic cꞌa can pan ulef, ri ticoy man jun chic ri nbün. 
Rijaꞌ nvür cꞌa tok ntoc-ka ri akꞌaꞌ y ncatüj-e tok nsaker-pe ri rucaꞌn kꞌij. 
Y tok napon ri kꞌij, ri ijaꞌ nbos-pe y nqꞌuiy-e, pero ri xticon-ka chin ri ijaꞌ 
man retaman tüj achique rubeyal, y chukaꞌ man ntiquer tüj nbij achique 
rubeyal tok ri ijaꞌ nbos-pe y achique rubeyal tok nqꞌuiy. 28 Ri ticoy man 
nijun nbün chin que ri ticoꞌn nqꞌuiy-pe roma ri ticoꞌn xa ruyon nqꞌuiy-pe 

roma ri ulef jabel ruchukꞌaꞌ. Pero nabey ja ral ri trigo nqꞌuiy-pe. Y tok nim 
chic, ja ncꞌuje-ka ruvüch. Y pa ruqꞌuisbül nunoj cꞌa pe ri ruvüch riqꞌuin 
ri rupan. 29 Y tok kꞌün chic, ri rajaf jariꞌ nyerutük ri rusamajelaꞌ chupan, 
chin nquikꞌüt, roma ja tiempo riꞌ chin ri kꞌatoj.

Ri semilla richin ri mostaza
30 Y ri Jesús xbij cꞌa chukaꞌ: ¿Achique nkabij pariꞌ ri rubanic tok ri vinük 

nyeꞌoc pa rukꞌaꞌ ri Dios? ¿O achique ta choj riqꞌuin nkajunimaj riꞌ? ¿Y 
achique ta comi ejemplo ri nkꞌalajrisan chin? 31 Xa junan nbün riqꞌuin 
semilla richin ri mostaza ri nitic-ka pan ulef. Y xa jariꞌ ri semilla ri más 
cocoj ri cꞌo chuvüch ri ruchꞌulef. 32 Pero jariꞌ ri más nim ntel chiquivüch 
achique na ichaj, y nyecꞌuje rukꞌaꞌ ye nimakꞌ. Romariꞌ ri chico aj pa kꞌayis 
nquibanalaꞌ quisoc pa tak rukꞌaꞌ, roma chiriꞌ jabel nyemujan.

Ri Jesús xerucusaj-vi ejemplos
33 Ri Jesús tok xutzijoj ri rutzij ri Dios cheque ri vinük, xerucusaj ejemplos 

hasta apeꞌ na nkꞌax cheque. 34 Rijaꞌ xaxe cꞌa riqꞌuin ejemplos xchꞌo cheque ri 
vinük. Pero tok quiyon can, rijaꞌ nbij cꞌa cheque rachibilaꞌ achique rubeyal.

Xkꞌalajin ri ruchukꞌaꞌ rukꞌij ri Jesús tok xukꞌüt ruchukꞌaꞌ ri cakikꞌ y ri yaꞌ
35 Y tok xoc cꞌa pe ri akꞌaꞌ chupan ri kꞌij riꞌ, ri Jesús xbij cheque 

rachibilaꞌ: Joꞌ lojcꞌan chic ri lago rubiniꞌan Galilea, xbij cheque.
36 Comi ja xqꞌuis, ya cꞌo modo nyixbe, xbij cheque ri chꞌaka chic vinük. Y 

rijaꞌ cꞌo chic pa canoa y rijaꞌ y ri rachibilaꞌ xquitzꞌom-e bey pariꞌ ri yaꞌ. Y yecꞌo 
chukaꞌ chꞌaka chic canoas junan xebe. 37 Y tok quitzꞌamon cꞌa bey, xpuꞌu jun 
nimalüj cakikꞌ chiriꞌ pariꞌ ri yaꞌ. Y romariꞌ bama xnoj ri canoa riqꞌuin yaꞌ. Baꞌ 
ta chic nyebe chuxeꞌ yaꞌ. 38 Pero ri Jesús nvür cꞌa chupan ri canoa tok ntajin 
ri cakikꞌ pariꞌ ri yaꞌ. Rijaꞌ chirij ri canoa rucanon-ka jun ruchꞌacat rujolon, 
y chiriꞌ nvür benük. Y xepuꞌu cꞌa rachibilaꞌ, xquicꞌasoj y xquibij cꞌa chin: 
¡Maestro! ¡Maestro! Roj ya mero nkucom y rat xa ncavür, xquibij chin.

39 Y ri Jesús xcatüj cꞌa pe, y xbij: Tiqꞌuis-e ri cakikꞌ y titaneꞌ ri yaꞌ nbolkoꞌt.
Y quiriꞌ xbün. Ri cakikꞌ xqꞌuis-e, y chukaꞌ ri nbolkoꞌt ri yaꞌ xtane-ka.
40 Cꞌateriꞌ ri Jesús xbij cheque: ¿Achique roma tok xixbij-iviꞌ? Ncꞌatzinej 

que nquiyaꞌ más ri ivánima viqꞌuin yin.
41 Pero ri rachibilaꞌ juis quixbin-quiꞌ y xquicꞌutulaꞌ cꞌa chiquivüch: 

¿Achique cꞌa chi achi reꞌ? Roma ri cakikꞌ y ri yaꞌ nquitakej chukaꞌ rutzij.

Ri Jesús nyerelesaj itzel tak espíritu riqꞌuin jun aj-Gadara

5  1 Y ri Jesús y ri rachibilaꞌ xeꞌapon cꞌa ri lojcꞌan ruchiꞌ ri lago Galilea, chiriꞌ pa 
jun lugar rubiniꞌan Gadara. 2 Y tok ri Jesús xka-ka chupan ri mamaꞌ canoa, 

jariꞌ tok xapon jun achi riqꞌuin. Jun achi ri apeꞌ ye mukux ri caminakiꞌ elenük-vi-
pe, roma ri achi riꞌ xa cꞌo cꞌa itzel espíritu riqꞌuin. 3 Ri achi riꞌ ja ri apeꞌ ye mukux 

ri caminakiꞌ ri cꞌunük racho, y rijaꞌ nixta ri cadena man ntiquer tüj chin nuximox, 
roma juis ruchukꞌaꞌ. 4 Qꞌuiy mul ye quiximilon ri rukꞌaꞌ-rakün riqꞌuin chꞌichꞌ y 
riqꞌuin chukaꞌ cadena, pero xa ye rukꞌajon y ye rukꞌachꞌin can. Man jun cꞌa ri 
tiquernük riqꞌuin. 5 Rijaꞌ xa ronojel tiempo nbiyin pa tak kꞌayis o juyuꞌ chiquicojol ri 
apeꞌ ye mukun caminakiꞌ, nsiqꞌuin y nusocola-riꞌ riqꞌuin abüj. Chi pakꞌij chi chakꞌaꞌ 
cꞌa ri nbanalaꞌ quiriꞌ ri achi riꞌ. 6 Y tok rijaꞌ xutzꞌet-pe ri Jesús chi nüj, junanin xpuꞌu 
y xxuqueꞌ chuvüch y xuyaꞌ rukꞌij. 7 Y riqꞌuin ruchukꞌaꞌ xchꞌo chin ri Jesús y xbij cꞌa: 
Rat Jesús ri Rucꞌajol ri nimalüj Dios, ¿achique roma tok nquinanük? Pa rubiꞌ ri Dios 
nincꞌutuj chave, que man quinayaꞌ pa kꞌoxomül, xbij chin ri Jesús.

8 Ri achi xbij quiriꞌ roma ri Jesús rubin chic cꞌa chin ri itzel espíritu ri 
cꞌo riqꞌuin ri achi riꞌ que tel-e.

9 Y xpuꞌu ri Jesús xucꞌutuj cꞌa chin: ¿Achique abiꞌ? Y rijaꞌ xbij chin: Roj 
Legión ri nubiꞌ, roma roj qꞌuiy chikakün rojcꞌo chupan ri achi. (Jun Legión 
ri rubiꞌ seis mil soldados romanos.)

10 Y juis cꞌa xucꞌutuj chin ri Jesús que tubanaꞌ favor man querelesaj-e 
chupan ri ruchꞌulef riꞌ. 11 Y chunakaj apu ri lugar riꞌ, chunakaj pa rujolon 
jun juyuꞌ, ye qꞌuiy ak nyevaꞌ. 12 Y xepuꞌu cꞌa conojel ri itzel tak espíritu 
ri yecꞌo riqꞌuin ri achi, xquicꞌutuj favor chin ri Jesús. Y xquibij cꞌa chin: 
Tayaꞌ kꞌij cheke richin nkujoc quiqꞌuin ri ak yecꞌo chilaꞌ.

13 Y ri Jesús jariꞌ xbij cheque que utz. Y ri itzel tak espíritu jariꞌ xeꞌel-e y 
xebeꞌoc quiqꞌuin ri ak. Ri ak riꞌ ye qꞌuiy chicakün. Yecꞌo laꞌük caꞌiꞌ mil. Y 
conojel ri ak riꞌ xepuꞌu junanin pa xulan, chuvüch jun juyuꞌ paꞌül ruvüch, 
y jicꞌ xebe-ka pa yaꞌ. Conojel ri ak riꞌ xejikꞌ cꞌa pa yaꞌ.

14 Y jariꞌ tok ri nyeyekꞌun quichin ri ak riꞌ, xe cꞌa xquitzꞌet can ri xbanatüj, 
xeꞌanmüj-pe y xquiyaꞌ rutzijol pa tinamit y pa kꞌayis chukaꞌ. Y ri vinük 
xepuꞌu cꞌa richin nquitzꞌetaꞌ ri xbebix can cheque. 15 Y tok ri vinük riꞌ 
xeꞌapon riqꞌuin ri Jesús, xquitzꞌet cꞌa que ri achi ri xecꞌujeꞌ itzel tak espíritu 
riqꞌuin, tzꞌuyul, rucusan rutziek y man nbün tüj chic cꞌa ri cachiꞌel ri 
rubanun-pe. Xa xucꞌachojnük chic. Pero ri vinük riꞌ xa xquixbij-quiꞌ tok 
xquitzꞌet ri achi riꞌ. 16 Ri vinük cꞌa ri quitzꞌeton can ri banatajnük richin 
ri achi ri xelesüs itzel tak espíritu riqꞌuin y ri xbanatüj quiqꞌuin ri ak, 
xquitzijolaꞌ cꞌa cheque ri vinük ri ye petenük chutzꞌetic ri xbanatüj chiriꞌ. 
17 Roma cꞌa riꞌ ri vinük xquicꞌutuj favor chin ri Jesús que tel-e chupan ri 
quiruchꞌulef.

18 Y tok ri Jesús ya njoteꞌ pa canoa, y ri achi ri xecꞌujeꞌ itzel tak espíritu 
riqꞌuin, xucꞌutuj cꞌa favor chin ri Jesús chin tuyaꞌ kꞌij chin richin nbe 
riqꞌuin rijaꞌ. 19 Pero ri Jesús man xrajoꞌ tüj. Xa xbij cꞌa chin: Catzolij 
chiꞌavacho, y tatzijoj cheque ri ye avoxpochel que xeꞌelesüs ri itzel tak 
espíritu aviqꞌuin, roma xjoyovüx avüch roma ri Ajaf.

20 Y ri achi xbe cꞌa y xutzꞌom rutzijosic ri xbün ri Jesús chin rijaꞌ. Y rijaꞌ 
xutzijoj cꞌa cheque ri vinük ri yecꞌo pa ri lugar rubiniꞌan Decápolis. Y ri 
vinük xsatz quicꞌuꞌx y xenucun pariꞌ ri rucꞌaslen ri jun achi riꞌ.

Ri Jesús xbün jun milagro riqꞌuin jun ixok y riqꞌuin 
ri jun alaj xtün ri xa camnük chic

21 Y ri Jesús y rachibilaꞌ xeꞌoc chic e pa canoa richin que xecꞌo cꞌa la 
lojcꞌan chic ruchiꞌ ri lago Galilea. Y tok xeꞌapon yan la lojcꞌan chic ruchiꞌ ri 
ya, juis ye qꞌuiy vinük ri xquimol-quiꞌ riqꞌuin. Rijaꞌ chunakaj ri mar xcꞌuje-
vi. 22 Xapon cꞌa chukaꞌ jun achi rubiniꞌan Jairo. Ri achi riꞌ cꞌo jun rusamaj 
chupan ri jay apeꞌ ntzijos-vi ri rutzij ri Dios. Ja rijaꞌ jun nabey chiquivüch 
ri samajel chiriꞌ. Y tok ri Jairo xutzꞌet-apu ri Jesús, jariꞌ xbexuqueꞌ chuvüch 
ri Jesús. 23 Y cꞌateriꞌ rijaꞌ xbij cꞌa chin ri Jesús: Ri alaj numiꞌal yavaꞌ, y ya ja 
ncom. Tabanaꞌ favor tayaꞌ ri akꞌaꞌ pariꞌ richin ncolotüj chuvüch ri camic y 
ncꞌaseꞌ can, xbij ri achi. Y juis xucꞌutuj favor chin ri Jesús.

24 Y ri Jesús xbe cꞌa. Y ye qꞌuiy chukaꞌ vinük xebe-e chiquij. Y roma juis 
qꞌuiy vinük, man nyebiyin tüj utz roma quipitzꞌ-quiꞌ. 25 Y cꞌo jun ixok benük 
chiquicojol ri vinük yavaꞌ riqꞌuin chi ntel ruquiqꞌuel ya rucꞌuan doce junaꞌ. 26 Y 
rijaꞌ ya mani chic riqꞌuin ri kꞌoxomül roma benük quiqꞌuin qꞌuiy akꞌomanelaꞌ 
roma xuqꞌuis rutumin. Y xa man jun nucꞌachꞌojrisaj. Xa más jumul nbün 
cꞌa. 27 Ri ixok reꞌ xracꞌaxaj rutzijol ri Jesús ri nyerubün cheque ri yevaꞌiꞌ, y 
xbobos chirij ri Jesús y xcꞌo chiquicojol ri vinük ri yecꞌo can chirij ri Jesús, y 
rijaꞌ xbetzꞌamaꞌ baꞌ ri rutziek ri Jesús. 28 Roma ri ixok riꞌ rubin pa ránima: Xa 
riqꞌuin ta baꞌ nintzꞌom rutziek ri Jesús yin nquicꞌachoj-e, rubin pa ránima ri 
ixok riꞌ. 29 Y jariꞌ cꞌa chanin xcꞌachoj ri ruyabil. Rijaꞌ xunaꞌ cꞌa que xcꞌachoj can 
ri ruyabil ri ruchajin. 30 Ri Jesús chanin cꞌa xunaꞌ que cꞌo jun xucꞌachojrisaj 
riqꞌuin ri ruchukꞌaꞌ rukꞌij ri ruchajin. Romariꞌ xtzuꞌun chirij y xerutzꞌet conojel, 
y xbij cheque ri vinük: ¿Achique xutzꞌamon-pe ri nutziek?, xbij.

31 Pero ri achiꞌaꞌ ri rachibilaꞌ xquibij cꞌa chin: Rat najoꞌ navetamaj achique ri 
xtzꞌamon ri atziek, pero riꞌ man nabün tüj porque ri vinük ncatquipitzꞌ rat, y 
rat nacꞌutuj: ¿Achique ri xintzꞌamon? ri xquibij chin ri Jesús ri xquitzeklebej.

32 Pero ri Jesús xerutꞌzet ri vinük, y nucanoj chiquicojol achique ri xtzꞌamon 
ri rutziek. 33 Y ri ixok ruxbin-riꞌ y nbarbot cꞌa, roma xa ja rijaꞌ ri xtzꞌamon ri 
rutziek ri Jesús, y xcꞌachoj riqꞌuin ri ruyabil. Cꞌateriꞌ rijaꞌ xxuque-pe chuvüch ri 
Jesús y xbij cꞌa ronojel ri achique xbün. 34 Y ri Jesús xbij chin ri ixok: Numiꞌal, 
xacꞌachojnük, roma xayaꞌ ri avánima viqꞌuin. Vocomi tikuquex acꞌuꞌx y tuxulan 
ri avánima y catzolij. Ri ayabil ri acꞌulachin-pe man chic ntzolij tüj pe, xbij chin.

35 Y ntajin nchꞌo ri Jesús riqꞌuin ri ixok, tok yecꞌo vinük xeꞌapon riqꞌuin 
ri Jesús ri ye petenük-pe chiracho ri Jairo, ri achi ri cachiꞌel jun nabey 
chiquivüch ri samajelaꞌ yecꞌo pa ri jay apeꞌ ntzijos-vi ri rutzij ri Dios. Ri 
achiꞌaꞌ xeꞌapon riqꞌuin ri Jairo, xquibij chin: Ri alaj amiꞌal xa xcom yan. 
Man ncꞌatzin tüj chic nacꞌün chic pe ri Maestro, xquibij chin.

36 Jacꞌa tok ri Jesús xracꞌaxaj-pe, chanin xbij chin ri Jairo, ri jun achi ri jun 
nabey chiquivüch ri samajelaꞌ pa ri jay apeꞌ ntzijos-vi ri rutzij ri Dios: Man tuxbij-
riꞌ ri avánima roma ri xquibij ri vinük chave. Tayaꞌ avánima viqꞌuin, xbij chin.

37 Y ri Jesús xaxe ri Pedro, y ri Jacobo y ri Juan ri ye quichakꞌ-quiꞌ, ri 
xerucꞌuaj-e. 38 Y ri Jesús ye rachibilan ri ye oxiꞌ rachibilaꞌ xebe cꞌa chiracho ri 
achi ri jun nabey chiquivüch ri samajelaꞌ chiriꞌ pa ri jay apeꞌ ntzijos ri rutzij 
ri Dios. Y tok xeꞌapon, ri Jesús xerutzꞌet que ri vinük nyechꞌujlan pa jay, y 
xerutzꞌet chukaꞌ ri nbiyin ruyaꞌal-quivüch y riqꞌuin juis cuchukꞌaꞌ nyeꞌokꞌ. 
39 Tok ri Jesús cꞌunük chic apu pa jay, xbij cheque ri vinük: ¿Achique roma 
nyixokꞌ y nyixchꞌujlan? Ri acꞌual man camnük tüj, xa nvür, xbij cheque.

40 Pero rijeꞌ xa xetzeꞌen chirij ri Jesús, roma quetaman que ri acꞌual xa 
camnük chic. Pero ri Jesús xbün cheque ri vinük que xeꞌel-pe. Cꞌateriꞌ 
rijaꞌ xerucusaj-apu ri rute-rutataꞌ ri alaj xtün y ri oxiꞌ rachibilan, chupan 
ri jay apeꞌ cꞌo-vi ri ruchꞌacul ri alaj xtün.

41 Rijaꞌ xutzꞌom ri rukꞌaꞌ ri alaj xtün ri camnük chic y xchꞌo pa jun chic 
chꞌabül, y xbij: Talita, cumi, xbij. Ri tzij reꞌ nbij cꞌa: Alaj xtün, chave rat 
ninbij-vi que cacatüj.

42 Xaxe xbij quiriꞌ ri Jesús, jariꞌ xcatüj y xbiyin-e ri alaj xtün, roma 
xa doce chic rujunaꞌ. Y ri yecꞌo riqꞌuin, xsatz quicꞌuꞌx tok xquitzꞌet que 
xucꞌaseꞌ chic chiquicojol ri caminakiꞌ. 43 Pero ri Jesús juis xuchilabej 
cheque: Man tiquelesaj rutzijol. Xaxe tisujuꞌ y tiyaꞌ ruvay ri xtün, xbij.

Ri aj-Nazaret man xquitakej tüj ri Jesús

6  1 Y ri Jesús ye rachibilan ri rachibilaꞌ xeꞌel-e chiriꞌ y xebe pa Nazaret 
ri tinamit apeꞌ xqꞌuiy-vi rijaꞌ. 2 Y tok xapon ri kꞌij richin uxlanen, 

rijaꞌ xutijoj ri rutzij ri Dios pa ri jay apeꞌ ntzijos ri rutzij ri Dios. Y roma 
ri tzij ri nyerubij cheque, ri vinük ri quimolon-quiꞌ chiriꞌ, xeꞌ xquicaꞌyej 
cꞌa tok xcacꞌaxaj, y xquibij: ¿Jariꞌ cꞌa retaman ronojel laꞌ? ¡Y ntiquer nbün 
milagros! ¿Jaruꞌ cꞌa ntiquer nbün ronojel reꞌ? 3 Roma ri achi reꞌ, xa jareꞌ 
ri samajiy-cheꞌ (carpintero), ral ri María, quinimal ri Jacobo, ri José, ri 
Judas y ri Simón. Y ri ranaꞌ xa chikacojol roj yecꞌo-vi, xquibij.

Romariꞌ ri vinük nixta baꞌ xquitakej tüj ri Jesús, roma rijaꞌ aj-chiriꞌ 
pa quitinamit. 4 Y ri Jesús xbij cꞌa cheque ri vinük riꞌ: Conojel cꞌa ri 
nyekꞌalajrisan ri tzij ri bin cheque roma ri Dios, man ni jun cꞌa quikꞌij pa 
quitinamit pero riꞌ xaxe chiquivüch ri vinük aj pa rutinamit, chiquivüch 
ri roxpochel y chiquivüch chukaꞌ ri aj pa racho, xbij cheque.

5 Y chupan ri rutinamit, ri Jesús man qꞌuiy tüj milagros xtiquer xbün. Xaxe 
oc caꞌi-oxiꞌ yavaꞌiꞌ ri xuyaꞌ rukꞌaꞌ pa quiviꞌ richin xerucꞌachojrisaj. 6 Y rijaꞌ 
xsatz rucꞌuꞌx roma xerutzꞌet que ri vinük ri aj chiriꞌ pa rutinamit, que xa 
man xquiyaꞌ tüj cánima riqꞌuin. Rijaꞌ xbe cꞌa pa tak cocoj tinamit ri yecꞌo-pe 
chunakaj ri rutinamit. Rijaꞌ xucꞌut cꞌa ri rutzij ri Dios chiquivüch ri vinük.

Ri rachibilaꞌ ri Jesús xetak chutzijosic rutzij ri Dios
7 Cꞌateriꞌ ri Jesús xeroyoj cꞌa ri doce rachibilaꞌ. Y xuyaꞌ quisamaj y xerutük-e 

chin ri samaj, y xuyaꞌ cuchukꞌaꞌ quikꞌij cheque chin nyetiquer nyequelesaj ri itzel 

tak espíritu. 8 Y rijaꞌ xbij cꞌa chukaꞌ cheque que xaxe ri quichꞌamiꞌy tiquicꞌuaj-e 
y man jun chic tiquicꞌuaj. Man tiquicꞌuaj vit yaꞌl achique nquiya-e chupan, man 
tiquicꞌuaj vüy, nixta tumin tiquicꞌuaj. 9 Man tiquicusaj-e caꞌiꞌ quitziek. Pero utz 
que nquicusaj-e quixajab. 10 Ri Jesús xbij chukaꞌ cheque ri rachibilaꞌ: Achique na 
tinamit nyixapon-vi tok nyixoc pa jun jay, chiriꞌ quixcꞌuje-vi hasta que nyixel-e 
chupan ri tinamit riꞌ. 11 Y tok nyixapon-vi quiqꞌuin ri vinük y man ncajoꞌ tüj 
nyixoc pa cacho chin nyixcꞌujeꞌ quiqꞌuin chin nitzijoj ri rutzij ri Dios cheque, y 
man xcajoꞌ tüj ncacꞌaxaj ri rutzij ri Dios ri nitzijoj rix cheque, quixel-e chiriꞌ y 
titotalaꞌ can ri pokolaj ri cꞌo pa tak ivakün chiquivüch ri vinük richin tiquitzꞌet 
man utz tüj xquibün. Ninbij chive, que chupan ri kꞌij chin ri juicio pariꞌ ri 
ruchꞌulef, ri castigo nobos más nim pariꞌ ri vinük ri man nyixquicꞌul tüj utz, que 
chuvüch ri xcꞌulachij ri tinamit Sodoma y Gomorra, xbij cheque.

12 Y ri rachibilaꞌ ri Jesús xebe cꞌa. Rijeꞌ xquibij cꞌa cheque ri vinük que tiquitzolij-
pe quicꞌuꞌx riqꞌuin ri Dios. 13 Y ri rachibilaꞌ qꞌuiy itzel tak espíritu xequelesalaꞌ. Y 
chukaꞌ xquiyalaꞌ aceite olivo pa quijolon ye qꞌuiy yavaꞌiꞌ, y xequicꞌachojrisaj can.

Ri rey Herodes man retaman tüj achique ri Jesús
14 Ri rey rubiniꞌan Herodes xracꞌaxaj cꞌa que ri Jesús jaruꞌ la rutzijol 

petenük chiquicojol ri vinük. Pero ri Herodes xbij-ka pa ránima: Ri Jesús 
reꞌ xa ri Juan Bautista xcꞌastüj chic pe chiquicojol ri caminakiꞌ, y roma cꞌa 
riꞌ cꞌo ruchukꞌaꞌ rukꞌij y ntiquer nyerubanalaꞌ milagros, xbij-ka ri Herodes.

15 Pero chꞌaka vinük xquibij que ri Jesús xa ja riꞌ ri Elías.
Y yecꞌo chꞌaka chic xquibij que rijaꞌ jun achi ri nkꞌalajrisan ri nbix chin 

roma ri Dios y chukaꞌ xquibij que rijaꞌ jun cheque ri chꞌaka chic achiꞌaꞌ ri 
xekꞌalajrisan ri rutzij ri Dios chupan ri ojer can tiempo.

16 Pero tok ri rey Herodes xracꞌaxaj cꞌa riꞌ, xbij: Ri Jesús xa ja ri Juan 
Bautista ri xintük chukꞌupixic rukul, y vocomi xcꞌastüj chic pe chiquicojol 
ri caminakiꞌ, xbij cꞌa.

17 Roma xa ja ri rey Herodes ri xbin que titzꞌom-pe ri Juan. Y cꞌateriꞌ 
xuyaꞌ pa cárcel y xximeꞌ pa cadena. Ri Herodes quiriꞌ xbün roma ri ixok 
ri cꞌo riqꞌuin, ri ixok rubiniꞌan Herodías, xa rixjayil cꞌa ri Felipe ri ruchakꞌ 
ri Herodes. Y ri Herodes rucꞌamon cꞌa ka ri ixok riꞌ. 18 Ri Juan xtzꞌamatüj-
pe roma ri xbin chin ri Herodes: Man utz tüj abanun que acꞌamon-ka ri 
avixnan, ri ixok Herodías, xa rixjayil ri achakꞌ Felipe.

19 Ri ixok Herodías xrajoꞌ xcamsaj ri Juan roma itzel nunaꞌ chin, pero xa roma 
man pa rukꞌaꞌ tüj rijaꞌ cꞌo-vi, romariꞌ man tiquernük tüj riqꞌuin. 20 Ri rey Herodes 
retaman-vi que ri Juan jun achi utz, choj rucꞌaslen y lokꞌolüj chin ri Dios. Y nuxbij-
riꞌ chuvüch. Más que nbün cuenta nuchajij chin man nijun nucꞌulachij. Rijaꞌ xa 
jabel utz ri nracꞌaxaj ri rutzij ri Dios ri nbij ri Juan chin. Pero rijaꞌ man xunucun 
tüj achique ri cꞌuluman que nbün. 21 Y ri ixok Herodías royoben chic ri kꞌij chin 
ntzak ri Juan pa rukꞌaꞌ. Y xapon ri kꞌij tok ri rey Herodes xtzꞌaküt chic jun junaꞌ y 
xbün jun nimakꞌij y xuyaꞌ jun vaꞌin. Y xeroyoj ri achiꞌaꞌ ri cꞌo quikꞌij ri nyesamüj 

riqꞌuin rijaꞌ y ri achiꞌaꞌ ri nquibün mandar pa quiviꞌ ri nyebanun oyoval y ri achiꞌaꞌ 
ri cꞌo qꞌuiy quikꞌij chiquicojol ri vinük aj-Galilea. 22 Y ri apeꞌ quimolon-quiꞌ conojel 
chupan ri nimakꞌij, xoc-apu jun xtün ral ri Herodías. Y xxajoꞌ chiquivüch ri vinük 
nyevaꞌ chiriꞌ. Y ri rey Herodes xkaꞌ chin y conojel ri yecꞌo chiriꞌ. Y ri rey Herodes 
xbij chin ri xtün: Tacꞌutuj chuve achique najoꞌ y ninyaꞌ chave. 23 Ninbün jurar 
chavüch, que achique na ri nacꞌutuj chuve, ninyaꞌ chave, stapeꞌ (aunque) nicꞌaj ri 
ruchꞌulef ri cꞌo pa nukꞌaꞌ, xbij ri rey Herodes chin ri ral ri Herodías.

24 Pero ri xtün, xe xracꞌaxaj ri xbij ri rey Herodes chin, xel-e y xberubij 
chin ri ruteꞌ: ¿Achique ta nincꞌutuj yin chin ri rey Herodes? Roma rijaꞌ 
xbij chuve que achique na ri ninjoꞌ nuyaꞌ chuve, xbij ri xtün chin ri ruteꞌ.

Y xpuꞌu ri teꞌej xbij chin ri ral: Tacꞌutuj que ticamsüs ri Juan Bautista y 
ja ri rujolon titzaqꞌuis-e y ticꞌamox-pe chave.

25 Y ri xtün chanin xtzolij-apu riqꞌuin ri rey Herodes y xberubij chin: Yin 
ninjoꞌ que vocomi yan nacamsaj ri Juan Bautista y ri rujolon pa jun lük 
naya-pe chuve, xbij chin ri rey Herodes.

26 Y ri rey Herodes xpuꞌu juis bis pa ránima romariꞌ, pero roma rubanun 
jurar chin que nuya-vi ri nrajoꞌ y roma chukaꞌ rubin chic chiquivüch ri achiꞌaꞌ 
ri xerumol richin ri vaꞌin pa racho man nrajoꞌ tüj nbij chin que man nbün 
tüj ri ncꞌutux chin. 27 Y ri rey jariꞌ cꞌa xutük-e jun soldado chin tucꞌama-pe ri 
rujolon ri Juan ri Bautista. 28 Y ri soldado xbe cꞌa. Rijaꞌ xberutzaqꞌuij-pe chuxeꞌ 
rujolon ri Juan Bautista chiriꞌ pa cárcel. Y xucꞌün-pe ri rujolon ri Juan. Xuya-
pe pa jun nim lük y xuyaꞌ chin ri xtün. Y xbe ri xtün, xuyaꞌ chin ruteꞌ.

29 Tok ri rachibilaꞌ ri Juan xcacꞌaxaj que xcamsüs, xebe xquicꞌamaꞌ ri 
ruchꞌacul, y xebe xquimukuꞌ.

Ri Jesús xerutzuk voꞌoꞌ mil achiꞌaꞌ
30 Ri achiꞌaꞌ ri nyerutakon ri Jesús pa rusamaj ri Dios xetzolij-pe y 

xquimol-quiꞌ chic riqꞌuin ri Jesús. Y xquitzijoj ronojel ri xquibanalaꞌ y ri 
tzij ri xquicꞌut chiquivüch ri vinük. 31 Y ri Jesús xbij cheque: Joꞌ pa jun 
lugar apeꞌ manak vinük chin nkujuxlan baꞌ.

Y quiriꞌ xbij cheque roma xa ye qꞌuiy vinük nyeꞌel y nyeꞌoc quiqꞌuin y 
romariꞌ manak chic modo nyevaꞌ.

32 Y ri Jesús y ri rachibilaꞌ xeꞌoc-e pa jun canoa chin nyecꞌo-apu lojcꞌan ri lago 
Galilea pa jun lugar apeꞌ manak vinük. 33 Pero tok rijeꞌ xeꞌel-e, ye qꞌuiy vinük 
ri xequitzꞌet y xquetamaj quivüch. Romariꞌ ri vinük junanin xebe chicakün, 
xquimolon-quiꞌ pa bey pa tak tinamit xecꞌo-vi-e. Y xa ja rijeꞌ ri xeꞌapon nabey. 
Y tok ri Jesús y ri quitzekleben xeꞌapon, entonces ri vinük xquimol-apu-quiꞌ 
chiquij. 34 Y tok ri Jesús xeka-ka chupan ri canoa, xutzꞌet juis qꞌuiy vinük ye 
coyoben-apu chiriꞌ. Xujoyovaj quivüch, roma ri quibanun, cachiꞌel oveja tok 
man nijun nuyukꞌun quichin. Cꞌateriꞌ xucꞌut chiquivüch, qꞌuiy ri ncꞌatzin 
que nquetamaj pariꞌ ri rutzij ri Dios. 35 Pero tok ya xxuleꞌ, ya xka-ka ri kꞌij, 
ri rachibilaꞌ ri Jesús xquimol-quiꞌ y xejel-apu riqꞌuin. Y xquibij chin ri Jesús: 

Chereꞌ manak cacho vinük y ri kꞌij xxuleꞌ y xka-ka yan. 36 Queꞌatakaꞌ ri vinük 
richin nyebe pa tak cocoj tinamit y pa chꞌaka chic lugar yecꞌo nakaj, chin 
nquibelokꞌoꞌ quivay, roma chereꞌ manak vüy, xquibij chin ri Jesús.

37 Jacꞌa ri Jesús xbij cheque ri rachibilaꞌ: Tiyaꞌ quivay rix, xbij cheque.
Y rijeꞌ xquibij chin ri Jesús: ¿Rat nabij cheke roj que nkubelokꞌ caꞌiꞌ 

ciento denario? (Jun denario rakalen jun rukꞌij jun achi, y ronojel caꞌiꞌ 
ciento kꞌij samaj rakalen.)

38 Y rijaꞌ xucꞌutuj cꞌa cheque: ¿Jaruꞌ vüy ichajin? Titzꞌetaꞌ na cꞌa.
Y tok rijeꞌ xquitzꞌeta-pe, xebe y xquibij chin: Cꞌo voꞌo vüy y caꞌiꞌ cür, 

xquibij chin.
39 Cꞌateriꞌ rijaꞌ xbij cheque ri rachibilaꞌ que tiquibij cheque ri vinük que 

quetzꞌuyeꞌ conojel pan ulef apeꞌ cꞌo sabana rüx-rüx rubanun, y tiquimoquej-
quiꞌ quetzꞌuyeꞌ. 40 Y ri vinük riꞌ xetzꞌuyeꞌ cꞌa pa tak ulef apeꞌ cꞌo sabana 
rüx, y xquimolola-quiꞌ pa jujun ciento y pa jujun cincuenta. 41 Y ri Jesús 
xeruliꞌej-pe pa rukꞌaꞌ ri voꞌoꞌ vüy y ri caꞌiꞌ cür, xtzuꞌun-e chicaj y xumatioxij 
chin ri Dios. Y xuvechꞌelaꞌ ri vüy y ri cür, y xuyaꞌ pa quikꞌaꞌ ri rachibilaꞌ 
chin nquijachalaꞌ cheque conojel ri vinük. 42 Y conojel ri vinük jabel xevaꞌ, 
y nixta jun ri man ta jabel xvaꞌ. 43 Y tok xetzakon conojel riqꞌuin ri vaꞌin, 
cꞌo doce chacüch vüy rachibilan cür ri xquimol ri man xqꞌuis tüj. 44 Juis ye 
qꞌuiy vinük ri xevaꞌ chiriꞌ, roma xaxe ri achiꞌaꞌ ye voꞌoꞌ mil.

Ri xbanatüj pariꞌ ri lago rubiniꞌan Galilea
45 Y ri Jesús jariꞌ tok xerucusaj-e ri rachibilaꞌ chupan ri canoa richin 

quenabeyüj chuvüch rijaꞌ, richin quebe pa jun tinamit rubiniꞌan Betsaida, ri 
cꞌo lojcꞌan ri lago. Y ri Jesús xerubün can despedir ri vinük. 46 Y tok ri Jesús 
nyerubün can despedir ri vinük, rijaꞌ xbe chucojol tak juyuꞌ chin nbün orar. 
47 Ri Jesús xcanaj can pan ulef, pero ri rachibilaꞌ xebe pa canoa. Ya nüj chic 
ye benük pariꞌ ri yaꞌ. Pa runicꞌajal ri yaꞌ yecꞌo-apu tok xoc-pe ri akꞌaꞌ. 48 Y ri 
Jesús xerutzꞌet-apu que ri rachibilaꞌ man choj tüj nbiyin ri canoa, roma ri 
cakikꞌ nupaxij-riꞌ chuvüch ri canoa y nutzolij cꞌa. Y xcꞌo ri akꞌaꞌ pa quiviꞌ y 
ya ja nsakrisan-pe chiquivüch pariꞌ ri yaꞌ tok ri Jesús nbiyin riqꞌuin ri rakün 
pariꞌ ri yaꞌ, y nbün cachiꞌel ncꞌo chiquivüch. 49 Pero tok ri rachibilaꞌ xquitzꞌet-
apu que cꞌo jun petenük chirakün pariꞌ ri yaꞌ, xquicꞌutulaꞌ chiquivüch riqꞌuin 
quichukꞌaꞌ que achique laꞌ. Roma rijeꞌ xquibij que ri petenük pariꞌ ri yaꞌ xa 
jun xibinel. 50 Y roma conojel xquitzꞌet-apu riꞌ, juis xquixbij-quiꞌ. Pero riꞌ xa 
ri Jesús y rijaꞌ xchꞌo chanin cheque y xbij: Man tixbij-iviꞌ. Ja yin ri Jesús 
yinpetenük iviqꞌuin. Ticꞌuje ruchukꞌaꞌ ri ivánima, xbij cheque.

51 Y rijaꞌ xoc-e quiqꞌuin pa canoa. Y ri cakikꞌ xtaneꞌ chanin. Y ri 
rachibilaꞌ ri Jesús xsatz qꞌuiy quicꞌuꞌx. 52 Pero ri achiꞌaꞌ ri rachibilaꞌ ri 
Jesús xa cꞌate baꞌ quitzꞌeton can ri nabey milagro xbün riqꞌuin ri voꞌoꞌ 
vüy, pero rijeꞌ man xkꞌax ta cheque que rijaꞌ ntiquer nbün achique na, 
roma cꞌo ruchukꞌaꞌ rukꞌij. Rijeꞌ covirnük cꞌa ri cánima.

Ri Jesús qꞌuiy yavaꞌiꞌ xerucꞌachojrisaj pa Genesaret
53 Y rijeꞌ xebe chic pariꞌ ri yaꞌ y xeꞌapon lojcꞌan chic ri lago pa jun lugar 

rubiniꞌan Genesaret. 54 Y xe xeꞌel-e pa canoa y xeka-ka pariꞌ ulef, ri vinük 
que quimolon-quiꞌ chiriꞌ chuchiꞌ ri yaꞌ, xquetamaj-e chanin ruvüch que 
ja ri Jesús xka-ka pa canoa. 55 Romariꞌ xquiyalaꞌ rutzijol cho tak jay 
ronojel lugar ri yecꞌo chiriꞌ nakaj. Y ri vinük xequicꞌün-pe ri quiyavaꞌiꞌ, y 
xa ronojel lugar xecꞌamox-pe. Y ye qꞌuiy xetobos nyecꞌamon-pe chuvüch 
ri quivarabül, y xequicꞌuaj chin ri Jesús achique na lugar apeꞌ ncacꞌaxaj 
que cꞌo-vi. 56 Y achique na lugar xapon-vi, pa tak nimakꞌ tinamit y pa tak 
cocoj tinamit y pa kꞌayis, ri vinük xequiyalaꞌ ri yavaꞌiꞌ pa tak bey apeꞌ ri 
ncꞌo ri Jesús. Juis xquicꞌutuj qui-favor chin ri Jesús chin tuyaꞌ kꞌij cheque 
chin nquitzꞌom baꞌ stapeꞌ (aunque) ruchi-rutziek. Y conojel ri xquitzꞌom ri 
rutziek ri Jesús, xecꞌachoj can, y xel-e quiyabil.

Ri nbanun tzꞌil richin jun vinük xa ja ri tzij y ri nojibül ri nyepuꞌu riqꞌuin

7  1 Y chirij cꞌa ri Jesús xquimol cꞌa apu quiꞌ ri achiꞌaꞌ fariseos, y chukaꞌ caꞌiꞌ-
oxiꞌ etamanelaꞌ chin ri ley ri xuyaꞌ ri Dios richin ri Moisés ri ye petenük 

pa tinamit Jerusalén. 2 Y tok ri achiꞌaꞌ riꞌ xquitzꞌet que yecꞌo cheque ri rachibilaꞌ 
ri Jesús ri man nquichꞌüj tüj jabel ri quikꞌaꞌ cachiꞌel nquibün rijeꞌ tok nquicꞌux 
quivay, man utz tüj xequitzꞌet. Roma chiquivüch rijeꞌ man chꞌajchꞌoj tüj ri 
quikꞌaꞌ. Y romariꞌ juis xechꞌo chiquij roma man nquibün tüj cachiꞌel nquibün 
rijeꞌ. 3 Roma ri achiꞌaꞌ fariseos y conojel ri chꞌaka chic vinük israelitas, cꞌutun 
can chiquivüch roma ri quixquin-quimamaꞌ can. Y quibin can cheque achique 
rubanic tiquichꞌajlaꞌ ri quikꞌaꞌ. Y si man nquibün tüj, man nquicꞌux tüj quivay. 
4 Tok nyetzolij-pe pa tak cꞌayibül si man nquijoskꞌin tüj quiꞌ, man nyevaꞌ tüj. Y 
cꞌo chic chꞌaka ri nyequibanalaꞌ chukaꞌ cachiꞌel ri achique quijoskꞌixic ri kumbül 
tak yaꞌ, ri xára, ri chꞌichꞌ tak lük, y ri achique chukaꞌ rujoskꞌixic nquibün chin ri 
quivarabül. Quiriꞌ cꞌa ri nyequibanalaꞌ rijeꞌ. 5 Romariꞌ xepuꞌu ri achiꞌaꞌ fariseos 
y ri etamanelaꞌ chin ri ley ri xuyaꞌ ri Dios richin ri Moisés xquicꞌutuj chin ri 
Jesús: ¿Achique cꞌa roma la achiꞌaꞌ la avachibilaꞌ rat man nquibün tüj cachiꞌel ri 
quibin can ri kaxquin-kamamaꞌ can? Ri avachibilaꞌ man nquichꞌüj tüj quikꞌaꞌ pa 
rubanic ri quibin can ri kaxquin-kamamaꞌ can, xa man chꞌajchꞌoj tüj ri quikꞌaꞌ 
tok nyevaꞌ, y man nquibün tüj cachiꞌel nkabün roj, xquibij chin ri Jesús.

6 Pero ri Jesús xbij cheque ri achiꞌaꞌ riꞌ: Rix xa caꞌiꞌ ipalüj. Romariꞌ xbij 
can ri Isaías chivij. Ri xbij ri Dios chin que tutzꞌibaj can, nbij cꞌa:

Ri vinük reꞌ xaxe riqꞌuin ri quitzij nquiyaꞌ nukꞌij, ja ri nrajoꞌ ri cánima 
xa man ja tüj riꞌ, y nüj yecꞌo-vi chi nuvüch.

 7 Xa man jun ncꞌatzin-vi ri nquiyaꞌ nukꞌij, roma xa man ketzij tüj chi 
vinük roma ri quetemabal ri nquicꞌut ri vinük man richin tüj ri 
Dios, xa quetamabal achiꞌaꞌ.

Jariꞌ ri rutzꞌiban can ri Isaías.

8 Y rix jariꞌ ri nyixtajin nibanalaꞌ. Xa iyoꞌon can ri rubin can ri Dios ri 
nibün. Pero rix man nibün tüj ri nrajoꞌ ri Dios sino xa ja ri nquibij ri 
vinük chive. Jariꞌ ri nibün rix y nyixtajin chubanic cachiꞌel ri nijoskꞌilaꞌ ri 
xára y ri kumbül ri yaꞌ, y chꞌaka chic cachiꞌel riꞌ nyeꞌibanalaꞌ.

9 Y ri Jesús chukaꞌ xbij cheque: Rix richin nibün ri achique ye quibilon can ri 
kaxquin-kamamaꞌ can, iyoꞌon can nibün ri achique rubin can ri Dios que nibün. 
10 Roma ri tzij ri ye rutzꞌiban can ri Moisés, nbij: Tayaꞌ quikꞌij ri ateꞌ y ri atataꞌ. Y ri 
cꞌateriꞌ nbanun itzel cheque ri ruteꞌ y rutataꞌ, ja ri camic ri tika-ka pariꞌ. 11 Ja rix xa 
man quiriꞌ tüj nibün y nicꞌut. Xa man nibün tüj cachiꞌel ri rubin can ri Dios. Rix 
xa nyeꞌitijoj ri acꞌualaꞌ que man ncꞌatzin tüj que nyequitoꞌ ri quiteꞌ y quitataꞌ. Xa 
nyeꞌel chuvüch riꞌ riqꞌuin nquibij cheque ri quiteꞌ o ri quitataꞌ: Yin man nquitiquer 
tüj nyixintoꞌ riqꞌuin ri ncꞌatzin chive, roma ri ncꞌatzin tüj chive rix xa Corbán. 
Ri tzij reꞌ nbij: Nusujun chic chin ri Dios. Y riqꞌuin nquibij quiriꞌ, que quisujun 
chic chin ri Dios ri ncꞌatzin tüj cheque ri quiteꞌ y quitataꞌ, man ncꞌatzin tüj chic 
chin nyequitoꞌ, nibij cheque. 12 Y riqꞌuin ri nibij, nkꞌalajin que rix nibün cheque ri 
acꞌualaꞌ que man nijun tiquiyaꞌ chic cheque ri quiteꞌ y ri quitataꞌ chin nyequitoꞌ 
y nyequitzuk. 13 Riqꞌuin riꞌ, rix ibanun que man jun rukꞌij ri rubin can ri Dios. Y 
quiriꞌ ibanun xaxe chin nibün achique quibin can ri ixquin-imamaꞌ can. Y yecꞌo 
chukaꞌ chꞌaka chic cachiꞌel riꞌ nyeꞌibanalaꞌ. Quiriꞌ xbij ri Jesús cheque ri achiꞌaꞌ 
fariseos y ri etamanelaꞌ chin ri ley ri xuyaꞌ ri Dios richin ri Moisés.

14 Y ri Jesús xchꞌo chic jun bey quiqꞌuin ri qꞌuiy vinük ri quimolon-quiꞌ 
chiriꞌ y xbij cheque: Tivacꞌaxaj cꞌa rix ivonojel ri ninbij chive y tikꞌax chive. 
15 Roma ri nucꞌux ri vinük, man jariꞌ tüj ri nbanun tzꞌil richin ri vinük sino 
xa ja itzel naꞌoj ntel pa ránima, jariꞌ ri nbanun tzꞌil richin. 16 Conojel ri 
ncacꞌaxan, ticacꞌaxaj-e ri xinbij chive, xbij ri Jesús cheque ri vinük.

17 Y rijaꞌ xeruyaꞌ can ri vinük, y xbe pa jun jay quiqꞌuin ri rachibilaꞌ, y 
rijeꞌ xquicꞌutuj chin pariꞌ ri nbanun tzꞌil richin ri vinük. 18 Y ri Jesús xbij 
cheque: ¿Junan ibanun rix quiqꞌuin ri chꞌaka chic vinük que man nkꞌax 
ta chive ri ninbij? ¿Man nkꞌax ta chive que ronojel ri nucꞌux ri vinük, xa 
man ja tüj riꞌ ri ntiquer nbanun tzꞌil richin? 19 Ronojel ri achique nucꞌux, 
man pa ránima nbe-vi sino xa pa rupan ntoc-ka y cꞌateriꞌ ntel-e. Y roma 
quiriꞌ xbij ri Jesús, nkꞌalajin que ronojel ri achique ri nucꞌux xa utz vi.

20 Y ri Jesús xbij chukaꞌ que xa ja ri itzel ri npuꞌu pa ránima ri vinük, xa 
jariꞌ ri nbanun tzꞌil richin. 21 Roma xa pa ránima ri vinük nyepuꞌu ri itzel 
tak naꞌoj. Chiriꞌ npuꞌu ri naꞌoj tok ri vinük ye cꞌulan y ri man ye cꞌulan 
tüj nquicꞌuala-quiꞌ. Y chiriꞌ chukaꞌ npuꞌu ri naꞌoj tok nyecamsan. 22 Pa tak 
cánima ri vinük npuꞌu-vi ri jalajoj tak nojibül, tok nyeꞌelekꞌ, tok nquirayij 
que ronojel ta cosa quiqꞌuin ta rijeꞌ cꞌo-vi, nyequibanalaꞌ itzel, nyekꞌolan, 
ri achiꞌaꞌ y ri ixokiꞌ nquibanalaꞌ mac juis nyeqꞌuixbisan, itzel nquinaꞌ chin 
jun vinük utz, nquitzꞌuc tzij chiquij chꞌaka chic, nquinaꞌ que juis quikꞌij, ri 
manak runojibül xa ncꞌo rutzij. 23 Ronojel ri itzel quiriꞌ, pa ránima ri vinük 
npuꞌu, y jariꞌ ri nbanun tzꞌil richin. Quiriꞌ xbij ri Jesús cheque ri rachibilaꞌ.

Ri Jesús xucꞌachojrisaj jun xtün, ral jun ixok man israelita tüj
24 Y ri Jesús y ri rachibilaꞌ xel chiriꞌ, y xbe pa jun lugar nakaj ncanaj can 

cheque ri tinamit quibiniꞌan Tiro y Sidón. Y xcꞌujeꞌ pa jun jay, roma man nrajoꞌ 
tüj nacꞌaxüx y ncatamüx que rijaꞌ cꞌo chiriꞌ. Pero xa manak modo apeꞌ xrevaj-
riꞌ. Chanin nquinabej que cꞌo chiriꞌ. 25 Chanin cꞌa xnabex-pe roma jun ixok ri 
cꞌo jun ral-xtün ri cꞌo jun itzel espíritu tzꞌamayon chin. Ri ixok riꞌ xe xracꞌaxaj-
pe que ri Jesús cꞌo chiriꞌ, xpuꞌu rijaꞌ riqꞌuin y xxuque-ka chuvüch. 26 Ri jun ixok 
riꞌ man israelita tüj. Rijaꞌ jun aj-Sirofenicia. Pero xxuqueꞌ chuvüch ri Jesús 
richin xucꞌutuj favor chin que trelesaj ri itzel espíritu ri tzꞌamayon ri ral-xtün. 
27 Pero ri Jesús xbij chin ri ixok: Ri Dios man nbün tüj favor cheque ri achique 
na vinük. Yecꞌo nuvinak israelitas nyentoꞌ nabey. Roma man utz tüj que 
ntelesüs ri quivay ri acꞌualaꞌ chin ja ri vit tak tzꞌiꞌ nquivaꞌ, xbij ri Jesús.

28 Pero ri ixok xbij chin ri Jesús: Tai, ketzij na vi nabij. Pero nkutiquer 
chukaꞌ nkacꞌul baꞌ chin ri favor riꞌ. Cachiꞌel nquibün ri vit tak tzꞌiꞌ chuxeꞌ 
mesa, nyequimololaꞌ chukaꞌ ri rucꞌaj vüy ri nyequitzakalaꞌ ri acꞌualaꞌ.

29 Y ri Jesús xbij chin ri ixok: Ri xabij quiriꞌ na vi. Vocomi catzolij cꞌa, 
roma ri itzel espíritu xusokꞌopij can ri aval, xbij ri Jesús.

30 Y ri ixok xtzolij-apu chiracho. Y xberilaꞌ ri ral cotzꞌol pa ruchꞌat. Y 
chanin xutzꞌet que ri itzel espíritu xusokꞌopij can ri ral.

Ri Jesús nucꞌachojrisaj jun achi ri man nracꞌaxaj tüj y man nchꞌo tüj jabel
31 Ri Jesús y ri rachibilaꞌ xel cꞌa chupan jun lugar nakaj ncanaj-vi can 

chin ri tinamit Tiro y xecꞌo pa tinamit Sidón. Y xecꞌo chukaꞌ chupan ri 
lugar rubiniꞌan Decápolis, cꞌateriꞌ xapon chuchiꞌ ri lago rubiniꞌan Galilea. 
32 Chiriꞌ cꞌa cꞌo-vi tok ri vinük xquitzꞌet-pe y xquicꞌün-pe jun achi man 
nracꞌaxaj tüj y man nchꞌo tüj utz. Y ri vinük ri ye cꞌamayon-pe richin, 
xquicꞌutuj cꞌa favor chin ri Jesús que tuyaꞌ rukꞌaꞌ pariꞌ. 33 Ri Jesús xrelesaj-e 
ri achi ruyon chiquicojol ri vinük. Xujuꞌ ruvi-rukꞌaꞌ pa tak ruxiquin, 
xchꞌuban, cꞌateriꞌ xutzꞌom nicꞌ ri rakꞌ. 34 Y ri Jesús xtzuꞌun chicaj, nüj xpuꞌu 
ruxlaꞌ, y xbij: Efata. Ri tzij reꞌ nbij quereꞌ pa kachꞌabül: Tijakatüj.

35 Y ri achi jariꞌ tok xracꞌaxaj y chukaꞌ xchꞌo utz. 36 Y ri Jesús xucꞌün-
pe ri achi y xbij cheque ri vinük que man tiquitzijoj ri xbanatüj. Pero ri 
vinük man xetaken tüj sino xa nabey xquelesaj rutzijol ri xbanatüj. 37 Y ri 
vinük riꞌ xsatz quicꞌuꞌx tok xquitzꞌet ri xbanatüj, y nquibilaꞌ cꞌa: Jabel ri 
xbün. Nbün cꞌa cheque ri vinük ri man nyeꞌacꞌaxan tüj, que nyeꞌacꞌaxan. 
Y nbün chukaꞌ cheque ri man nyechꞌo tüj, que nyechꞌo, xquibij cꞌa.

Tok ri Jesús xerutzuk más cajiꞌ mil vinük

8  1 Chupan ri kꞌij ri xquimol-quiꞌ apu ye qꞌuiy vinük riqꞌuin. Pero ri vinük 
reꞌ xqꞌuis quivay, y romariꞌ ri Jesús xeroyoj ri rachibilaꞌ y xbij cheque: 

2 Yin juis ninjoyovaj quivüch ri vinük reꞌ, roma ya cꞌo chic oxiꞌ kꞌij yecꞌo-pe 

viqꞌuin y vocomi man jun chic quivay chin nquicꞌux. 3 Y nyentük ta e chi tak 
cacho choj quiriꞌ y man jun nquicꞌux-e, man utz tüj. Roma yecꞌo jujun ye 
petenük nüj, y riqꞌuin baꞌ nyetzak pa tak bey roma vayjül, xbij rijaꞌ.

4 Y ri rachibilaꞌ xquibij cꞌa chin: Ri lugar apeꞌ nkucꞌo-vi xa jun lugar 
tzꞌiran apeꞌ ye manak vinük. ¿Comi achique modo nkila-pe vüy richin 
nyevaꞌ jabel conojel ri vinük reꞌ? xquibij chin ri Jesús.

5 Pero ri Jesús xucꞌutuj cꞌa cheque ri rachibilaꞌ: ¿Jaruꞌ vüy ichajin? xbij 
cheque.

Y rijeꞌ xquibij: Cꞌo vukuꞌ (siete) vüy, xquibij chin.
6 Y ri Jesús xbij que ri vinük quetzꞌuye-ka pan ulef. Cꞌateriꞌ rijaꞌ xeruliꞌej 

ri vukuꞌ (siete) vüy y xumatioxij chin ri Dios. Y cꞌateriꞌ xeruvechꞌela-e y 
xuya-e cheque ri rachibilaꞌ chin nquijachalaꞌ cheque ri vinük. Y quiriꞌ 
xquibün. 7 Y chukaꞌ cꞌo caꞌi-oxiꞌ tak cür quiqꞌuin. Y ri Jesús xumatioxij 
chin ri Dios roma ri cür reꞌ, y cꞌateriꞌ xutük rujachic cheque ri vinük. 8 Ri 
vinük jabel xevayilaꞌ. Man jun tüj man ta jabel xvaꞌ, y cꞌo vüy y cür ri 
xmol can. Vukuꞌ (siete) chacüch ri xnoj can riqꞌuin ri vüy y cür ri xmol. 
9 Ri xquibün vaꞌin chupan ri kꞌij riꞌ, laꞌük cajiꞌ mil vinük. Y cꞌateriꞌ ri Jesús 
xerubün despedir ri vinük y xebe chi tak cacho. 10 Cꞌateriꞌ ri Jesús xoc-e 
pa canoa quiqꞌuin ri rachibilaꞌ, y xebe pa jun lugar rubiniꞌan Dalmanuta.

Ri achiꞌaꞌ fariseos nquinakaꞌ ri Jesús
11 Y yecꞌo cheque ri achiꞌaꞌ fariseos ri xeꞌapon riqꞌuin ri Jesús, y xquitzꞌom-quiꞌ 

riqꞌuin tzij chin nquinakaꞌ ri Jesús y ncajoꞌ nquitzük pa trampa chin nquitijaꞌ. Y 
xquicꞌutuj chin que tucꞌutuꞌ jun retal ri petenük chicaj richin tucꞌutuꞌ que rijaꞌ 
ketzij na vi ri Dios takayon-pe richin. Jariꞌ xquibij chin ri Jesús.

12 Pero ri Jesús nüj xpuꞌu ruxlaꞌ. Rijaꞌ xpuꞌu bis pa ránima, y xbij: 
¿Achique roma ri vinük richin vocomi ncajoꞌ nquitzꞌet que cꞌo jun retal 
chupan ri caj? Pero yin ketzij ninbij chive que man ninyaꞌ tüj nijun retal 
ri ncajoꞌ rijeꞌ ri nbanatüj, xbij ri Jesús.

13 Y ri Jesús xeruyaꞌ can ri achiꞌaꞌ fariseos, y xoc-e pa canoa quiqꞌuin ri 
rachibilaꞌ, richin que nyecꞌo cꞌa lojcꞌan chic ruchi-yaꞌ.

Ri Jesús nucꞌut que ri quitijonic ri achiꞌaꞌ fariseos y ri Herodes, ri man ye utz tüj
14 Y ri rachibilaꞌ ri Jesús xquimestaj cꞌa xquicꞌuaj quivay, y chiriꞌ pa 

canoa xaxe cꞌa jun vüy cꞌo can. 15 Y ri Jesús xbij cheque ri rachibilaꞌ: 
Tivacꞌaxaj ri ninbij chive, que tichajij-iviꞌ chuvüch ri levadura quichin ri 
achiꞌaꞌ fariseos y ri Herodes, roma xa nnimür, xbij ri Jesús.

16 Pero ri rachibilaꞌ xquibij chiquivüch: Rijaꞌ xbij quiriꞌ roma roj man 
xkacꞌün tüj pe caxlan vüy, xquibij. (Ri levadura xa cachiꞌel jun akꞌon que 
nbün chin ri quiꞌen ri ntoc caxlan vüy que nnimür.)

17 Pero ri Jesús retaman cꞌa ri nquibilaꞌ ri rachibilaꞌ, romariꞌ xbij cheque: 
¿Achique roma rix ninuc que roma manak caxlan vüy, romariꞌ xinbij 

quiriꞌ? ¿Man xkꞌax ta cꞌa chive ri xinbij? ¿Xa covirnük ri ivánima, romariꞌ 
man nkꞌax ta chive? 18 Rix cꞌo runakꞌ-ivüch, pero xa man nyixtzuꞌun tüj. 
Cꞌo ixiquin, pero xa man nivacꞌaxaj tüj. ¿Xa man jun cꞌa ri nka-pe chive? 
19 ¿Man nka-pe tüj chive tok yin xentzuk ri voꞌoꞌ mil vinük riqꞌuin ri voꞌoꞌ 
vüy ri xinvechꞌelaꞌ chiquivüch? ¿Rix riꞌ nka-pe chive jaruꞌ chacüch ri 
xeꞌinojsaj riqꞌuin ri vüy ri ximol can? xbij cheque.

Y ri rachibilaꞌ xquibij cꞌa chin ri Jesús: Doce chacüch, xquibij chin.
20 ¿Man nkaꞌ tüj pe chukaꞌ chive tok xentzuk ri cajiꞌ mil vinük riqꞌuin ri 

vukuꞌ (siete) vüy ri xinvechꞌelaꞌ chiquivüch? ¿Rix riꞌ nka-pe chive chukaꞌ 
jaruꞌ chacüch ri xeꞌinojsaj riqꞌuin ri vüy ri ximol can? xbij cheque.

Y ri rachibilaꞌ xquibij chin ri Jesús: Vukuꞌ (siete) chacüch, xquibij.
21 Y ri Jesús xbij cheque: ¿Y achique cꞌa roma man jani nkꞌax ta chive?

Ri Jesús xucꞌachojrisaj jun moy pa Betsaida
22 Y ri Jesús y rachibilaꞌ xeꞌapon cꞌa pa Betsaida. Y xquicꞌün-pe jun achi moy 

chin ri Jesús. Y ri ye cꞌamayon-pe chin ri moy riꞌ xquicꞌutuj favor chin chin 
tuyaꞌ rukꞌaꞌ pariꞌ richin ri achi moy ntiquer tüj ntzuꞌun. 23 Xpuꞌu ri Jesús xutzꞌom 
chukꞌaꞌ ri achi moy y xucꞌuaj-e cꞌa chuchiꞌ ri vit tinamit. Y ri Jesús xuya-apu 
ruchub chi tak runakꞌ-ruvüch ri moy. Y chukaꞌ xuyaꞌ rukꞌaꞌ pariꞌ. Y xucꞌutuj 
chin si nutzuꞌun. 24 Y tok ri moy xujük runakꞌ-ruvüch, xbij: Jaꞌ. Nyentzꞌet ri 
achiꞌaꞌ. Nyentzꞌet que cachiꞌel ye cheꞌ. Pero xa man quiriꞌ tüj roma xa nyebiyin, 
nbij.

25 Y ri Jesús xuyaꞌ chic ri rukꞌaꞌ chi tak runakꞌ-ruvüch ri achi. Xbün cꞌa 
chin ri achi que xtzuꞌun utz. Y ri achi xtzuꞌun cꞌa jabel. Utz cꞌa xerutzꞌet-
apu ronojel, chi nüj chi nakaj. 26 Y ri Jesús xutük-e ri achi richin tibe 
chiracho. Rijaꞌ xbij cꞌa chin: Man teꞌatzijoj pa tinamit. Man catoc-apu, xa 
choj cabiyin chiꞌavacho, xbij ri Jesús chin.

Ri Pedro nbij achique ri Jesús
27 Y ri Jesús y ri rachibilaꞌ xebe pa tak kꞌos (aldea) ri yecꞌo chiriꞌ pan 

ri lugar Cesarea richin ri Filipo. Y pa bey, ri Jesús xucꞌutuj cheque ri 
rachibilaꞌ: ¿Achique cꞌa yin, nquinuc ri vinük? xbij cheque.

28 Y rijeꞌ xquibij chin: Yecꞌo chꞌaka nyebin que rat ja ri Juan Bautista. Y 
yecꞌo chꞌaka chic nquibij que ja rat ri Elías, ri jun ri xkꞌalajrisan ri xbix 
chin roma ri Dios ojer can. Y yecꞌo cꞌa chukaꞌ ri nyebin que rat jun cheque 
ri chꞌaka chic achiꞌaꞌ ri xekꞌalajrisan ri xbix cheque roma ri Dios chupan 
ri ojer can tiempo, xquibij chin ri Jesús.

29 Y rijaꞌ xucꞌutuj cheque ri rachibilaꞌ: ¿Y rix achique ninuc pan nuviꞌ? 
xbij cheque.

Y ri Pedro xbij chin ri Jesús: Ja rat ri Cristo, ri Jun chaꞌon-pe y takon-pe 
roma ri Dios, xbij chin.

30 Y ri Jesús xbij cheque que man tiquitzijoj.

  SAN MARCOS 8

El Nuevo Testamento en Cakchiquel Oriental de Guatemala, 2a ed., © 2012, Wycliffe Bible Translators, Inc.



104

Ri Jesús nbij que ncamsüs
31 Y ri Jesús xutzꞌom rucꞌutic chiquivüch ri rachibilaꞌ: Yin ri xinalüx 

chiꞌicojol, ncꞌatzin que nincusaj qꞌuiy pokonül. Y itzel yinquitzꞌet ri 
rajatük tak achiꞌaꞌ ri cꞌo quikꞌij. Itzel yinquitzꞌet ri nimalüj tak sacerdotes. 
Chukaꞌ itzel yinquitzꞌet ri etamanelaꞌ chin ri ley ri xuyaꞌ ri Dios richin ri 
Moisés. Y nquicamsüs. Pero pa rox kꞌij nquicꞌastüj chic, xbij ri Jesús.

32 Y tok ri Jesús xbij ri tzij riꞌ cheque ri rachibilaꞌ, jabel kꞌalüj ri rubixic 
xbün chin. Man xrevaj tüj. Pero ri Pedro man xkaꞌ tüj chin ri xbij ri Jesús, 
romariꞌ xrelesaj-e baꞌ chiriꞌ, y xberuchapa-pe chin. 33 Pero ri Jesús tok 
xracꞌaxaj quiriꞌ, xupiscolij-riꞌ y xerutzꞌet-apu ri chꞌaka chic rachibilaꞌ. Y 
xbij chin ri Pedro: Man cacꞌuje-pe viqꞌuin rat itzel-vinük, roma man utz 
tüj ri nanuc. Roma xa cachiꞌel ri quinojibül ri vinük achajin junan riqꞌuin 
nquinuc ri vinük y man nanuc tüj cachiꞌel nrajoꞌ ri Dios.

34 Y ri Jesús xeroyoj-pe ri vinük y ri chꞌaka chic rachibilaꞌ. Y rijaꞌ xbij cheque: 
Achique cꞌa ri nrajoꞌ nquirutzeklebej vichin, tubanaꞌ cachiꞌel nbün jun vinük 
benük chuxeꞌ ru-cruz. Man nbün tüj ri nurayij rijaꞌ. Man nupokonaj tüj nucꞌusaj 
pokonül. Si cꞌo jun ri nunuc quereꞌ utz npuꞌu viqꞌuin chin nquirutzeklebej. 
35 Roma si juis nupokonaj ri rucꞌaslen chereꞌ chuvüch ri ruchꞌulef, xa man nril 
tüj rucꞌaslen richin chi jumul. Jacꞌa ri man nupokonaj tüj riꞌ, stapeꞌ (aunque) 
napon pa camic voma yin y roma ri utzilüj tzij richin ri colonic, nril rucꞌaslen 
richin chi jumul. 36 ¿Roma achique cꞌa nrelesaj chin ri vinük si ncꞌujeꞌ ri 
beyomül richin ronojel ri ruchꞌulef riqꞌuin y ri vinük riꞌ xa man ncolotüj tüj? 
37 Y stapeꞌ (aunque) juis qꞌuiy ri beyomül ruchajin ri vinük, man ntiquer tüj 
nulokꞌ ri cꞌaslen richin jumul. 38 Man jun vinük cꞌa tiqꞌuix nukꞌalajrisaj que yin 
rutaken yin y que rutaken ri nutzij. Man tiqꞌuix nbij quiriꞌ cheque ri vinük 
richin vocomi, ri xa man nquitakej tüj ri Dios y ye aj-maquiꞌ vi. Roma si cꞌo jun 
ri nqꞌuix nbij quiriꞌ cheque, yin chukaꞌ ri xinalüx chiꞌicojol ninqꞌuix ninbij que 
ri jun vinük riꞌ vichin yin. Quiriꞌ ninbün tok nquipuꞌu chic jun bey, y junan chic 
nukꞌij riqꞌuin ri Nataꞌ y ye vachibilan-pe ri lokꞌolüj tak ángeles.

9  1 Y chukaꞌ ri Jesús xbij cheque ri yecꞌo riqꞌuin: Tivacꞌaxaj cꞌa ri ninbij 
chive, y juis rakalen: Ri Dios ncꞌujeꞌ pariꞌ ri ruchꞌulef y ri ruvinak y 

ntzꞌuyeꞌ cachiꞌel jun juez nbün juzgar pa quiviꞌ ri vinük y nukꞌalajrisaj ri 
ruchukꞌaꞌ rukꞌij: Y yecꞌo chive rix ri man nyecom tüj hasta que nquitzꞌet 
can riꞌ, ri Jesús.

Tok xtzꞌet rukꞌij ri Jesús
2 Y tok cꞌunük chic vakiꞌ (seis) kꞌij, ri Jesús xerucha-e ri Pedro, ri Jacobo y ri 

Juan, richin que xaxe rijeꞌ xerucꞌuaj pariꞌ jun juyuꞌ nim-e rupalen. Y ri Jesús 
xjalatüj cꞌa ruvüch chiquivüch ri ye oxiꞌ rachibilaꞌ. 3 Y chukaꞌ ri rutziek xjalatüj 
ruvüch: Xbün sük-sük, cachiꞌel ri sutzꞌ tok nsakrisan y chukaꞌ cachiꞌel ri hielo, y 
juis nyiqꞌuiyot. Y man nijun chꞌajoy-tziük ntiquer ta nbün quereꞌ rusakil chin jun 

tziük. 4 Y xekꞌalajin-pe ri caꞌiꞌ achiꞌaꞌ quibiniꞌan Elías y Moisés, y nyetzijon riqꞌuin 
ri Jesús. Ri achiꞌaꞌ riꞌ ye rusamajelaꞌ ri Dios ri xecꞌujeꞌ ojer can. 5 Y ri Pedro xbij 
chin ri Jesús: Maestro, xbij chin. Utz rojcꞌo chereꞌ. Kabanaꞌ oxiꞌ vit tak jay. Jun 
chave rat, jun richin ri Moisés, y jun chukaꞌ richin ri Elías, xbij chin ri Jesús.

6 Ri Pedro quiriꞌ xbij-apu pero rijaꞌ man xunuc tüj nabey ri xerubila-apu. 
Ri ye oxiꞌ rijeꞌ rachibilaꞌ ri Jesús ri yecꞌo chiriꞌ juis quixbin-quiꞌ. 7 Y jariꞌ 
tok cꞌo jun sutzꞌ ri xmujan quichin. Y chupan ri sutzꞌ riꞌ cꞌo Jun ri xchꞌo-
pe y xbij: Jareꞌ ri Nucꞌajol y juis ninjoꞌ. Tivacꞌaxaj ri rutzij, xbij ri chꞌabül.

8 Pero tok ri rachibilaꞌ xetzuꞌun chic apu, xquitzꞌet que xa man nijun 
chic cꞌo riqꞌuin ri Jesús. Xa ruyon chic cꞌo can.

9 Y tok rijeꞌ nyexule-ka-pe chuvüch ri juyuꞌ, ri Jesús juis xuchilabej 
cheque ri oxiꞌ rachibilaꞌ: Man titzijoj ri xitzꞌet. Rix utz nitzijoj pero tok 
yin ri xinalüx chiꞌicojol nquicꞌastüj chic pe chiquicojol ri caminakiꞌ. 
Cꞌateriꞌ tok nitzꞌom rutzijosic xbij cheque.

10 Y rijeꞌ man xquitzijoj tüj ri xquitzꞌet, pero nquicꞌutulaꞌ chiquivüch achique 
nrajoꞌ nbij ri chꞌabül ri xbij cheque que ncꞌastüj-pe chiquicojol ri caminakiꞌ. 
11 Y cꞌateriꞌ ri ye oxiꞌ rachibilaꞌ xquibij chin ri Jesús: Roj xkꞌax cheke que ja vi 
rat ri Cristo ri chaꞌon-pe y takon-pe roma ri Dios. ¿Pero achique cꞌa roma tok 
ri etamanelaꞌ chin ri ley ri xuyaꞌ ri Dios richin ri Moisés nquibij que nabey 
que nobos ri Cristo ncꞌatzin que nobos ri Elías? xquibij.

12 Y ri Jesús xbij cheque: Ketzij na vi que ri Elías npuꞌu nabey y nbün 
nuchojmirsaj ronojel ri cꞌo. Cachiꞌel vi ri bin can pariꞌ. ¿Y achique nibij rix? 
¿Man comi nbanatüj tüj chukaꞌ ri tzꞌiban can pa nuviꞌ yin ri xinalüx chiꞌicojol 
que ncꞌatzin que nincꞌusaj qꞌuiy pokonül y man jun nukꞌij nban chuve? 13 Pero 
yin ninbij chive que ri Elías riꞌ xpuꞌu yan. Y juis pokonül xucꞌusaj-e achique na 
la xcajoꞌ xquibün chin. Y quiri-vi xquibün ri tzꞌiban can, xbij ri Jesús cheque.

Ri Jesús nucꞌachojrisaj jun alaꞌ cꞌo jun itzel espíritu riquꞌin
14 Y tok ri Jesús y ri ye oxiꞌ rachibilaꞌ xapon quiqꞌuin ri chꞌaka chic 

rachibilaꞌ, rijaꞌ xutzꞌet que juis ye qꞌuiy vinük ri quimolon-quiꞌ chiquij, y 
chukaꞌ caꞌi-oxiꞌ etamanelaꞌ chin ri ley ri xuyaꞌ ri Dios richin ri Moisés ri 
quitzꞌamon-quiꞌ riqꞌuin tzij quiqꞌuin ri rachibilaꞌ. 15 Y tok conojel ri vinük 
ri ye cꞌo chiriꞌ xquitzꞌet que petenük ri Jesús, xsatz quicꞌuꞌx. Rijeꞌ xequicot, 
y junanin xebequiculuꞌ y xquibanaꞌ saludar. 16 Y ri Jesús xucꞌutuj cheque ri 
rachibilaꞌ: ¿Pariꞌ achique nyixtzꞌamon-iviꞌ quiqꞌuin rijeꞌ? xbij cheque.

17 Pero cꞌo jun cheque ri vinük xutzꞌom-apu rubixic chin ri Jesús y xbij: 
Maestro, nucꞌamon-pe ri nucꞌajol aviqꞌuin, roma cꞌo jun itzel espíritu 
rutzꞌamon. Y ri itzel espíritu reꞌ man nuyaꞌ tüj kꞌij chin nchꞌo. 18 Y tok 
más nutzꞌom, achique na lugar cꞌo-vi, nutorij pan ulef, nvokon rucꞌaxaj 
ruchiꞌ, y nujachꞌachꞌej rey. Juis chukaꞌ rucajman chic roma ri rucꞌulachin. 
Y romariꞌ xincꞌutuj favor cheque ri avachibil chin tiquelesaj ri jun itzel 
espíritu reꞌ riqꞌuin ri nucꞌajol. Pero man nyetiquer tüj, xbij ri achi.

19 Y ri Jesús jariꞌ xbij cheque: Man jun vinük chupan ri tiempo reꞌ ri 
nuyaꞌ ta ronojel ri ránima riqꞌuin ri Dios. ¿Rix ninuc que yin chi jumul 
nquicꞌujeꞌ iviqꞌuin? ¿Chi jumul ncꞌatzin que nyixincochꞌ? Ticꞌamaꞌ cꞌa pe ri 
alaꞌ viqꞌuin, xbij cheque.

20 Y xquicün-pe ri alaꞌ chuvüch ri Jesús. Pero tok ri itzel espíritu chin 
xutzꞌet ri Jesús, riqꞌuin ruchukꞌaꞌ xbün chin nbarbot ri alaꞌ y xutorij pan 
ulef. Y ri alaꞌ nubolkotila-riꞌ y nvokon-pe rucꞌaxaj ruchiꞌ. 21 Y ri Jesús 
xucꞌutuj cꞌa chin ri rutataꞌ ri alaꞌ: ¿Jaruꞌ tiempo rucꞌuan ri rucꞌulachin-pe 
quereꞌ ri alaꞌ? xbij ri Jesús.

Y ri rutataꞌ xbij: Reꞌ cꞌa coꞌol tok quereꞌ rucꞌulachin-pe. 22 Y qꞌuiy chic 
mul rutorin pa tak kꞌakꞌ, pa tak yaꞌ, richin ta ncom. Pero si rat ncatiquer 
ncatoꞌ, tajoyovaj cꞌa ruvüch rijaꞌ, tajoyovaj nuvüch yin, y kojatoꞌ. Quiriꞌ 
xbij ri rutataꞌ ri alaꞌ chin ri Jesús.

23 Pero ri Jesús xbij chin ri tataꞌaj: Si rat ncatiquer ronojel avánima 
nayaꞌ viqꞌuin que nquitiquer nintoꞌ ri acꞌajol, nbanatüj-vi ri nacꞌutuj. Pero 
riꞌ ja rat cꞌo-vi, roma ri nuyaꞌ ronojel ránima tok nucꞌutuj, nbanatüj-vi ri 
achique ri nrajoꞌ, xbij ri Jesús.

24 Y ri rutataꞌ ri alaꞌ jariꞌ xbij: Ninyaꞌ vánima. Y chukaꞌ quinatoꞌ chin que 
más ta ninyaꞌ vánima. Y tok ri tataꞌaj xbij ri tzij riꞌ, riqꞌuin ruchukꞌaꞌ xbij, 
roma juis nim ri bis ri cꞌo riqꞌuin.

25 Pero tok ri Jesús xutzꞌet que xa ye juis ye qꞌuiy vinük ri nquimol-apu-
quiꞌ, xuchop ri itzel espíritu. Rijaꞌ xbij cꞌa chin: Rat ri abanun chin ri alaꞌ 
reꞌ que man nracꞌaxaj tüj y man nchꞌo tüj chukaꞌ, catel-e, y man catzolij 
chic pe riqꞌuin, xbij chin.

26 Y ri itzel espíritu nsiqꞌuin, xel-e riqꞌuin ri alaꞌ. Pero juis xbün chin 
nbarbot. Y ri alaꞌ xcꞌujeꞌ can pan ulef, cachiꞌel jun camnük. Y romariꞌ ye 
qꞌuiy vinük xenucun que ri alaꞌ xcom. 27 Pero ri Jesús xutzꞌom rukꞌaꞌ ri 
alaꞌ y xupabaꞌ. Y ri alaꞌ jariꞌ xbecatüj-pe.

28 Y tok yecꞌo chic pa jay quiyon riqꞌuin ri Jesús, ri rachibilaꞌ xquicꞌutuj 
chin: ¿Cꞌo roma roj man xojtiquer tüj xkelesaj-e ri itzel espíritu? xquibij chin.

29 Y ri Jesús xbij cꞌa cheque: Ri mucaj espíritu reꞌ ntel, pero si rix nibün 
que man nyixvaꞌ tüj richin nibün orar, xbij cheque.

Ri Jesús nucamulij rubixic que ncamsüs
30 Y tok rijeꞌ ye elenük chic pe chiriꞌ, xecꞌo pa ri lugar rubiniꞌan Galilea. Pero 

ri Jesús man xrajoꞌ tüj que rijaꞌ xcꞌo-apu chiriꞌ. 31 Roma rijaꞌ nrajoꞌ nyerucꞌut 
can y que nquetamaj can ri rachibilaꞌ, romariꞌ nucamulij can rubixic cheque. 
Rijaꞌ nbij cꞌa cheque: Yin ri xinalüx chꞌicojol, nquijachox pa quikꞌaꞌ ri vinük y 
yinquicamsaj. Jacꞌa tok xa yin camnük chic, pa rox kꞌij nquicꞌastüj-pe.

32 Pero ri rachibilaꞌ xa man xkꞌax ta cheque ri xbix cheque roma ri 
Jesús. Y nquixbij-quiꞌ nquicꞌutuj chin ri achique cꞌa ri rubeyal ri tzij ri 
xbij cheque.

Ri nuchꞌutinirsaj-riꞌ cꞌo rukꞌij
33 Y ri Jesús y rachibilaꞌ xapon pa tinamit Capernaum. Y tok cꞌo chic pa 

jay, rijaꞌ xucꞌutuj cheque ri rachibilaꞌ: Y rix ¿achique cꞌa ri nibilaꞌ chivüch 
tok nyixbiyin-pa bey? xbij cheque.

34 Pero ri rachibilaꞌ man xechꞌo tüj chuvüch ri Jesús chin nquitzolij ri 
tzij, roma tok ye petenük pa bey, xa xquichꞌojilaꞌ chiquivüch achique ri 
más nim rukꞌij chiquivüch rijeꞌ. 35 Y ri Jesús xtzꞌuye-ka y xeroyoj ri doce 
rachibilaꞌ y xbij cꞌa cheque: Si cꞌo jun nrajoꞌ que ja rijaꞌ ri nabey y cꞌo ta 
rukꞌij, ncꞌatzin que xa vit oc tubanaꞌ, que tunaꞌ que xa manak rukꞌij y 
tubanaꞌ achique na samaj quichin conojel ri chꞌaka chic.

36 Y ri Jesús xberucꞌama-pe jun vit acꞌual y xuyaꞌ chiriꞌ pa quinicꞌajal. Y 
xuchꞌelej chiquivüch xbij cheque ri rachibilaꞌ: 37 Ri ruyacon riqꞌuin quicot 
nucꞌul jun acꞌual, jun cachiꞌel reꞌ, man xe tüj nucꞌul ri acꞌual, quiriꞌ cꞌa ri 
nquirucꞌul chukaꞌ yin. Y ri ncꞌulun vichin yin, man xe tüj chukaꞌ yin ri 
nquirucꞌul, xa nucꞌul chukaꞌ ri takayon-pe vichin.

Ri man nyeꞌetzelan tüj kichin, kachibil-kiꞌ quiqꞌuin
38 Y ri Juan xbij cꞌa pe chin ri Jesús: Maestro, xbij chin. Cꞌo jun achi 

man kachibil tüj roj katzꞌeton. Pero ri achi riꞌ, pan abiꞌ rat nyeresalaꞌ 
itzel tak espíritu. Pero roma xa man kachibil tüj roj, xkabij chin que man 
tubün chic quiriꞌ, xbij rijaꞌ.

39 Y ri Jesús xbij: Man tibij quiriꞌ chin. Roma si pa nubiꞌ yin 
nyerubanalaꞌ milagros, man chanin tüj nbij itzel tzij chuvij. 40 Roma ri 
achique cꞌa ri man nkuretzelaj tüj, jariꞌ cꞌo kiqꞌuin. 41 Y ri vinük ri utz 
nyixrutzꞌet roma viqꞌuin yin ri Cristo rixcꞌo-vi, stapeꞌ (aunque) xa baꞌ iyaꞌ 
ri nuyaꞌ, ketzij ri ninbij chive que cꞌo rajil-ruqꞌuexel nril romariꞌ.

Cꞌayuf chin ri vinük ri nbanun chin jun ralcꞌual ri Dios que ntzak pa mac
42 Si cꞌo ta jun coꞌol ri nquirutaken y npuꞌu ta jun vinük y nbün chin ri jun 

coꞌol riꞌ que ntzak pa mac, man utz tüj ri nbün. Y romariꞌ ri vinük ri ninucun 
que nbün ri itzel riꞌ, xa más ta utz chin rijaꞌ que ximon ta jun nimalüj abüj 
richin queꞌen chukul y nbetorix pa jun mar. 43 Xa roma cꞌa riꞌ si cꞌo jun akꞌaꞌ 
nbün chave que ncamacun, xa man tabün chic quiriꞌ. Tabanaꞌ chin cachiꞌel 
nakupij-e. Roma más utz que xaxe jun akꞌaꞌ cꞌo y ncatoc chupan ri cꞌaslen chi 
jumul, que caꞌiꞌ akꞌaꞌ y xa ncabe chupan ri lugar ri pokonül, chupan ri kꞌakꞌ 
ri man nchup tüj. 44 Ri lugar riꞌ chiriꞌ yecꞌo-vi ri jut ri quijutil ri quichꞌacul 
ri vinük, y riꞌ man nyecom tüj, y cꞌo chukaꞌ ri kꞌakꞌ ri xa man nchup tüj. 45 Y 
si cꞌo jun avakün que nbün chave que ncamacun, xa man tabün chic quiriꞌ. 
Tabanaꞌ chin cachiꞌel nakupij-e. Roma más utz que xaxe jun avakün cꞌo y 
ncatoc chupan ri cꞌaslen chi jumul, que caꞌiꞌ avakün ncabetorix can chupan ri 
lugar apeꞌ cꞌo pokonül, chupan ri kꞌakꞌ ri man nchup tüj. 46 Ri lugar riꞌ yecꞌo-

vi ri jut ri quijutil ri quichꞌacul ri vinük, y riꞌ man nyecom tüj, y cꞌo chukaꞌ 
ri kꞌakꞌ ri xa man nchup tüj. 47 Y si cꞌo jun runakꞌ-avüch ri nbün chave que 
ncamacun, xa man tabün chic quiriꞌ. Tabanaꞌ chin cachiꞌel navelesaj-e, Roma 
más utz que xaxe jun runakꞌ-avüch cꞌo y ncatapon chilaꞌ riqꞌuin ri Dios, ri 
apeꞌ ja rijaꞌ ri nbün mandar, que caꞌiꞌ runakꞌ-avüch ncabetorix can chupan ri 
lugar apeꞌ cꞌo pokonül. 48 Ri lugar riꞌ yecꞌo-vi ri jut ri quijutil ri quichꞌacul ri 
vinük, y man nyecom tüj, y cꞌo chukaꞌ ri kꞌakꞌ ri xa man nchup tüj.

49 Ronojel chico ri ye sujun-pe chin ri Dios, nyetzꞌamis. Quiriꞌ chukaꞌ 
conojel ri vinük nyetzꞌamis pero ri xa man riqꞌuin tüj atzꞌan jacꞌa xa 
riqꞌuin kꞌakꞌ. 50 Jabel utz ri atzꞌan. Pero si ri atzꞌan reꞌ nqꞌuis ta e rutzayil, 
¿achique cꞌa rubeyal nibün rix richin quiriꞌ ntzolij chic pe rutzayil? Romariꞌ 
rix tichajij icꞌaslen, richin quiriꞌ man quixoc cachiꞌel ri atzꞌan ri man 
ncatzꞌamin tüj chic, y chukaꞌ man jun tüj oyoval chiꞌicojol. Quiriꞌ xbij ri 
Jesús.

Ri vinük ye cꞌulan man utz tüj nquijüch-quiꞌ

10  1 Y cꞌateriꞌ ri Jesús y ri rachibilaꞌ xel-e chiriꞌ y xbe pa ruchꞌulef 
Judea. Y xcꞌo chukaꞌ lojcꞌan ri rakün-yaꞌ Jordán. Chiriꞌ, juis qꞌuiy 

vinük xquimol-quiꞌ riqꞌuin. Y rijaꞌ xutzꞌom cꞌa rucꞌutic ri rutzij ri Dios 
chiquivüch, cachiꞌel rubanun-vi-pe. 2 Y jariꞌ tok yecꞌo achiꞌaꞌ fariseos ri 
xeꞌapon riqꞌuin, chin nquinakaꞌ ri Jesús chin ntzak tüj pa quikꞌaꞌ riqꞌuin 
tzij. Rijeꞌ xquicꞌutuj cꞌa chin si utz que jun achi nujüch-riꞌ riqꞌuin ri 
rixjayil. 3 Y ri Jesús xbij cꞌa cheque ri achiꞌaꞌ riꞌ: ¿Achique cꞌa ri rubin can 
ri Moisés chive richin jariꞌ nibün? xbij cheque.

4 Y rijeꞌ xquibij: Ri Moisés ruyoꞌon can kꞌij chin ri achi nutzꞌibaj jun vuj 
chin nurocotaj-e y nujüch-riꞌ riqꞌuin ri rixjayil, xquibij rijeꞌ.

5 Y ri Jesús xbij cheque: Rix, xa roma xcovir ri ivánima rix chupan ri 
man utz tüj, quiriꞌ chukaꞌ xcꞌulachitüj ojer can, pa ru-tiempo ri Moisés. 
Xa romariꞌ tok rijaꞌ xbij que tiban cꞌa quiriꞌ. 6 Pero pa rutzꞌuquic ojer 
can tiempo xa man quiriꞌ tüj. Tok ri Dios xbün ri ruchꞌulef, pa cꞌulaj cꞌa 
xerubün ri vinük. Man ruyon tüj ri achi y man ruyon tüj chukaꞌ ri ixok. 
7 Romariꞌ ri achi man quiqꞌuin tüj chic rute-rutataꞌ ncꞌuje-vi. Xa riqꞌuin 
cꞌa ri rixjayil ncꞌuje-vi, 8 y tok cꞌa ye quiyon, caꞌiꞌ quibanun. Pero tok 
quicꞌuan-quiꞌ, xa jun ri quibanun. 9 Roma cꞌa riꞌ ri ye tunun chic roma ri 
Dios, man tubün ri vinük que nyeruchꞌür, xbij ri Jesús.

10 Tok ri Jesús y ri rachibilaꞌ yecꞌo chic pa jay, xepuꞌu ri rachibilaꞌ 
xquicꞌutuj chin ri Jesús que achique cꞌa rubeyal ri tzij ri nyerubij can 
cheque ri achiꞌaꞌ fariseos. 11 Y ri Jesús xbij cheque: Achique na achi ri 
nujüch-riꞌ riqꞌuin ri rixjayil y cꞌateriꞌ nucꞌün chic pe jun ixok, ri achi riꞌ 
nmacun chuvüch ri rixjayil. 12 Y quiriꞌ chukaꞌ ri ixok ri nujüch-riꞌ riqꞌuin 
ri rachijil y nbe riqꞌuin jun chic achi, ri ixok riꞌ nmacun chukaꞌ. Quiriꞌ xbij 
cheque.

Ri Jesús nyerujoꞌ chukaꞌ ri acꞌualaꞌ
13 Y ri vinük nyequicꞌamalon-pe ri acꞌualaꞌ riqꞌuin ri Jesús, richin nuyaꞌ 

ta e ri rukꞌaꞌ pa quiviꞌ. Pero ri rachibilaꞌ ri Jesús xa xquibij cheque ri 
vinük que man tiquibün quiriꞌ. 14 Pero tok ri Jesús xutzꞌet ri nquibün ri 
rachibilaꞌ, xpuꞌu royoval, roma man utz tüj xutzꞌet ri nyetajin nquibün, 
y xbij cheque: Tiyaꞌ kꞌij cheque ri acꞌualaꞌ nyepuꞌu viqꞌuin, y man tikꞌüt. 
Roma ri nyeꞌoc pa rukꞌa ri Dios, xaxe ri ye cachiꞌel ri acꞌualaꞌ. 15 Y ketzij 
ninbij chive, que ri man nquibün tüj cꞌachiꞌel ri acꞌualaꞌ, ncajoꞌ nquijüch-
quiꞌ pa rukꞌaꞌ ri Dios, riꞌ man nyeꞌoc tüj pa rukꞌaꞌ ri Dios, xbij cheque.

16 Y rijaꞌ xerutzꞌom ri acꞌualaꞌ y xeruchꞌelej y xuyaꞌ rukꞌaꞌ pa quiviꞌ chin 
xerubün can bendecir.

Ri achi beyon ri xchꞌo riqꞌuin ri Jesús
17 Y tok ri Jesús y ri rachibilaꞌ xutzꞌom chic rubey, cꞌo jun achi junanin xobos 

riqꞌuin, xxuqueꞌ chuvüch, y xbij cꞌa chin: Rat utzilüj Maestro, tabij chuve: 
¿Achique cꞌa utz que ninbün yin chin ninvichinaj ri cꞌaslen chi jumul? xbij.

18 Y ri Jesús xbij chin: ¿Achique roma nabij utz chuve yin? Roma man jun 
vinük utz ta cꞌo, xaxe ri Dios ri utz. 19 Y yin ninbij que rat jabel avetaman 
ri diez mandamientos ri xuyaꞌ ri Dios pa rukꞌaꞌ ri Moisés ojer can, que 
rat achi ri cꞌo avixjayil man tacanoj jun chic ixok: man cacamsan: man 
catelekꞌ. Man tamol tzij chirij jun chic vinük. Man tabij tzij man ketzij tüj 
cheque vinük chin navelesaj ri ruchajin. Tayaꞌ quikꞌij ri ateꞌ y atataꞌ, xbij 
chin.

20 Y ri achi xbij chin ri Jesús: Maestro, xbij chin. Riꞌ cꞌa yin coꞌol tok 
ronojel riꞌ nubanun-pe, xbij rijaꞌ.

21 Y ri Jesús xutzꞌet-apu ri achi, juis xrajoꞌ tok xbij quiriꞌ, y cꞌateriꞌ xbij 
chin: Cꞌo jun chic man abanun tüj. Teꞌacꞌayij ronojel ri achajin y ri rajil 
taspaj cheque ri vinük ri manak quichajin, richin quiriꞌ ncꞌujeꞌ abeyomal 
chilaꞌ chicaj. Y catampe viqꞌuin, quinatzeklebej, y man tapokonaj nacꞌusaj 
pokonül xa voma yin, cachiꞌel xa ta ncatelej jun cruz, xbij chin.

22 Pero tok ri achi xracꞌaxaj ri tzij xbij ri Jesús chin, juis itzel xunaꞌ y 
xbison-pe ri ránima, roma juis rubeyomal. Y nbison ránima xtzolij-e, 
roma man nrajoꞌ tüj que nuyaꞌ can ri rubeyomal.

23 Y ri Jesús xtzuꞌun ronojel lado, y xbij cheque ri rachibilaꞌ: Ri vinük cꞌo 
quibeyomal, juis cꞌayuf chin nyeꞌoc pa rukꞌaꞌ ri Dios, xbij cheque.

24 Y ri rachibilaꞌ ri Jesús tok xcacꞌaxaj ri tzij ri xbij ri Jesús, xsatz quicꞌuꞌx. Pero 
rijaꞌ xbij chic jun bey cheque: Valcꞌual, xbij cheque. Ri vinük ri xaxe riqꞌuin 
quibeyomal cꞌo ri cánima, juis cꞌayuf nyeꞌoc pa rukꞌaꞌ ri Dios. 25 Xa más man 
cꞌayuf tüj que ncꞌo ri jun chico rubiniꞌan camello chi rachük jun bak richin 
tꞌison, que chuvüch jun beyon ntoc tüj riqꞌuin ri Dios o pa rukꞌaꞌ ri Dios, xbij ri 
Jesús.

26 Pero tok ri rachibilaꞌ xcacꞌaxaj chic jun bey ri tzij ri xbij ri Jesús, juis 
xsatz quicꞌuꞌx y xquibilaꞌ cꞌa chiquivüch: Cachiꞌel ri nbij, quiriꞌ, man jun 
vinük xticolotüj, xquibij.

27 Pero ri Jesús xerutzꞌet-apu ri rachibilaꞌ y xbij cheque: Ri vinük man 
nyetiquer tüj nquicol-quiꞌ, pero ri Dios ntiquer-vi nyerucol, roma rijaꞌ 
ronojel ntiquer nbün, xbij rijaꞌ.

28 Y jariꞌ tok ri Pedro xutzꞌom-apu rubixic chin y xbij: Rat avetaman que roj 
ya xkayaꞌ can ronojel ri kachajin, chin quiriꞌ rat katzekleben, xbij ri Pedro.

29 Pero ri Jesús xbij chin: Ketzij ninbij chive, que achique na vinük cꞌo ri 
nucꞌul, si voma yin y roma ri utzilüj tzij richin colonic ruyoꞌon ta can racho, 
roxpochel ye alaboꞌ y xtaniꞌ, ruteꞌ o rutataꞌ, rixjayil, ralcꞌual o rulef. 30 Qꞌuiy 
nucꞌul ri nbanun quiriꞌ. Pa ciento mul más qꞌuiy ri nucꞌul yan chupan ri 
tiempo ri katzꞌamon-apu. Nucꞌul yan racho, roxpochel ye alaboꞌ y xtaniꞌ, 
ruteꞌ, ralcꞌual o rulef. Y nucꞌusaj pokonül roma tzeklebey vichin yin, pero 
chupan ri jun chic tiempo ri petenük, nril ri rucꞌaslen chi jumul. 31 Pero ye 
qꞌuiy ri juis quikꞌij vocomi, napon ri kꞌij tok manak chic quikꞌij nticꞌujeꞌ. Y ye 
qꞌuiy ri manak quikꞌij vocomi, napon ri kꞌij tok ncꞌujeꞌ quikꞌij, xbij ri Jesús.

Ri Jesús nutzijoj jun bey chic que ncamsüs
32 Ri Jesús, ri rachibilaꞌ y ri chꞌaka chic vinük, quitzꞌamon bey pa tinamit 

Jerusalén. Y ri Jesús cꞌunük chiquivüch, y ri rachibilaꞌ xsatz quicꞌuꞌx y ri vinük 
quixbin-quiꞌ ye benük chirij. Cꞌateriꞌ ri Jesús xeruchꞌür baꞌ ri doce rachibilaꞌ 
y xbij chic cheque ri achique pokonül ri nucꞌusaj. 33 Rijaꞌ xbij cꞌa cheque: Rix 
ivetaman que pa tinamit Jerusalén katzꞌamon-e bey, y ja chiriꞌ nquijachatüj-vi 
yin ri xinalüx chiꞌicojol. Nquijachatüj-e pa quikꞌaꞌ ri nimalüj tak sacerdotes y pa 
quikꞌaꞌ ri etamanelaꞌ chin ri ley ri xuyaꞌ ri Dios richin ri Moisés. Y rijeꞌ nquibij 
que tika-ka ri camic pa nuviꞌ. Y chukaꞌ yinquijüch-e pa quikꞌaꞌ vinük man ye 
israelitas tüj. 34 Y ri vinük riꞌ yinquitzeꞌej, yinquichubaj, yinquichꞌey, y cꞌateriꞌ 
yinquicamsaj. Pero pa rox kꞌij nquicꞌastüj chic pe chiquicojol ri caminakiꞌ.

Ri ncajoꞌ ri Jacobo y ri Juan
35 Y ri Jacobo y ri Juan, ri ye rucꞌajol ri achi rubiniꞌan Zebedeo, xejel-apu 

riqꞌuin ri Jesús, y xquibij chin: Maestro, xquibij chin. Roj nkajoꞌ nkacꞌutuj 
jun favor chave. Pero nkajoꞌ que nabün cheke ri nkacꞌutuj chave, xquibij.

36 Y rijaꞌ xbij cheque: ¿Achique cꞌa ri favor ri nijoꞌ? xbij.
37 Y rijeꞌ xquibij: Roj nkajoꞌ que tok cꞌo chic akꞌij rat, nabün ta chukaꞌ cheke 

roj que ncꞌuje kakꞌij, nayaꞌ ta kꞌij cheke richin que nkatzꞌuyeꞌ ta apu aviqꞌuin, 
jun ntzꞌuyeꞌ pan avajquikꞌaꞌ (a-derecha) y jun chic pan axocon (a-izquierda).

38 Pero ri Jesús xbij cheque: Rix man ivetaman tüj cꞌa que cꞌayuf chive ri 
nicꞌutuj. Y romariꞌ yin nincꞌutuj cꞌa chive: ¿Nicochꞌ comi rix ri nban chuve yin? ¿Y 
nicochꞌ comi chukaꞌ rix jun pokonül cachiꞌel ri nka-ka pa nuviꞌ yin? xbij ri Jesús.

39 Y rijeꞌ xquibij: Nkacochꞌ, xquibij.

Y ri Jesús xbij chic cheque: Ketzij na vi que nicochꞌ rix riꞌ cachiꞌel ri 
nban chuve yin. Chukaꞌ nicochꞌ jun pokonül cachiꞌel ri nka-ka pa nuviꞌ 
yin. 40 Pero ri nicꞌutuj chuve que jun ntzꞌuyeꞌ ta pa vajquikꞌaꞌ (nu-derecha) 
y jun ntzꞌuyeꞌ ta pa nuxocon (nu-izquierda), riꞌ man pa nukꞌaꞌ tüj yin cꞌo-
vi chin ninyaꞌ chive. Roma ri nicꞌutuj rix, riꞌ xa quichin ri Dios ri nbin 
que utz que nyetzꞌuyeꞌ chiriꞌ, xbij ri Jesús.

41 Y ri diez chic rachibilaꞌ, tok xcacꞌaxaj ri tzij ri xbix cheque y ri xquicꞌutuj 
chin, xpuꞌu coyoval chiquij ri Jacobo y ri Juan. 42 Y jariꞌ tok ri Jesús xeroyoj 
ri rachibilaꞌ y xbij cheque: Yin ninbij que rix jabel ivetaman que chereꞌ 
chuchꞌulef que yecꞌo achiꞌaꞌ que cꞌo quikꞌij, jariꞌ ri yecꞌo pa quiviꞌ ri vinük, 
y roma yecꞌo ri vinük pa quikꞌaꞌ, romariꞌ nquinaꞌ que ja rijeꞌ ri ye cajaf. 
Xaxe ri cꞌo quikꞌij ri nyebin ri ncꞌatzin nban. 43 Pero chiꞌicojol rix man quiriꞌ 
tüj. Roma ri nrajoꞌ ncꞌujeꞌ rukꞌij chive rix, ncꞌatzin que tunaꞌ que xa manak 
rukꞌij y tubanaꞌ cachiꞌel jun samajel y ri chꞌaka chic nyerutoꞌ. 44 Si cꞌo jun 
cꞌa chive rix nrajoꞌ que ja rijaꞌ ri nabey y cꞌo ta rukꞌij, tuna-riꞌ que xa manak 
rukꞌij y tubanaꞌ cachiꞌel jun samajel o esclavo quichin ri chꞌaka chic. 45 Y 
quiriꞌ cꞌa yin ri xinalüx chiꞌicojol. Yin man ninpokonaj tüj nquisamüj coma 
ri chꞌaka, roma richin riꞌ tok xinpuꞌu, y man xinpuꞌu tüj cꞌa richin que yecꞌo 
chic chꞌaka nyebanun-pe ri ninbij cheque. Pero yin nquibanun ri samaj, y ja 
yin ri nquiyoꞌon ri nucꞌaslen richin quiriꞌ ye qꞌuiy ri nyecolotüj, xbij ri Jesús.

Ri Jesús nucꞌachojrisaj ri Bartimeo, ri achi moy
46 Cꞌateriꞌ ri Jesús y ri rachibilaꞌ xeꞌapon pa tinamit Jericó. Y tok rijeꞌ ya 

nquiyaꞌ can ri tinamit, ye juis ye qꞌuiy vinük ri ye tzeklebeyon-e quichin. 
Y chiriꞌ chuchi-bey cꞌo jun moy rubiniꞌan Bartimeo, rucꞌajol jun achi 
rubiniꞌan Timeo. Rijaꞌ tzꞌuyurnük chiriꞌ, nucꞌutuj limosna cheque ri vinük 
ri yecꞌo chiriꞌ. 47 Y tok rijaꞌ xracꞌaxaj que chiriꞌ ncꞌo ri Jesús aj-Nazaret, 
rijaꞌ riqꞌuin ruchukꞌaꞌ xchꞌo y xbij: Tajoyovaj nuvüch rat Jesús, ri ruxquin-
rumam can ri rey David, xbij.

48 Y ye qꞌuiy vinük xquibij chin que man chic tichꞌo. Pero rijaꞌ xa más 
riqꞌuin ruchukꞌaꞌ nchꞌo y nbij cꞌa: Rat ri ruxquin-rumam can ri rey David, 
tajoyovaj nuvüch roma ri nubanun, nbij.

49 Y ri Jesús xracꞌaxaj ri rutzij. Romariꞌ xpaꞌeꞌ baꞌ y xbij que toyox-pe ri achi.
Y jariꞌ xbecoyoj-pe ri achi moy y xquibij chin: Man taxbij-aviꞌ. Joꞌ 

kiqꞌuin. Ri Jesús ncaroyoj, xquibij chin.
50 Y ri achi, tok xracꞌaxaj quiriꞌ, xcatüj-pe chanin. Xuyaꞌ can ri rutziek ri 

cachiꞌel coton chiriꞌ y xbe-apu riqꞌuin ri Jesús. 51 Y ri Jesús xucꞌutuj chin: 
¿Achique cꞌa najoꞌ?

Y ri achi moy xbij chin: Maestro, yin ninjoꞌ nquitzuꞌun, xbij.
52 Y ri Jesús xbij chin: Vocomi xa utz chic ncabe, roma ya ncatzuꞌun 

chic. Ya xacꞌachoj roma xayaꞌ avánima viqꞌuin.
Y ri moy xtzuꞌun-vi y xutzeklebej ri Jesús.

Ri xbanatüj tok ri Jesús xapon-apu chunakaj ri tinamit Jerusalén y tok xoc-apu

11  1 Y tok xebe y nakaj chic yecꞌo-apu pa tinamit quibiniꞌan Betfagé 
y Betania, xa baꞌ chic nrajoꞌ que nyeꞌapon pa tinamit Jerusalén, 

roma chuxeꞌ chic apu ri juyuꞌ rubiniꞌan Olivos yecꞌo-vi. Y jariꞌ tok ri Jesús 
xerutük-e ye caꞌiꞌ cheque ri rachibilaꞌ. 2 Rijaꞌ xbij cꞌa cheque: Quixbiyin-
apu chupan la vit tinamit la nitzꞌet-apu. Y ya ri nyixoc-apu chiriꞌ, nivil 
jun alaj burro yukuban can chiriꞌ. Y ri alaj burro riꞌ cꞌa man jun nabey 
tzꞌuybeyon tüj. Tisol-pe y ticꞌama-pe chuve yin. 3 Y si cꞌo jun vinük xtubij-
pe chive que si cꞌo roma nisol-pe ri chico, tibij chin que ncꞌatzinej chin ri 
Ajaf, pero chanin nutzolij can, quixbij can chin, xbix-e roma ri Jesús.

4 Y ri caꞌiꞌ rachibilaꞌ ri Jesús xebe chucanoxic ri alaj burro. Y xquila-pe ximon 
can chiriꞌ pa bey ri apeꞌ nyeꞌoc-apu ri vinük pa jun jay. Y rijeꞌ xquisol cꞌa pe.

5 Pero tok rijeꞌ nyetajin chusolic ri alaj burro, yecꞌo chꞌaka achiꞌaꞌ 
xequitzꞌet-pe y xquibij cheque ri ye caꞌiꞌ rachibilaꞌ ri Jesús: ¿Achique 
nyixtajin chubanic rix chiriꞌ? ¿Achique roma nyixtajin chusolic ri vit alaj 
burro? xquibij-pe cheque.

6 Y ri rachibilaꞌ ri Jesús xquibij ri rubin-e ri Jesús cheque. Y ri xetzꞌeton-pe 
quichin xquiyaꞌ kꞌij cheque richin xquicꞌuaj-e ri alaj burro riꞌ. 7 Y ri rachibilaꞌ 
ri Jesús riꞌ xquicꞌün-pe ri alaj burro chin ri Jesús. Y xquiya-e quitziek ri 
cachiꞌel coton chirij ri chico riꞌ, chin ri Jesús xutzꞌuye-e chirij. 8 Y ye qꞌuiy 
cheque ri vinük nquiyaꞌ rukꞌij ri Jesús, y nquiriqꞌuilaꞌ ri quitziek ri cachiꞌel 
coton pa rubey. Y chꞌaka chic vinük nquikupilaꞌ tak rukꞌaꞌ cheꞌ, nquiriqꞌuilaꞌ 
pa rubey, richin vekbül. Y quiriꞌ nquibanalaꞌ ye benük.

9 Ri vinük ye cꞌunük chuvüch y ri ye petenük chirij xquitzꞌom-pe nquibij 
riqꞌuin ronojel quichukꞌaꞌ y nquibij: ¡Matiox que petenük ri Jun reꞌ! ¡Que 
ri Ajaf Dios nbün ta bendecir rijaꞌ! ¡Rijaꞌ petenük pa rubiꞌ ri Ajaf Dios! 
10 ¡Matiox que ntzolij yan chic pe ri gobierno ri katataꞌ David ri rey ri 
xcꞌujeꞌ ojer can! ¡Matiox chin ri Dios ri cꞌo chilaꞌ chicaj! xquibij.

11 Y ri Jesús xoc-apu pa tinamit Jerusalén y xoc-apu pa racho ri Dios y 
xutzꞌet ronojel apu achique ri yecꞌo chiriꞌ. Y tok xtzak-ka ri kꞌij, rijaꞌ y ri 
ye doce rachibilaꞌ xebe pa tinamit Betania.

Tok ri Jesús xbij chin ri cheꞌ higuera que man jun bey chic ncꞌujeꞌ ruvüch
12 Pa rucaꞌn kꞌij tok quitzꞌamon bey chin nyetzolij-pe pa tinamit Betania 

y nyebe pa tinamit Jerusalén, ri Jesús xpuꞌu vayjül chin. 13 Y rijaꞌ chi nüj 
xutzꞌet-apu jun cheꞌ munil rubiniꞌan higuera, y jabel ruxak cꞌo. Xbe-apu 
riqꞌuin, chin nucanoj-pe jun ruvüch. Pero tok xapon-apu riqꞌuin, xa nijun 
ruvüch cꞌo, xa ruyon ruxak. Roma man rukꞌijul tüj richin ncꞌujeꞌ ruvüch. 
14 Jariꞌ tok ri Jesús xchꞌo chin ri cheꞌ y xbij: Man ncavachin tüj chic. Man 
jun chic cꞌa vinük ntijon ri avüch, xbij.

Y ri rachibilaꞌ xcacꞌaxaj ri xbij.

Tok ri Jesús xerelesaj-e vinük ri nyecꞌayin y ri nyelokꞌon pa racho ri Dios
15 Y xeꞌapon chic pa tinamit Jerusalén. Y ri Jesús xbe pa racho ri Dios. 

Pero tok rijaꞌ xoc-apu chiriꞌ, xerelesaj-e ri vinük ri ye cꞌayin y ri ye lokꞌon. 
Y xerutecmayilaꞌ can ri qui-mesas ri vinük ri jaloy-ruvüch tumin. Y quiriꞌ 
chukaꞌ xbün cheque ri quichꞌacat ri vinük ri nquicꞌayilaꞌ palomas. 16 Y rijaꞌ 
man xrajoꞌ tüj que ri vinük quicꞌuan akaꞌn, nyecꞌo ta chupan ri xulan chuvüch 
ri racho ri Dios. 17 Cꞌateriꞌ rijaꞌ, xucꞌut chukaꞌ chiquivüch ri vinük riqꞌuin ri 
rutzij ri Dios, que ri racho ri Dios xa richin oración. Romariꞌ rijaꞌ xbij cheque 
ri vinük: ¿Man tzꞌiban tüj comi chupan ri rutzij ri Dios que ri vacho jay richin 
nquibün orar conojel vinük ri yecꞌo chuvüch ri ruchꞌulef? Pero rix xa man 
quiriꞌ tüj riꞌ icusan-vi, xa ibanun quijul elekꞌomaꞌ chin, xbij rijaꞌ.

18 Y riꞌ tok xcacꞌaxaj-pe ri nimalüj cheque ri sacerdotes y ri etamanelaꞌ 
chin ri ley ri xuyaꞌ ri Dios richin ri Moisés, xquixbij-quiꞌ chuvüch ri Jesús 
roma ri vinük xsatz quicꞌuꞌx riqꞌuin ri tzij ri nbij ri Jesús cheque, romariꞌ 
xquitzꞌom cꞌa nquicanoj achique na rubanic nquibün richin nquicamsaj ri 
Jesús. 19 Y tok xka-ka-pe ri kꞌij, ri Jesús y ri rachibilaꞌ xbe cꞌa. Man xcꞌujeꞌ 
tüj chiriꞌ pa tinamit Jerusalén.

Ri nucꞌut ri Jesús cheke riqꞌuin ri cheꞌ higuera ri xchakiꞌj-ka
20 Cumaj yan chucaꞌn kꞌij, tok quitzꞌamon bey pa Jerusalén, xquitzꞌet que 

chakiꞌj chic ri cheꞌ higuera ri xchꞌo can ri Jesús riqꞌuin, que man jun bey chic 
xtuyaꞌ ruvüch. 21 Y ri Pedro chanin xucꞌuxaj, y xbij chin ri Jesús: Maestro, 
tatzꞌetaꞌ na la cheꞌ la higuera. Ya xchakiꞌj chic cachiꞌel ri xabij, xbij ri Pedro.

22 Pero ri Jesús xbij cheque conojel ri rachibilaꞌ: Rix chukaꞌ ncꞌatzin que 
tiyaꞌ ronojel ivánima riqꞌuin ri Dios. 23 Roma riqꞌuin quiriꞌ, ketzij ninbij chive 
que achique na ri nbin chin ri juyuꞌ reꞌ que tel-e chereꞌ y ticꞌo chupan ri mar, 
quiri-vi nbanatüj. Si ketzij nuyaꞌ ránima y man npuꞌu tüj pa ránima que xa 
man nbanatüj tüj quiriꞌ. 24 Roma riꞌ, yin ninbij chive que ronojel ri nicꞌutuj tok 
rix nibün orar y ninimaj na vi que chive, nivil na vi ri nijoꞌ. 25 Y tok nibün orar, 
chin man jun nkꞌaton richin. Roma si xa cꞌo ta jun ri cꞌo rubanun chive, ticuyuꞌ. 
Richin quiriꞌ ri Itataꞌ chicaj nyixrucuy chukaꞌ rix riqꞌuin ri imac ri nyeꞌibanalaꞌ 
chuvüch rijaꞌ. 26 Roma si rix xa man ncuy tüj rumac jun ri cꞌo rubanun chive, 
chukaꞌ ri Itataꞌ chicaj man ncuy tüj ri imac ri nyeꞌibanalaꞌ chuvüch rijaꞌ.

Yecꞌo ri nyecꞌutun chin ri Jesús que achique xuyoꞌon ruchukꞌaꞌ rutzij pa rukꞌa
27 Ri Jesús y ri rachibilaꞌ xeꞌapon chic cꞌa pa tinamit Jerusalén. Y chiriꞌ 

pa racho ri Dios cꞌo-vi rijaꞌ tok xeꞌapon ri nimalüj tak sacerdotes riqꞌuin, y 
chukaꞌ ri etamanelaꞌ chin ri ley ri xuyaꞌ ri Dios richin ri Moisés y ri rajatük 
tak achiꞌaꞌ ri cꞌo quikꞌij. 28 Y xquicꞌutuj cꞌa chin: ¿Achique xuyoꞌon ruchukꞌaꞌ 
rutzij pan akꞌaꞌ chin xeꞌavokotaj-e ri vinük ye cꞌayin chereꞌ pa racho ri 
Dios? ¿Y achique xbin chave que queꞌabanalaꞌ quereꞌ? xquibij chin.

29 Y ri Jesús xutzolij ri tzij cheque chukaꞌ y xbij cheque ri achiꞌaꞌ riꞌ: 
Yin chukaꞌ cꞌo jun ninjoꞌ nincꞌutuj chive. Y si rix nibij chuve, yin chukaꞌ 
ninbij chive achique yoꞌon can ruchukꞌaꞌ chuve richin quereꞌ ninbün. 
30 Tivacꞌaxaj cꞌa utz ri nincꞌutuj chive. ¿Ri Juan xtak-pe roma ri Dios chin 
xerubün bautizar ri vinük? ¿O xa vinük xebin chin que tubanaꞌ quiriꞌ? 
Tibij cꞌa chuve ri achique ninuc, xbij cheque.

31 Y ri nimalüj tak sacerdotes, ri etamanelaꞌ chin ri ley ri xuyaꞌ ri Dios richin 
ri Moisés y chukaꞌ ri rajatük tak achiꞌaꞌ ri cꞌo quikꞌij, xquibilaꞌ chiquivüch: 
¿Achique xtikabij chin ri Jesús vocomi? xquibij. Roma si nkabij que ri Juan ja ri 
Dios takayon-pe chin, ri Jesús xtubij cheke que si cꞌo roma man xinitakej tüj. 32 Y 
si nkabij que xa vinük xebin chin ri Juan que tubanaꞌ quiriꞌ, cꞌayuf cheke roj.

Rijeꞌ xquinuc quiriꞌ, roma quixbin-quiꞌ chiquivüch ri vinük. Roma 
conojel ri vinük quiniman-vi que ri Juan xukꞌalajrisaj-vi ri xbix chin 
roma ri Dios. Xa jun rusamajel ri Dios. 33 Y cꞌateriꞌ rijeꞌ xquibij-apu chin ri 
Jesús: Roj man ketaman tüj, xquibij.

Y ri Jesús xutzolij ri tzij cheque, y xbij cheque: Roma rix xa man 
xixtiquer tüj xibij chuve, quiriꞌ chukaꞌ yin man ninbij tüj chive achique 
ruyoꞌon can ruchukꞌaꞌ rutzij chuve chin nyenbanalaꞌ quereꞌ, xbij ri Jesús.

Ri ejemplo pariꞌ ri itzel tak kajoy-ulef

12  1 Y ri Jesús, riqꞌuin ejemplos xchꞌo-vi quiqꞌuin. Rijaꞌ quereꞌ xbij 
cheque: Xcꞌujeꞌ cꞌa jun achi ri xutic ruvüch ri rulef riqꞌuin uva. 

Xutzꞌapij rij ri rulef y xbün chukaꞌ cachiꞌel jun vit pila pan ulef richin 
niyitzꞌ ri uva. Xbün chukaꞌ jun jay ri nüj rupalen, y pariꞌ ri jay riꞌ xcꞌuje-vi 
racho ri jun achi nchajin chin ri ulef.

Cꞌateriꞌ xuyaꞌ can pa kajic cheque caꞌi-oxiꞌ samajelaꞌ, y rijaꞌ xbe nüj.
2 Y ri rajaf ri ulef xutük cꞌa jun rusamajel quiqꞌuin ri achiꞌaꞌ ri ye kajoy ri ulef 

tok tiempo chic richin nberucꞌulu-pe ri uva kajbül chin ri ulef. 3 Pero tok xapon 
ri samajel quiqꞌuin ri achiꞌaꞌ ri ye kajoy ri ulef, ri kajoy tak ulef riꞌ xquitzꞌom 
cꞌa ri samajel y xquichꞌey, y man nijun uva xquiya-e pa rukꞌaꞌ. 4 Y ri rajaf ri 
ulef xutük jun chic samajel quiqꞌuin ri kajoy tak ulef, chucꞌamic ri uva kajbül 
richin ri ulef. Pero ri achiꞌaꞌ kajoy tak ulef xa chi abüj xquicꞌul-apu y xquisoc-e 
pa rujolon. Qꞌuiy ri xquibanalaꞌ y xquibila-e chin, y quiriꞌ xquitük-e. 5 Pero ri 
rajaf ri ulef xutük jun chic rusamajel. Y ri samajel riꞌ xcamsüs coma ri achiꞌaꞌ 
ri ye kajoy ri ulef. Y ye juis chꞌaka chic rusamajelaꞌ xerutük, pero conojel cꞌo 
xquicꞌulachin. Yecꞌo xechꞌay, y yecꞌo xecamsüs.

6 Y pa ruqꞌuisbül, ri rajaf ri ulef xaxe chic ri rucꞌajol xcꞌuje can riqꞌuin y rijaꞌ juis 
nrajoꞌ ri rucꞌajol. Pero ri rajaf ri ulef xutük cꞌa ri rucꞌajol cꞌa quiqꞌuin ri achiꞌaꞌ ri ye 
kajoy ri rulef, roma rijaꞌ xunuc: Ri achiꞌaꞌ kajoy-ulef yinquitakej tok nquitzꞌet que 
ja ri nucꞌajol ri napon, xbij pa ránima. 7 Pero tok ri achiꞌaꞌ ri ye kajoy chin ri ulef 
xquitzꞌet que ja ri rucꞌajol ri rajaf ri ulef ri xapon, xquibilaꞌ cꞌa chiquivüch: Jareꞌ ri 
nrichinan ronojel ri ulef ri kakajon vocomi. Kacamsaj, richin quiriꞌ pa kakꞌaꞌ roj 

ncꞌuje-vi can ri ulef, xquibij. 8 Y quiriꞌ xquibün. Xquitzꞌom ri rucꞌajol ri rajaf ri ulef, 
xquicamsaj. Xquelesaj-e chiriꞌ pa rulef. Rijeꞌ xbequitorij lojcꞌan chic ulef.

9 Y ri Jesús xbij: ¿Achique comi nbün ri rajaf ri ulef quiqꞌuin ri achiꞌaꞌ 
kajoy tak ulef? Ri rajaf ri ulef npuꞌu y nyerucamsaj ri kajoy tak ulef riꞌ y 
ri rulef nuyaꞌ can pa kajic cheque chꞌaka chic.

10 ¿Y man jun bey comi chukaꞌ itzꞌeton ri jun tzij tzꞌiban can chupan ri 
rutzij ri Dios? que nbij quereꞌ:

Cꞌo jun abüj man xkaꞌ tüj cheque ri chꞌaka banuy tak jay.
Pero ri abüj reꞌ ncꞌatzinej, roma ri abüj reꞌ xa ri xucusan chin ri jay 

chin ri jay riꞌ man ntzak tüj.
 11 Ja ri Ajaf xbanun reꞌ, y ri runakꞌ tak kavüch man jun bey quitzꞌeton 

que nbanatüj tüj quereꞌ.
Quiriꞌ nbij ri rutzij ri Dios.

12 Y ri achiꞌaꞌ ri xechꞌo riqꞌuin ri Jesús xcajoꞌ ta xquitzꞌom tüj rijaꞌ, roma 
xquinabej que ri achiꞌaꞌ kajoy tak ulef ri xerukꞌalajrisaj chupan ri ejemplo, xa 
chiquij rijeꞌ xchꞌo. Y xa man nijun xquibün richin xquitzꞌom tüj roma nquixbij-
quiꞌ chiquivüch ri vinük ri yecꞌo riqꞌuin. Romariꞌ rijeꞌ xquiyaꞌ can ri Jesús y 
xebe.

Ncꞌutux chin ri Jesús si utz o man utz tüj ntojox ri alcaval
13 Y ri achiꞌaꞌ riꞌ yecꞌo cꞌa chꞌaka chic cachibil ri xequitük-pe. Xequitük-

pe caꞌi-oxiꞌ achiꞌaꞌ fariseos y chukaꞌ ye caꞌi-oxiꞌ ruvinak ri rey Herodes, 
richin nquinakaꞌ ri Jesús y ntzak ta pa quikꞌaꞌ riqꞌuin rutzij ri nbij. 
14 Cꞌateriꞌ rijeꞌ xepuꞌu y xquibij chin ri Jesús: Maestro, roj ketaman que 
xaxe ri ketzij ri nkaꞌ chave y jariꞌ ri ncatzijoj. Y rat man naxbij tüj chukaꞌ 
aviꞌ chuvüch nijun vinük, stapeꞌ (aunque) juis ta rukꞌij. Y nacꞌut ri rutzij 
ri Dios pa ruchojmil. ¿Achique cꞌa nabij cheke? ¿Utz comi que nkatoj ri 
alcaval ri nbij ri rey César ri ncꞌatzinej nkatoj o xa man utz tüj que nkatoj 
chin? xquibij.

15 Pero ri Jesús retaman yan que riqꞌuin caꞌiꞌ quipalüj nquicꞌutuj quiriꞌ. 
Romariꞌ rijaꞌ xbij cheque: ¿Achique cꞌa roma rix nitij ikꞌij chuvij chin 
nquininük y nquitzak ta pan ikꞌaꞌ nijoꞌ? Ticꞌama-pe ri tumin riꞌ chin 
nintzꞌet achique ruvüch, xbij cheque.

16 Y rijeꞌ xbequicꞌamaꞌ cꞌa pe ri tumin chin nquicꞌut chuvüch. Y rijaꞌ 
xucꞌutuj cheque: ¿Achique ruvachbül cꞌa laꞌ? ¿Y achique rubiꞌ chukaꞌ la cꞌo 
chuvüch la tumin? xbij rijaꞌ.

Y rijeꞌ xquibij: Richin ri rey César, xquibij.
17 Y jariꞌ tok ri Jesús xbij cheque: Titojoꞌ ri alcaval chin ri César ri 

cꞌuluman que niyaꞌ chin rijaꞌ. Y tiyaꞌ chin ri Dios ronojel ri cꞌuluman que 
niyaꞌ chin rijaꞌ, xbij ri Jesús cheque.

Y rijeꞌ xsatz quicꞌuꞌx tok xcacꞌaxaj ri xbij ri Jesús cheque, roma man 
xetiquer tüj xquinakaꞌ.

Ri caminakiꞌ nyecꞌastüj-vi
18 Y jariꞌ tok chꞌaka cheque ri achiꞌaꞌ saduceos xeꞌapon riqꞌuin ri Jesús. Ri 

achiꞌaꞌ reꞌ man nquinimaj tüj que ri caminakiꞌ nyecꞌastüj chic pe. Y roma riꞌ rijeꞌ 
xquibij chin ri Jesús: 19 Cꞌo jun nkajoꞌ nkacꞌutuj chave. Ri Moisés rutzꞌiban can 
cheke, que tok jun achi nuyaꞌ can ri rixjayil roma ncom-e y man jun ralcꞌual 
ncanaj can ncꞌatzꞌinej si cꞌo jun ruchakꞌ o runimal rijaꞌ que ncꞌuleꞌ riqꞌuin ri 
malcaꞌn-ixok, richin quiriꞌ nyecanaj ta ralcꞌual riqꞌuin ri ixok malcaꞌn. Y si yecꞌo 
ralcꞌual nyecanaj riqꞌuin ri ixok, ri nabey alaꞌ ntoc ralcꞌual ri camnük chic. 20 Y 
rijeꞌ xquibij cꞌa: Quiriꞌ cꞌa xecꞌujeꞌ ye vukuꞌ (siete) achiꞌaꞌ quichakꞌ-quiꞌ. Ri nabey 
xcꞌuleꞌ. Pero xcom-e, y man jun ralcꞌual xcanaj. 21 Xpuꞌu ri rucaꞌn achi, ri ruchakꞌ 
ri achi ri camnük chic e, xcꞌuleꞌ riqꞌuin ri malcaꞌn ixok. Pero chukaꞌ ri achi riꞌ 
xcom-e y man jun ralcꞌual xcanaj. Ri rox achi can jariꞌ chukaꞌ xucꞌulachij-e, 
cachiꞌel ri caꞌiꞌ nabey tak runimal y ri ixok xcanaj chic can ruyon. 22 Y quiriꞌ ri ye 
vukuꞌ (siete) achiꞌaꞌ quiriꞌ xquicꞌulachila-e. Y man nijun cheque ri vukuꞌ achiꞌaꞌ 
riꞌ xcanaj ta can ralcꞌual. Y pa ruqꞌuisbül xcom-e ri ixok chukaꞌ. 23 Y ri achiꞌaꞌ 
saduceos xquibij chin ri Jesús: Rat nabij que napon jun kꞌij tok ri caminakiꞌ 
nyecꞌastüj-pe. Tok napon ri kꞌij riꞌ, ¿achique rixjayil ntoc ri ixok riꞌ? Roma xcꞌuleꞌ 
chiquivüch ri ye vukuꞌ achiꞌaꞌ quichakꞌ-quiꞌ xcꞌujeꞌ quiqꞌuin, xquibij.

24 Y ri Jesús xutzolij ri tzij cheque ri achiꞌaꞌ ri y xbij: ¿Man rix satznük tüj riqꞌuin 
ri xibij, roma man kꞌaxnük ta chive ri nbij chupan ri rutzij ri Dios? ¿Man ivetaman 
tüj que ri ruchukꞌaꞌ ri Dios juis nim? 25 Roma tok ri caminakiꞌ nyecꞌastüj chic e, 
man nyecꞌuleꞌ ta chic, nixta nquiyaꞌ quicꞌajol o quimiꞌal richin nyecꞌuleꞌ. Xa nyeꞌoc 
cachiꞌel ri ángeles ri yecꞌo chilaꞌ chicaj. 26 Y ri caminakiꞌ can nyecꞌastüj-vi, y yin 
ninnuc que rix utz ivetaman achique ri tzꞌiban can roma ri Moisés, tok rijaꞌ xutzꞌet 
ri jun kꞌayis cꞌo ruqꞌuixal, ncꞌat, y chiriꞌ xbechꞌo-pe ri Dios chin y xbij: Ja yin ri 
ru-Dios ri Abraham, ri ru-Dios ri Isaac y ri ru-Dios chukaꞌ ri Jacob, xbij chin. 27 Y 
si ta rijeꞌ ye caminakiꞌ chi jumul y xa man ta nyecꞌastüj chic pe jun bey, ri Dios 
man ta qui-Dios rijeꞌ, roma ri Dios qui-Dios vi ri cꞌo quicꞌaslen y man quichin tüj ri 
caminakiꞌ. Romariꞌ yin ninbij que xa rix satznük riqꞌuin ri nibij, xbij ri Jesús cheque.

Tok ri Jesús xbij achique mandamiento ri más nim
28 Y jariꞌ tok xjel-apu riqꞌuin ri Jesús jun etamanel chin ri ley ri xuyaꞌ 

ri Dios richin ri Moisés. Ri etamanel riꞌ xracꞌaxaj ri xquibij ri achiꞌaꞌ 
saduceos chin ri Jesús, y xracꞌaxaj chukaꞌ ri xbij ri Jesús cheque ri achiꞌaꞌ 
riꞌ. Y chuvüch rijaꞌ kꞌalüj vi que utz ri xbij ri Jesús y cꞌateriꞌ xucꞌutuj: 
¿Achique cheque ri mandamientos ri xuyaꞌ ri Dios pa rukꞌaꞌ ri Moisés, ri 
cꞌo pa nabey? xbij chin ri Jesús.

29 Y ri Jesús xbij chin: Ri nabey mandamiento ja ri nbij: Tivacꞌaxaj cꞌa rix 
aj-Israel, ri Kajaf xaxe jun, y riꞌ ja ri Kajaf Dios. 30 Tijoꞌ cꞌa ri Dios ri Ivajaf. Tijoꞌ 
riqꞌuin ronojel ivánima. Tijoꞌ chupan ronojel ri icꞌaslen, riqꞌuin ri inojibül y 
riqꞌuin chukaꞌ ronojel ri ivuchukꞌaꞌ. Jareꞌ ri mandamiento ri más nim rakalen. 

31 Y cꞌo chukaꞌ jun rucaꞌn mandamiento juis rakalen y jubama junan riqꞌuin ri 
nabey. Y ri mandamiento riꞌ nbij: Cachiꞌel najo-aviꞌ rat, quiriꞌ chukaꞌ queꞌajoꞌ ri 
chꞌaka chic. Y ja caꞌiꞌ mandamientos reꞌ ri más ye nimakꞌ yecꞌo, xbij ri Jesús.

32 Y ri etamanel chin ri ley ri xuyaꞌ ri Dios richin ri Moisés xbij cꞌa chin ri 
Jesús: Maestro, xbij chin. Quiriꞌ na vi. Ketzij ri xabij que xaxe jun Dios cꞌo, y 
man jun chic. 33 Ncꞌatzin que nkajoꞌ riqꞌuin ronojel kánima. Ncꞌatzin que nkajoꞌ 
riqꞌuin ri kanojibül, riqꞌuin ri ronojel ri kacꞌaslen y riqꞌuin chukaꞌ ronojel ri 
kuchukꞌaꞌ. Y cachiꞌel chukaꞌ nkajo-kiꞌ roj, quiriꞌ chukaꞌ quekajoꞌ ri chꞌaka chic. 
Si nyekabün reꞌ, más cakalen que chuvüch ri chico ri nyesuj chin ri Dios, tok 
ronojel o man ronojel tüj ri tiꞌij nporox, xbij ri etamanel.

34 Y tok ri Jesús xracꞌaxaj que utz na vi xkꞌax chin ri jun etamanel riꞌ, ri 
Jesús xbij chin: Rat xa man nüj tüj chic ratcꞌo-vi chin ncatoc pa rukꞌaꞌ ri 
Dios, xbij chin.

Y jariꞌ tok nijun chic xuyaꞌ ruchukꞌaꞌ richin cꞌo ta achique xucꞌutuj chin 
ri Jesús.

Ri Jesús nchꞌo pariꞌ ri achique nquinuc pariꞌ ri Cristo ri 
etamanelaꞌ chin ri ley ri xuyaꞌ ri Dios richin ri Moisés

35 Y ri Jesús richin nyerutijoj ri vinük ri quimolon-quiꞌ riqꞌuin, chiriꞌ pa 
racho ri Dios, xbij cheque: ¿Achique cꞌa roma ri etamanelaꞌ chin ri ley ri 
xuyaꞌ ri Dios richin ri Moisés nquibij que ri Cristo, ri Jun chaꞌon-pe y takon-
pe roma ri Dios, xa choj jun ruxquin-rumam can ri rey David? 36 Tok xa ja ri 
rey David xbin ri xkꞌalajrisüs chin roma ri Lokꞌolüj Espíritu. Ri David xbij:

Ri Ajaf Dios xbij chin ri Vajaf ri Cristo:
Catzꞌuye-pe pa vajquikꞌaꞌ (nu-derecha),
y nyenyaꞌ pan akꞌaꞌ ri vinük ye itzel chavij.
Quiriꞌ xbij.

37 Y si ri rey David tok xcꞌaseꞌ chuvüch ri ruchꞌulef xbij Vajaf chin ri Cristo, 
¿achique cꞌa roma tok ri etamanelaꞌ chin ri ley ri xuyaꞌ ri Dios richin ri Moisés 
nquibij que ri Cristo xa choj jun ruxquin-rumam can ri rey David? xbij ri Jesús.

Y juis ye qꞌuiy cheque ri vinük chiriꞌ riqꞌuin ronojel cánima xcacꞌaxaj ri xbij.

Ri Jesús nukꞌalajrisaj ri quimac ri achiꞌaꞌ ye etamanelaꞌ 
chin ri ley ri xuyaꞌ ri Dios richin ri Moisés

38 Y ri Jesús xbij chukaꞌ cheque ri vinük tok nyerutijoj: Man tibün cachiꞌel 
nquibün ri achiꞌaꞌ ye etamanelaꞌ chin ri ley ri xuyaꞌ ri Dios richin ri Moisés. 
Roma rijeꞌ juis nkaꞌ chiquivüch nquicusaj tukutük tak tziük, richin quiriꞌ 
titzꞌet que juis quikꞌij. Juis chukaꞌ nkaꞌ cheque que nyeban saludar pa bey 
apeꞌ nyequimol-quiꞌ ri vinük. 39 Y pa tak jay apeꞌ ntzijos ri rutzij ri Dios, ja 
ri nabey tak chꞌacüt nquicanoj, richin quiriꞌ tibix que juis quikꞌij. Y quiriꞌ 
chukaꞌ nyequibanalaꞌ pa nimakꞌ tak vaꞌin. 40 Y ri achiꞌaꞌ riꞌ nyequelesalaꞌ 
ronojel ri quichajin ri malcaꞌn tak ixokiꞌ. Y xe richin quenimüx que rijeꞌ 

ye utz tak vinük, nyelayuj tok nquibanalaꞌ oración chin ri Dios. Pero rijeꞌ 
nquil más castigo, roma ri quimac juis qꞌuiy, xbij ri Jesús.

Ri nuspaj ri malcaꞌn-ixok
41 Y ri Jesús tzꞌuyurnük chiriꞌ chuvüch apu apeꞌ cꞌo-vi ri yacbül chin tumin 

ri cꞌo chiriꞌ pa racho ri Dios. Jariꞌ tok rijaꞌ nyerutzꞌet ri vinük tok nquiyalaꞌ can 
tumin chiriꞌ. Xerutzꞌet ye qꞌuiy beyomaꞌ ri juis qꞌuiy tumin nquiyalaꞌ can. 42 Pero 
xapon chukaꞌ jun malcaꞌn-ixok ri nkꞌalajin que man beyon tüj. Rijaꞌ xuyaꞌ can 
caꞌiꞌ tak tumin ri man rubanun tüj ni jun centavo. 43 Y tok ri Jesús xutzꞌet ri 
ixok riꞌ, xucꞌut chiquivüch ri rachibilaꞌ y xbij cheque: Ketzij ninbij chive que yin 
nintzꞌet que xa ja la ixok laꞌ ri xyoꞌon can más qꞌuiy, que chiquivüch conojel ri ye 
yoꞌon can tumin pa racho ri Dios. 44 Roma rijaꞌ, stapeꞌ (aunque) man qꞌuiy tüj oc 
rajil xuyaꞌ can, rijaꞌ xuyaꞌ ronojel ri ruchajin. Pero la chꞌaka chic, stapeꞌ (aunque) 
juis qꞌuiy tumin xquiyalaꞌ can, xa baꞌ oc chin ronojel ri quibeyomal, xbij ri Jesús.

Ri Jesús nbij ri nbanatüj chin ri racho ri Dios

13  1 Y tok ri Jesús xel-pe pa racho ri Dios, jun cheque ri rachibilaꞌ 
xbij chin ri Jesús: Maestro, xbij. Tatzꞌetaꞌ ri rubanun can chin ri 

racho ri Dios, y ri abüj ri ye ucusan chin, xbij.
2 Y ri Jesús xbij chin ri rachibil: Rat natzꞌet que ri jay reꞌ ye jabel banun 

y ye nimakꞌ, pero napon jun kꞌij chin ronojel reꞌ nqꞌuis. Nyevolotüj-pe ri 
jay y ronojel abüj nyetzak-pe y man nyepaꞌeꞌ tüj chic. Ronojel ri nimalüj 
tak abüj ri ye ucusan cheque ri jay reꞌ, man cachiꞌel tüj rubanun vocomi.

Ri nyebanatüj yan tok man jani nqꞌuis ri tiempo ri katzꞌamon
3 Y tok ri Jesús tzꞌuyurnük chic cho tzꞌalan ri juyuꞌ rubiniꞌan Olivos, apeꞌ 

jabel nquitzꞌet-pe ri racho ri Dios, jariꞌ tok ye cajiꞌ cheque ri rachibilaꞌ: Ri 
Pedro, ri Jacobo, ri Juan y ri Andrés xejel-apu riqꞌuin ri Jesús y xquicꞌutuj 
chin: 4 Tabij cheke: ¿Jampeꞌ cꞌa nbanatüj ri xabij yan ka riqꞌuin ri racho ri 
Dios? ¿Y achique retal chin quiriꞌ ninabex que nbanatüj yan? xquibij rijeꞌ.

5 Y ri Jesús xutzolij ri tzij cheque y xutzꞌom xbij cheque: Titzꞌet y tina-
iviꞌ chin man nyixchꞌacatüj. 6 Roma ye qꞌuiy vi nyebecꞌulun-pe y nquibilaꞌ: 
Ja yin ri Cristo, nquibij. Y ye juis ye qꞌuiy ri nyechꞌacatüj pa quikꞌaꞌ.

7 Y tok nivacꞌaxaj que yecꞌo ruchꞌulef ri ntajin oyoval chiquicojol, y 
nivacꞌaxaj chukaꞌ que quiriꞌ cha nyebanatüj, que cꞌo cha oyoval ri nyepuꞌu, 
man tisatz icꞌuꞌx, roma ronojel riꞌ xa ncatzꞌinej na vi nyebanatüj riꞌ. Pero riꞌ 
xa man ja tüj ri ruqꞌuisbül kꞌij chin ri ruchꞌulef. 8 Jun tinamit ncatüj cꞌa e 
richin nberubanaꞌ oyoval riqꞌuin jun chic tinamit. Yecꞌo chukaꞌ ye nimakꞌ 
tak ruchꞌulef nyecatüj-e chin nquibanalaꞌ oyoval quiqꞌuin chꞌaka chic 
nimakꞌ tak ruchꞌulef. Nyepuꞌu cab-rakün qꞌuiy lugar. Nyepuꞌu chukaꞌ vayjül, 
y qꞌuiy quivüch oyoval nyepuꞌu chiquicojol ri vinük pa tak ruchꞌulef. Y reꞌ 
xa cꞌateriꞌ ri nabey tak kꞌoxomül y nyepuꞌu chꞌaka chic quivüch pokonül.

SAN MARCOS 12 ,  13  

El Nuevo Testamento en Cakchiquel Oriental de Guatemala, 2a ed., © 2012, Wycliffe Bible Translators, Inc.



119

9 Pero rix tichajij-iviꞌ jabel. Roma yecꞌo achiꞌaꞌ nyixquijüch pa quikꞌaꞌ ri 
achiꞌaꞌ apeꞌ nquibün juzgar. Y chukaꞌ nyixchꞌay pa tak jay apeꞌ ntzijos-vi ri 
rutzij ri Dios nyixucꞌuꞌüx cꞌa chiquivüch gobernadores, chiquivüch reyes y 
chꞌaka chic autoridades. Y xa voma yin nicꞌulachij quiriꞌ, pero xa nyixtiquer 
nquinikalajrisaj chiquivüch rijeꞌ. 10 Ri utzilüj tzij chin colonic ncꞌatzinej que 
ntzijos pa ronojel ruchꞌulef nabey, cꞌateriꞌ nka-ka ri ruqꞌuisbül kꞌij chin ri 
ruchꞌulef. 11 Y tok nyixcamox-pe chiquivüch chin nyixjachox pa quikꞌaꞌ, man 
tinuc qꞌuiy chin achique tzij ri nyeꞌibij. Rix xaxe tibij achique tzij ri nuyaꞌ 
ri Dios chive, roma xa man ja tüj chic rix ri nyixchꞌo chupan ri hora riꞌ, xa 
ja ri Lokꞌolüj Espíritu ri nchꞌo. 12 Roma nbanatüj chukaꞌ que si yecꞌo ye caꞌiꞌ 
achiꞌaꞌ quichakꞌ-quiꞌ, jun cheque rijeꞌ ncatüj y nujüch ri ruchakꞌ o runimal 
pa camic. Chukaꞌ yecꞌo-vi tataꞌaj ri nyecatüj chiquij ri calcꞌual. Ri acꞌualaꞌ 
nyecatüj chukaꞌ chiquij ri quiteꞌ y quitataꞌ y nyequiyaꞌ pa camic. 13 Y conojel 
ri vinük juis itzel nyixquitzꞌet, roma iyoꞌon ivánima viqꞌuin yin. Pero ri man 
nutzolij tüj riꞌ chirij y nucochꞌ pa ruqꞌuisbül chin ronojel, jariꞌ nucol-riꞌ.

14 Y chukaꞌ napon-vi ri kꞌij tok nyebanatüj ri xajan tak nojibül chupan ri 
lugar apeꞌ xa man utz tüj nyebanatüj. Y riqꞌuin riꞌ nvulaj can ri lugar riꞌ. 
Jariꞌ ri tzꞌiban can roma ri Daniel, ri jun cheque ri achiꞌaꞌ ri xekꞌalajrisan 
ri xbix cheque roma ri Dios, ojer can. Ri ntzꞌeton cꞌa ri tzꞌiban can, tikꞌax 
chin ri nutzꞌet. Richin quiriꞌ tok nitzꞌet que ja chic riꞌ ri nbanatüj, ri vinük 
ri yecꞌo pa ruchꞌulef Judea xa queꞌanmüj-e y tibequevaj-quiꞌ cho tak juyuꞌ. 
15 Ri xa nuxlan cho jay tok nvulutüj ronojel riꞌ, choj quiriꞌ tanmüj-e. Man 
toc chic apu pa racho richin cꞌo ri nberucꞌama-pe. Man tubün quiriꞌ. 16 Ri 
nsamüj pa kꞌayis, man titzolij chic pa racho chin nucꞌamaꞌ rutziek ri cachiꞌel 
coton. Más utz choj tanmüj-e. 17 Ja ri ixokiꞌ ri coyoben chic acꞌualaꞌ, y ri 
ixokiꞌ ri nquiyaꞌ quitzꞌun tak cal, juyaꞌ quivüch tok napon ri kꞌij riꞌ. 18 Roma 
riꞌ xa ticꞌutuj chin ri Dios que tok nvulutüj riꞌ man ta nbanatüj chupan ri 
tiempo richin tef, chin man cꞌayuf tüj nbün chive chin nyixanmüj. 19 Roma 
tok napon cꞌa ri kꞌij riꞌ, ncꞌo ruviꞌ pokonül ri npuꞌu. Jun pokonül ri man 
jun bey xucꞌulun tüj pariꞌ ri ruchꞌulef jampeꞌ ri banun can roma ri Dios. Y 
chukaꞌ ri pokonül riꞌ man jun bey chic ncꞌulun. 20 Y si ta ri Ajaf Dios man ta 
nuchꞌutinirsaj ri kꞌij chin ri pokonül riꞌ, conojel ta nyecom. Pero roma juis 
ránima quiqꞌuin ri nyeruchaꞌon chic, romariꞌ nuchꞌutinirsaj ri kꞌij riꞌ.

21 Chupan ri kꞌij riꞌ, si yecꞌo vinük nyebin chive: Titzꞌetaꞌ ri Cristo, ri Jun 
chaꞌon-pe y takon-pe roma ri Dios, jariꞌ cꞌo reꞌ. O si nquibij chive: Titzꞌetaꞌ, 
jariꞌ cꞌo laꞌ. Pero rix man quixchꞌacatüj pa quikꞌaꞌ. Man tinimaj ri nquibij 
chive. 22 Roma yecꞌo ri nyebecꞌulun-pe y nquibij: Ja yin ri Cristo. Pero rix 
man queꞌinimaj, roma xaxe chꞌaconelaꞌ quichin vinük. Y ja chukaꞌ tiempo 
riꞌ tok nyebecꞌulun-pe ri nyebin: Yin ninkꞌalajrisaj ri nbij ri Dios chuve, 
nquibij. Pero rix man cꞌa nyeꞌinimaj, roma xaxe ye chꞌaconelaꞌ quichin 
vinük chukaꞌ. Y nyequibanalaꞌ milagros ri man jun bey ye tzꞌeton tüj, 
xaxe richin nyenimüx ta y yecꞌo ri nyequichꞌüc. Y si ta xa nyetiquer, rijeꞌ 

nyequichꞌüc ta chukaꞌ ri ye chaꞌon chic roma ri Dios. 23 Pero rix tichajij-iviꞌ, 
chin man nyixchꞌacatüj, roma reꞌ ya xinbij can chive ronojel ri nyebanatüj.

Ri nyebanatüj tok npuꞌu yan ri Jesús
24 Chupan ri kꞌij tok ya cꞌunük chic ri pokonül riꞌ, nbanatüj cꞌa que ri kꞌij 

nkꞌekumür y ri icꞌ chukaꞌ man nsaker tüj chic. 25 Ri chꞌumilaꞌ nyetzak-e 
apeꞌ yecꞌo-vi. Ronojel ri nimalüj tak uchukꞌaꞌ ri yecꞌo chicaj nyesilon 
roma ri ruchukꞌaꞌ ri Dios. 26 Jariꞌ tok yinquitzꞌet yin ri xinalüx chiꞌicojol, 
que nquika-pe pa sutzꞌ, riqꞌuin nimalüj uchukꞌaꞌ y cꞌo chukaꞌ chic nukꞌij. 
27 Y jariꞌ tok yin nyentük ri nu-ángeles chin nyemolotüj ye nuchaꞌon chic, 
nyemolotüj-pe chuvüch cajiꞌ ruvüch ruchꞌulef hasta pan oriente, pan 
occidente, chiriꞌ pa norte y chiriꞌ chukaꞌ pa sur. Nyequimol-vi-pe chi jun 
ruchꞌulef. Ntzucutüj-pe pa jun rutzaꞌn ri caj, cꞌa la jun chic rutzaꞌn.

28 Vocomi cꞌa ticꞌamaꞌ inaꞌoj pariꞌ ri cheꞌ higuera. Tok nyeraxür-pe ri 
rukꞌaꞌ y ri ruxak nyevulvuꞌ, ivetaman cꞌa riꞌ que ri ru-tiempo ri job nobos 
yan. 29 Y quiriꞌ cꞌa tok nitzꞌet que yecꞌo chic nyecꞌulachitüj chupan ri kꞌij, 
ri icꞌ y ri chꞌumilaꞌ, y ronojel ri xinbij yan nbanatüj chic, tivetamaj cꞌa riꞌ 
que nobos yan ri kꞌij. Xa nakaj chic cꞌo ri kꞌij nquinobos yan. 30 Y tivacꞌaxaj 
cꞌa jabel ri ninbij chive vocomi: Ronojel reꞌ nucꞌulun, tok ri vinük richin ri 
tiempo reꞌ man jani nyeqꞌuis-e chuvüch ri ruchꞌulef. 31 Y ri ruchꞌulef y ri caj 
nyeqꞌuis. Pero ri nutzij yin man nqꞌuis tüj quiriꞌ, xa nbanatüj-vi can ri nbij.

32 Pero ri kꞌij y ri hora tok yin nquipuꞌu, man jani kꞌalüj tüj. Ri ángeles 
ri yecꞌo chilaꞌ chicaj man quetaman tüj jampeꞌ. Quiriꞌ chukaꞌ yin ri Cꞌajol 
man vetaman tüj. Xaxe cꞌa ri Nataꞌ Dios ri etamayon riꞌ.

33 Rix xa tichajij-apu jabel ri icꞌaslen. Tivoyobej cꞌa, y tibanaꞌ chukaꞌ orar, 
roma man ivetaman tüj jampeꞌ napon ri rukꞌijul tok nquipuꞌu. 34 Cachiꞌel jun 
achi nuyaꞌ can racho y nbe nüj pa jun chic tinamit. Rijaꞌ nuchilabej cꞌa ri 
rusamaj cheque ri rusamajelaꞌ. Nuyalaꞌ can quisamaj chiquijujunal. Y chin ri 
chajinel nbij can que chi jumul troyobej-apu. 35 Quiriꞌ cꞌa tibanaꞌ rix, jumul 
quinivoyobej-apu. Cachiꞌel ri achi chajinel, roma man retaman tüj jampeꞌ 
nobos ri rajaf ri jay, rijaꞌ ncꞌatzinej nroyoben-apu. Roma ri rajaf ri jay riqꞌuin 
baꞌ nobos tok ntoc-pe ri akꞌaꞌ, o ja pa runicꞌajal-akꞌaꞌ, tok nyesiqꞌuin-pe ri ücꞌ 
cumaj yan, o ja tok nsaker-pe yan. Romariꞌ rix chi jumul cꞌa quinivoyobej-
apu. 36 Roma yin ninjoꞌ que nquinivoyobej ta apu, roma man ninyaꞌ tüj na 
rutzijol tok nquipuꞌu. 37 Y cachiꞌel ri ninbij chive rix que quinivoyobej-apu, 
quiriꞌ chukaꞌ ninbij cheque conojel, xbij ri Jesús cheque ri rachibilaꞌ.

Ri nimalüj tak sacerdotes y ri etamanelaꞌ chin ri ley ri xuyaꞌ ri Dios richin ri Moisés 
xquinuc yan achique na nquibün chin ntzak ri Jesús pa quikꞌaꞌ y nquicamsaj

14  1 Xa caꞌiꞌ chic kꞌij nrajoꞌ chin napon ri caꞌiꞌ quinimakꞌij ri israelitas. 
Ri jun quinimakꞌij ri israelitas rubiniꞌan pascua. Y ri jun chic ja 

tok nquicꞌux ri caxlan-vüy ri manak levadura riqꞌuin. Y jariꞌ tok ri nimalüj 

tak sacerdotes y ri etamanelaꞌ chin ri ley ri xuyaꞌ ri Dios richin ri Moisés 
nquinuculaꞌ achique tzij man ketzij tüj nyequicusaj chin ntzak ri Jesús pa 
quikꞌaꞌ y cꞌateriꞌ nquicamsaj. 2 Y nquibij chiquivüch: Man tikatzꞌom chupan 
ri nimakꞌij reꞌ, chin man nyecatüj-pe ri vinük chikij, xquibij rijeꞌ.

Jun ixok xuyaꞌ jubulüj akꞌon pa rujolon ri Jesús
3 Y ri Jesús cꞌo chic pa tinamit rubiniꞌan Betania, chiriꞌ pa racho ri 

Simón ri xcꞌachojrisüs chin ri yabil rubiniꞌan lepra. Ri Jesús tzꞌuyul 
chuchiꞌ riꞌ mesa nvaꞌ. Jariꞌ tok cꞌo jun ixok xoc-apu y rucꞌuan-apu jun 
bambül banun riqꞌuin jun abüj rubiniꞌan alabastro y cꞌo nardo chupan, 
jun jubulüj akꞌon ri juis jotol rajil. Y tok ri ixok riꞌ xrelesaj-e ri vit rukul 
ri bambül, xukꞌüj ri jubulüj akꞌon pa rujolon ri Jesús. 4 Y yecꞌo chꞌaka 
chiquicojol ri yecꞌo chiriꞌ ri xpuꞌu coyoval tok xquitzꞌet que quiriꞌ xbün 
ri ixok riqꞌuin ri jubulüj akꞌon y xquibij cꞌa: ¿Achique roma riꞌ la ixok laꞌ 
xbün que choj quiriꞌ xutix-e la jubulic akꞌon laꞌ? 5 Roma xa xbe ta chi más 
oxiꞌ ciento quetzales, y ri tumin riꞌ xtalux ta cheque ri vinük ri manak 
quichajin, xquibij. Y juis xechꞌo chin ri ixok.

6 Pero ri Jesús xbij cꞌa cheque: ¿Achique roma man nyixtaneꞌ ta ka chi 
tzij chirij? Xa tiyaꞌ can. Rijaꞌ jun utzilüj nojibül xbün viqꞌuin. 7 Ri vinük ri 
manak quichajin xa chi jumul yecꞌo iviqꞌuin, y achique na kꞌij nijoꞌ nyeꞌitoꞌ, 
tibanaꞌ cꞌa favor cheque. Pero yin man chi jumul tüj nquicꞌujeꞌ iviqꞌuin. 
8 Rijaꞌ xbün ri achique ntiquer nbün viqꞌuin. Rijaꞌ xa xbün yan favor chin tok 
yinquibemuk can. 9 Y tivacꞌaxaj na peꞌ utz ri ninbij chive, que achique na 
lugar apeꞌ ntzijos ri utzilüj tzij richin colonic, chiriꞌ chukaꞌ ntzijos ri xbün ri 
jun ixok reꞌ. Ronojel ruchꞌulef ntzijos, y man jun bey numestüs, xbij ri Jesús.

Ri Judas xusuj chin nujüch ri Jesús
10 Y jun cꞌa cheque ri ye doce rachibilaꞌ ri Jesús, ri rubiniꞌan Judas 

Iscariote, xapon quiqꞌuin ri nimalüj tak sacerdotes, chin xusuj-riꞌ si ncajoꞌ 
que nujüch ri Jesús pa quikꞌaꞌ.

11 Y tok rijeꞌ xcacꞌaxaj quiriꞌ, juis xequicot. Y xquisuj rutumin romariꞌ. Y 
rijaꞌ xutzꞌom xucanoj achique na rubanic nbün richin nujüch ri Jesús pa 
quikꞌaꞌ ri achiꞌaꞌ riꞌ.

Ri nima-vaꞌin
12 Xapon cꞌa ri nabey kꞌij richin ri nimakꞌij tok ncꞌuxtüj ri caxlan-vüy 

manak levadura riqꞌuin. Ja chukaꞌ kꞌij riꞌ tok nyecamsüs y nyesujüs chin 
ri Dios ri alaj tak ovejas richin ri pascua. Jariꞌ tok ri rachibilaꞌ xquicꞌutuj 
chin ri Jesús: ¿Apeꞌ najoꞌ que nabün ri vaꞌin chupan ri jun pascua reꞌ, chin 
nkube chin kabanaꞌ rucꞌojlen ronojel ri ncꞌatzin? xquibij chin.

13 Y ri Jesús xerutük-e ye caꞌiꞌ cheque ri rachibilaꞌ, y xbij cheque: Quixbiyin 
pa tinamit Jerusalén, y chiriꞌ nitzꞌet jun achi samajel rucꞌuan ruyaꞌ pa jun 

curaꞌ. Titzeklebej. 14 Ri jay apeꞌ ntoc-apu rijaꞌ, chiriꞌ chukaꞌ quixoc-apu rix 
y quixchꞌo riqꞌuin ri rajaf ri jay y tibij chin: Ri Maestro rubin-pe: ¿Achique 
cuarto chereꞌ pan avacho ri utz tüj richin ninbün ri vaꞌin richin ri pascua 
ye vachibilan ri vachibil? tibij chin. 15 Y ri rajaf ri jay nucꞌut chivüch jun 
chic rutaslen ri racho nim rubanun chin. Pa jotol-e cꞌo vi. Y chojmirsan chic 
rupan. Ja chiriꞌ tibanaꞌ favor nbanatüj ri vaꞌin chin ri pascua, xbij cheque.

16 Y ri caꞌiꞌ rachibilaꞌ xebe cꞌa pa tinamit Jerusalén. Y tok xeꞌapon, 
xbanatüj na vi cachiꞌel ri rubin-e ri Jesús cheque. Y rijeꞌ xquibün-vi 
ronojel ri ncꞌatzin richin ri vaꞌin richin ri pascua riꞌ.

17 Tok xcokꞌa-ka, jariꞌ tok ri Jesús y ri doce rachibilaꞌ xeꞌapon chiriꞌ pa jay. 18 Y 
tok rijeꞌ ye tzꞌuyul chic chuvüch ri mesa, y nyetajin chic nyevaꞌ, jariꞌ tok ri Jesús 
xbij cheque ri rachibilaꞌ: Ketzij ninbij chive, que jun chive rix ri nquirucꞌayij-e. 
Jun ri nvaꞌ viqꞌuin, jariꞌ nquirujüch-e pa quikꞌaꞌ ri vinük, xbij ri Jesús.

19 Rijeꞌ cꞌa jariꞌ xebison-pe. Y nquicꞌutulaꞌ chin ri Jesús: ¿Man ja tüj comi 
yin ri ninbün quiriꞌ? xquibij chiquijujunal.

20 Y ri Jesús xutzolij ri tzij cheque y xbij: Riꞌ ja ri jun chive rix doce, ri 
numuban ruvay viqꞌuin chupan ri bambül. 21 Tivacꞌaxaj ri ninbij chive, que 
yin ri xinalüx chiꞌicojol can nquibe-vi cꞌa riꞌ tok nquijach-e. Nbanatüj cachiꞌel 
ri tzꞌiban can. Pero juyaꞌ ruvüch ri njachon-e vichin yin ri xinalüx chiꞌicojol. 
Ri achi ri njachon-e vichin xe utz tüj que man ta xalüx, xbij ri Jesús.

22 Y tok ya nyetajin chic nyevaꞌ, ri Jesús xucꞌün-apu jun caxlan-vüy y 
xumatioxij chin ri Dios. Cꞌateriꞌ xuper ri caxlan-vüy riꞌ y xuyaꞌ cheque ri 
rachibilaꞌ. Rijaꞌ xbij cheque ri rachibilaꞌ riꞌ: Ticꞌamaꞌ can ri caxlan-vüy reꞌ. 
Roma jareꞌ ri nuchꞌacul ri napon pa camic.

23 Y ri Jesús xucꞌün chukaꞌ apu ri vaso ri cꞌo ruyaꞌal-uva chupan: y tok 
xumatioxij chic chin ri Dios, xuyaꞌ cheque, y conojel cꞌa xquitij ri ruyaꞌal-uva. 
24 Y rijaꞌ xbij cheque ri rachibilaꞌ: Jareꞌ ri nuquiqꞌuel ri nbiyin tok nquicom. 
Riqꞌuin nuquiqꞌuel, jariꞌ xcꞌachoj ri cꞌacꞌaꞌ trato ri xrajoꞌ ri Dios que nbün 
quiqꞌuin ri vinük. Ri nuquiqꞌuel ri nbiyin, richin ye qꞌuiy vinük nyecolotüj. 
25 Tivacꞌaxaj ri ninbij chive: Ja ruqꞌuisbül bey reꞌ xintij-e ruyaꞌal-uva. Y tok 
nintij jun bey chic, ja chupan ri utzilüj kꞌij tok nbün mandar ri Dios. Y ri 
ruyaꞌal-uva ri nintij chiriꞌ, jun cꞌacꞌaꞌ ruyaꞌal-uva, xbij ri Jesús cheque.

Ri Jesús y ri Pedro
26 Y tok quibixan chic cꞌa ri bix chin nquiyaꞌ rukꞌij ri Dios, ri Jesús y ri rachibilaꞌ 

xeꞌel-e chiriꞌ pa jay y xebe pa juyuꞌ Olivos. 27 Y tok ye benük cꞌa, ri Jesús xbij 
cheque ri rachibilaꞌ: Chiꞌivonojel rix nitaluj-e-iviꞌ y nquiniyaꞌ can nuyon chupan ri 
akꞌaꞌ reꞌ, tok xa nitzꞌet que yin nquijach-e pa quikꞌaꞌ ri vinük. Roma ri Dios nbij-vi 
cꞌa chupan ri tzꞌiban can: Tok yin ninyaꞌ kꞌij que ncamsüs ri kꞌuyunel, ri ovejas xa 
nquitaluj-e-quiꞌ. Quiriꞌ ri tzꞌiban can. 28 Pero yin ri Kꞌuyunel man nquicom tüj e chi 
jumul, xa nquicꞌastüj-pe. Y ja yin ri nquinoyoben ivichin chilaꞌ pa Galilea, xbij ri 
Jesús.

SAN MARCOS 14  

El Nuevo Testamento en Cakchiquel Oriental de Guatemala, 2a ed., © 2012, Wycliffe Bible Translators, Inc.



123

29 Y ri Pedro xbij cꞌa: Si ri chꞌaka chic ncatquiyaꞌ can ayon, yin man 
ncatinbün tüj quiriꞌ, xbij rijaꞌ.

30 Jacꞌa ri Jesús xbij chin ri Pedro: Yin ketzij cꞌa ninbij chave que vocomi 
chupan ri jun akꞌaꞌ reꞌ, xa man jani tisiqꞌuin-pe ri mamaꞌ caꞌiꞌ mul, tok rat oxiꞌ yan 
mul tabij cheque ri nyecꞌutun chave, que man avetaman tüj nuvüch, xbij ri Jesús.

31 Pero man riqꞌuin tüj ri xbij ri Jesús quiriꞌ, ri Pedro xa xbij chic apu 
chin ri Jesús: Si yin ncꞌatzinej nquicom junan aviqꞌuin rat, pero man jun 
bey ninbij que man vetaman tüj avüch.

Y chukaꞌ ri chꞌaka chic rachibilaꞌ quiriꞌ nquibij.

Ri Jesús nbün orar pa Getsemaní
32 Ri Jesús y ri rachibilaꞌ xeꞌapon cꞌa chupan ri lugar rubiniꞌan 

Getsemaní. Xpuꞌu ri Jesús xbij cheque ri rachibilaꞌ: Quixtzꞌuyeꞌ na can baꞌ 
chereꞌ y yin nquibanaꞌ orar.

33 Y xaxe cꞌa ri Pedro, ri Jacobo y ri Juan xerucꞌuaj chirij. Jariꞌ cꞌa xunaꞌ 
yan ri nucꞌulachij. Jun bis juis nim xpuꞌu pa ránima. 34 Y xbij cheque ri ye 
oxiꞌ rachibilaꞌ: Ri bis cꞌo pa vánima, juis nim. Y nquirucamsaj ninnaꞌ yin. 
Quixcꞌujeꞌ can chereꞌ, quixcꞌaseꞌ y man quixvür, xbij cheque.

35 Rijaꞌ xbiyin chic jubaꞌ apu y cꞌateriꞌ xxuque-ka y xukasaj-ka-riꞌ pan ulef 
y xbün orar. Rijaꞌ xucꞌutuj que si ntiquer ta, choj ta ncꞌo-e ri hora riꞌ, que 
man ta nucꞌusaj ri pokonül. 36 Y quereꞌ cꞌa ri tzij ri xerubij pa ru-oración: 
Nataꞌ, Nataꞌ, yin vetaman que rat ncatiquer nabün ronojel. Tabanaꞌ que 
man ta nincꞌusaj yin ri jun pokonül reꞌ. Pero man tabün chukaꞌ ri ninrayij 
yin, xaxe voma yin. Roma yin xa ninjoꞌ chukaꞌ ninbün ri arayibül rat, xbij.

37 Y tok rijaꞌ xtzakon-pe riqꞌuin ri oración, xpuꞌu quiqꞌuin ri ye oxiꞌ rachibilaꞌ, pero 
tok xapon quiqꞌuin xa nyevür. Xpuꞌu rijaꞌ xbij cꞌa chin ri Pedro: Simón, ¿xa xavür-
ka? ¿Man jubaꞌ xatiquer xacꞌaseꞌ jun vit hora viqꞌuin? 38 Man quixvür-ka, xa tibanaꞌ 
orar y ticꞌutuj chin ri Dios chin man quixtzak pa mac. Vetaman que ri rurayibül ri 
ivánima ja ri nbün ri nrajoꞌ ri Dios. Pero iyon xa man nyixtiquer tüj, xbij cheque.

39 Y ri Jesús xbe chic apu jun bey richin xberubanaꞌ orar. Y xbij ri cachiꞌel ri 
xbij-vi nabey. 40 Y tok xtzolij chic pa rucaꞌn mul quiqꞌuin ri ye oxiꞌ rachibilaꞌ xa 
nyevür chic jun bey ri xeril, roma rijeꞌ xa al-al cꞌa runakꞌ tak quivüch roma ri 
quivaran. Y rijeꞌ man nquil tüj achique nquibij, roma xeꞌilitüj chic jun mul que 
quitzꞌamon varan. 41 Y ri Jesús xbe chic chin nbanaꞌ chic orar. Pero tok xtzolij 
chic pa rox mul, rijaꞌ xbij cꞌa cheque ri ye oxiꞌ rachibilaꞌ: ¿Nyixvür chic? ¿Nijoꞌ 
nitzꞌakrisaj ri ivaran? Pero man nyixtiquer tüj chic. Ya xobos ri hora chin yin ri 
xinalüx chiꞌicojol nquijachatüj pa quikꞌaꞌ ri itzel tak achiꞌaꞌ. 42 Chanin, quixcatüj. 
Jalaꞌ petenük ri nquijachon-e pa quikꞌaꞌ ri itzel tak achiꞌaꞌ, xbij ri Jesús cheque.

Ri akꞌaꞌ tok xtzꞌam ri Jesús
43 Y jariꞌ tok ri Jesús cꞌa ntajin ntzꞌijon quiqꞌuin ri rachibilaꞌ, tok xobos ri 

Judas ri jun cheque ri doce rachibilaꞌ, y ye rucꞌuan cꞌa apu ye qꞌuiy vinük 

ri ye quicꞌamon cheꞌ y machet. Conojel reꞌ ye takon-e coma ri nimalüj tak 
sacerdotes, coma ri etamanelaꞌ chin ri ley ri xuyaꞌ ri Dios richin ri Moisés 
y coma chukaꞌ ri rajatük tak achiꞌaꞌ ri cꞌo quikꞌij. 44 Ri Judas ri njachon 
richin ri Jesús rubin cheque ri ye petenük chirij, achique rubeyal nbün 
richin nucꞌut ri Jesús chiquivüch. Rijaꞌ rubin-pe cheque: Ja ri nquijel-apu 
riqꞌuin richin nintzꞌubaj richin ninbün saludar, jariꞌ ri Jesús. Titzꞌamaꞌ, y 
man tanmüj chivüch.

45 Y tok ri Judas xobos, jariꞌ choj xbe-apu riqꞌuin ri Jesús y xbij chin: 
Maestro, Maestro, xbij chin y cꞌateriꞌ xutzꞌubaj richin nbün saludar. 46 Y ri 
vinük ri ye benük tzꞌamoy richin ri Jesús jariꞌ xquitzꞌom.

47 Y jun cheque ri yecꞌo riqꞌuin ri Jesús chiriꞌ, xrelesaj ri rumachet, xuyaꞌ 
chin ri jun rusamajel ri nimalüj sacerdote, y ja ri ruxiquin xukupij-e 
riqꞌuin ri jun machet ri xuyaꞌ chin. 48 Y cꞌateriꞌ xpuꞌu ri Jesús xbij cheque 
ri vinük ri ye benük tzꞌamoy richin: ¿Achique cꞌa xinuc rix? ¿Xinuc que 
nyixpuꞌu chin nitzꞌom jun elekꞌon y romariꞌ icꞌamon-pe cheꞌ y machet? 
49 Yin kꞌij-kꞌij xincꞌujeꞌ iviqꞌuin chiriꞌ pa racho ri Dios, tok xincꞌut ri rutzij 
chive y man jun bey xinitzꞌom tüj. Pero reꞌ quereꞌ na vi ri nbanatüj, roma 
jareꞌ ri tzꞌiban can chupan ri rutzij ri Dios.

50 Jariꞌ tok conojel ri ye rachibilaꞌ ri Jesús, xquiyaꞌ can ruyon y xeꞌanmüj.

Ri xucꞌulachij jun alaꞌ roma rutzekleben ri Jesús tok tzꞌamatüj
51 Pero cꞌo cꞌa jun alaꞌ ri rutzekleben ri Jesús y rutzꞌapin rij riqꞌuin jun 

cꞌul. Y ri xetzꞌamon richin ri Jesús, xquitzꞌom ri alaꞌ riꞌ. 52 Pero rijaꞌ xa xel-e 
chupan ri cꞌul riꞌ, y choj quiriꞌ xanmuj-e chiquivüch. Manak rutziek xbe.

Tok ri Jesús xucꞌuꞌüx chiquivüch ri achiꞌaꞌ ri pa comon nyebanun juzgar
53 Y ri vinük ri ye tzꞌamayon chin ri Jesús xquicꞌuaj chi racho ri 

nimalüj sacerdote. Y chiriꞌ chukaꞌ xquimol-quiꞌ ri nimalüj tak sacerdotes, 
cachibilan ri rajatük tak achiꞌaꞌ ri cꞌo quikꞌij y ri etamanelaꞌ chin ri ley 
ri xuyaꞌ ri Dios richin ri Moisés. 54 Y ri Pedro xutzeklebej-apu chi nüj 
ri Jesús. Y tok xucusüs-apu ri Jesús pa racho ri nimalüj quitataꞌ ri ye 
sacerdotes, chukaꞌ ri Pedro xoc-apu chiriꞌ cho jay. Y xtzꞌuye-ka chiquicojol 
ri samajelaꞌ ri yecꞌo-apu chiriꞌ, ye nquimekꞌ-quiꞌ chuchiꞌ ri kꞌakꞌ.

55 Y ri nimalüj tak sacerdotes, y conojel ri achiꞌaꞌ pa comon nquibün ri ley 
nquicanolaꞌ achique tak chok riqꞌuin ntzak pa quikꞌaꞌ y nquitzꞌuculaꞌ tzij chirij 
ri Jesús achique ta jun rumac nilitüj chirij chin jariꞌ nquiyaꞌ rakal y quiriꞌ 
nquicamsaj. Pero xa man jun ri xquil chirij. 56 Roma stapeꞌ (aunque) ye qꞌuiy 
ri xeꞌapon ri xquitzꞌuc tzij chirij, man xbequicꞌuluꞌ tüj quiꞌ caꞌiꞌ junan ri nquibij 
chirij ri Jesús, y richin quiriꞌ cꞌo ta ruchukꞌaꞌ ri nquibij richin nucusüs chirij ri 
Jesús. 57 Y cꞌateriꞌ yecꞌo chꞌaka chic ri xebepaꞌeꞌ y quereꞌ cꞌa xquitzꞌuc tzij chirij 
ri Jesús y xquibij: 58 Roj kacꞌaxan tok rijaꞌ rubin: Yin ninvulaj ri racho ri Dios 
banun coma achiꞌaꞌ, y pan oxiꞌ kꞌij ninbün chic jun ri man achiꞌaꞌ tüj nyebanun.

59 Nixta riqꞌuin riꞌ, man junan tüj chukaꞌ ri xquibilaꞌ.
60 Y ri nimalüj quitataꞌ ri sacerdotes, xbepaꞌeꞌ pa quinicꞌajal y xucꞌutuj 

chin ri Jesús: ¿Cꞌo roma rat man jun nicꞌ ncachꞌo? ¿Ketzij na vi ri 
nquibilaꞌ ri achiꞌaꞌ chavij? ¿Achique nabij vocomi? xbij chin.

61 Pero ri Jesús nixta jubaꞌ xchꞌo. Nijun achique tüj xbij. Romariꞌ xpuꞌu ri 
nimalüj quitataꞌ ri sacerdotes, xucꞌutuj chic chin y xbij chin: ¿Ja rat riꞌ ri 
Cristo ri Rucꞌajol ri Dios ri nkayaꞌ rukꞌij? xbij chin.

62 Y ri Jesús xbij cꞌa: Jaꞌ, ja yin. Y nquinitzꞌet chukaꞌ que yin ri xinalüx 
chiꞌicojol que yin tzꞌuyul pa rajquikꞌaꞌ (ru-derecha) ri Dios ri ntiquer nbün 
ronojel. Y nquinitzꞌet tok nquika-pe pa sutzꞌ chilaꞌ chicaj.

63 Tok ri nimalüj quitataꞌ ri sacerdotes xracꞌaxaj riꞌ, xukꞌachij-ka ri 
rutziek chirij, roma itzel xracꞌaxaj y xbij cꞌa: Man ncꞌatzin tüj que nobos 
chic jun richin nbij cheke que ri Jesús xa aj-mac vi. 64 Chiꞌivonojel rix 
xivacꞌaxaj que xbij que ja rijaꞌ ri Cristo. Itzel xbün chuvüch ri Dios. 
¿Achique nibij vocomi? xbij rijaꞌ.

Y conojel ri vinük jun xquibün y xquibij: Que vocomi ticamsüs.
65 Y yecꞌo chꞌaka ri xquitzꞌom nquibün qꞌuiy itzel chin ri Jesús. 

Xquitzꞌom nquichubalaꞌ. Xquitzꞌapij ruvüch. Xquichꞌey y cꞌateriꞌ 
nquicꞌutulaꞌ chin: ¿Achique ri xachꞌayon? Tabij na cheke, xquibij chin.

Y ri samajelaꞌ ri yecꞌo chiriꞌ, xquiyalaꞌ kꞌaꞌ chin ri Jesús.

Tok ri Pedro xbij que man retaman tüj ruvüch ri Jesús
66 Y tok ri Pedro cꞌo cꞌa pa xulan chuvüch ri jay, cꞌo jun ixok raj-icꞌ ri 

nimalüj quitataꞌ ri sacerdotes ri xapon chiriꞌ. 67 Ri Pedro numek-riꞌ chuchi-
kꞌakꞌ. Y jariꞌ tok xpuꞌu ri aj-icꞌ nutzꞌet-nutzꞌet apu ri Pedro, y cꞌateriꞌ xbij 
chin: Rat chukaꞌ rat rachibilaꞌ ri Jesús ri aj-Nazaret, xbij chin.

68 Pero ri Pedro xa xrevaj cꞌa, roma xbij: Yin man vetaman tüj ruvüch ri Jesús. 
Man nkꞌax ta chukaꞌ chuve achique roma ri quiriꞌ nabij chuve, xbij chin ri aj-icꞌ.

Y ri Pedro xel-e chiriꞌ chiquicojol y xbe chuchi-bey. Y jariꞌ tok ri mamaꞌ 
xsiqꞌuin-pe. 69 Y tok ri ixok aj-icꞌ xutzꞌet chic jun bey ri Pedro, xutzꞌom 
chic rubixic cheque ri yecꞌo chiriꞌ: La achi laꞌ jun cheque ri yecꞌo riqꞌuin ri 
Jesús, xbij.

70 Pero ri Pedro xa xrevaj chic jun bey. Y xa cꞌate baꞌ cꞌunük riꞌ ri quimolon-
quiꞌ chiriꞌ xquibij jun bey chic chin: Ketzij na vi que rat rat rachibilaꞌ vi ri Jesús. 
Roma rat xa pa Galilea ncapuꞌu-vi, y junan ri achꞌabül quiqꞌuin, xquibij chin.

71 Pero ri Pedro xbij cꞌa: Yin man vetaman tüj ruvüch ri achi ri nibij rix. 
Chuvüch Dios ninbij chive que yin man vetaman tüj ruvüch. Y si man 
ketzij tüj ri ninbij, tika-ka pokonül pa nuviꞌ, xbij cheque.

72 Y ri mamaꞌ xbesiqꞌuin-pe pa rucaꞌn mul. Y ri Pedro jariꞌ xeka-pe pa 
ránima ri tzij ri ye rubin can ri Jesús chin, que man jani tisiqꞌuin-pe ri mamaꞌ 
pa rucaꞌn mul tok rat oxiꞌ yan mul tabij cheque ri nyecꞌutun chave, que man 
avetaman tüj nuvüch. Y rijaꞌ xtzꞌom okꞌej roma nunuc pa quiviꞌ ri tzij riꞌ.

Tok ri Jesús xquicꞌuaj chuvüch ri Pilato

15  1 Y tok xsaker-pe cumaj yan chupan ri kꞌij riꞌ, ri nimalüj tak 
sacerdotes xquimol-quiꞌ ye cachibilan ri rajatük tak achiꞌaꞌ ri cꞌo 

quikꞌij y ri etamanelaꞌ chin ri ley ri xuyaꞌ ri Dios richin ri Moisés. Conojel 
ri xquimol-quiꞌ pa comon. Rijeꞌ xquinuc achique nquibün riqꞌuin ri Jesús, 
y ximon-vi-e tok xquicꞌuaj y xbequijachaꞌ pa rukꞌaꞌ ri jun achi rubiniꞌan 
Pilato. Jariꞌ nbün juzgar pariꞌ achique xtibanatüj chin. 2 Y jariꞌ tok ri 
Pilato xucꞌutuj chin ri Jesús: ¿Ja rat ri qui-Rey ri israelitas? xbij chin.

Y ri Jesús xbij cꞌa: Jaꞌ, quiriꞌ. Cachiꞌel ri xabij, xbij rijaꞌ.
3 Y ri nimalüj tak sacerdotes, qꞌuiy ri nquibila-apu chin ri Pilato, richin 

nquisujuj ri Jesús. 4 Xpuꞌu ri Pilato xchꞌo chic apu riqꞌuin ri Jesús y xbij 
chin: Rijeꞌ juis qꞌuiy ri nquibila-pe chavij richin ncatquisujuj, y rat ¿man 
jun tzij nabij? xbij ri Pilato chin.

5 Pero man riqꞌuin tüj riꞌ ri Jesús man jun tzij ri xbij. Y ri Pilato juis xsatz 
rucꞌuꞌx, roma man jun bey rutzꞌeton tüj que jun vinük quiriꞌ ta nbün.

Ri Pilato xujüch ri Jesús chin ticamsüs chuvüch cruz
6 Y ronojel junaꞌ tok napon ri quinimakꞌij ri israelitas, ri nimakꞌij ri rubiniꞌan 

pascua, ri Pilato nusokꞌopij-e jun preso, ri preso ri nquibij ri vinük que utz ntel-e. 
7 Y ri kꞌij riꞌ, cꞌo pa cárcel jun achi rubiniꞌan Barrabás ye rachibilan chꞌaka chic 
rachibilaꞌ. Rijeꞌ ye kajnük pa cárcel roma xecatüj chirij ri nbanun mandar y 
chukaꞌ xquibün camic. 8 Y roma ri vinük riꞌ quetaman que ri Pilato nusokꞌopij-e 
jun cheque ri yecꞌo pa cárcel, romariꞌ xepuꞌu rijeꞌ xquicꞌutuj chin ri Pilato que 
trelesaj-e jun cheque ri yecꞌo pa cárcel. 9 Y ri Pilato jariꞌ xbij-pe cheque: ¿Ri 
irayibül rix que yin ninsokꞌopij-e ri achi Rey ivichin rix israelitas? xbij cheque.

10 Ri Pilato quiriꞌ xbij-pe, roma rijaꞌ retaman que ri nimalüj tak 
sacerdotes quiyoꞌon ri Jesús pa rukꞌaꞌ, roma itzel nquinaꞌ chin que juis ye 
qꞌuiy vinük ri nquitzekleben richin. 11 Y ri nimalüj tak sacerdotes xquiyaꞌ 
quinaꞌoj ri vinük, que tiquibij-apu chin ri Pilato que xa ja ri Barrabás ri 
tisokꞌopis-e. Y ri vinük quiriꞌ xquibün. 12 Y ri Pilato jariꞌ xbechꞌo jun bey 
chic y xucꞌutuj cheque: ¿Achique ri nibij rix que yin ninbün ta riqꞌuin ri 
achi ri nibij que i-Rey rix israelitas? xbij rijaꞌ cheque.

13 Y ri vinük xechꞌo chic apu y riqꞌuin cuchukꞌaꞌ xquibij: Tatakaꞌ 
rucamsasic chuvüch cruz, xquibij chin.

14 Romariꞌ ri Pilato xbij cheque: ¿Achique rumac rubanun chive?
Pero rijeꞌ man nyetaneꞌ tüj ka. Xa riqꞌuin más cuchukꞌaꞌ xquibij-apu: 

¡Tatakaꞌ rucamsasic chuvüch cruz! xquibij.
15 Y ri Pilato xusokꞌopij-e ri Barrabás, chin ticuker cánima ri vinük. 

Cꞌateriꞌ xutük ruchꞌayic ri Jesús y xujüch-e chin ticamsüs chuvüch cruz.
16 Xepuꞌu ri soldados xquicusaj-apu ri Jesús cho jay richin ri palacio. 

Cꞌateriꞌ xecoyoj conojel ri chꞌaka chic soldados, ri ye cachibil. Xequimol cꞌa 

apu chirij ri Jesús. 17 Y ri soldados riꞌ xquiyaꞌ jun tziük morado chirij ri Jesús, 
cachiꞌel vi ri nyequicusalaꞌ ri reyes. Y xquipachꞌuj chukaꞌ jun kꞌayis ri qꞌuiy 
ruqꞌuixal. Cachiꞌel jun corona xquibün chin, y cꞌateriꞌ xquiyaꞌ pa rujolon ri 
Jesús. 18 Xepuꞌu chukaꞌ ri soldados nquibün que nquibün saludar ri Jesús, y 
nquibilaꞌ cꞌa chin: Caquicot cꞌa juis, rat ri qui-Rey ri israelitas, xquibij chin.

19 Rijeꞌ nquibujij pa rujolon ri Jesús riqꞌuin jun aj, y nquichubalaꞌ chukaꞌ. 
Nyexuqueꞌ chuvüch. Nquibün cꞌa que nquiyaꞌ rukꞌij, pero xa nyetzeꞌen 
chubanic. 20 Y tok rijeꞌ xetaneꞌ que tzeꞌen chirij, xquelesaj-e ri tziük 
morado ri quiyoꞌon chirij. Cꞌateriꞌ xquiya-e ri rutziek-vi rijaꞌ, y xquicꞌuaj-e 
richin que nquibebajij chuvüch cruz.

Tok ri Jesús xbajix chuvüch cruz
21 Tok quitzꞌamon-e bey, xquicꞌul jun achi aj-Cirene, jun achi petenük pa 

kꞌayis, Ri achi reꞌ, quitataꞌ ri achiꞌaꞌ quibiniꞌan Alejandro y Rufo. Y rijaꞌ 
rubiniꞌan Simón. Y ri soldados xquibün chin ri achi riꞌ que xucꞌuaj-e ri 
ru-cruz ri Jesús.

22 Y ri soldados pariꞌ ri jun juyuꞌ rubiniꞌan Gólgota xquicꞌuaj ri Jesús. 
Ri juyuꞌ ri nbix chukaꞌ Calavera chin. 23 Y tok yecꞌo chic chiriꞌ, xquisuj 
chin ri Jesús vino yoyon riqꞌuin ruyaꞌal jun cheꞌ rubiniꞌan mirra. Pero 
rijaꞌ man xrajoꞌ tüj. 24 Y tok ri soldados quibajin chic ri Jesús chuvüch ri 
cruz, xquicꞌün-e ri rutziek y xquiyaꞌ pan atzꞌanin riqꞌuin nquitij achique 
nchꞌacon-e chin nquicꞌuaj chiquijujunal.

25 Tok ri hora las nueve xsaker-pe xquibajij ri Jesús chuvüch cruz. 26 Y pa 
rutzaꞌn ri ru-cruz, chiriꞌ tzꞌiban-vi chuvüch jun tzꞌalün ri achique rumac 
ri Jesús richin ncamsüs. Chuvüch ri tzꞌalün riꞌ nbij cꞌa: Jareꞌ ri qui-Rey 
ri israelitas. 27 Y ri soldados yecꞌo chukaꞌ ye caꞌiꞌ chic ri xequibajij. Ri 
caꞌiꞌ achiꞌaꞌ riꞌ ye elekꞌomaꞌ. Jun cꞌa ri xpabüx pa rajquikꞌaꞌ (ru-derecha) 
ri Jesús y jun chic pa ruxocon (ru-izquierda). 28 Y riqꞌuin riꞌ nbanatüj 
cachiꞌel ri tzꞌiban can chupan ri rutzij ri Dios, tok nbij: Rijaꞌ cachiꞌel 
chukaꞌ jun aj-mac xban chin. Quiriꞌ ri tzꞌiban can.

29 Ri vinük cꞌa ri yecꞌo-e y nyeꞌapon riqꞌuin ri Jesús, nquisiloj can 
quijolon chuvüch, roma man nquinimaj tüj que ja rijaꞌ ri Rucꞌajol ri Dios. 
Y cꞌo chukaꞌ tzij ri nyequibilaꞌ can chin. Ri vinük riꞌ nquibilaꞌ can chin 
ri Jesús: Ja rat ri xabin que navulaj ri racho ri Dios y pan oxiꞌ kꞌij nabün 
chic jun bey. 30 Tacolo-e-aviꞌ ayon y caka-pe chuvüch ri cruz, xquibij chin.

31 Y ja chukaꞌ tzij riꞌ ri nquibilaꞌ ri nimalüj tak sacerdotes. Rijeꞌ y ri 
etamanelaꞌ chin ri ley ri xuyaꞌ ri Dios richin ri Moisés nquitzeꞌej ri Jesús 
y nquibilaꞌ chiquivüch: Rijaꞌ ye qꞌuiy xerucol, pero rijaꞌ man ntiquer tüj 
nucol-riꞌ. 32 Rubin que ja rijaꞌ ri Cristo, ri Rey richin ri tinamit Israel. Si 
quiriꞌ, tika-pe chuvüch ri ru-cruz, chin nkatzꞌet y nkanimaj, xquibij.

Y ri elekꞌomaꞌ ri ye bajin chuvüch qui-cruz cachibilan ri Jesús, cꞌo cꞌa 
chukaꞌ tzij quiriꞌ ri nyequibij-apu chin.

  SAN MARCOS 15

El Nuevo Testamento en Cakchiquel Oriental de Guatemala, 2a ed., © 2012, Wycliffe Bible Translators, Inc.



128

Ri rucamic ri Jesús
33 Y tok xnicꞌajür kꞌij, jariꞌ tok xkꞌekumür ri ruchꞌulef. Y ri kꞌekuꞌn riꞌ xqꞌuis-e 

pa las tres ri xkakꞌij-ka. 34 Y ja ri hora riꞌ, tok ri Jesús riqꞌuin ruchukꞌaꞌ xchꞌo y 
xbij: Eloi, Eloi, ¿lama sabactani? xbij. Y ri tzij ri xerubij rijaꞌ, quiriꞌ ri nbij: Nu-
Dios yin, nu-Dios yin, ¿achique cꞌa roma tok xinamalij can?

35 Y yecꞌo-apu chꞌaka chunakaj ri Jesús, tok xcacꞌaxaj ri xbij, xquibilaꞌ 
cꞌa: ¿Xivacꞌaxaj? Rijaꞌ ja ri Elías ri nroyoj, xquibij.

36 Y cꞌo jun ri junanin xberumuba-pe jun cachiꞌel boꞌj ri nbix esponja chin. 
Xumubaꞌ chupan jun chꞌamilüj ruyaꞌal-uva, xuyaꞌ pa rutzaꞌn jun aj y xuyaꞌ 
chin ri Jesús richin nchꞌuptüj jubaꞌ ri nchakiꞌj ruchiꞌ, y xbij: Vocomi tikoyobej 
baꞌ chin nkatzꞌet si ja ri Elías nobos, nberukasaj-pe chuvüch ri cruz, xbij.

37 Jariꞌ tok ri Jesús riqꞌuin ruchukꞌaꞌ xchꞌo y xcom. 38 Y ri cꞌul ri tason rupan 
ri racho ri Dios xkꞌachitüj pa nicꞌaj. Caꞌiꞌ xbün. Xutzꞌom-pe pa jotol pa xulan 
ka. 39 Chuvüch apu apeꞌ cꞌo-vi ri Jesús cꞌo ri Capitán quichin ri soldados. Rijaꞌ 
xracꞌaxaj tok ri Jesús riqꞌuin ruchukꞌaꞌ xchꞌo, y jariꞌ tok xcom. Romariꞌ tok ri 
Capitán xbij cꞌa: Ketzij na vi que ri achi reꞌ Rucꞌajol ri Dios, xbij cꞌa.

40 Y yecꞌo chukaꞌ ixokiꞌ ri nyetzuꞌun-apu, pero chi nüj yecꞌo-vi. 
Chiquicojol ri ixokiꞌ riꞌ, cꞌo ri María Magdalena, cꞌo ri María ri quiteꞌ ri 
José y ri Jacobo ri más chaklatzꞌ, y cꞌo chukaꞌ ri jun ixok rubiniꞌan Salomé. 
41 Ri ixokiꞌ riꞌ, tok cꞌo ri Jesús pa Galilea, quitzekleben y xquilij-pe. Y 
chukaꞌ yecꞌo chꞌaka chic ixokiꞌ ri quitzekleben-apu ri Jesús pa Jerusalén.

Tok xmuk ri Jesús
42 Tok ya xtzak-ka ri kꞌij y xoc-pe ri akꞌaꞌ chin ri kꞌij richin uxlanen. Ja kꞌij 

riꞌ nquibanalaꞌ cꞌa achique ri ncꞌatzin cheque roma xa kꞌij richin uxlanen 
quichin conojel ri vinük. 43 Y jariꞌ tok xapon jun achi rubiniꞌan José: y rijaꞌ 
aj tinamit Arimatea. Rijaꞌ jun achi cachibil ri achiꞌaꞌ ri nquibün juzgar 
chiquicojol ri quivinak: y rijaꞌ cꞌo juis rukꞌij chiquicojol rijeꞌ. Rijaꞌ jun achi 
ri royoben chukaꞌ tok ri Dios ntoc ri nbün mandar. Y rijaꞌ xapon riqꞌuin ri 
Pilato chupan ri hora riꞌ, chin nucꞌutuj ri ruchꞌacul ri Jesús richin numuk. 
Ri José man xuxbij tüj riꞌ chin xucꞌutuj ri ruchꞌacul ri Jesús. 44 Pero ri 
Pilato man nunimaj tüj que ta chanin yan xcom ri Jesús. Romariꞌ rijaꞌ 
xroyoj ri Capitán, y xucꞌutuj chin si ketzij que camnük chic ri Jesús. 45 Y 
tok ri Capitán xbij chin ri Pilato que ya camnük chic ri Jesús, cꞌateriꞌ xuyaꞌ 
kꞌij chin ri José que nberumukuꞌ can ri Jesús. 46 Y ri José xulokꞌ cꞌa jun cꞌul 
nim. Y tok rukasan chic pe ri ruchꞌacul ri Jesús chuvüch ri cruz, xupis-e 
chupan ri cꞌul riꞌ. Y cꞌateriꞌ xberumukuꞌ can pa jun jul richin camnük, 
cꞌoton chuvüch jun juyuꞌ ri xa abüj vi. Y tok xumuk apu xusirirej jun abüj y 
xuyaꞌ can chuchiꞌ ri apeꞌ xumukutüj-vi. Y xutzꞌapij ri ruchiꞌ ri jul.

47 Y ri María Magdalena y ri María ri quiteꞌ ri José y ri Jacobo, xquitzꞌet 
cꞌa jabel apeꞌ xmuk-vi can ri Jesús.

Tok xcꞌastüj chic ri Jesús

16  1 Y tok xcꞌo chic ri kꞌij richin uxlanen, ri María Magdalena, ri 
María ri quiteꞌ ri José y ri Jacobo, y chukaꞌ ri ixok rubiniꞌan 

Salomé xbequilokꞌo-pe jubulüj tak akꞌon. Y ri akꞌon reꞌ ncꞌatzin cheque 
richin nyequiyaꞌ can pariꞌ ri Jesús. 2 Y cumaj yan chupan ri nabey kꞌij chin 
ri semana, xebe cꞌa chuchi-jul. Y tok nsaker-pe, jariꞌ tok nyeꞌapon yan. 3 Y 
rijeꞌ xquibilaꞌ cꞌa chiquivüch: ¿Y achique njakon ri jul chikavüch? xquibij.

4 Pero tok xquitzꞌet ri jul, xquitzꞌet que xa jakül. Ri nimalüj abüj ri 
tzꞌapin can riqꞌuin, xa elesan chic e. 5 Y tok rijeꞌ ye cꞌunük chic apu 
chupan ri jul, rijeꞌ xquitzꞌet que cꞌo jun cachiꞌel alaꞌ, tzꞌuyul pa cajquikꞌaꞌ 
(qui-derecha), rucusan jun tziük sük ri napon chirakün-ka. Y ri ixokiꞌ 
tok xquitzꞌet riꞌ, juis xquixbij-quiꞌ riqꞌuin. 6 Pero rijaꞌ xbij cheque: Man 
tixbij-iviꞌ. Roma yin vetaman que rix nicanoj ri ruchꞌacul ri Jesús aj-
Nazaret, ri xcamsüs chuvüch ri cruz. Rijaꞌ xcꞌastüj yan e, xa manak chic 
chereꞌ. Titzꞌetaꞌ apeꞌ xcꞌuje-vi. 7 Vocomi cꞌa quixbiyin, y tibij chin ri Pedro 
y cheque ri chꞌaka chic rachibilaꞌ ri Jesús. Tibij cheque que ri Jesús 
nbe nabey chivüch, richin nicꞌul-iviꞌ chilaꞌ pa ruchꞌulef Galilea. Y chiriꞌ 
nitzꞌet-vi, cachiꞌel ri rubin can chive.

8 Y ri ixokiꞌ xeꞌel-e chiriꞌ pa jul, pero nyebarbot. Ri xbiriꞌ ri tzꞌamayon 
quichin juis nim. Rijeꞌ ye anmajnük cꞌa e. Man jun achique chok chin ta 
xquitzijoj-vi, roma ye camnük roma xquixbij-quiꞌ.

Tok ri Jesús xucꞌut-riꞌ chuvüch ri María Magdalena
9 Tok ri Jesús xcꞌastüj cumaj yan chupan ri xsaker ri kꞌij domingo, ri 

nabey kꞌij richin ri semana, xucꞌut-riꞌ nabey chuvüch ri María Magdalena, 
ri ixok ruchajin vukuꞌ (siete) itzel espíritu y xerelesaj-e ri Jesús. 10 Y ri María 
Magdalena jariꞌ xbe y xberubij cheque conojel ri rachibilaꞌ ri Jesús. Rijeꞌ juis 
nyebison y quitzꞌamon okꞌej. 11 Pero tok rijeꞌ xcacꞌaxaj que ri Jesús xa xcꞌastüj 
chic pe y ri María Magdalena xutzꞌet yan can ruvüch, xa man xquinimaj tüj.

Tok ri Jesús xucꞌut-riꞌ chiquivüch ri ye caꞌiꞌ achiꞌaꞌ
12 Quiriꞌ chukaꞌ ri Jesús xucꞌut-riꞌ chiquivüch ye caꞌiꞌ achiꞌaꞌ ri 

quitzꞌamon bey chin nyebe lojcꞌan chic. Rijeꞌ pa kꞌayis ye benük-vi. Pero 
roma ri Jesús jun vi chic xbün tok xucꞌut-riꞌ chiquivüch, man chanin tüj 
xquetamaj ruvüch. 13 Ri caꞌiꞌ achiꞌaꞌ riꞌ xbequibij chukaꞌ cheque ri chꞌaka 
chic ri xquitzekleben ri Jesús, pero chukaꞌ man xenimüx tüj.

Ri samaj ri xbij can ri Jesús que tiban
14 Cꞌateriꞌ ri Jesús xucꞌut-riꞌ chiquivüch ri once rachibilaꞌ, tok nyetajin nyevaꞌ. 

Rijaꞌ xbij cꞌa cheque: ¿Cꞌo roma rix xa man xinimaj tüj y xicovirsaj ri ivánima? xbij 
cheque. Quiriꞌ xbij cheque roma ri rachibilaꞌ xa man xequinimaj tüj ri xetzꞌeton 

richin ri Jesús que xa xcꞌastüj chic pe chiquicojol ri caminakiꞌ. 15 Y xbij chukaꞌ 
cheque: Quixbiyin chuvüch ri ruchꞌulef y titzijoj ri utzilüj tzij richin colonic 
cheque conojel ri vinük. 16 Ri vinük cꞌa ri nutaken ri utzilüj tzij richin colonic y 
nbün chukaꞌ bautizar-riꞌ, ncolotüj cꞌa. pero ri vinük ri xa man nuniman tüj, riꞌ nutij 
kꞌoxomül. 17 Ri nyetaken cꞌa vichin, qꞌuiy cꞌa nyequibanalaꞌ richin nkꞌalajin que 
yincꞌo-vi quiqꞌuin. Pa nubiꞌ yin nyequelesalaꞌ itzel tak espíritu y nyechꞌo pa chꞌaka 
chic chꞌabül ri man ye quetamalon tüj. 18 Rijeꞌ chukaꞌ stapeꞌ (aunque) nyequitzꞌom 
itzel tak cumütz y akꞌon chin camic, man nijun nquibün. Nquiyalaꞌ chukaꞌ quikꞌaꞌ 
pa quiviꞌ yavaꞌiꞌ y nyecꞌachoj. Qꞌuiy ri nyequibanalaꞌ rijeꞌ, xbij ri Jesús.

Tok ri Jesús xtzolij chilaꞌ chicaj riqꞌuin ri Dios
19 Tok ri Ajaf Jesús chꞌovinük chic can cheque ri rachibilaꞌ, xbe y chilaꞌ 

chicaj xcꞌul roma ri Dios, y xtzꞌuye-apu pa rajquikꞌaꞌ (ru-derecha). 20 Y tok 
ri rachibilaꞌ xeꞌel cꞌa chi nüj chi nakaj, xquitzijoj ri rutzij ri Dios. Y ri Ajaf 
cꞌo-vi quiqꞌuin richin nyerutoꞌ y chukaꞌ xbün cheque que qꞌuiy milagros ri 
xetiquer xquibanalaꞌ richin tikꞌalajin que ja ri ketzij riꞌ. Quiriꞌ cꞌa. 

Jun tzij chin ri Teófilo

1  1 Ye qꞌuiy yan cꞌa vinük ri quitijon chic quikꞌij richin nquitzꞌibaj 
pa rucholajen ri xa cꞌa ja ri tiempo reꞌ xebanatüj. 2 Y ri rutzꞌibaxic 

ri xquibün chin cachiꞌel vi ri xtzijos cheke coma ri xetzꞌeton cꞌa pa 
rutzꞌuquic pe. Y ri xetzꞌeton ri xbanatüj xeꞌoc chukaꞌ tzijoy rutzij ri 
Dios. 3 Y yin chukaꞌ ninjoꞌ nintzꞌibaj ri xbanatüj. Xintij cꞌa nukꞌij richin 
xinvetamaj pariꞌ ri rutzꞌuquic. Y jariꞌ ri ninjoꞌ nintzijoj chave. Ninjoꞌ que 
pa rucholajen nintzijoj chave rat nimalüj Teófilo, 4 richin quiriꞌ ja vi ri 
rubanic ri navetamaj pariꞌ ri ketzij ri rat tijon-vi-pe.

Jun ángel nbij que nalüx jun acꞌual ri nubiniꞌaj Juan
5 Chiriꞌ pa ruchꞌulef Judea xcꞌujeꞌ cꞌa jun sacerdote quichin ri israelitas 

ri rubiniꞌan Zacarías, y rijaꞌ xcꞌujeꞌ cꞌa quiqꞌuin jukꞌat sacerdotes quichin 
ri israelitas ri quibiniꞌan que ye richin ri Abías, ri jun sacerdote quichin ri 
israelitas más ojer can. Pa ru-tiempo ri Zacarías ja ri achi Herodes ri rey 
chiriꞌ pa Judea. Ri rixjayil ri Zacarías rubiniꞌan Elisabet. Ri Elisabet riꞌ jun 
ruxquin-rumam can ri nimalüj sacerdote quichin ri israelitas ri rubiniꞌan 
Aarón. 6 Ri jucꞌulaj vinük riꞌ ye choj chuvüch ri Ajaf Dios, y nquitakej cꞌa ri 
rutzij. Nquibün-vi ri nbij. Y man jun vinük ntiquer nbin cꞌa achique ta tzij 
chiquij, roma ye choj vi. 7 Ri jucꞌulaj vinük riꞌ man jun cꞌa calcꞌual, roma ri 
Elisabet man nalan tüj. Y chi caꞌiꞌ cꞌo chic baꞌ qꞌuiy qui junaꞌ chukaꞌ.

8 Ri kꞌij cꞌa tok ja ri Zacarías y ri ye rachibil ri yecꞌo que nyebanun ri jalajoj 
ruvüch samaj chiriꞌ pa racho ri Dios, quereꞌ cꞌa xbanatüj. 9 Chiquijujunal ri 
sacerdotes riꞌ jalajoj cꞌa ruvüch samaj ri ncꞌatzinej que nquibün. Romariꞌ 
quiyoꞌon pa atzꞌanin achique ri nka-ka pariꞌ que ntoc-apu pa racho ri Dios 
richin que nuporoj ri pon. Y ri kꞌij riꞌ pariꞌ ri Zacarías xka-ka-vi richin que 
ja rijaꞌ ri ncꞌatzinej que nsujun ri pon. 10 Y tok ntajin cꞌa chuporoxic ri pon, 
conojel cꞌa ri vinük ri nquimol-apu-quiꞌ chuvüch-jay, nquibün orar. 11 Ja 

Ri rucꞌaslen ri Jesucristo ri 
tzꞌiban can roma San Lucas

tok cꞌo ri Zacarías chiriꞌ richin nuporoj ri pon, jariꞌ tok xucꞌut-riꞌ jun ángel 
chuvüch, jun ángel richin ri Ajaf Dios. Y ri ángel riꞌ xpaꞌeꞌ chunakaj ri altar 
apeꞌ nporox-vi ri pon. Pa rajquikꞌaꞌ (ru-derecha) ri altar xpaꞌe-vi. 12 Tok 
ri Zacarías xutzꞌet ri ángel riꞌ, xsatz rucꞌuꞌx y xpuꞌu xbiriꞌ chin. 13 Pero ri 
ángel xbij chin ri Zacarías: Man taxbij-aviꞌ. Ri Dios xracꞌaxaj ri a-oración. 
Ri Elisabet ri avixjayil ncꞌujeꞌ cꞌa jun ral, y ri acꞌual reꞌ, Juan ri rubiꞌ ri 
nayaꞌ. 14 Ri acꞌual reꞌ nucꞌün-pe juis quicot chave rat, y nucꞌün-pe chukaꞌ 
quicot cheque juis ye qꞌuiy vinük. 15 Roma ri avalcꞌual reꞌ ntoc nimalüj 
samajel chuvüch ri Dios. Man nukum tüj vino, nixta chꞌaka chic quivüch 
yaꞌ ri nyekꞌabarsan, roma pa ralaxic pe ri nojnük ránima riqꞌuin ri Lokꞌolüj 
Espíritu. 16 Y nbün cꞌa cheque ye qꞌuiy avinak israelitas richin nquitakej ri 
Ajaf Dios y njalatüj ri quicꞌaslen. 17 Ja ri Juan ri avalcꞌual ri nchojmirsan 
apeꞌ nka-pe-vi ri Ajaf Cristo, ri Jun chaꞌon-pe y takon-pe roma ri Dios. Rijaꞌ 
ncꞌujeꞌ cꞌa ri Lokꞌolüj Espíritu y ri ruchukꞌaꞌ riqꞌuin, cachiꞌel ruchukꞌaꞌ xcꞌujeꞌ 
riqꞌuin ri Elías, ri jun ri xkꞌalajrisan ri rutzij ri Dios ojer can. Chukaꞌ ri Juan 
nbün cꞌa cheque ri teꞌej-tataꞌaj richin nyequijoꞌ ri calcꞌual, y nbün chukaꞌ 
cheque ri vinük ri man nyetaken tüj tzij, que nquicꞌuaj jun choj cꞌaslen 
cachiꞌel ri quicꞌuan ri vinük choj quicꞌaslen. Quiriꞌ ruchojmirsasic nbün-apu 
cheque ri vinük, richin quiriꞌ ri vinük reꞌ xaxe chic coyoben ri Ajaf Cristo, 
xbij ri ángel chin ri Zacarías.

18 Y ri Zacarías xucꞌutuj chin ri ángel: ¿Achique cꞌa modo tok ninvetamaj 
yin que ketzij ri nabij? Roma yin y ri vixjayil xa roj rajatük chic, y man 
nyecꞌujeꞌ ta chic kalcꞌual, xbij.

19 Y jariꞌ tok ri ángel xbij chin: Ja yin ri nubiniꞌan Gabriel, y ri Dios 
nquirutük richin ninbün ri nrajoꞌ. Roma cꞌa riꞌ xinrutük-pe vocomi richin 
ninbij can chave ri nucꞌün-pe quicot, que ncꞌujeꞌ ri avalcꞌual. 20 Y roma cꞌa 
ri man xanimaj tüj ri xinbij chave, ncatoc can mem, man ncachꞌo tüj cꞌa, 
entonces tok nalüx na ri avalcꞌual, cꞌateriꞌ ncachꞌo jun bey chic. Ronojel 
cꞌa reꞌ nbanatüj na vi, pero tok napon ri kꞌij, xbij.

21 Tok ri Zacarías ntzijon cꞌa ri ángel riqꞌuin, ri vinük ri ye oyobeyon 
richin chuvüch-e ri jay, nquibilaꞌ cꞌa: ¿Achique roma tok xa man jun bey 
ntel-pe chupan ri lokꞌolüj racho ri Dios? 22 Y tok ri Zacarías xbeꞌel-pe, man 
ntiquer tüj nchꞌo cheque, roma xoc mem. Roma cꞌa riꞌ, ri ye oyobeyon 
richin, nquinabej que cꞌo ri xkꞌalajrisüs-pe chuvüch chiriꞌ chupan ri 
lokꞌolüj jay. Ri Zacarías xaxe riqꞌuin rukꞌaꞌ nchꞌo-vi cheque, roma xa xoc 
mem.

23 Y tok rijaꞌ ye rutzꞌakatisan chic can ri kꞌij richin samaj chiriꞌ pa racho 
ri Dios, xbe chiracho. 24 Xa cꞌate baꞌ ri xcꞌulachitüj chiriꞌ pa racho ri Dios, 
tok ri Elisabet ri rixjayil ri Zacarías, xunabej que yavaꞌ chic, y romariꞌ 
man xel tüj pa bey voꞌoꞌ icꞌ. Ri Elisabet nbij cꞌa: 25 Vocomi ri Vajaf Dios 
nuyaꞌ cꞌa ri acꞌual reꞌ chuve, richin que yin man quiqꞌuix chic chiquivüch 
ri vinük ri nquikasaj nukꞌij roma man jun val.

Jun ángel nuyaꞌ cꞌa rutzijol chin ri María que nralaj 
jun acꞌual y Jesús rubiꞌ ri ncꞌatzinej que nuyaꞌ

26 Ja tok ri Elisabet rutzꞌamon chic vakiꞌ (seis) icꞌ yavaꞌ pe, jariꞌ tok ri 
Dios xutük ri ángel Gabriel pa jun tinamit rubiniꞌan Nazaret, jun tinamit ri 
cꞌo pa ruchꞌulef Galilea. 27 Ri ángel Gabriel xtak riqꞌuin jun xtün rubiniꞌan 
María. Ri xtün cꞌa riꞌ, cꞌutun chic richin cꞌulubic roma jun alaꞌ rubiniꞌan 
José. Y ri José riꞌ ruxquin-rumam can ri rey David. 28 Ri ángel xapon na 
vi riqꞌuin ri xtün, y xbij chin: ¡Tiquicot cꞌa ri avánima, roma jabel xakaꞌ 
chuvüch ri Dios! Ri Ajaf Cristo, ri Jun chaꞌon-pe y takon-pe roma ri Dios, 
cꞌo aviqꞌuin. Y cheque conojel ri ixokiꞌ ja rat ri más nim ri bendición xacꞌul.

29 Y tok ri María xutzꞌet ri ángel y xracꞌaxaj ri xbij chin, cachiꞌel xsatz 
rucꞌuꞌx y xunuc cꞌa ka pa ránima que achique roma tok quereꞌ saludo nuyaꞌ 
chin. 30 Jariꞌ tok ri ángel chanin xbij chin ri María: Man taxbij-aviꞌ. Rat 
avilon ru-favor ri Dios. 31 Vocomi cꞌa, ninbij can chave que npuꞌu alanic 
chavij, y tok nalüx cꞌa ri acꞌual reꞌ, vit alaꞌ y Jesús ri rubiꞌ ri nayaꞌ. 32 Rijaꞌ 
juis cꞌa rukꞌij ncꞌujeꞌ, y rubiniꞌan chukaꞌ Rucꞌajol ri nimalüj Dios. Ri Jesús 
jun ruxquin-rumam can ri rey David, y ri Ajaf Dios ja rijaꞌ ri nutzꞌuyubaꞌ 
can pa rutzꞌuyubal ri rey David ri xcꞌujeꞌ ojer can, 33 richin quiriꞌ ri Jesús 
nbün mandar pan iviꞌ rix ruxquin-rumam can ri Jacob. Y ri ru-gobierno 
chi jumul, man jun bey chic ntaneꞌ, xbij ri ángel chin ri María.

34 Y tok ri María racꞌaxan chic ka ronojel reꞌ, xucꞌutuj chin ri ángel: 
¿Achique cꞌa rubeyal tok ncꞌujeꞌ val? Roma yin xa man jani yincꞌo ta 
riqꞌuin ri ntoc vachijil.

35 Y ri ángel xbij chin ri María: Ja ri Lokꞌolüj Espíritu riqꞌuin ri ruchukꞌaꞌ 
ri nimalüj Dios, jariꞌ ri nka-pe pan aviꞌ. Roma cꞌa riꞌ, ri lokꞌolüj acꞌual ri 
nalüx aviqꞌuin, rubiniꞌan na vi Rucꞌajol ri Dios. 36 Y tavetamaj cꞌa chukaꞌ 
can, que ri Elisabet ri avoxpochel nyeralaj jun acꞌual, stapeꞌ (aunque) man 
alanel tüj y chukaꞌ riꞌj chic. Y jareꞌ ri vakiꞌ (sexto) icꞌ. 37 Roma ri Dios man 
nijun ri cꞌayuf ta nbün chuvüch.

38 Jariꞌ tok ri María xbij: Jareꞌ yincꞌo pa rukꞌaꞌ ri Ajaf Dios. Tibanatüj cꞌa 
cachiꞌel ri xabij chuve, xbij ri María chin ri ángel.

Y ri ángel xel-e chiriꞌ riqꞌuin ri María, y xbe.

Ri María xbe chutzꞌetic ri Elisabet
39 Ja kꞌij cꞌa riꞌ tok ri María chanin xbe pa jun tinamit ri cꞌo pariꞌ jun juyuꞌ richin 

ruchꞌulef Judea. 40 Y tok xapon chiriꞌ pa tinamit, rijaꞌ xbe pa cacho ri Zacarías 
y ri Elisabet. Rijaꞌ xuyaꞌ saludo cꞌa chin ri Elisabet. 41 Tok ri Elisabet xracꞌaxaj 
ri saludo ri xuyaꞌ ri María, xropin juis ri acꞌual ri royoben, xunaꞌ rijaꞌ. Y tok ri 
Elisabet nojnük chic ránima riqꞌuin ri Lokꞌolüj Espíritu, 42 riqꞌuin cꞌa ruchukꞌaꞌ 
xchꞌo, y xbij: Chikacojol roj ixokiꞌ, ja rat ri más nim ri bendición acꞌulun, y quiriꞌ 
chukaꞌ ri bendición cꞌo pariꞌ ri acꞌual ri nalüx aviqꞌuin. 43 Man nkꞌax ta cꞌa chuve, 

¿roma yin achique cꞌa yin, richin nquinabetzꞌetaꞌ can rat ri ruteꞌ ri Vajaf Dios? 44 Y 
xe xinvacꞌaxaj ri achꞌabül tok xinayaꞌ saludo, ri acꞌual ri voyoben, xropin roma 
quicot, xinnaꞌ yin. 45 Jabel quicot chave rat cꞌa que xatakej ri xbij ri Ajaf Dios 
chave, roma ri acꞌual ri xbij chave que nalüx aviqꞌuin, nalüx na vi.

46 Y jariꞌ tok ri María xbij:
Yin riqꞌuin ronojel vánima ninyaꞌ rukꞌij ri Ajaf Dios.

 47 Ri vánima nquicot roma ri Dios ri Nucolonel.
 48 Roma ri Dios xinruchaꞌ, yin ri xa yin achique na oc chi samajel.

Y chi jumul ri nbe-apu, ri vinük nquibij que jabel quicot chuve.
 49 Roma qꞌuiy nimakꞌ tak utz ri rubanun-pe chuve rijaꞌ, ri ntiquer-vi 

nbün ronojel.
Y ri rubiꞌ rijaꞌ lokꞌolüj vi.

 50 Y chukaꞌ nujoyovaj cꞌa quivüch conojel ri vinük, ri chi familia can chi 
familia can nyecꞌo-e chuvüch ri ruchꞌulef y nquiyaꞌ rukꞌij rijaꞌ.

 51 Y riqꞌuin cꞌa ri ruchukꞌaꞌ, qꞌuiy cꞌa rubanalun.
Rijaꞌ rukasan quikꞌij ri nyenucun pa tak cánima que juis quikꞌij.

 52 Ye rukasan nimakꞌ tak autoridades,
y ye runimirsan ri xa jubaꞌ oc quikꞌij.

 53 Ri nyevayjan, ruyoꞌon cꞌa ronojel ri ncꞌatzin cheque,
jacꞌa ri beyomaꞌ xe tal quiriꞌ xetak-e. Man jun xuya-e cheque.

 54 Rijaꞌ roj rutoꞌon cꞌa roj israelitas ri roj ruchaꞌon-vi richin que nkabün 
ri rusamaj.

Man roj rumestan tüj vi can y rujoyovan kavüch.
 55 Rujoyovan-vi kavüch, cachiꞌel ri rusujun can cheque ri kaxquin-kamamaꞌ ojer,

ri rusujun can chin ri Abraham y cheke roj ri ruxquin-rumam can rijaꞌ.
Ri Dios man jun bey cꞌa numestaj ri rusujun can.
Quiriꞌ cꞌa ri xbij ri María.

56 Y ri María xcꞌujeꞌ laꞌük can jun oxiꞌ icꞌ riqꞌuin ri Elisabet, y cꞌateriꞌ 
xtzolij chiracho.

Tok xalüx ri Juan Bautista
57 Tok xapon ri kꞌij richin nalüx ri vit acꞌual chukꞌaꞌ ri Elisabet, xralaj jun acꞌual 

vit alaꞌ. 58 Y ri vinük cꞌa ri ye ru-vecinos ri Elisabet y ri ye roxpochel xcacꞌaxaj cꞌa 
que jun utzilüj nimalüj rusipanic ri Ajaf Dios, roma xralaj jun acꞌual. Y ri vinük cꞌa 
riꞌ xeꞌapon riqꞌuin, chutzꞌetic, y juis cꞌa chukaꞌ xequicot riqꞌuin. 59 Y rijeꞌ xeꞌapon 
chic cꞌa riqꞌuin ri Elisabet, tok xapon ri ocho rukꞌij ri acꞌual, tok ja chukaꞌ riꞌ nban 
ri circuncisión chin ri acꞌual, ri jun retal ri xquibün ri israelitas pa ruchꞌacꞌul jun 
acꞌual alaꞌ que ja richin ri tinamit ri Dios cachiꞌel nbij chupan ri ru-ley ri xuyaꞌ ri 
Dios richin ri Moisés. Y ja chukaꞌ kꞌij riꞌ tok nquicanoj can rubiꞌ ri acꞌual. Y ri yecꞌo 
quiqꞌuin ri rute-rutataꞌ ri acꞌual xcajoꞌ cꞌa xquiyaꞌ ri rubiꞌ ri rutataꞌ chin ri acꞌual, y 
quiriꞌ ri acꞌual rubiniꞌan ta Zacarías. 60 Jacꞌa ri ruteꞌ ri acꞌual chanin xbij: Ri acꞌual 
man nucꞌuaj tüj ri rubiꞌ ri rutataꞌ, roma ri acꞌual reꞌ nubiniꞌaj Juan.

61 Y ri yecꞌo quiqꞌuin ri Elisabet xquibij chin: ¿Achique roma tok najoꞌ que ri 
acꞌual nubiniꞌaj Juan? Roma man jun cheque ri ye avoxpochel rubiniꞌan ta quiriꞌ.

62 Jariꞌ tok pa mem xechꞌo-apu chin ri Zacarías, ri rutataꞌ ri acꞌual, richin 
nquicꞌutuj chin achique biꞌaj nrajoꞌ nuyaꞌ chin ri acꞌual. 63 Ri rutataꞌ ri acꞌual 
xucꞌutuj jun tzꞌalün ri nyequicusaj richin nyetzꞌiban. Chuvüch cꞌa ri tzꞌalün riꞌ 
xutzꞌibaj: Ri acꞌual nubiniꞌaj Juan. Y conojel cꞌa ri quimolon-apu-quiꞌ quiqꞌuin 
ri rute-rutataꞌ ri acꞌual, xsatz quicꞌuꞌx, roma ja ri biꞌaj ri xbij ri teꞌej, ja chukaꞌ 
riꞌ xutzꞌibaj ri Zacarías chuvüch ri tzꞌalün. 64 Jariꞌ tok ri Zacarías xchꞌo jun 
bey chic. Y rijaꞌ xe xchꞌo, jariꞌ xuyaꞌ rukꞌij ri Dios. 65 Y ri ye qui-vecinos xsatz 
cꞌa quicꞌuꞌx cheque, roma ri xbanatüj chiriꞌ. Y ri xbanatüj, ntzijos cꞌa ri lugar 
riꞌ, chiriꞌ pa tak kꞌayis ri ye richin ri ruchꞌulef Judea. 66 Y conojel cꞌa vinük ri 
nyeꞌacꞌaxan ri xbanatüj quiqꞌuin ri Zacarías y ri Elisabet, nquiyüc cꞌa ka pa 
tak cánima ri ntzijos cheque, y nquibij: ¿Achique cꞌa rusamaj rucꞌamon-pe ri 
acꞌual reꞌ? nquibij. Roma nkꞌalajin que cꞌo-vi ri Ajaf Dios riqꞌuin.

Ri Zacarías nuyaꞌ rukꞌij ri Dios
67 Roma cꞌa riꞌ ri Zacarías, ri rutataꞌ ri acꞌual, tok nojnük ránima riqꞌuin 

ri Lokꞌolüj Espíritu, rijaꞌ xukꞌalajrisaj cꞌa y xbij:
 68 Juis ninimirsüs ta rubiꞌ ri Ajaf Dios kichin roj ri aj-Israel,

roma nkurucꞌuxlaꞌaj-pe roj ri rutinamit, y nkurucol.
 69 Ri Dios nuyaꞌ jun kanimalüj Colonel.

Y ri Kacolonel reꞌ, ruxquin-rumam can ri David ri jun ka-rey y 
rusamajel ri Dios ri xcꞌujeꞌ ojer can.

 70 Ri Dios xbin cheque ri lokꞌolüj tak achiꞌaꞌ ri xekꞌalajrisan ri rutzij rijaꞌ 
ojer can, que xquibij que nuyaꞌ jun Kacolonel. Rusujun-vi-pe jun 
Kacolonel ojer riꞌ.

 71 Rubin-vi-pe que nkurucol chiquivüch ri nyeꞌetzelan kichin, y nkurucol 
pa quikꞌaꞌ ri man nyejoꞌon tüj kichin,

 72 y richin nujoyovaj chukaꞌ quivüch ri kaxquin-kamamaꞌ xecꞌujeꞌ ojer can,
nbün-vi ri xbij, tok xbün ri lokꞌolüj trato.

 73 Xbün-vi jurar chin ri kaxquin-kamamaꞌ can Abraham
 74 que nkurucol na vi pa quikꞌaꞌ ri nyeꞌetzelan kichin,

richin quiriꞌ man jun xbiriꞌ pa tak kánima nkasamajij rijaꞌ,
 75 y riqꞌuin jun chojmilüj y chꞌajchꞌojilüj cꞌaslen chuvüch rijaꞌ, 

nkasamajij-e jampeꞌ tiempo nkucꞌase-e chuvüch ri ruchꞌulef.
 76 Y rat vit nucꞌajol, xbij ri Zacarías, rat kꞌalajrisüy ri rutzij ri nimalüj 

Dios nbix chave,
roma ja rat ri ncabin cheque ri vinük que tiquichojmirsalaꞌ ri rubey ri 

quicꞌaslen, roma nakaj chic cꞌo-vi ri rupetenük ri Ajaf Cristo, ri Jun 
chaꞌon-pe y takon-pe roma ri Dios,

 77 y ja rat ri ncabin que ri Dios nucuy quimac ri ye rutinamit, richin 
nyecolotüj.

 78 Y riꞌ, xaxe roma ri ka-Dios juis nujoyovaj kavüch, riqꞌuin ronojel 
ránima nkurujoꞌ.

Romariꞌ nutük-pe ri Jun ri nsakrisan-pe kichin, ri cachiꞌel kꞌij tok nka-
pe chilaꞌ chicaj.

 79 Ri Jun cꞌa ri nsakrisan-pe, nyeruyaꞌ pa sük ri yecꞌo pa kꞌekuꞌn y ri 
yecꞌo pa rumujal ri camic,

y nkuruyukej cꞌa chupan ri bey richin uxlanen.
80 Y quiriꞌ cꞌa, ri acꞌual ri xalüx quiqꞌuin ri Zacarías y ri Elisabet, 

rutzꞌamon cꞌa ruqꞌuiyilen y chukaꞌ quiriꞌ pa rucꞌaslen. Y ja pa tzꞌiran 
ruchꞌulef xcꞌuje-vi, cꞌa tok xapon ri kꞌij richin xutzijoj ri rutzij ri Dios 
chiquivüch ri aj-Israel ri ruvinak.

Tok xalüx ri Jesús

2  1 Y chupan cꞌa ri kꞌij riꞌ, pa ru-tiempo ri César Augusto ri jun nimalüj 
rey, jariꞌ tok xtak rubixic cheque conojel vinük que nyeban jun 

tzꞌibaxic biꞌaj. 2 Man jun bey banatajnük ta quiriꞌ. Pero tok xban ri nabey 
tzꞌibaxic biꞌaj riꞌ, jariꞌ tok cꞌa gobernador ri achi rubiniꞌan Cirenio, chiriꞌ pa 
ruchꞌulef Siria. 3 Y ri vinük pa ruchꞌulef Israel ncꞌatzinej cꞌa que nyequitzꞌibaj 
quibiꞌ pa tak quitinamit ri quixquin-quimamaꞌ can. 4 Y chiriꞌ pa ruchꞌulef 
Galilea cꞌo jun tinamit rubiniꞌan Nazaret. Y chiriꞌ pa Nazaret cꞌo cꞌa jun achi 
rubiniꞌan José. Y ri José cꞌa riꞌ, ncꞌatzinej cꞌa que nbe chutzꞌibaxic ri rubiꞌ cꞌa 
pa Belén, ri jun tinamit cꞌa pa Judea ncanaj-vi can, roma ye aj chiriꞌ ri ye 
ruxquin-rumamaꞌ can. Chiriꞌ cꞌa pa tinamit Belén xalüx-vi ri rey David, y ri 
José ruxquin-rumam can cꞌa ri rey David. 5 Y ri José rachibilan ri María ri 
rixjayil chic, roma pa nabey xaxe cꞌa rucꞌutun richin que ncꞌuleꞌ riqꞌuin. Chi 
ye caꞌiꞌ rijeꞌ xebe cꞌa pa Belén chutzꞌibaxic quibiꞌ. Y ri María xa nakaj chic cꞌa 
ri alanic chirij. 6 Y chiriꞌ cꞌa pa tinamit Belén yecꞌo-vi tok ri María xtzꞌaküt 
ri rukꞌij. 7 Rijaꞌ xcꞌujeꞌ cꞌa ral vit alaꞌ. Ri María jabel xubolkotij ri acꞌual pa 
cꞌul, y xulibaꞌ pa jun quivaybül avüj. Pa jun rucꞌojbül quivay avüj xalüx-vi ri 
nabey vit ral ri María, roma nojnük chic ri posada.

Tok xquicꞌut-quiꞌ ri ángeles chiquivüch ri yukꞌuy quichin ovejas
8 Y yecꞌo cꞌa yukꞌuy nyequivaraj qui-ovejas pa kꞌayis nakaj ncanaj-vi can 

chin ri tinamit Belén. 9 Jariꞌ tok xucꞌut-riꞌ jun ángel chiquivüch ri yukꞌuy 
quichin ovejas riꞌ, jun ángel ri petenük chilaꞌ chicaj riqꞌuin ri Ajaf Dios. Y 
rijeꞌ juis nquixbij-quiꞌ roma ri ángel, y roma chukaꞌ ri rusakil ri Ajaf Dios ri 
xsakrisan quichin. 10 Pero ri ángel xbij cheque: Man tixbij-iviꞌ. Tivacꞌaxaj na 
peꞌ ri ninjoꞌ ninbij chive, richin juis quicot. Y man xe tüj chukaꞌ ivichin rix 
ri quicot reꞌ, xa quichin conojel vinük chukaꞌ. 11 Tivacꞌaxaj cꞌa ri ninbij chive: 
Chiriꞌ pa Belén, ri rutinamit can ri rey David, vocomi xalüx ri Colonel, 
ri Cristo ri Ajaf. 12 Ri retal richin vi ja vit acꞌual riꞌ ri xivil, nitzꞌet cꞌa que 
bolkotin jabel pa cꞌul y cotzꞌoban pa jun quivaybül avüj, xbij ri ángel.

13 Jariꞌ chukaꞌ xekꞌalajin-pe chꞌaka chic ángeles ri ye petenük chilaꞌ 
chicaj. Ye juis. Y rijeꞌ nquiyaꞌ cꞌa rukꞌij ri Dios, y nquibij:
 14 ¡Vocomi, chilaꞌ chicaj juis rukꞌij nucꞌul ri Dios!

¡Y chereꞌ chuvüch ri ruchꞌulef xka-pe yan ri uxlanen. Xka-pe yan 
chiquicojol ri vinük, roma ri utzilüj rusipanic ri Dios!

15 Xe xquibij can quiriꞌ ri ángeles, jariꞌ xebe chilaꞌ chicaj. Y xe cꞌa xebe 
ri ángeles riꞌ, ri yukꞌuy quichin ovejas jariꞌ xquibila-ka chiquivüch: Joꞌ 
junanin pa tinamit Belén. Joꞌ chin nkatzꞌet ri acꞌual ri xalüx chilaꞌ. Roma 
ri Ajaf Dios xutük-pe ri rutzijol cheke.

16 Y richin cꞌa que nyequitzꞌetaꞌ, ri yukꞌuy riꞌ junanin cꞌa xebe pa tinamit. 
Cꞌo na vi ri María, ri José, y ri acꞌual cotzꞌoban cꞌa pa jun quivaybül 
avüj. 17 Ri yukꞌuy quichin ovejas riꞌ, xe xquitzꞌet ri acꞌual, xquitzꞌom 
cꞌa rutzijosic ri xbix cheque roma ri ángel pariꞌ ri jun vit acꞌual reꞌ. 18 Y 
conojel cꞌa ri vinük ri nyeꞌacꞌaxan quichin, xsatz quicꞌuꞌx tok xcacꞌaxaj ri 
utzilüj tak tzij ri nquitzijoj ri yukꞌuy. 19 Y ri María xeruyüc cꞌa pa ránima 
ronojel ri tzij riꞌ, y nunuc chukaꞌ pariꞌ ri tzij riꞌ. 20 Ri yukꞌuy xetzolij cꞌa. 
Pero rijeꞌ nquiyalaꞌ cꞌa rukꞌij ri Dios y nquinimirsalaꞌ ri rubiꞌ. Rijeꞌ quiriꞌ 
cꞌa nquibün roma ronojel ri quitzꞌeton y cacꞌaxan chic. Xbanatüj-vi cꞌa 
cachiꞌel ri rubin can ri ángel.

Ri vit acꞌual Jesús xucꞌuꞌüx pa racho ri Dios
21 Cꞌa man jani rutzijol que ncꞌujeꞌ ta cꞌa ral ri María chiriꞌ, tok jun ángel 

xbij que ri acꞌual ri nralaj nubiniꞌaj Jesús. Y quereꞌ cꞌa xubiniꞌaj can ri acꞌual 
tok cꞌa ocho kꞌij xalüx. Y ja kꞌij riꞌ chukaꞌ tok xban ri circuncisión chin, ri 
jun retal ri xquibün ri israelitas pa ruchꞌacꞌul jun acꞌual alaꞌ que ja richin ri 
tinamit ri Dios, cachiꞌel ri nbij ri rutzij ri Dios que ncꞌatzinej que nban.

22 Y tok xtzꞌaküt cꞌa ri kꞌij cachiꞌel nbij ri ley richin ri Moisés, que ri ixokiꞌ 
ri xeꞌalan ncꞌatzinej que nquichꞌajchꞌojrisaj-quiꞌ, ri María quiriꞌ vi xbün. Y 
tok xebe cꞌa chubanic ri chꞌajchꞌojrisanic riꞌ cꞌa chilaꞌ pa racho ri Dios pa 
Jerusalén, ri María y ri José xquicꞌuaj cꞌa chukaꞌ ri Jesús richin que jariꞌ 
nbequicꞌutuꞌ can ri acꞌual pa racho ri Dios. 23 Quiriꞌ xquibün roma ri ley 
richin ri Ajaf Dios nbij que ronojel nabey acꞌual alaꞌ pa tak familia, richin vi 
ri Dios. 24 Ri José y ri María xquibün-vi cꞌa ri nbij chupan ri ley richin ri Ajaf 
Dios, ri nchꞌo pariꞌ ri chꞌajchꞌojrisanic. Rijeꞌ xquiyaꞌ cꞌa chuvüch ri Dios caꞌiꞌ 
palomas, roma ri ley nbij-vi cꞌa: Caꞌiꞌ palomas ye nimakꞌ o caꞌiꞌ tak cocoj.

25 Y chiriꞌ pa tinamit Jerusalén ri tiempo riꞌ, cꞌo cꞌa jun achi rubiniꞌan 
Simeón. Ri jun achi cꞌa riꞌ, choj ri rucꞌaslen y yoꞌol rukꞌij ri Dios. Ri 
Simeón, cꞌo-vi cꞌa ri Lokꞌolüj Espíritu riqꞌuin y royoben chukaꞌ tok npuꞌu ri 
Cristo chucolic ka rijaꞌ y chiquicolic ri chꞌaka chic israelitas. 26 Y ri Lokꞌolüj 
Espíritu rukꞌalajrisan chic cꞌa chin ri Simeón que man ncom tüj yan nabey 
si nabey man rutzꞌeton tüj can ruvüch ri Cristo, ri nutük-pe ri Ajaf Dios. 
27 Y chupan cꞌa ri kꞌij tok ri teꞌej-tataꞌaj xquicꞌuaj ri acꞌual pa racho ri Dios 

richin nquibün cachiꞌel ri nbij ri ley, ja kꞌij riꞌ chukaꞌ tok xapon ri Simeón 
pa racho ri Dios, roma quiriꞌ xrajoꞌ ri Lokꞌolüj Espíritu. 28 Ri Simeón 
xuchꞌelej cꞌa ri acꞌual, y richin que xuyaꞌ rukꞌij ri Dios, xbij cꞌa:
 29 Ajaf Dios, vocomi cꞌa xa utz chic que nquinavelesaj-e, xa cꞌo chic e 

uxlanen pa vánima nquibe,
roma cachiꞌel ri abin chuve, quiriꞌ xbanatüj.

 30 Ri runakꞌ-nuvüch xquitzꞌet yan can cꞌa ri Colonel ri petenük aviqꞌuin rat,
 31 ri xaya-pe rat quichin conojel ri vinük.
 32 Ja rijaꞌ chukaꞌ ri Sük quichin ri vinük man ye israelitas tüj, roma ja 

rijaꞌ ri nkꞌalajrisan ri abey rat chiquivüch.
Y roj ri atinamit Israel, roma chikacojol xalüx-vi ri Colonel, qꞌuiy utz 

nkil y ncꞌujeꞌ kakꞌij, xbij ri Simeón.
33 Y ri José y ri María ri teꞌej xsatz quicꞌuꞌx tok xcacꞌaxaj ri xubilaꞌ ri 

Simeón pariꞌ ri acꞌual. 34 Y jariꞌ tok ri Simeón xbün jun oración coma ri 
José y ri María, richin ja ta ri Dios ri nuyaꞌ ru-bendición pa quiviꞌ. Tok 
rubanun chic ka orar ri Simeón, xbij cꞌa chin ri María, ri ruteꞌ ri acꞌual: 
Tavacꞌaxaj na peꞌ, ri acꞌual reꞌ nim ri samaj yoꞌon-pe chin roma ri Dios. 
Y roma rijaꞌ, ye qꞌuiy cheque ri kavinak israelitas nyecolotüj. Y ye qꞌuiy 
chukaꞌ ri nyetzak, roma juis nquetzelaj. 35 Roma cꞌa rijaꞌ tok nyekꞌalajin-pe 
ri itzel cꞌo pa tak cánima ri vinük.

Y ri Simeón xbij chukaꞌ chin ri María: Roma ri itzel ri nban chin ri 
Jesús, npuꞌu kꞌoxon aviqꞌuin rat. Nanaꞌ cꞌa que cachiꞌel jun chꞌichꞌ ri nusoc 
ri avánima, xbij ri Simeón.

36 Chiriꞌ cꞌa pa racho ri Dios cꞌo cꞌa jun ixok rubiniꞌan Ana. Rijaꞌ jun ri 
nkꞌalajrisan cꞌa richin ri nbix chin roma ri Dios. Rijaꞌ rumiꞌal can jun achi 
rubiniꞌan Fanuel, y ruxquin-rumam can ri Aser, ri jun achi xcꞌujeꞌ ojer can. Ri 
Ana riꞌ ya riꞌj chic oc. Rijaꞌ cꞌa man qꞌuiy tüj cꞌo rujunaꞌ tok xcꞌuleꞌ. Y xaxe siete 
junaꞌ xquicꞌuaj-quiꞌ riqꞌuin ri rachijil, roma xa chanin xcom-e ri achi chuvüch. 
37 Man riqꞌuin tüj riꞌ man xcꞌuleꞌ tüj jun bey chic. Cꞌo chic cꞌa ochenta y cuatro 
rujunaꞌ, y ncꞌujeꞌ cꞌa pa racho ri Dios kꞌij-kꞌij. Qꞌuiy mul cꞌa nbün que man nvaꞌ 
tüj, richin nbün orar. Nuyaꞌ cꞌa rukꞌij ri Dios chi pakꞌij chi chakꞌaꞌ. 38 Tok ri Ana 
xutzꞌet ri vit acꞌual Jesús, rijaꞌ xbe-apu riqꞌuin. Y juis cꞌa xmatioxin chin ri Dios 
roma ri acꞌual riꞌ, roma xunabej que jariꞌ ri Colonel. Y xutzꞌom cꞌa rutzijosic 
cheque ri vinük ri ye oyobeyon richin ri Colonel reꞌ, chiriꞌ pa tinamit Jerusalén.

Tok ri José y ri María xetzolij pa tinamit Nazaret
39 Ri José y ri María xquibün cꞌa ronojel ri nuchilabej ri Ajaf Dios 

chupan ri ru-ley, ri ncꞌatzinej que nquibün tok cꞌate baꞌ xalüx jun acꞌual. 
Cꞌateriꞌ xetzolij chi cacho chiriꞌ pa tinamit Nazaret. Ri tinamit riꞌ cꞌa pa 
ruchꞌulef Galilea ncanaj-vi can. 40 Y ri acꞌual xutzꞌom cꞌa ruqꞌuiyilen, y xa 
ntajin ncꞌuje-e más ruchukꞌaꞌ. Rijaꞌ ntajin nqꞌuiyür más runaꞌoj, y cꞌo ri 
utzilüj sipanic ri nspaj-pe ri Dios pariꞌ.

Tok chiriꞌ pa racho ri Dios ri acꞌual Jesús nchꞌo cꞌa quiqꞌuin ri 
etamanelaꞌ chin ri ley ri xuyaꞌ ri Dios richin ri Moisés

41 Ri María y ri José ri ye rute-rutataꞌ ri Jesús, ronojel cꞌa junaꞌ nyebe pa 
tinamit Jerusalén. Rijeꞌ nyebe chiriꞌ pa Jerusalén tok napon ri kꞌij richin 
ri quinimakꞌij ri israelitas ri rubiniꞌan pascua. 42 Y xapon chic cꞌa jun bey 
ri kꞌij richin ri quinimakꞌij riꞌ. Ri Jesús rutzꞌaksan chic cꞌa doce rujunaꞌ tok 
xebe cꞌa pa Jerusalén. Xebe cꞌa pa tinamit, cachiꞌel vi nquibün ri quivinak 
israelitas. 43 Tok cꞌunük chic can cꞌa ri quinimakꞌij ri israelitas ri rubiniꞌan 
pascua, ri María y ri José xetzolij chicacho. Pero rijeꞌ man quetaman tüj 
cꞌa que ri acꞌual Jesús xa xcanaj can chiriꞌ pa tinamit Jerusalén. 44 Ri José 
y María quiyoꞌon-ka cánima que ri acꞌual benük, y quiriꞌ xebiyin jun kꞌij. 
Pero tok xquinabej que man benük tüj, cꞌateriꞌ tok xquicꞌutulaꞌ na cheque ri 
coxpochel y cheque ri quetaman quivüch. 45 Y roma ri man xquil tüj, ri José 
y ri María xetzolij chic jun bey chucanoxic ri acꞌual cꞌa pa tinamit Jerusalén.

46 Cꞌa pa rox kꞌij tok quisatzon ri acꞌual, cꞌateriꞌ tok ri José y ri María 
xbequilaꞌ. Rijeꞌ xquil cꞌa ri acꞌual chiriꞌ pa racho ri Dios chiriꞌ pa Jerusalén. 
Ri acꞌual tzꞌuyul-apu quiqꞌuin ri achiꞌaꞌ ye etamanelaꞌ chin ri ley ri xuyaꞌ ri 
Dios richin ri Moisés, nracꞌaxaj ri nquibij y cꞌo chukaꞌ ri nyerucꞌutula-apu 
rijaꞌ cheque. 47 Y conojel cꞌa ri xcacꞌaxaj ri nbij ri acꞌual xsatz quicꞌuꞌx, roma 
ri ncꞌutux-pe chin coma ri etamanelaꞌ chin ri ley ri xuyaꞌ ri Dios richin 
ri Moisés, ri acꞌual jabel vi ntiquer nbij-apu cheque. Rijaꞌ nkꞌalajin-vi que 
ronojel jabel nkꞌax chin y cꞌo etamabül riqꞌuin. 48 Chiriꞌ cꞌa pa racho ri Dios 
cꞌo-vi ri Jesús tok ri María y ri José xbequilaꞌ. Rijeꞌ xesatz quicꞌuꞌx. Y jariꞌ tok 
ri ruteꞌ xbij chin ri ral: ¿Achique cꞌa roma tok quereꞌ xabün cheke? ¿Achique 
roma tok xacanaj can y man jun xabij cheke? Tatzꞌetaꞌ laꞌ. La atataꞌ y yin juis 
chic rat kacanon. Y nkꞌoxon chic kánima roma man jun bey ncatkilon.

49 Y jariꞌ tok rijaꞌ xbij cheque: ¿Achique cꞌa roma tok juis nquinicanoj? 
Chinuvüch yin, rix jabel vi ivetaman que ja ri nrajoꞌ ri Nataꞌ Dios jariꞌ ri 
ncꞌatzinej que ninbün.

50 Jacꞌa ri tzij ri xbij ri acꞌual cheque ri José y María man xkꞌax ta cheque.
51 Y cꞌateriꞌ ri acꞌual junan cꞌa xtzolij quiqꞌuin rijeꞌ chicacho, ri cꞌo-vi pa 

tinamit Nazaret. Ri acꞌual juis nutakej quitzij. Y ronojel cꞌa ri xbanatüj 
pa Jerusalén riqꞌuin ri acꞌual, ri María xeruyüc cꞌa pa ránima. 52 Y riqꞌuin 
ri benük ri tiempo, ri Jesús chukaꞌ ntajin ruqꞌuiyilen, y quiriꞌ chukaꞌ ri 
etamabül ri cꞌo riqꞌuin benük pa jotol. Juis cꞌa jabel chuvüch ri Dios, y 
juis cꞌa chukaꞌ jabel chiquivüch ri vinük.

Ri Juan nutzijoj ri rutzij ri Dios

3  1 Cꞌo yan chic cꞌa quince junaꞌ nbün mandar ri achi rubiniꞌan Tiberio 
César. Y pa rukꞌaꞌ cꞌa ri Tiberio César riꞌ xecꞌuje-vi ri cajiꞌ gobernadores 

riꞌ. Jun cheque ri cajiꞌ gobernadores riꞌ ja ri Poncio Pilato, y rijaꞌ nbün 

mandar pa ruchꞌulef Judea. Ri jun chic, ja ri Herodes y rijaꞌ nbün mandar 
pa ruchꞌulef Galilea. Ri rox, ja ri Felipe ri ruchakꞌ ri Herodes, y rijaꞌ nbün 
mandar pa ruchꞌulef Iturea y Traconite. Ri rucaj gobernador ja ri Lisanias, y 
rijaꞌ nbün mandar pa ruchꞌulef Abilinia. 2 Y ja chukaꞌ tiempo riꞌ tok ri Anás 
y ri Caifás ye nimalüj tak sacerdotes chiriꞌ pa racho ri Dios, chiriꞌ pan Israel. 
Ronojel cꞌa reꞌ nyeꞌoc retal richin tok xchꞌo ri Dios chin ri Juan ri rucꞌajol ri 
Zacarías. Ja chiriꞌ pa tzꞌiran ruchꞌulef xchꞌo-vi ri Dios chin ri Juan. 3 Y rijaꞌ 
xaxe cꞌa ri ruchiꞌ ri rakün-yaꞌ Jordán rucꞌuan-e, y xbe. Rijaꞌ nbij cꞌa cheque ri 
vinük ri nyeꞌapon riqꞌuin que titzolij-pe quicꞌuꞌx riqꞌuin ri Dios y tiquibanaꞌ 
bautizar quiꞌ, richin quiriꞌ ri Dios nucuy quimac. 4 Y ja riqꞌuin ri Juan 
xbanatüj-vi ri rubin can ri Dios chin ri jun rusamajel ri xcꞌujeꞌ ojer can. Ri 
rusamajel cꞌa reꞌ rubiniꞌan Isaías. Y ri rutzꞌiban can ri Isaías tok xchꞌo pariꞌ 
que ncꞌatzinej que ri vinük nquichojmirsaj ri quicꞌaslen, quereꞌ cꞌa ri nbij:

Cꞌo cꞌa jun achi ri ncꞌujeꞌ pa tzꞌiran ruchꞌulef,
y ja rijaꞌ ri ntzijon ri rutzij ri Dios chiquivüch ri vinük ri nyeꞌapon riqꞌuin.
Y nubilaꞌ cꞌa cheque: Tichojmirsalaꞌ rubey ri icꞌaslen,
roma ya ja nobos-vi ri Ajaf.

 5 Y richin cꞌa nchojmirsüs jun bey, ncꞌatzin cꞌa que nyenojsüs ri sivan.
Ncꞌatzin chukaꞌ nvulüx-ka ri juyuꞌ.
Ri xotoxük tak bey, choj tiban cheque.
Y ri cojcük tak bey, takꞌaj cꞌa chukaꞌ tiban cheque.

 6 Y conojel cꞌa vinük nquitzꞌet ri colonic ri nuyaꞌ ri Dios, nbij chupan ri 
vuj ri rutzꞌiban can ri Isaías.

7 Y quiriꞌ cꞌa, tok nyeꞌapon ri vinük riqꞌuin ri Juan richin nyeban-e bautizar, 
rijaꞌ nbij cꞌa cheque: Rix rix cachiꞌel itzel tak cumütz, ri nyixanmüj chuvüch 
ri castigo, roma nijoꞌ nyixcolotüj chuvüch ri castigo ri nutük-pe ri Dios, ri 
chikavüch apu. ¿Achique cꞌa xyoꞌon rutzijol chive que quereꞌ tibanaꞌ? 8 Rix 
ncꞌatzin cꞌa que ncꞌut que ketzij nitzolij-pe icꞌuꞌx riqꞌuin ri Dios. Y man tinuc-
ka que xe roma ri rix ruxquin-rumam can ri Abraham, romariꞌ nyixcolotüj 
ta rix, man quiriꞌ tüj. Roma ri Dios nrajoꞌ ta, rijaꞌ nyerubün ta ye ruxquin-
rumam can ri Abraham cheque ri abüj ri nyeꞌitzꞌet chereꞌ. 9 Ri pokonül ri 
nuyaꞌ ri Dios npuꞌu yan. Rijaꞌ nbün cꞌa cachiꞌel nbün jun achi ri cꞌo chic 
ri icüj pa rukꞌaꞌ richin que nyerukasaj ri cheꞌ ri xa man nquiyaꞌ tüj utzilüj 
quivüch. Y ronojel cꞌa ri cheꞌ ri nyerukasaj, nyerutorij pa kꞌakꞌ, xbij ri Juan.

10 Y jariꞌ tok ri vinük ri nyeꞌacꞌaxan-apu richin ri Juan, xquicꞌutuj chin: 
¿Achique cꞌa ri cꞌuluman que nkabün? xquibij.

11 Y ri Juan xbij cꞌa cheque ri xecꞌutun-apu: Achique cꞌa chive rix ri cꞌo 
caꞌiꞌ rutziek, tuyaꞌ jun chin ri jun manak rutziek. Y achique na cꞌa chukaꞌ 
chive rix cꞌo ta vüy ruchajin, tuyaꞌ cꞌa chukaꞌ chin ri man jun nucꞌux-ka, 
xbij cheque.

12 Y chiriꞌ riqꞌuin ri Juan, yecꞌo cꞌa chukaꞌ apu caꞌi-oxiꞌ achiꞌaꞌ ri ye 
moloy tak alcaval. Ri achiꞌaꞌ cꞌa reꞌ xeꞌapon richin nyeban bautizar. Y 

ri achiꞌaꞌ reꞌ chukaꞌ xquicꞌutuj chin ri Juan: Maestro, xquibij chin. Y roj 
¿achique ri cꞌuluman que nkabün? xquibij.

13 Ri Juan xbij cheque: Xaxe cꞌa ri alcaval ri bin chive roma ri ley, xe riꞌ 
ticꞌutuj cheque ri vinük. Man cꞌa ticꞌusaj ruviꞌ.

14 Jariꞌ chukaꞌ tok ye caꞌi-oxiꞌ soldados ri ye apon riqꞌuin ri Juan, 
xquicꞌutuj-apu chin: Y roj ¿achique cꞌuluman que nkabün? xquibij

Ri Juan xbij cheque: Man queꞌivelesalaꞌ cꞌa qui-cosas ri vinük, roma ri 
cꞌo autoridad pan ikꞌaꞌ. Nixta man queꞌikꞌabalaꞌ achique chiquij vinük. Y 
ticukür cꞌa ka ivánima riqꞌuin ri janiꞌ tumin nichꞌüc, xbij ri Juan.

15 Y ri vinük ri yecꞌo cꞌa apu riqꞌuin ri Juan, coyoben cꞌa que ri Juan cꞌo 
ta ri nbij, roma nquibilaꞌ cꞌa pa tak cánima que riqꞌuin baꞌ ja ri Juan jariꞌ ri 
Cristo, pero xa man ja tüj rijaꞌ. 16 Roma cꞌa riꞌ ri Juan xbij cheque ri vinük 
ri nyeꞌapon riqꞌuin: Rix nitzꞌet que yin nyixinbün bautizar riqꞌuin yaꞌ. 
Pero cꞌo cꞌa Jun ri npuꞌu ri chikavüch apu, ri nyixrubün bautizar riqꞌuin 
ri Lokꞌolüj Espíritu y riqꞌuin kꞌakꞌ. Ri Jun cꞌa ri npuꞌu, juis nim rukꞌij y 
nim ruchukꞌaꞌ. Xa man cachiꞌel tüj oc yin. Roma yin man cꞌuluman tüj 
richin ninsol ri ruximbal ri ruxajab, roma rijaꞌ nim rukꞌij y nim ruchukꞌaꞌ. 
17 Y cachiꞌel cꞌa jun achi tok nujoskꞌij ri ru-trigo. Rijaꞌ ncꞌatzin jun cheꞌ 
cꞌo caꞌiꞌ o oxiꞌ rutzaꞌn chin, richin quiriꞌ nutorij chuvüch-cakikꞌ ri trigo ri 
chꞌayon chic. Ri runakꞌ ri trigo ncanaj can, pero ri rij nucꞌuaj-e cakikꞌ. Y 
ja ri runakꞌ ri trigo, jariꞌ ri nuyüc, y ri rij nuporoj. Quiriꞌ cꞌa nbün ri Jun ri 
npuꞌu, xbij ri Juan. Ri Jun ri npuꞌu cꞌo chic autoridad pa rukꞌaꞌ, richin nbün 
mandar pa quiviꞌ ri vinük ri yecꞌo chuvüch ri ruchꞌulef. Ri vinük cꞌa ri 
nyetaken richin, nyerucꞌuaj chilaꞌ chicaj. Jacꞌa ri vinük ri man nyetaken tüj 
richin, nyerutük chupan ri kꞌakꞌ ri man jun bey nchup.

18 Qꞌuiy cꞌa tzij cachiꞌel reꞌ xerucusaj ri Juan richin xutzijoj ri utzilüj tzij 
richin colonic cheque ri vinük. 19 Ri Juan xbij cꞌa chin ri gobernador rubiniꞌan 
Herodes, que man utz tüj ri rubanun, roma rijaꞌ rucꞌamon-ka ri rixjayil ri 
ruchakꞌ, rubiniꞌan Felipe. Ri ixok reꞌ rubiniꞌan Herodías. Ri Juan xucꞌuxlaꞌaj 
cꞌa riꞌ chin ri Herodes, y xerucꞌut chukaꞌ chꞌaka chic rumac ri ye rubanalun. 
20 Y ri Herodes xnimür cꞌa ruviꞌ ri rumac, roma xutzꞌapij ri Juan pa cárcel.

Tok ri Jesús xban bautizar
21 Y cꞌo cꞌa ri xbanatüj tok ntajin ri bautismo cheque ri vinük y xban chukaꞌ 

bautizar ri Jesús. Tok ri Jesús ntajin cꞌa chubanic ri oración, jariꞌ tok xjakatüj 
ri caj. 22 Y ri Lokꞌolüj Espíritu tzꞌetetül-vi ri xka-pe pariꞌ ri Jesús. Cachiꞌel 
jun paloma ri xka-pe pariꞌ rijaꞌ. Y xacꞌaxatüj chukaꞌ que xbix-pe chin chilaꞌ 
chicaj: Ja rat ri Nucꞌajol, juis ncatinjoꞌ, y aviqꞌuin rat nucukuban-vi nucꞌuꞌx.

Ri Jesús Rucꞌajol vi ri Dios
23 Chupan ri tiempo riꞌ, ri Jesús cꞌo laꞌük treinta rujunaꞌ. Jariꞌ tok xutzꞌom 

ri rusamaj. Y chiquivüch ri vinük, ri Jesús rucꞌajol ri José. Ri José rucꞌajol 

can ri Elí. 24 Y ri Elí reꞌ, rucꞌajol can ri Matat, y ri Matat rucꞌajol can ri 
Leví, y ri Leví rucꞌajol can ri Melqui, y ri Melqui rucꞌajol can ri Jana, y ri 
Jana rucꞌajol can jun chic achi rubiniꞌan José. 25 Y ri José reꞌ, rucꞌajol can 
ri Matatías, y ri Matatías rucꞌajol can ri Amós, y ri Amós rucꞌajol can ri 
Nahum, y ri Nahum rucꞌajol can ri Esli, y ri Esli rucꞌajol can ri Nagai. 26 Y 
ri Nagai reꞌ, rucꞌajol can ri Maat, y ri Maat rucꞌajol can jun achi rubiniꞌan 
Matatías, y ri Matatías reꞌ, rucꞌajol can ri Semei, y ri Semei rucꞌajol can 
jun achi rubiniꞌan José, y ri José reꞌ, rucꞌajol can ri Judá. 27 Y ri Judá reꞌ, 
rucꞌajol can ri Joana, y ri Joana rucꞌajol can ri Resa, y ri Resa rucꞌajol can 
ri Zorobabel, y ri Zorobabel rucꞌajol can ri Salatiel, y ri Salatiel rucꞌajol can 
ri Neri. 28 Y ri Neri reꞌ, rucꞌajol can jun achi rubiniꞌan Melqui, y ri Melqui 
rucꞌajol can ri Adi, y ri Adi rucꞌajol can ri Cosam, y ri Cosam rucꞌajol 
can ri Elmodam, y ri Elmodam rucꞌajol can ri Er. 29 Y ri Er reꞌ, rucꞌajol 
can ri Josué, y ri Josué rucꞌajol can ri Eliezer, y ri Eliezer rucꞌajol can ri 
Jorim, y ri Jorim rucꞌajol can jun achi rubiniꞌan Matat. 30 Y ri Matat reꞌ, 
rucꞌajol can jun achi rubiniꞌan Leví, y ri Leví rucꞌajol can ri Simeón, y ri 
Simeón rucꞌajol can jun achi rubiniꞌan Judá, y ri Judá rucꞌajol can jun 
achi rubiniꞌan José, y ri José rucꞌajol can ri Jonán, y ri Jonán rucꞌajol can 
ri Eliaquim. 31 Y ri Eliaquim reꞌ, rucꞌajol can ri Melea, y ri Melea rucꞌajol 
can ri Mainán, y ri Mainán rucꞌajol can ri Matata, y ri Matata rucꞌajol 
can ri Natán. 32 Y ri Natán reꞌ, rucꞌajol can ri David, y ri David rucꞌajol 
can ri Isaí, y ri Isaí rucꞌajol can ri Obed, y ri Obed rucꞌajol can ri Booz, 
y ri Booz rucꞌajol can ri Salmón, y ri Salmón rucꞌajol can ri Naasón. 33 Y 
ri Naasón reꞌ, rucꞌajol can ri Aminadab, y ri Aminadab rucꞌajol can ri 
Aram, y ri Aram rucꞌajol can ri Esrom, y ri Esrom rucꞌajol can ri Fares, y 
ri Fares rucꞌajol can jun achi rubiniꞌan Judá. 34 Y ri Judá reꞌ, rucꞌajol can ri 
Jacob, y ri Jacob rucꞌajol can ri Isaac, y ri Isaac rucꞌajol can ri Abraham, 
y ri Abraham rucꞌajol can ri Taré, y ri Taré rucꞌajol can ri Nacor. 35 Y ri 
Nacor reꞌ, rucꞌajol can ri Serug, y ri Serug rucꞌajol can ri Ragau, y ri Ragau 
rucꞌajol can ri Peleg, y ri Peleg rucꞌajol can ri Heber, y ri Heber rucꞌajol 
can ri Sala. 36 Y ri Sala reꞌ, rucꞌajol can ri Cainán, y ri Cainán rucꞌajol can 
ri Arfaxad, y ri Arfaxad rucꞌajol can ri Sem, y ri Sem rucꞌajol can ri Noé, y 
ri Noé rucꞌajol can ri Lamec. 37 Y ri Lamec reꞌ, rucꞌajol can ri Matusalén, y 
ri Matusalén rucꞌajol can ri Enoc, y ri Enoc rucꞌajol can ri Jared, y ri Jared 
rucꞌajol can ri Mahalaleel, y ri Mahalaleel rucꞌajol can jun achi rubiniꞌan 
Cainán. 38 Y ri Cainán reꞌ, rucꞌajol can ri Enós, y ri Enós rucꞌajol can jun 
achi rubiniꞌan Set, y ri Set rucꞌajol can ri Adán, y ri Adán ralcꞌual ri Dios.

Ri itzel-vinük nrajoꞌ cꞌa que ntzak ta ri Jesús pa rukꞌaꞌ

4  1 Ri kꞌij tok xban cꞌa bautizar ri Jesús, rijaꞌ nojnük ránima riqꞌuin ri Lokꞌolüj 
Espíritu xtzolij-pe pa rakün-yaꞌ Jordán. Y ri Lokꞌolüj Espíritu reꞌ xbün cꞌa 

chin ri Jesús que xbe cꞌa pa tzꞌiran ruchꞌulef. 2 Y chiriꞌ xcꞌuje-vi. Ri cuarenta kꞌij 

cꞌa xcꞌujeꞌ chiriꞌ, ri itzel-vinük nutij rukꞌij chirij richin ntzak ta pa rukꞌaꞌ. Y chupan 
ri jaruꞌ kꞌij xcꞌujeꞌ ri Jesús chupan ri lugar riꞌ, man jun vüy xucꞌux. Romariꞌ nnum 
rupan nunaꞌ rijaꞌ. 3 Y jariꞌ cꞌo-apu ri itzel-vinük, y xbij chin ri Jesús: Rat nabij que 
rat Rucꞌajol ri Dios, y nnum apan. Tabanaꞌ cꞌa cheque ri abüj reꞌ que queꞌoc vüy.

4 Pero ri Jesús xbij chin: Tzꞌiban can chupan ri rutzij ri Dios, que ri achi 
nril chukaꞌ rucꞌaslen riqꞌuin ri rutzij ri Dios y man xe tüj cꞌa riqꞌuin ri vüy.

5 Y jariꞌ tok ri itzel-vinük xucꞌuaj ri Jesús pariꞌ jun nimalüj juyuꞌ, y xucꞌut ronojel 
tinamit richin ri ruchꞌulef chuvüch ri Jesús, pa jun vit rato. 6 Y jariꞌ ri itzel-vinük 
xbij chin ri Jesús: Yin ninjüch pan akꞌaꞌ ri quikꞌij ri nimalüj tak tinamit reꞌ, y nyeꞌoc 
pan akꞌaꞌ richin nabün mandar pa quiviꞌ, roma pa nukꞌaꞌ yin ye jachon-vi can, y 
yin nquitiquer ninyaꞌ ronojel reꞌ chin achique na ri ninjoꞌ yin. 7 Y si rat ncaxuqueꞌ 
chinuvüch y nayaꞌ nukꞌij, ronojel cꞌa reꞌ ntoc avichin, xbij ri itzel-vinük.

8 Pero ri Jesús jariꞌ tok xbij chin: Catel-e viqꞌuin rat Satanás, y man quinanük 
chic. Roma chupan ri rutzij ri Dios ri tzꞌiban can, nbij: Xaxe cꞌa ri Kajaf Dios 
tikayaꞌ rukꞌij, y xaxe chukaꞌ rijaꞌ ri tikasamajij, xbij ri Jesús chin ri itzel vinük.

9 Y jariꞌ chukaꞌ tok ri itzel-vinük xucꞌuaj ri Jesús, cꞌa pa tinamit Jerusalén, y 
jariꞌ más nüj benük-vi chicaj chin ri racho ri Dios, chiriꞌ xberuya-vi. Y tok yecꞌo 
chic chiriꞌ, ri itzel-vinük xbij chin ri Jesús: Tatorij-ka-aviꞌ chereꞌ, rat ri ncabin 
que rat Rucꞌajol ri Dios. 10 Roma chupan ri rutzij ri Dios tzꞌiban can, nbij:

Ri Dios nyerutük ri ru-ángeles, richin ncatquichajij.
 11 Y ncatquiliꞌej pa quikꞌaꞌ,

richin quiriꞌ man natopij tüj avakün chuvüch abüj.
12 Pero ri Jesús xbij chin ri itzel-vinük: Yin man ninbün tüj ri narayij rat, 

y nintij ta ri Dios. Roma ri rutzij ri Dios nbij que man tikatij ri Kajaf Dios.
13 Y tok ri itzel-vinük man jun chic xril richin nbün chin ri Jesús, richin 

nmacun ta, xuyaꞌ can caꞌi-oxiꞌ kꞌij.

Tok ri Jesús xutzꞌom ri rusamaj pa Galilea
14 Y ri Jesús xtzolij pa ruchꞌulef Galilea, y nojnük ránima riqꞌuin 

ri ruchukꞌaꞌ ri Lokꞌolüj Espíritu. Y pa conojel cꞌa tinamit ri yecꞌo-pe 
chunakaj ri Galilea, xapon rutzijol ri Jesús. 15 Y rijaꞌ nucꞌut cꞌa ri rutzij ri 
Dios pa tak jay apeꞌ ntzijos-vi ri rutzij ri Dios, ri achique tinamit napon-
vi. Y ri vinük cꞌa ri nyeꞌacꞌaxan ri nbij, juis cꞌa nquiyalaꞌ rukꞌij.

Ri aj-Nazaret man nquitakej tüj ri Jesús
16 Ri Jesús xbe pa Nazaret, ri tinamit apeꞌ xqꞌuiy-vi. Y chupan ri kꞌij richin 

uxlanen, rijaꞌ xbe cꞌa chupan ri jay apeꞌ ntzijos-vi ri rutzij ri Dios, cachiꞌel vi 
tubün. Y tok cꞌo chic chiriꞌ, rijaꞌ xpaꞌeꞌ cꞌa, richin nusiqꞌuij ri rutzij ri Dios. 17 Y 
cꞌo cꞌa jun vuj ri rutzꞌiban can ri Isaías, jun achi ri xkꞌalajrisan ri rutzij ri Dios 
ojer can. Ja vuj reꞌ xjach pa rukꞌaꞌ ri Jesús, richin nusiqꞌuij chiquivüch ri vinük 
ri quimolon-quiꞌ chiriꞌ. Y tok ri Jesús xuricꞌ-ka ri vuj riꞌ, xril cꞌa ri nbij-vi:
 18 Ri Lokꞌolüj Espíritu richin ri Ajaf Dios, cꞌo viqꞌuin yin,

roma xinrucha-vi-pe richin ninbij ri utzilüj tzij richin colonic cheque 
ri mebaꞌ cánima chuvüch ri Dios.

Xinrutük-pe chukaꞌ richin nyenvakꞌomaj vinük ri nkꞌoxon cánima pa 
rukꞌaꞌ ri mac.

Xinrutük-pe ri Dios richin ninbij cheque ri vinük ri yecꞌo preso pa 
rukꞌaꞌ ri mac, que nyetiquer nyecolotüj pa rukꞌaꞌ.

Xintak-pe chukaꞌ richin ninbün cheque ri vinük ye cachiꞌel moyiꞌ, que 
nyetzuꞌun.

Y ri Dios xinrutük-pe chukaꞌ richin nyencol ri vinük ri juis nquitij pokonül.
 19 Y xinrutük-pe chukaꞌ richin ninbij cheque ri vinük que ja tiempo reꞌ 

tok ri Ajaf Dios nbün ri utz.
20 Y ri Jesús xubot can cꞌa ri vuj ri xusiqꞌuij chiquivüch ri vinük ri 

yecꞌo chupan ri jay apeꞌ ntzijos-vi ri rutzij ri Dios. Cꞌateriꞌ xuyaꞌ can chin 
jun ri nsamüj chiriꞌ, y xbetzꞌuyeꞌ cꞌa richin que ntzijon. Y ri vinük xeꞌ 
quicaꞌyen-quicaꞌyen cꞌa. 21 Y rijaꞌ xchꞌo cꞌa y xbij: Jareꞌ chivüch rix vocomi 
nbanatüj-vi ri rubin can ri Dios chupan ri vuj ri tzꞌiban can cheke, xbij.

22 Y conojel cꞌa ri vinük ri quimolon-quiꞌ chiriꞌ, juis xkaꞌ chiquivüch ri 
Jesús. Y ri utzilüj tak tzij ri xerubij ri Jesús cheque, xeꞌ cꞌa xquicaꞌyej tok 
xcacꞌaxaj, roma man jun bey ye cacꞌaxalon ta tzij cachiꞌel ri xerubij rijaꞌ 
cheque. Y ri vinük riꞌ nquibilaꞌ chukaꞌ chiquivüch: ¿Man ja tüj comi reꞌ ri 
rucꞌajol ri José? nquibij.

23 Y ri Jesús xbij cheque: Yin nuyoꞌon vánima que rix ninuc-ka pa 
nuviꞌ: Si ri Jesús reꞌ ntiquer-vi nyerubanalaꞌ milagros, man ta xe cꞌa pa 
Capernaum nyerubanala-vi. Querubanalaꞌ cꞌa chukaꞌ chereꞌ pa rutinamit.

24 Y xbij chukaꞌ cheque ri quimolon-quiꞌ chiriꞌ: Ri nkꞌalajrisan ri tzij ri 
bin chin roma ri Dios, man nquitakej tüj cꞌa tok napon pa rutinamit. 25 Y 
yin ninbij que rix ivetaman ri xbanatüj tok man xbün tüj job oxiꞌ junaꞌ 
riqꞌuin nicꞌaj, pa ru-tiempo ri jun achi kavinak ri xkꞌalajrisan ri rutzij 
ri Dios ojer can, ri xubiniꞌaj Elías. Ketzij vi que juis ye qꞌuiy ri ixokiꞌ ye 
malcaniꞌaꞌ chereꞌ pan Israel, ri tiempo riꞌ, tok juis vayjül xpuꞌu chuvüch ri 
karuchꞌulef. 26 Pero ri Dios man xutük tüj ri Elías chutoꞌic jun malcaꞌn-ixok 
chereꞌ pan Israel, pa ruruchꞌulef ri Elías cꞌo-vi. Rijaꞌ xutük-e ri Elías riqꞌuin 
jun malcaꞌn-ixok cꞌa pa jun tinamit rubiniꞌan Sarepta. Y ri tinamit Sarepta 
reꞌ, cꞌa chunakaj ri tinamit Sidón cꞌo-vi-apu. 27 Y quiriꞌ chukaꞌ xcꞌulachitüj 
quiqꞌuin ri yavaꞌiꞌ pa ru-tiempo ri Eliseo, ri xkꞌalajrisan ri rutzij ri Dios ojer 
can. Pa ru-tiempo cꞌa ri Eliseo, chiriꞌ pan Israel ye qꞌuiy cꞌa ri ye yavaꞌiꞌ 
riqꞌuin ri jun yabil rubiniꞌan lepra. Pero ri Dios man xrajoꞌ tüj chukaꞌ que 
cꞌo ta jun ri xcꞌachojrisüs cheque ri cꞌo ri yabil riꞌ quichajin, xaxe cꞌa ri 
Naamán ri xrajoꞌ que xcꞌachojrisüs y rijaꞌ jun achi aj pa ruchꞌulef Siria.

28 Y ri vinük ri quimolon-quiꞌ chiriꞌ pa ri jay apeꞌ ntzijos-vi ri rutzij ri Dios, 
tok xcacꞌaxaj ri xbij ri Jesús cheque, xcatüj coyoval tok xcacꞌaxaj que ri vinük ri 
man ye israelitas tüj nyetiquer nquicꞌul ri utz ri riqꞌuin ri Dios tok ri israelitas 

man xetiquer tüj. 29 Y xebecatüj-pe, cꞌateriꞌ xquelesaj-e chuchiꞌ ri tinamit. Ri jun 
tinamit cꞌa reꞌ chuvüch jun juyuꞌ cꞌo-vi. Romariꞌ ri vinük xquicꞌuaj cꞌa ri Jesús 
cꞌa pariꞌ ri juyuꞌ richin nquitorij-ka. 30 Pero ri Jesús cachiꞌel ye man jun ri vinük 
chuvüch. Choj xel-pe chiquicojol ri vinük y xbexule-pe.

Jun achi pa tinamit Capernaum, cꞌo jun itzel espíritu riqꞌuin
31 Cꞌateriꞌ ri Jesús xbe-ka pa tinamit Capernaum, jun chic tinamit ri cꞌo 

pa ruchꞌulef Galilea. Y chiriꞌ cꞌa cꞌo-vi tok xapon ri kꞌij richin uxlanen. 
Y romariꞌ rijaꞌ nutzijoj ri rutzij ri Dios cheque ri vinük ri quimolon-quiꞌ 
chiriꞌ pa nima-jay apeꞌ ntzijos-vi ri rutzij ri Dios. 32 Y conojel cꞌa ri vinük ri 
quimolon-quiꞌ, xeꞌ xquicaꞌyej tok xcacꞌaxaj ri tijonic ri xuyaꞌ ri Jesús cheque, 
roma ri rutzij rijaꞌ nucꞌut que ri nbij rijaꞌ jariꞌ ri ncꞌatzinej que nban.

33 Y chiriꞌ pa ri jay apeꞌ ntzijos-vi ri rutzij ri Dios, chiriꞌ chiquicojol ri 
vinük cꞌo cꞌa apu jun achi ri cꞌo jun itzel espíritu riqꞌuin. Y ri itzel espíritu 
ri cꞌo riqꞌuin ri achi, riqꞌuin ronojel ruchukꞌaꞌ xchꞌo. 34 Ri espíritu riꞌ xbij 
cꞌa chin ri Jesús: ¿Achique najoꞌ cheke roj, Jesús aj-Nazaret? ¿Xapuꞌu cꞌa 
richin que nkujaqꞌuis? Yin vetaman rat achique rat y romariꞌ vetaman que 
rat rat lokꞌolüj vi y rat petenük riqꞌuin ri Dios, xbij.

35 Pero ri Jesús xbij chin ri itzel espíritu: Man cachꞌo chic. Catel-e.
Y ri itzel espíritu riꞌ xbün cꞌa chin ri achi achique chok qꞌuin cꞌo-vi, que 

xtzak pan ulef chiriꞌ chiquicojol ri vinük quimolon-quiꞌ. Y ri itzel espíritu 
reꞌ, choj xel-e riqꞌuin ri achi, y man jun chic xbün can chin. 36 Y ri vinük 
ri quimolon-quiꞌ chiriꞌ, xsatz quicꞌuꞌx tok xquitzꞌet ri xbün ri Jesús, y 
nquibilaꞌ cꞌa chiquivüch: ¿Achique cꞌa ruchukꞌaꞌ ri rutzij ri achi reꞌ? Roma 
cꞌo rakalen ri tzij ri nchꞌo. Nucꞌut que ja ri nbij rijaꞌ ri ncꞌatzinej que nban. 
Ri itzel tak espíritu nquitakej rutzij y nyeꞌel, nquibij ri vinük chiquivüch.

37 Y ri vinük ri yecꞌo pa tak lugar ri yecꞌo-pe chunakaj ri Capernaum, 
xcacꞌaxaj chukaꞌ ri nyerubanalaꞌ ri Jesús. Chanin cꞌa xbiyin rutzijol ri Jesús.

Ri Jesús nucꞌachojrisaj ri rujiteꞌ ri Simón
38 Y chupan cꞌa ri kꞌij richin uxlanen riꞌ, ri Jesús xel cꞌa pe chiriꞌ pa ri jay 

apeꞌ ntzijos-vi ri rutzij ri Dios y choj xbe cꞌa pa racho ri jun rachibil rubiniꞌan 
Simón. Y chupan cꞌa ri kꞌij riꞌ ri rujiteꞌ ri Simón, yavaꞌ rubanun riqꞌuin jun 
nimalüj cꞌatün. Y ri yecꞌo chiriꞌ pa jay xquicꞌutuj favor chin ri Jesús pariꞌ ri 
yavaꞌ. 39 Y rijaꞌ xluque-ka riqꞌuin ri yavaꞌ y xbij que tiqꞌuis-e ri cꞌatün chirij. 
Y xe cꞌa xbij quiriꞌ ri Jesús, jariꞌ xqꞌuis-e ri cꞌatün chirij ri yavaꞌ. Y ri ixok riꞌ, 
jariꞌ xbecatüj-pe y xuyaꞌ quivay ri Jesús y ri ye benük chirij.

Ri Jesús nyerucꞌachojrisaj cꞌa qꞌuiy yavaꞌiꞌ
40 Tok xka-ka yan cꞌa ka ri kꞌij chupan ri jun kꞌij riꞌ, conojel cꞌa ri vinük richin ri 

tinamit, ri yecꞌo yavaꞌiꞌ quiqꞌuin, xequicꞌuala-apu chuvüch ri Jesús. Ri yavaꞌiꞌ ri 
xequicꞌuala-apu ri vinük riꞌ, jalajoj cꞌa ruvüch yabil ri ntoc cheque. Y ri Jesús xuyaꞌ 

cꞌa rukꞌaꞌ pa quiviꞌ chiquijujunal ri yavaꞌiꞌ. Rijaꞌ xerucꞌachojrisaj cꞌa e. 41 Ye qꞌuiy cꞌa 
cheque ri yavaꞌiꞌ reꞌ xa man choj tüj yabil ntoc cheque. Xa itzel tak espíritu yecꞌo 
quiqꞌuin. Pero ri Jesús xerelesaj-e chukaꞌ. Y tok ri itzel tak espíritu nyeꞌel cꞌa e 
quiqꞌuin ri yavaꞌiꞌ reꞌ, riqꞌuin cꞌa ruchukꞌaꞌ nquibij y nquibij: Ja rat ri Rucꞌajol ri Dios.

Y ri Jesús xerukꞌüt riqꞌuin ri rutzij y man xuyaꞌ tüj kꞌij cheque richin xechꞌo 
más. Roma ri itzel tak espíritu reꞌ quetaman que ja ri Jesús, jariꞌ ri Cristo.

Ri Jesús xbe pa ronojel tinamit richin ri ruchꞌulef 
Galilea chukꞌalajrisasic ri rutzij ri Dios

42 Y tok xsaker-pe rucaꞌn kꞌij, ri Jesús xel-e baꞌ pa tinamit. Rijaꞌ xbe pa 
tzꞌiran ruchꞌulef. Pero ri vinük xebe chucanoxic ri Jesús, y xbequila-pe. 
Ri vinük cꞌa reꞌ man ncajoꞌ tüj que nbe ri Jesús, rijeꞌ xcajoꞌ ta xquikꞌüt-
ka. 43 Pero ri Jesús xbij cheque: Yin ncꞌatzinej que nquibe pa chꞌaka chic 
tinamit, richin nintzijoj ri utzilüj rutzij ri Dios ri nchꞌo pariꞌ tok ri vinük 
nyeꞌoc pa rukꞌaꞌ ri Dios, roma xa romariꞌ tok xintak-pe, xbij ri Jesús.

44 Y quiriꞌ xbün. Chiriꞌ pa ruchꞌulef Galilea, rijaꞌ nutzijoj cꞌa ri rutzij ri 
Dios pa tak jay apeꞌ ntzijos-vi ri rutzij ri Dios.

Qꞌuiy cür xetzꞌamatüj roma jun milagro

5  1 Y jun kꞌij, tok ri Jesús cꞌo chiriꞌ chuchiꞌ ri lago rubiniꞌan Genesaret, juis 
cꞌa vinük xeꞌapon riqꞌuin, roma ncajoꞌ ncacꞌaxaj ri rutzij ri Dios. Y ri vinük 

reꞌ juis vi ye qꞌuiy, romariꞌ nquipitzꞌ ri Jesús. 2 Pero rijaꞌ chanin xutzꞌet-apu caꞌiꞌ 
canoas yecꞌo can chuchiꞌ ri yaꞌ, y man jun cꞌo chiquipan. Roma ri cajaf ri canoas 
reꞌ ye tzꞌamoy tak cür, y ri hora riꞌ xa quitzꞌamon ruchꞌajic ri quiyaꞌl tzꞌambül-
cür. 3 Y jun cꞌa cheque ri canoas reꞌ richin ri Simón. Y chupan ri ru-canoa ri 
Simón, xoc-vi-e ri Jesús. Y rijaꞌ xbij cꞌa chin ri Simón que queꞌoc-apu baꞌ pariꞌ ri 
yaꞌ. Y rijaꞌ xtzꞌuye-ka chiriꞌ pa canoa, y xutzꞌom-pe xutijoj ri rutzij ri Dios cheque 
ri vinük. 4 Tok ri Jesús xtaneꞌ richin nchꞌo quiqꞌuin ri vinük reꞌ, rijaꞌ xbij chin ri 
Simón: Jo-apu apeꞌ nim rupan ri yaꞌ, y queꞌiya-ka ri iyaꞌl tzꞌambül-cür.

5 Pero jariꞌ tok ri Simón xbij chin ri Jesús: Maestro, xbij chin. Roj 
junakꞌaꞌ xojcꞌaseꞌ richin xekacanoj cür, y xa man jun xkatzꞌom. Pero roma 
cꞌa ja rat ncabin que tikaya-ka ri yaꞌl tzꞌambül-cür pa yaꞌ, nkaya-ka.

6 Y tok xquiya-ka ri quiyaꞌl tzꞌambül-cür, yecꞌo na vi. Juis cꞌa cür xeꞌoc chupan ri 
yaꞌl, y romariꞌ ri yaꞌl xutzꞌom rukꞌachꞌixic roma ri calal ri cür. 7 Romariꞌ ri achiꞌaꞌ 
tzꞌamoy tak cür reꞌ xquibün-apu retal cheque ri chꞌaka chic cachibil ri yecꞌo pa 
jun chic canoa, richin quepuꞌu chiquitoꞌic. Y ri cachibil xepuꞌu na vi chiquitoꞌic. 
Y ri caꞌiꞌ canoas xequinojsaj chi cür. Romariꞌ ri caꞌiꞌ canoas reꞌ jubama nyebe-ka 
chuxeꞌ ri yaꞌ. 8 Y tok ri Simón ri nbix chukaꞌ Pedro chin, xutzꞌet que jun milagro ri 
xbanatüj quiqꞌuin ri cür, rijaꞌ xbexuqueꞌ chuvüch ri Jesús, y xbij chin: Ajaf, yin xa 
yin jun achi aj-mac, man cꞌuluman tüj cꞌa que ncacꞌuje-apu viqꞌuin, rat ri juis akꞌij.

9 Quereꞌ xbij ri Simón roma rijaꞌ man jun bey rutzꞌeton que quereꞌ ta 
nbanatüj. Y quiriꞌ chukaꞌ conojel ri ye benük chirij. Rijeꞌ xeꞌ xquicaꞌyej cꞌa 

tok xquitzꞌet que juis cür xequitzꞌom ri kꞌij riꞌ. 10 Y chukaꞌ ri Jacobo y ri 
Juan, ri ye rachibil ri Simón, ri ye rucꞌajol ri jun achi rubiniꞌan Zebedeo, 
xeꞌ xquicaꞌyej tok xquitzꞌet ri xbanatüj. Romariꞌ ri Jesús xbij chin ri 
Simón: Man tisatz acꞌuꞌx cꞌa roma ri xatzꞌet. Ri rubanun-pe rat jun achi 
tzꞌamoy-cür, pero ri nbe-apu chikavüch, navetamaj chukaꞌ ncatoc tzꞌamoy 
tak vinük, richin quiriꞌ yinquitzeklebej.

11 Y ri achiꞌaꞌ tzꞌamoy tak cür reꞌ xequicꞌün-pe ri qui-canoas cꞌa chuchiꞌ 
ri yaꞌ. Ri achiꞌaꞌ reꞌ xquiyaꞌ can ri quisamaj y xquitzeklebej-e ri Jesús.

Ri Jesús nrelesaj-e ri yabil rubiniꞌan lepra chirij jun achi
12 Y tok ri Jesús xapon cꞌa pa jun tinamit, xapon cꞌa jun achi riqꞌuin, 

jun achi yavaꞌ riqꞌuin ri jun yabil rubiniꞌan lepra. Ri achi reꞌ, xe xutzꞌet ri 
Jesús, xbexuqueꞌ chuvüch y xulucuba-ka ri rujolon chuvüch. Y xbij chin 
ri Jesús: Ajaf, yin vetaman que ncatiquer nquinacꞌachojrisaj riqꞌuin ri 
nuyabil, pero man vetaman tüj achique nanuc pa nuviꞌ, xbij.

13 Y ri Jesús jariꞌ xutzꞌom-apu ri achi yavaꞌ riqꞌuin ri lepra y xbij chin: 
Ninjoꞌ que ncacꞌachoj. Tiqꞌuis cꞌa e ri yabil reꞌ chavij, xbij chin. Y xe xbij 
quiriꞌ ri Jesús, jariꞌ xqꞌuis-e ri lepra chirij ri achi.

14 Ri Jesús xuchilabej cꞌa e chin ri achi riꞌ que man tutzijoj cheque ri 
vinük ri xbanatüj riqꞌuin. Y xbij-e chin chukaꞌ: Vocomi xa choj cabiyin 
pa racho ri Dios, richin quiriꞌ teꞌacꞌutu-aviꞌ chuvüch ri sacerdote. Y tayaꞌ 
cꞌa ri nbij chupan ri vuj ri rutzꞌiban can ri Moisés. Chupan ri vuj riꞌ nbij 
ri ncꞌatzin que nayaꞌ rat, richin nakꞌalajrisaj chiquivüch ri vinük que rat 
chꞌajchꞌoj chic, xbij-e chin.

15 Pero ri Jesús más cꞌa xbiyin rutzijol, y juis cꞌa vinük nquimol-quiꞌ 
riqꞌuin. Yecꞌo cꞌa vinük ri nyepuꞌu riqꞌuin, ncajoꞌ ncacꞌaxaj ri rutzij ri Dios. 
Y yecꞌo cꞌa chꞌaka chic ncajoꞌ que nyecꞌachojrisüs-e roma rijaꞌ. 16 Y rijaꞌ ja 
pa tzꞌiran ruchꞌulef nbe-vi, richin que nbün orar.

Ri Jesús nucꞌachojrisaj jun achi ri man ntiquer tüj nsilon ruchꞌacul
17 Y jun kꞌij cꞌa, yecꞌo cꞌa achiꞌaꞌ fariseos y yecꞌo chukaꞌ etamanelaꞌ chin ri 

ley ri xuyaꞌ ri Dios richin ri Moisés ri xbequicꞌulu-quiꞌ ri apeꞌ cꞌo-vi ri Jesús. 
Yecꞌo cꞌa cheque rijeꞌ ri ye petenük cꞌa calaꞌ pa tak tinamit ri yecꞌo pa ruchꞌulef 
Galilea. Yecꞌo ye petenük pa tinamit Jerusalén y pa chꞌaka chic tinamit ri yecꞌo 
pa ruchꞌulef Judea. Ri etamanelaꞌ chin ri ley ri xuyaꞌ ri Dios richin ri Moisés y 
ri fariseos riꞌ ye tzꞌuyul-apu chiquicojol ri vinük ri nyeꞌacꞌaxan ri rutzij ri Dios 
ri nucꞌut ri Jesús chiquivüch. Y ri Jesús cꞌo ruchukꞌaꞌ ri Ajaf Dios riqꞌuin, richin 
nyerucꞌachojrisaj ri yavaꞌiꞌ. 18 Y cꞌo cꞌa jun achi ri man ntiquer tüj nsilon ruchꞌacul 
rucꞌuan-apu chuvüch ruvarabül coma achiꞌaꞌ. Y rijeꞌ xcajoꞌ cꞌa xeꞌoc-apu pa jay 
cꞌa riqꞌuin ri Jesús, richin nquiya-apu ri quiyavaꞌ chuvüch. 19 Pero ri achiꞌaꞌ riꞌ 
man xetiquer tüj xeꞌoc-apu chupan ri jay, roma juis ye qꞌuiy vinük quimolon-
quiꞌ chiriꞌ. Romariꞌ rijeꞌ xquinuc que xejoteꞌ pariꞌ ri jay, y xquisol ri ruviꞌ. Y 

cꞌateriꞌ xquikasaj-ka ri varabül ri apeꞌ liꞌan-vi-e ri achi ri man ntiquer tüj nsilon 
ruchꞌacul. Ri yavaꞌ riꞌ cꞌa chuvüch ri Jesús xbecꞌuje-vi-ka, chiriꞌ chiquicojol ri 
vinük. 20 Y tok ri Jesús xutzꞌet que ri achiꞌaꞌ ri ye ucꞌuayon-apu ri achi yavaꞌ, 
quiyoꞌon cánima riqꞌuin rijaꞌ, xbij chin ri achi yavaꞌ: Ri amac xecuyutüj.

21 Xe xcacꞌaxaj ri tzij riꞌ ri etamanelaꞌ chin ri ley ri xuyaꞌ ri Dios richin 
ri Moisés y ri achiꞌaꞌ fariseos, ri achiꞌaꞌ riꞌ jariꞌ xquitzꞌom nquinuc-ka: 
¿Achique cꞌa achi reꞌ? ¿Y achique roma tok nbün que ja rijaꞌ ri Dios? 
¿Roma achique ta cꞌa vinük ncuyun mac? Man jun. Xaxe ri Dios ri ncuyun 
mac, nquibij cꞌa pa tak cánima.

22 Pero ri Jesús jabel retaman ri nquinuc ri etamanelaꞌ chin ri ley ri 
xuyaꞌ ri Dios richin ri Moisés, y retaman chukaꞌ ri nquinuc ri achiꞌaꞌ 
fariseos. Romariꞌ rijaꞌ xbij cheque: ¿Achique cꞌa roma tok rix ninuc 
quereꞌ? 23 Roma si yin nquitiquer ninbün chin ri jun achi reꞌ ri man 
ntiquer tüj nsilon ruchꞌacul, richin nbiyin-e y nbe, ¿nquitiquer ta comi 
ninbij chukaꞌ chin que nincuy rumac? ¿Achique nibij rix? 24 Vocomi cꞌa, 
richin que rix nivetamaj que yin ri xinalüx chiꞌicojol cꞌo vuchukꞌaꞌ pa 
nukꞌaꞌ richin nincuy mac, titzꞌetaꞌ cꞌa, xbij rijaꞌ.

Y jariꞌ tok ri Jesús xbij chin ri achi ri man ntiquer tüj nsilon ruchꞌacul: Ninbij 
cꞌa chave: Cacatüj, tacꞌuaj-e la avarabül y cabiyin chiꞌavacho, xbij ri Jesús.

25 Y ri achi ri man ntiquer tüj nsilon ruchꞌacul, jariꞌ xpaꞌe-e. Chiquivüch 
conojel vinük ri quimolon-quiꞌ chiriꞌ xpaꞌe-e rijaꞌ. Y xucꞌol-e ri ruvarabül 
ri apeꞌ cotzꞌoban-vi-pe, y xbe. Y rijaꞌ juis cꞌa nuyaꞌ rukꞌij ri Dios ri xtzolij-e 
chiracho. 26 Y conojel ri vinük ri quimolon-quiꞌ chiriꞌ, xsatz quicꞌuꞌx, 
roma man jun bey quitzꞌeton tüj que quiriꞌ nbanatüj. Ri vinük reꞌ cꞌa 
juis xquiyaꞌ rukꞌij ri Dios, y quixbin-quiꞌ nquibij: Chupan ri jun kꞌij reꞌ 
xekatzꞌet milagros ri man jun bey ye tzꞌeton.

Ri Jesús y ri Leví
27 Ri Jesús xel cꞌa pe chiriꞌ, y xutzꞌet cꞌa jun achi moloy-alcaval. Ri achi 

reꞌ rubiniꞌan Leví, y tzꞌuyul pa jun chꞌacüt, nucꞌul can ri alcaval ri ntojox 
can. Y ri Jesús xbij chin: Quinatzekelebej.

28 Y jariꞌ tok rijaꞌ xbecatüj-pe ri apeꞌ tzꞌuyul-vi, xuyaꞌ can ronojel ri cꞌo 
chiriꞌ, y xutzeklebej ri Jesús.

29 Y cꞌate baꞌ riꞌ, ri achi rubiniꞌan Leví xbün cꞌa jun nima-vaꞌin pa racho, 
jun nima-vaꞌin ri richin vi ri Jesús, pero chukaꞌ xeroyoj ri moloy tak alcaval 
y chukaꞌ chꞌaka chic vinük. Y conojel cꞌa riꞌ junan ye tzꞌuyul chuvüch mesa 
riqꞌuin ri Jesús y ri rachibilaꞌ. 30 Y yecꞌo cꞌa etamanelaꞌ chin ri ley ri xuyaꞌ 
ri Dios richin ri Moisés y yecꞌo chukaꞌ achiꞌaꞌ fariseos ri yecꞌo-apu chiriꞌ. 
Y ri etamanelaꞌ chin ri ley ri xuyaꞌ ri Dios richin ri Moisés y ri fariseos riꞌ, 
qꞌuiy cꞌa tzij nyequibila-apu chiquij ri rachibilaꞌ ri Jesús. Nyequibilaꞌ cꞌa 
apu cheque: ¿Achique roma tok rix nyixvaꞌ y nitij yaꞌ quiqꞌuin ri moloy tak 
alcaval y ri chꞌaka chic vinük ri xa ye aj-maquiꞌ? nquibij.

31 Pero ri Jesús xbij cheque ri achiꞌaꞌ fariseos y ri etamanelaꞌ chin ri 
ley ri xuyaꞌ ri Dios richin ri Moisés: Jun akꞌomanel man ja tüj ri ye utz 
ri nyerakꞌomaj. Rijaꞌ nyerakꞌomaj ri cꞌo quiyabil. 32 Y romariꞌ yin man 
xinpuꞌu tüj chin nyencanoj vinük ri choj quicꞌaslen. Yin xinpuꞌu chin 
nyencanoj ri aj-maquiꞌ, ri ncꞌatzin que ntzolij-pe quicꞌuꞌx riqꞌuin ri Dios, 
xbij ri Jesús.

Ri Jesús yecꞌo cosas ri xbün ri man junan tüj 
riqꞌuin ri xquibün ri vinük banun can

33 Y ri achiꞌaꞌ fariseos y ri etamanelaꞌ chin ri ley ri xuyaꞌ ri Dios richin 
ri Moisés xquicꞌutuj chin ri Jesús: ¿Achique roma tok ri rachibilaꞌ ri Juan 
quichaꞌon kꞌij richin man nyevaꞌ tüj, richin nyequibanalaꞌ oraciones chin 
ri Dios? Y quiriꞌ chukaꞌ nquibün ri cachibilaꞌ ri achiꞌaꞌ fariseos, pero ri 
avachibilaꞌ rat man quiriꞌ tüj nquibün, xa nyevaꞌ, xquibij chin.

34 Y ri Jesús xbij cheque: ¿Achique nibij rix? ¿Cꞌuluman comi que rix 
nibün que man nyevaꞌ tüj ri ye oyon pa jun cꞌulubic, tok xa cꞌa cꞌo na ri 
alaꞌ cꞌulubel quiqꞌuin? Man cꞌuluman tüj. 35 Pero napon ri kꞌij tok ri alaꞌ 
reꞌ ntelesüs-e chiquicojol, y jariꞌ tok nquibün que man nyevaꞌ tüj richin 
nquibün orar.

36 Chukaꞌ ri Jesús xucusaj ri jun ejemplo reꞌ chiquivüch: Man jun vinük 
nrelesan jun cꞌojobül chin jun tziük cꞌacꞌaꞌ, y cꞌateriꞌ nucusaj ta richin 
nucꞌojoj jun tziük ri xa tziekꞌ chic. Roma si cꞌo jun ri nbanun quiriꞌ, cꞌayuf. 
Roma nukupij-ka ri tziük cꞌacꞌaꞌ richin nrelesaj jun cꞌojobül, y ri cꞌojobül 
reꞌ xa man nucꞌün tüj ri jun rutziek ri xa tziekꞌ chic. 37 Y quiriꞌ chukaꞌ man 
jun nyoꞌon cꞌacꞌaꞌ vino chupan jun tzꞌun cꞌojlibül ri xa tziekꞌ chic. Roma si 
quiriꞌ nban, y ri tzꞌun xa man nyukuk tüj chic, ri tzꞌun nbojboꞌ y ntix-e ri 
vino chupan. Y ri tzꞌun chukaꞌ man jun chic ncꞌatzin-vi. 38 Pero chupan jun 
cꞌacꞌaꞌ cꞌojlibül, utz nyaqueꞌ cꞌacꞌaꞌ vino, roma cꞌa nyukuk na jabel y man 
nbojboꞌ tüj. Ri vino nyaqueꞌ cꞌa jabel chupan. 39 Y man jun ri rukumun vino 
ri cꞌo yan chic junaꞌ yacül, y cꞌateriꞌ nrajoꞌ ri cꞌacꞌaꞌ vino. Man quiriꞌ tüj. 
Roma xa nbij: Ri vino ri cꞌo yan chic tiempo yacül jariꞌ ri más utz, nbij.

Ri Jesús xutijoj que cꞌo modo chuvüch ri Dios que 
ncꞌuxux vüy chupan ri kꞌij richin uxlanen

6  1 Pa jun kꞌij richin uxlanen, ri Jesús y ri rachibilaꞌ nyecꞌo apu cꞌa pa 
jun ulef ticon ruvüch riqꞌuin trigo. Y ri rachibilaꞌ cꞌo cꞌa ruvi-trigo 

nyequichꞌup-e, y ri ruviꞌ ri trigo riꞌ nyequibiyilaꞌ pa quikꞌaꞌ. Y ja ri ruvüch 
ri trigo, nquicꞌux. 2 Romariꞌ tok yecꞌo achiꞌaꞌ fariseos xquibij cheque ri 
rachibilaꞌ ri Jesús: ¿Achique cꞌa roma rix nibiyilaꞌ ri trigo pan ikꞌaꞌ ri kꞌij 
reꞌ? Ri kꞌij reꞌ, kꞌij richin uxlanen y man utz tüj richin nban samaj, xquibij.

3 Pero ri Jesús xchꞌo-apu cheque, y xbij: ¿Man jun bey comi itzꞌeton ri 
jun tzij ri tzꞌiban can pariꞌ ri xquibün ri rey David y ri ye rachibil, chupan 

ri ojer can tiempo, tok juis xenum quipan? 4 Ri David xbe chucanoxic vüy 
chiriꞌ pa racho ri Dios, y xa ja ri lokꞌolüj tak caxlan-vüy ri xbejach-pe 
chin. Rijaꞌ xucꞌux ri lokꞌolüj tak caxlan-vüy riꞌ, y xuyaꞌ chukaꞌ cheque ri 
ye benük chirij. Y man riqꞌuin tüj riꞌ, man mac tüj ri xquibün. Y riꞌ xaxe ri 
sacerdotes cꞌo quikꞌaꞌ chin, xbij ri Jesús.

5 Y ri Jesús xbij chukaꞌ cheque ri achiꞌaꞌ fariseos: Ri Rajaf ri kꞌij richin 
uxlanen ja yin, ri xinalüx chiꞌicojol, xbij.

Ri Jesús xucꞌachojrisaj jun achi chakiꞌj ri rajquikꞌaꞌ (ru-mano derecha)
6 Pa jun chic cꞌa kꞌij richin uxlanen, ri Jesús y ri rachibilaꞌ xebe pa jun 

jay apeꞌ ntzijos-vi ri rutzij ri Dios, y xutzꞌom cꞌa quitijoxic ri quimolon-
quiꞌ chiriꞌ. Y chiquicojol ri vinük ri quimolon-quiꞌ chiriꞌ, cꞌo cꞌa jun achi 
ri chakiꞌj ri rajquikꞌaꞌ (ru-mano derecha). 7 Roma cꞌa riꞌ yecꞌo cheque ri 
etamanelaꞌ chin ri ley ri xuyaꞌ ri Dios richin ri Moisés y yecꞌo chukaꞌ 
achiꞌaꞌ fariseos ri nquinachaj-apu ri Jesús, kꞌalüj riꞌ si nucꞌachojrisaj ri 
achi, richin quiriꞌ nquisujuj que ri Jesús xsamüj chupan ri jun kꞌij richin 
uxlanen riꞌ. 8 Pero ri Jesús jabel retaman ri nyetajin nquinuc ri etamanelaꞌ 
chin ri ley ri xuyaꞌ ri Dios richin ri Moisés y ri achiꞌaꞌ fariseos riꞌ. Y ri 
Jesús xbij chin ri achi chakiꞌj ri rukꞌaꞌ: Cacꞌo-pe chiriꞌ pa nicꞌaj.

Y ri achi jariꞌ xcatüj-pe apeꞌ tzꞌuyul-vi, y xbepaꞌeꞌ apeꞌ ri xbix-vi chin 
roma ri Jesús. 9 Xpuꞌu cꞌa ri Jesús xbij cheque ri vinük ri yecꞌo chiriꞌ: 
Vocomi ninjoꞌ cꞌa nincꞌutuj chive: ¿Más comi cꞌuluman nban ri utz pa jun 
kꞌij richin uxlanen o ri itzel? ¿Ri ncol jun vinük chuvüch ri camic o ri 
ncamsüs? ¿Achique ninuc rix? xbij.

10 Y ri Jesús xerutzꞌetaꞌ cꞌa conojel ri quimolon-quiꞌ chiriꞌ. Xchꞌo chin ri 
achi ri yavaꞌ rukꞌaꞌ, y xbij: Tayukuꞌ la akꞌaꞌ.

Y ri achi xaxe xuyuk ri rukꞌaꞌ cachiꞌel ri xbix chin roma ri Jesús, xa jariꞌ 
xchojmir can ri rukꞌaꞌ. 11 Pero ri etamanelaꞌ chin ri ley ri xuyaꞌ ri Dios 
richin ri Moisés y ri achiꞌaꞌ fariseos ri yecꞌo-apu chiriꞌ, xcatüj coyoval. Y 
ri achiꞌaꞌ reꞌ nquitzꞌetela-quiꞌ, y nquicꞌutulaꞌ chukaꞌ chiquivüch achique 
nquinuc nquibün chin ri Jesús.

Tok ri Jesús xeruchaꞌ ri doce apóstoles
12 Y jun kꞌij, ri Jesús xbe cꞌa pariꞌ ri juyuꞌ richin xberubanaꞌ orar. Y 

junakꞌaꞌ cꞌa xcꞌaseꞌ richin xtzijon riqꞌuin ri Dios pan oración. 13 Y chupan 
cꞌa ri cumaj yan rucaꞌn kꞌij, rijaꞌ xeroyoj ri achiꞌaꞌ ri nyetzekleben-vi 
richin. Chiquicojol cꞌa ri achiꞌaꞌ riꞌ, xeruchaꞌ ye doce, y xbij apóstoles 
cheque. 14 Ri ye doce ri xeruchaꞌ ri Jesús, ja ri Simón ri xbij chukaꞌ Pedro 
chin, y ri Andrés ri ye quichakꞌ-quiꞌ, ri Jacobo, ri Juan, ri Felipe, ri 
Bartolomé, 15 ri Mateo, ri Tomás, ri Jacobo ri rucꞌajol jun achi rubiniꞌan 
Alfeo, ri Simón ri cꞌo quiqꞌuin ri achiꞌaꞌ quibiniꞌan cananistas, 16 ri Judas 
ri ruchakꞌ ri Jacobo, y ri Judas Iscariote ri xcꞌayin richin ri Jesús.

Ri Jesús nukꞌalajrisaj rutzij ri Dios y nyerucꞌachojrisaj yavaꞌiꞌ
17 Y jariꞌ tok ri Jesús y ri ye ru-apóstoles xeka-pe pariꞌ ri juyuꞌ, y xebecꞌuje-ka 

quiqꞌuin ri chꞌaka chic achibilaꞌ chiriꞌ pa jun takꞌaj. Y chiriꞌ juis vinük chukaꞌ 
quimolon-quiꞌ. Yecꞌo vinük ye petenük pa tinamit Jerusalén y pa chꞌaka chic 
tinamit ri yecꞌo pa ruchꞌulef Judea, y yecꞌo chukaꞌ ye petenük cꞌa calaꞌ chuchi-
mar, ri cꞌa calaꞌ pa tinamit Tiro y Sidón. Yecꞌo cꞌa cheque ri vinük reꞌ ye petenük 
richin ncacꞌaxaj ri rutzij ri Dios ri nutzijoj ri Jesús, y yecꞌo cꞌa ye petenük richin 
nyecꞌachojrisüs-e roma ri Jesús. 18 Y yecꞌo cꞌa chukaꞌ vinük ri yecꞌo pa pokonül pa 
quikꞌaꞌ ri itzel tak espíritu ri yecꞌo quiqꞌuin. Xeꞌelesüs chukaꞌ e ri itzel tak espíritu 
riꞌ roma ri Jesús. 19 Y conojel ri vinük ye yavaꞌiꞌ ncajoꞌ cꞌa nquitzꞌom-apu ri rutziek 
ri Jesús, roma rijaꞌ cꞌo ruchukꞌaꞌ riqꞌuin richin nucꞌachojrisaj ronojel ruvüch yabil.

Ri jabel quiquicot y ri juyaꞌ quivüch
20 Y jariꞌ tok ri Jesús xerutzꞌet-apu ri rachibilaꞌ y xbij cheque: Jabel iquicot 

rix ri mebaꞌ ivánima chuvüch ri Dios, roma nyixoc-vi pa rukꞌaꞌ rijaꞌ.
21 Jabel iquicot rix ri ninum ri ivánima chuvüch ri Dios, roma ri Dios 

nbün cꞌa chive que nquicot ri ivánima.
Jabel iquicot rix ri ntokꞌ ri ivánima chuvüch ri Dios, roma ri Dios nujül 

ri ivokꞌej riqꞌuin tzeꞌen.
22 Jabel iquicot chukaꞌ rix ri nyixetzelüs coma ri vinük, rix ri 

nyixquikotaj-pe chiquicojol, rix ri nyixyokꞌ, rix ri itzel nyixtzꞌet roma 
ja ri nubiꞌ yin ri itaken, y ronojel ruvüch pokonül reꞌ nicochꞌ voma yin 
ri xinalüx chiꞌicojol. 23 Y tok ncꞌulachij ronojel reꞌ, quixquicot cꞌa juis, y 
quixropin chukaꞌ roma quicot, roma nim rajil-ruqꞌuexel nicꞌul chilaꞌ chicaj. 
Roma quiriꞌ chukaꞌ ri pokonül ri xquicꞌusalaꞌ ri achiꞌaꞌ ri xekꞌalajrisan ri 
xbix cheque roma ri Dios, ojer can. Rijeꞌ xquicꞌusalaꞌ pokonül pa quikꞌaꞌ ri 
quixquin-quimamaꞌ can ri vinük ri nyeꞌetzelan ivichin rix vocomi.

24 Y rix beyomaꞌ, juyaꞌ ivüch cꞌa, roma xicꞌusaj yan jun cꞌaslen juis jabel 
chuvüch ri ruchꞌulef. Jacꞌa ri kꞌij ri ye petenük chivij man ye quiriꞌ tüj chic.

25 Rix chukaꞌ ri nyixvaꞌ jabel, juyaꞌ ivüch, roma napon cꞌa ri kꞌij tok nitij 
vayjül.

Rix ri jabel nyixtzeꞌen vocomi, juyaꞌ ivüch, roma napon ri kꞌij tok ntoc 
ri okꞌej iviqꞌuin, roma ri bis.

26 Y rix xa juyaꞌ ivüch tok ninimirsüs ikꞌij coma ri vinük ri xa man ye 
richin tüj ri Dios. Roma ri quixquin-quimamaꞌ can rijeꞌ xa xquiyaꞌ quikꞌij 
ri xebin que ye kꞌalajrisüy rutzij ri Dios y xa man quiriꞌ tüj.

Queꞌijoꞌ ri nyeꞌetzelan ivichin
27 Pero rix ri rixcꞌo chereꞌ viqꞌuin vocomi, ri nquinivacꞌaxaj-vi, tivacꞌaxaj cꞌa ri 

ninbij chive: queꞌijoꞌ cꞌa ri nyeꞌetzelan ivichin, y xaxe ri utz tibanaꞌ cheque ri vinük 
ri nyecꞌululaꞌan ivichin. 28 Ticꞌutuj cꞌa chin ri Dios que nyerubün bendecir ri vinük 

ri nyerayin itzel pan iviꞌ, y chukaꞌ man queꞌimestaj pan i-oración ri nyebanun chive 
que nicꞌusaj pokonül. 29 Y si cꞌo cꞌa jun nyixchꞌayon, man cꞌa tiyaꞌ ruqꞌuexel chin. 
Utz cꞌa que niyaꞌ chic iviꞌ pa rukꞌaꞌ jun bey. Y si cꞌo cꞌa chukaꞌ jun vinük numüj-e 
jun atziek ri cachiꞌel coton, man cꞌa tabisoj nayaꞌ chukaꞌ e jun chic atziek chin. 
30 Achique na cꞌa vinük ri cꞌo nucꞌutuj chave, tayaꞌ chin ri nrajoꞌ. Y si cꞌo jun vinük ri 
cꞌo numüj-e chave, man jun bey chic cꞌa tachꞌojij chin. 31 Y rix utz tibanaꞌ quiqꞌuin ri 
vinük, roma rix man nkaꞌ ta chivüch cꞌa que ri vinük itzel quinaꞌoj iviqꞌuin.

32 Y si rix xaxe ri vinük ri nyejoꞌon ivichin ri nyeꞌijoꞌ, man cꞌayuf tüj. Roma 
achique na vinük ntiquer nbanun quiriꞌ. Quiriꞌ chukaꞌ ri vinük juis ye itzel, 
nyequijoꞌ ri nyejoꞌon quichin rijeꞌ. 33 Si rix, xaxe ri vinük ri nyebanun utz chive, 
xaxe cheque rijeꞌ nibün-vi utz chukaꞌ, man cꞌayuf tüj. Quiriꞌ chukaꞌ ri vinük juis 
ye itzel, nquibün utz cheque ri vinük ri nyebanun utz cheque rijeꞌ. 34 Si rix niyaꞌ 
jun cosa chin jun vinük pa kajic, roma nivoyobej ri kajbül richin, man cꞌayuf 
tüj. Roma ri vinük juis ye itzel nyequiya-ka pa kajic ri qui-cosas chiquivüch 
rijeꞌ, richin quiriꞌ cꞌo nquichꞌüc can chirij. 35 Pero rix man tibün quiriꞌ. Xa 
queꞌijoꞌ ri vinük ri nyeꞌetzelan ivichin. Queꞌitolaꞌ. Y tok rix niyaꞌ pa kajic jun 
i-cosa, man cꞌa tivoyobej ri kajbül richin. Richin quiriꞌ nim ri rajil-ruqꞌuexel ri 
nicꞌul, y nkꞌalajin cꞌa que rix ralcꞌual chic ri nimalüj lokꞌolüj Dios ri cꞌo chilaꞌ 
chicaj. Rijaꞌ jabel runaꞌoj quiqꞌuin ri vinük juis ye itzel, y jabel runaꞌoj quiqꞌuin 
ri man jun bey nyematioxin tüj. Quiriꞌ cꞌa chukaꞌ tibanaꞌ rix. 36 Tijoyovaj 
quivüch ri vinük, xa cachiꞌel ri nujoyovaj kavüch roj ri Katataꞌ Dios.

Man queꞌitzꞌetaꞌ ri vinük xaxe richin que itzel nyixchꞌo chiquij
37 Man jun bey tibün que nyeꞌitzꞌetaꞌ ri vinük xaxe richin chi itzel nyixchꞌo 

chiquij, y ri Dios man nbün tüj chukaꞌ quiriꞌ iviqꞌuin rix. Man tirayij que ri 
vinük ncꞌatzinej que nquitoj ri itzel ri nyequibanalaꞌ, y ri Dios man nbün tüj 
chukaꞌ quiriꞌ iviqꞌuin rix. Ticuyuꞌ quimac ri vinük y ri Dios quiriꞌ chukaꞌ nbün 
iviqꞌuin rix. 38 Si rix riqꞌuin ronojel ivánima nyeꞌitoꞌ ri vinük riqꞌuin ri ncꞌatzin, 
ri Dios nuyaꞌ chukaꞌ ri rajil-ruqꞌuexel chive. Ri rajil-ruqꞌuexel nuyaꞌ chive ri 
Dios, juis qꞌuiy. Nupulisaj ri iyaconabal. Y cachiꞌel ri nibün rix quiqꞌuin ri vinük, 
quiriꞌ chukaꞌ nbün ri Dios iviqꞌuin rix.

39 Y ri Jesús xbij cꞌa chukaꞌ jun ejemplo cheque. Rijaꞌ xbij cꞌa: ¿Cꞌo comi 
jun moy ri ntiquer ta nuyukej jun chic moy, y man ta nyetzak pa tak jul? 
40 Y quiriꞌ chukaꞌ man jun cꞌa estudiante ri más ta rukꞌij que chuvüch ri 
ru-maestro. Man jubaꞌ tüj. Nretamaj na ronojel ri ncꞌatzin, cꞌateriꞌ junan 
nbün-e riqꞌuin ri ru-maestro.

41 ¿Y achique roma tok rat ja ri vit kꞌayis cꞌo pa runakꞌ-ruvüch ri a-hermano 
ri natzꞌet chanin y man nanaꞌ tüj ri cheꞌ kꞌatül pa runakꞌ-avüch rat? Ri ejemplo 
reꞌ nbij cꞌa que man tikanimirsaj ri rumac jun hermano y nkachꞌutinirsaj-ka ri 
nimalüj tak kamac roj. 42 Y man tabij cꞌa chukaꞌ chin ri a-hermano: Tayaꞌ kꞌij 
chuve richin ninvelesaj ri vit kꞌayis kꞌatül pa runakꞌ-avüch, y man nayaꞌ tüj ka 
cuenta chin ri cheꞌ kꞌatül pa runakꞌ-avüch rat. Ri ejemplo reꞌ nbij cꞌa que man 

tabij chin jun a-hermano que man camacun chic, tok xa ja chukaꞌ ri nabün rat. 
Man nayaꞌ tüj ka pa cuenta ri amac. Xa caꞌiꞌ apalüj. Nabey tachojmirsaj na ka ri 
acꞌaslen rat, cꞌateriꞌ utz natoꞌ ri a-hermano.

Jun cheꞌ nyetamüx ruvüch xaxe riqꞌuin ri ruvüch ri nuyaꞌ
43 Y man jun utzilüj cheꞌ nuyaꞌ ta itzel tak ruvüch. Man jun chukaꞌ cheꞌ 

ri man utz tüj, nuyaꞌ ta utzilüj tak ruvüch. 44 Ri cheꞌ netamüx ruvüch si 
utz o man utz tüj, roma ri ruvüch ri nuyaꞌ, si utz o man utz tüj. Roma 
ri kꞌayis juis quiqꞌuixal man nquiyaꞌ tüj higo, nixta uva. 45 Y quiriꞌ cꞌa ri 
achi. Ri achi utz, ja ri utz ri nbün y nbij, roma ja ri utz ri cꞌo pa ránima. 
Jacꞌa ri achi itzel, ja ri itzel ri nbün y ri nbij, roma ja ri itzel ri cꞌo pa 
ránima. Roma jun vinük jacꞌa ri cꞌo pa ránima ri nbij.

Ri ejemplo pariꞌ ri caꞌiꞌ jay
46 ¿Y achique cꞌa chukaꞌ roma tok rix nibij: Ajaf, Ajaf, nibilaꞌ chuve, y xa man 

nibün tüj ri ninbij yin chive? 47 Romariꞌ ri vinük ri npuꞌu viqꞌuin, ri nracꞌaxaj 
ri nutzij y nbün ri ninbij chin, 48 junan riqꞌuin ri jun achi ri xupabaꞌ jun racho. 
Nabey, xbün-ka ri jul richin ri ru-cimiento ri jay, y pan abüj xucꞌot-vi-ka ri jul 
riꞌ. Cꞌateriꞌ xuyaꞌ ri ru-cimiento ri jay, y xutzꞌom cꞌa samaj. Y tok cꞌachojnük chic 
cꞌa ri jay, xqꞌuiy-pe ri rakün-yaꞌ. Y ri rakün-yaꞌ riꞌ xberilaꞌ ri jay. Pero ri jay man 
xsilon tüj, man riqꞌuin tüj que ri rakün-yaꞌ juis nimarnük, y juis ruchukꞌaꞌ. 49 Pero 
ri vinük ri npuꞌu viqꞌuin richin nracꞌaxaj ri nutzij, y man nbün tüj ri ninbij chin, 
junan riqꞌuin ri jun achi ri xupabaꞌ jun racho, y xa man xuyaꞌ tüj ru-cimiento. Y 
tok ri rakün-yaꞌ xbeqꞌuiy-pe, xberilaꞌ ri jay. Ri jay riꞌ xtzak y xqꞌuis chiriꞌ.

Ri Jesús nucꞌachojrisaj jun achi rusamajel jun Capitán

7  1 Tok ri Jesús xtaneꞌ chi tzij chiquivüch ri vinük, rijaꞌ xbe pa tinamit 
Capernaum. 2 Y chiriꞌ pa tinamit cꞌo jun achi Capitán. Y ri achi riꞌ cꞌo 

jun rusamajel achi ri juis nrajoꞌ, pero yavaꞌ, y xa jubama ncom yan ka. 3 Y 
tok ri Capitán xracꞌaxaj cꞌa pariꞌ ri Jesús, rijaꞌ xerutük chꞌaka rajatük tak 
achiꞌaꞌ ri cꞌo quikꞌij, achiꞌaꞌ israelitas, richin quiriꞌ nquicꞌutuj favor chin ri 
Jesús que tipuꞌu baꞌ richin ncꞌachojrisaj can ri rusamajel ri Capitán. 4 Y tok 
ri rajatük tak achiꞌaꞌ xeꞌapon riqꞌuin ri Jesús, juis cꞌa xquicꞌutuj favor chin. 
Y xquibij chukaꞌ chin: Cꞌuluman-vi cꞌa que nabün ri jun favor riꞌ chin ri 
Capitán. 5 Roma rijaꞌ juis nkurujoꞌ roj israelitas, y chukaꞌ xbün jun jay apeꞌ 
nkamol-vi-kiꞌ, apeꞌ ntzijos-vi ri rutzij ri Dios, xquibij.

6 Y ri Jesús xbe cꞌa chiquij ri rajatük tak achiꞌaꞌ ri ye takon-pe roma ri Capitán. 
Y tok ri Jesús y ri ye benük chirij nakaj chic cꞌa nyeꞌapon yan chiracho ri 
Capitán, rijaꞌ xerutük cꞌa pe chꞌaka chic vinük ri quetaman ruvüch, chucꞌulic ri 
Jesús. Y ri achiꞌaꞌ riꞌ xquibij-pe cꞌa chin ri Jesús: Ajaf, ri achi ri roj takayon-pe 
chiꞌacꞌulic rubin cꞌa pe: Ajaf, man tayaꞌ cꞌa más asamaj voma yin, yin xa jun aj-
mac y romariꞌ man cꞌuluman tüj chave que ncatoc pa vacho. 7 Y jariꞌ ri xbanun 

chuve que xinna-vi. Que man cꞌuluman tüj que ja yin ri xinapon aviqꞌuin. Rat 
xaxe cꞌa tabij que ncꞌachoj ri nusamajel, y ncꞌachoj. 8 Y vetaman-vi que quiriꞌ 
nbanatüj, roma yin, cꞌo jun ri nbin chuve ri ncꞌatzinej que ninbün. Y chukaꞌ 
yecꞌo achiꞌaꞌ ye yoꞌon pa nukꞌaꞌ yin. Tok ninbij cꞌa chin jun achi ri cꞌo pa nukꞌaꞌ 
que tibiyin, xa nbe-vi. Y si ninbij chukaꞌ chin jun chic cheque ri achiꞌaꞌ ri yecꞌo 
pa nukꞌaꞌ que tipuꞌu, xa npuꞌu-vi chukaꞌ. Y tok ninbij cꞌa chin ri nusamajel que 
tabanaꞌ reꞌ, xa nbün-vi chukaꞌ, nbij-pe, xquibij ri achiꞌaꞌ chin ri Jesús.

9 Y ri Jesús xeꞌ xucaꞌyej tok xracꞌaxaj ri xquibij ri achiꞌaꞌ chin. Xeꞌ xucaꞌyej 
tok xracꞌaxaj ri rutakon-e rubixic ri Capitán. Y ri Jesús jariꞌ xerutzꞌetaꞌ ri 
vinük ri ye benük chirij, y xbij cꞌa cheque: Ketzij ninbij chive, que ri achi 
ri takayon-pe rubixic ri tzij reꞌ, ruyoꞌon-vi ránima viqꞌuin. Y man jun cꞌa 
nuvinak israelita ri vilon ri ruyoꞌon ta ránima viqꞌuin, cachiꞌel ri jun achi reꞌ.

10 Y tok xetzolij ri vinük ri ye takon-pe roma ri Capitán, xquitzꞌet cꞌa que 
ri achi samajel, y yavaꞌ cꞌo can, man jun chic yabil cꞌo chirij.

Ri Jesús nucꞌasoj jun camnük alaꞌ ral jun malcaꞌn-ixok
11 Jun chic cꞌa kꞌij, ri Jesús xbe pa jun tinamit rubiniꞌan Naín, y ye benük 

chukaꞌ ri rachibilaꞌ chirij. Y juis cꞌa chukaꞌ vinük ri ye tzekel-e chiquij. 12 Tok 
ri Jesús y ri ye benük chirij nakaj chic chin nyeꞌapon-apu pa tinamit Naín, 
xquitzꞌet cꞌa que cꞌamon-pe jun camnük richin nyemukux can. Ri camnük 
riꞌ jun alaꞌ, ral jun malcaꞌn-ixok. Ri malcaꞌn-ixok riꞌ, xaxe cꞌa ri jun ral-alaꞌ ri 
cꞌo, y jariꞌ ri benük chumukic vocomi. Y juis cꞌa vinük ri nyepochiꞌij richin 
ye benük chirij chumukic ri camnük. 13 Y tok ri Ajaf Jesús xutzꞌet ruvüch ri 
ixok ri xcom-e ri ral, xujoyovaj ruvüch, y xbij cꞌa chin: Man catokꞌ chic cꞌa.

14 Y ri Jesús xutzꞌom-apu ri ru-cajón ri camnük, y ri ye ucꞌuayon-e richin 
ri camnük xepaꞌe-ka chiriꞌ. Y rijaꞌ xbij chin ri camnük alaꞌ: Chave rat 
nquichꞌo-vi. Cacatüj.

15 Y tok ri Jesús xbij quiriꞌ, ri camnük alaꞌ xcatüj, y xbetzijon-pe. Y ri 
Jesús xujüch-e cꞌa ri alaꞌ chin ri ruteꞌ.

16 Tok ri vinük xquitzꞌet ri xbanatüj, conojel juis xquixbij-quiꞌ. Y xquiyaꞌ 
rukꞌij ri Dios chukaꞌ, y nquibilaꞌ cꞌa: Vocomi xbekꞌalajin-pe jun nimalüj achi 
chikacojol, ri nkꞌalajrisan ri rutzij ri Dios. Vocomi ri Dios xutük-pe jun ri 
nyoꞌon ri utzilüj rusipanic chikacojol roj ri rutinamit, xquibij ri vinük.

17 Y ri xbün ri Jesús chupan ri kꞌij riꞌ, xetamüx chiriꞌ pa Judea, y 
xetamüx chukaꞌ pa tak tinamit ri yecꞌo-pe chunakaj ri Judea.

Ri Juan Bautista yecꞌo ri xerutük cꞌa riqꞌuin ri Jesús, 
roma nrajoꞌ nretamaj si ja rijaꞌ ri Cristo

18 Y ri Juan Bautista xracꞌaxaj cꞌa ronojel, roma ja ri rachibilaꞌ rijaꞌ ri 
xebetzijon chin. Romariꞌ rijaꞌ xeroyoj ye caꞌiꞌ cheque ri rachibilaꞌ, 19 y 
xerutük-e riqꞌuin ri Jesús. Xerutük-e richin xbequicꞌutuj chin: ¿Ja rat ri 
Cristo ri oyoben? ¿O xa cꞌa nkoyobej jun chic? Quiriꞌ xbij-e cheque. 20 Y ri 

ye rutakon-e ri Juan, xeꞌapon cꞌa riqꞌuin ri Jesús. Y rijeꞌ xquibij cꞌa chin: 
Ri Juan Bautista roj rutakon-pe aviqꞌuin, richin nkacꞌutuj chave: ¿Ja rat ri 
Cristo ri oyoben? ¿O xa cꞌa cꞌo chic na jun ri nkoyobej? xquibij.

21 Y tok yecꞌo-ka chiriꞌ cꞌa ri ye caꞌiꞌ rachibilaꞌ ri Juan, ri Jesús ye qꞌuiy 
cꞌa vinük xerucꞌachojrisaj riqꞌuin ri quiyabil. Xerucꞌachojrisalaꞌ chukaꞌ 
vinük riqꞌuin nimalüj tak yabil. Xerelesalaꞌ chukaꞌ itzel tak espíritu ri 
yecꞌo quiqꞌuin chꞌaka vinük, y xbün chukaꞌ cheque ri moyiꞌ que xetzuꞌun. 
22 Y jariꞌ tok ri Jesús xbij cheque ri ye caꞌiꞌ rachibilaꞌ ri Juan: Vocomi 
quixtzolij, y titzijoj chin ri xitzꞌet can y xivacꞌaxaj-e chereꞌ. Titzijoj chin ri 
Juan achique rubanic tok ri moyiꞌ nyetiquer nyetzuꞌun-e, achique rubanic 
tok ri vinük ri man nyetiquer tüj nyebiyin roma ri ye jetzꞌ, nyebiyin-e 
jabel, y achique rubanic tok ri ye yavaꞌiꞌ riqꞌuin ri yabil lepra nyecꞌachoj. 
Titzijoj chukaꞌ chin ri achique rubanic tok ri man ncacꞌaxaj tüj, 
nyecꞌachoj, ri caminakiꞌ nyecꞌastüj, y ri vinük ri mebaꞌ cánima chuvüch 
ri Dios, ninbij ri utzilüj tzij richin colonic cheque. 23 Y tibij chukaꞌ chin 
que jun vinük cachiꞌel rijaꞌ, ri ruyoꞌon ránima viqꞌuin y man jun bey 
nquirumalij tüj can, jabel ruquicot, xbij-e cheque, y xebe.

24 Y tok ri ye caꞌiꞌ achiꞌaꞌ ri ye rutakon-pe ri Juan xetzolij, ri Jesús xerubilaꞌ 
cꞌa utzilüj tak tzij pariꞌ ri Juan chiquivüch ri vinük yecꞌo chiriꞌ. Y quereꞌ cꞌa 
ri nbij ri Jesús cheque ri vinük: ¿Achique ri xbeꞌitzꞌetaꞌ rix chiriꞌ chupan ri 
tzꞌiran ruchꞌulef? ¿Xitzꞌet comi rix jun achi chiriꞌ ri cachiꞌel aj ri nbe calaꞌ 
nbe calaꞌ pa rukꞌaꞌ ri cakikꞌ? 25 ¿Achique cꞌa ri xbeꞌitzꞌetaꞌ rix chiriꞌ? ¿Xitzꞌet 
comi rix jun achi ri jabel tak tziük ye rucusan? Man quiriꞌ tüj. Ri achiꞌaꞌ ye 
cucusalon tziük quiriꞌ, jabel ri yecꞌo-vi. Rijeꞌ nyecꞌujeꞌ pa tak cacho ri reyes. 
26 ¿Pero achique ri xbeꞌitzꞌetaꞌ rix chiriꞌ pa tzꞌiran ruchꞌulef? ¿Jun achi ri 
nkꞌalajrisan ri bin chin roma ri Dios ri xitzꞌet chiriꞌ? Jaꞌ. Ri achi ri xitzꞌet 
chiriꞌ ja vi riꞌ ri rusamaj. Pero cꞌo cꞌa chukaꞌ jun chic samaj ri yoꞌon pa rukꞌaꞌ. 
27 Y pariꞌ cꞌa ri Juan nchꞌo-vi ri Dios chupan ri rutzij ri tzꞌiban can, tok nbij:

Nintük cꞌa jun achi nabey,
richin que nuchojmirsaj ri bey apeꞌ napon-vi ri Cristo.
Quiriꞌ nbij ri Dios.

28 Y tivetamaj cꞌa, que ye janiꞌ achiꞌaꞌ ri ye kꞌalajrisüy rutzij ri Dios ri 
ye alaxnük chuvüch ri ruchꞌulef, man jun cꞌa ri más cꞌo ta rukꞌij que 
chuvüch ri Juan Bautista. Rijaꞌ nim vi rukꞌij. Jacꞌa vocomi, conojel cꞌa ri 
nyeꞌoc pa rukꞌaꞌ ri Dios, más cꞌa nimakꞌ quikꞌij. Y ri más coꞌol cheque rijeꞌ, 
más nim que chuvüch ri Juan.

29 Y chiriꞌ yecꞌo cꞌa qꞌuiy vinük y moloy tak alcaval ri ye banun bautizar roma 
ri Juan. Y tok rijeꞌ xcacꞌaxaj ri xbij ri Jesús, xquibij que ri Dios jabel choj. 30 Y 
ja ri achiꞌaꞌ fariseos y ri etamanelaꞌ chin ri ley ri xuyaꞌ ri Dios richin ri Moisés 
man xcajoꞌ tüj xquicꞌul ri runucun ri Dios que quichin rijeꞌ chukaꞌ. Rijeꞌ man 
xcajoꞌ tüj que xeban bautizar roma ri Juan. 31 Y ri Ajaf Jesús xbij: ¿Achique comi 
ninbij pariꞌ ri vinük richin ri tiempo reꞌ? ¿Y achique chok qꞌuin ye junan vi? 32 Ri 

vinük reꞌ xa ye junan riqꞌuin ri jun catzꞌanin ri nquibün ri acꞌualaꞌ pa tak bey. Ri 
acꞌualaꞌ reꞌ riqꞌuin cuchukꞌaꞌ nquibij chiquivüch, y nquibij cꞌa chupan ri catzꞌanin: 
Xojkꞌojoman riqꞌuin xul chivüch y man xixxajoꞌ tüj roma quicot. Xkabixaj bix 
richin bis chivüch y man xixokꞌ tüj, nquibij ri acꞌualaꞌ pa catzꞌanin. Y ye quiriꞌ ri 
vinük riꞌ, man jun ri nkaꞌ chiquivüch. 33 Roma tok xcꞌulun-pe ri Juan Bautista, 
rijaꞌ man xucꞌux tüj caxlan-vüy, man xutij tüj chukaꞌ ri ruyaꞌal-uva. Jacꞌa rix xibij 
chin que rijaꞌ cꞌo itzel espíritu riqꞌuin. 34 Y tok xinka-pe yin, ri xinalüx chiꞌicojol, 
nincꞌux caxlan-vüy, y nintij chukaꞌ ruyaꞌal-uva. Y rix xibij chuve que xe vaꞌin 
ninjoꞌ, y xibij chukaꞌ que yin jun kꞌabarel, que yin cachibil ri moloy tak alcaval, 
y yin cachibil chukaꞌ ri vinük ri aj-maquiꞌ nibij rix cheque. 35 Pero ri etamabül 
richin ri Dios nkꞌalajin pa quicꞌaslen ri vinük ri nyeniman richin, xbij ri Jesús.

Ri xbanatüj tok ri Jesús xapon pa racho jun fariseo rubiniꞌan Simón
36 Y cꞌo cꞌa jun achi fariseo ri xoyon richin ri Jesús. Xroyoj richin jun 

vaꞌin pa racho. Y tok ri Jesús xapon cꞌa pa racho ri achi, xtzꞌuyeꞌ cꞌa apu 
chuvüch mesa, richin ri vaꞌin. 37 Y chupan ri tinamit riꞌ, cꞌo cꞌa jun ixok ri 
itzel rucꞌaslen. Y ri ixok riꞌ xracꞌaxaj cꞌa que ri Jesús cꞌo pa racho ri jun achi 
fariseo, romariꞌ rijaꞌ xapon chiriꞌ. Y rijaꞌ rucꞌuan-apu chukaꞌ jun bambül, ri 
banun riqꞌuin jun abüj rubiniꞌan alabastro. Ri bambül riꞌ cꞌo-e jun jubulüj 
akꞌon chupan. 38 Y ri ixok riꞌ xapon cꞌa riqꞌuin ri Jesús, rijaꞌ juis cꞌa ntokꞌ. 
Y ri ruyaꞌal tak runakꞌ-ruvüch ri ixok riꞌ nyeka-ka chirij rakün ri Jesús. 
Rijaꞌ nyerusulaꞌ cꞌa rakün ri Jesús, riqꞌuin ri rusmal tak ruviꞌ. Ri ixok riꞌ 
nyerutzꞌubalaꞌ chukaꞌ ri rakün ri Jesús, y xuyaꞌ chukaꞌ ri jubulüj akꞌon chirij 
ri rakün. 39 Y ri achi fariseo ri xoyon richin ri Jesús, tok xutzꞌet ri xbün ri 
ixok, xunuc-ka: Si ta ri Jesús ketzij vi que kꞌalajrisüy richin ri rutzij ri Dios, 
nunabej ta achique ntzꞌamon la rakün, y achique chi vinük la ixok laꞌ. Roma 
la jun ixok laꞌ itzel ri rucꞌaslen, xbij-ka pa ránima. 40 Y ri Jesús xbij chin ri 
achi fariseo ri xoyon richin: Simón, cꞌo jun ri ninjoꞌ ninbij chave.

Ri Simón xbij chin: Ajaf, ¿achique cꞌa ri najoꞌ nabij chuve?
41 Y ri Jesús xbij chin: Yecꞌo cꞌa ye caꞌiꞌ achiꞌaꞌ cꞌo quicꞌas riqꞌuin jun achi ri 

nyoꞌon tumin pa kajic. Jun cheque ri achiꞌaꞌ riꞌ, voꞌoꞌ ciento quetzales rucꞌas, 
y ri jun chic, cincuenta quetzales rucꞌas. 42 Pero roma cꞌa ri achiꞌaꞌ riꞌ man 
nyetiquer tüj nquitoj ri quicꞌas, ri achi ri yoꞌon tumin pa kajic cheque, xbij 
que man tiquitoj chic, xa tiqꞌuis quiriꞌ, xbij cheque. Y ri Jesús xbij chukaꞌ 
chin ri Simón ri fariseo: Vocomi cꞌa tabij chuve, ¿Achique cꞌa cheque ri ye 
caꞌiꞌ achiꞌaꞌ riꞌ ri más najoꞌon richin ri achi ri nyoꞌon tumin pa kajic?

43 Ri Simón xbij: Yin ninbij que ja ri más qꞌuiy rucꞌas xbün riqꞌuin.
Jaꞌ, quiriꞌ, xbij ri Jesús chin ri Simón.
44 Y ri Jesús nutzꞌet ri ixok tok xbij chin ri Simón ri fariseo: ¿Natzꞌet ri ixok 

reꞌ? Yin tok xinoc-pe chereꞌ pan avacho, man xayaꞌ tüj nuyaꞌ chꞌajbül-vakün. 
Jacꞌa ri ixok reꞌ xeruchꞌüj ri vakün riqꞌuin ri ruyaꞌal tak runakꞌ-ruvüch, y 
xerusuꞌ riqꞌuin ri rusmal tak ruviꞌ. 45 Chukaꞌ tok xinoc-pe man xinatzꞌubaj 

tüj richin xinabün saludar. Jacꞌa ri ixok reꞌ, ja ri vakün ri ye rutzꞌuban hasta 
que jampeꞌ xinoc-pe. 46 Rat chukaꞌ man xakꞌij tüj aceite pa nuviꞌ tok xinoc-
pe. Jacꞌa ri ixok reꞌ, jubulüj akꞌon ri xuyalaꞌ chirij ri vakün. 47 Romariꞌ ninbij 
chave rat Simón, que ri ixok reꞌ juis nrajoꞌ ri Jun ri xcuyun ri rumac. Roma 
ri janipeꞌ mac ri ye rubanalun xecuyutüj yan. Jacꞌa ri xa man qꞌuiy tüj ri 
rumac ri xecuy, xa man quiriꞌ tüj nrajoꞌ ri Jun ri xcuyun ri rumac.

48 Y ri Jesús xbij chin ri ixok: Ri amac xecuyutüj yan.
49 Y ri vinük ri ye oyon roma ri Simón ri fariseo y junan yecꞌo riqꞌuin ri 

Jesús chiriꞌ chuvüch mesa, nquibilaꞌ cꞌa chiquivüch: ¿Achique cꞌa chi achi 
reꞌ? Roma nyerucuy mac chukaꞌ, nquibij.

50 Y ri Jesús xbij chin ri xtün: Xacolotüj, roma ri xayaꞌ avánima viqꞌuin. 
Vocomi cꞌa, catzolij. Ri avánima xril yan uxlanen.

Ixokiꞌ ri xetoꞌon richin ri Jesús

8  1 Caꞌi-oxiꞌ kꞌij cꞌunük ronojel riꞌ, ri Jesús xutzꞌom cꞌa nbe pa tak nimakꞌ 
y cocoj tinamit, y ye doce rachibilaꞌ ye benük chirij. Y rijaꞌ nutzijoj 

ri utzilüj rutzij ri Dios ri nchꞌo pariꞌ tok ri vinük nyeꞌoc pa rukꞌaꞌ ri Dios. 
2 Y yecꞌo chukaꞌ caꞌi-oxiꞌ ixokiꞌ ri ye tzekel-e chirij. Ri ixokiꞌ riꞌ, jariꞌ ri ye 
rucꞌachojrisan ri Jesús y relesalon itzel tak espíritu chiquij. Chiquicojol cꞌa ri 
ixokiꞌ riꞌ benük ri María, ri nbix Magdalena chin chukaꞌ. Y ja riqꞌuin ri ixok 
riꞌ xeꞌelesüs-e ye siete itzel tak espíritu, roma ri Jesús. 3 Chiquicojol ri ixokiꞌ 
ri ye tzekel chirij ri Jesús, benük ri jun ixok ri rubiniꞌan Juana, rixjayil ri 
jun achi rubiniꞌan Chuza. Y ri achi riꞌ jun rusamajel ri Herodes. Chukaꞌ 
benük ri jun ixok rubiniꞌan Susana. Y yecꞌo chukaꞌ chꞌaka chic ixokiꞌ ri ye 
benük ri nyetoꞌon chukaꞌ richin ri Jesús. Ri ixokiꞌ riꞌ xequilij ri Jesús y ri 
rachibilaꞌ.

Ri ejemplo pariꞌ ri ijaꞌ
4 Y riqꞌuin ri Jesús juis qꞌuiy vinük xquimol-quiꞌ, vinük ri nyepuꞌu pa 

chꞌaka chic tinamit. Romariꞌ ri jun kꞌij riꞌ, tok juis chic ye qꞌuiy vinük 
quimolon-quiꞌ riqꞌuin, rijaꞌ xbij jun ejemplo cheque: 5 Cꞌo cꞌa jun achi ri 
xbejopin ijaꞌ. Y tok ri achi njopin chic ijaꞌ, jubaꞌ cꞌa chin ri ijaꞌ xtzak pa bey, 
romariꞌ ri vinük yecꞌo pariꞌ. Y riqꞌuin chic xepuꞌu ri chꞌipaꞌ ri nyebe chicaj, 
xquicꞌux-e ri ijaꞌ riꞌ. 6 Y chꞌaka chic ijaꞌ xtzak chucojol tak abüj. Ri ijaꞌ riꞌ 
richin xel-pe, xel-pe. Jacꞌa tok xpuꞌu ruvüch ri kꞌij, xechakiꞌj-ka, roma man 
rüx tüj ri ulef apeꞌ xtzak-ka-vi ri ijaꞌ. 7 Y baꞌ chic ijaꞌ xtzak chucojol kꞌayis cꞌo 
quiqꞌuixal. Y tok xeꞌel-pe, junan xeqꞌuiy quiqꞌuin ri qꞌuix. Pero roma ri qꞌuix 
juis xeqꞌuiy, ri ticoꞌn xekꞌayisüs pa quikꞌaꞌ. 8 Y ri chꞌaka chic cꞌa ijaꞌ xka-ka pa 
jun utzilüj ulef, y jabel xeqꞌuiy. Y xquiyalaꞌ jujun ciento quivüch jujun ijaꞌ, 
xbij.

Y tok rubin chic ka riꞌ ri Jesús, riqꞌuin cꞌa ruchukꞌaꞌ xchꞌo, y xbij: Ri cꞌo 
cꞌa ruxiquin, tracꞌaxaj cꞌa ri xinbij, xbij cheque.

Ri ncꞌatzin-vi jun ejemplo
9 Y ri rachibilaꞌ ri Jesús xquicꞌutuj cꞌa chin que achique cꞌa ri nrajoꞌ 

nukꞌalajrisaj chiquivüch riqꞌuin ri jun ejemplo riꞌ. 10 Y ri Jesús xbij cheque: 
Man jun bey bin ta can jabel pariꞌ tok ri vinük nyeꞌoc pa rukꞌaꞌ ri Dios, 
pero chive rix yoꞌon cꞌa kꞌij que nivetamaj. Jacꞌa cheque ri vinük ri man 
nyetaken tüj vichin, riqꞌuin ejemplos nquichꞌo-vi quiqꞌuin, richin quiriꞌ 
choj nquitzꞌetaꞌ y man nquitzꞌet tüj jabel ri nquitzꞌet, y richin que choj 
ncacꞌaxaj y man nkꞌax ta cheque ri ncacꞌaxaj.

Ri Jesús nbij achique ntel-vi chi tzij ri ejemplo pariꞌ ri ijaꞌ
11 Y quereꞌ cꞌa ri nbij ri ejemplo riꞌ: Ri ijaꞌ junan nbün riqꞌuin ri rutzij 

ri Dios. 12 Ri baꞌ ijaꞌ ri xtzak-ka pa bey, junan riqꞌuin ri rutzij ri Dios tok 
nacꞌaxüx coma ri vinük. Ri itzel-vinük junanin npuꞌu, y nrelesaj-e ri rutzij 
ri Dios pa tak cánima ri vinük riꞌ, richin quiriꞌ ri vinük riꞌ man tiquitakej 
ri Dios, y man quecolotüj chukaꞌ. 13 Y ri ijaꞌ ri xtzak can chucojol tak abüj, 
nchꞌo-vi cꞌa pariꞌ ri rutzij ri Dios ri nacꞌaxüx coma ri vinük. Ri vinük riꞌ juis 
cꞌa nyequicot tok nquicꞌul ri rutzij ri Dios pa tak cánima. Pero roma cꞌa ri 
man nucꞌün tüj ka ruxeꞌ jabel ri rutzij ri Dios pa tak cánima, man nlayuj 
tüj cꞌa ri quicot quiqꞌuin, xa jun caꞌi-oxiꞌ oc kꞌij nquiyaꞌ cánima riqꞌuin 
ri Dios. Y tok nyetijox cꞌa, man cꞌayuf tüj richin nquiyaꞌ can ri Dios. 14 Ri 
ijaꞌ ri xtzak chucojol tak kꞌayis ri cꞌo quiqꞌuixal nchꞌo-vi cꞌa pariꞌ ri rutzij 
ri Dios ri nacꞌaxüx coma ri vinük. Pero ri vinük riꞌ xa nyejikꞌ roma ja ri 
ncꞌatzin chin ri quicꞌaslen chereꞌ chuvüch ri ruchꞌulef ri nquinuc, nyejikꞌ 
chupan ri quibeyomal y chukaꞌ chupan ri nyequirayilaꞌ. Y man nquicꞌuan 
tüj jun utzilüj cꞌaslen, y man nyeqꞌuiy tüj chupan ri rutzij ri Dios. Y romariꞌ 
man qꞌuiy tüj chꞌaka chic nyetaken ri rutzij ri Dios 15 Y ri ijaꞌ ri xtzak pa 
jun utzilüj ulef, nchꞌo-vi cꞌa pariꞌ ri rutzij ri Dios ri nacꞌaxüx coma ri vinük. 
Rijeꞌ riqꞌuin ronojel cánima ncacꞌaxaj y nquibün ri nbij. Chi jumul quiyoꞌon 
cánima riqꞌuin ri Dios, y nquicꞌuan jun utzilüj cꞌaslen y nyeqꞌuiy chupan ri 
rutzij ri Dios. Y romariꞌ ye qꞌuiy chꞌaka chic nyetaken ri rutzij ri Dios.

Ri ejemplo pariꞌ jun kꞌakꞌ richin sük
16 Y man jun vinük chukaꞌ ri nutzij jun kꞌakꞌ y cꞌateriꞌ nrajoꞌ nutzꞌapij o 

nuyaꞌ ta apu chuxeꞌ ri ruchꞌat. Man quiriꞌ tüj nbün. Ri kꞌakꞌ riꞌ ncꞌatzin richin 
ncanox jun cꞌojlibül apeꞌ ntzꞌuyubüs-vi, richin quiriꞌ ri nyeꞌoc-apu pa jay 
nyetzuꞌun jabel. 17 Y man jun ri evan can, ri man ta nbekꞌalajin-pe. Y chukaꞌ 
man jun ri tzꞌapin can rij, ri xa man ta nbekꞌalajin-pe y ntel-pe chuvüch-sük.

18 Y quiriꞌ, si rix nivacꞌaxaj ri rutzij ri Dios, tiyacaꞌ cꞌa ka pa tak ivánima. 
Roma ri cꞌo cꞌa ruyacon pa ránima, nucꞌul cꞌa más. Jacꞌa ri nracꞌaxan 
ri rutzij ri Dios y xa man nuyüc tüj ka pa ránima, ri jaruꞌ ri nunuc que 
ruchajin, hasta riꞌ ntelesüs pa rukꞌaꞌ, xbij ri Jesús.

Ri ruteꞌ y ri ye ruchakꞌ ri Jesús
19 Y ri ruteꞌ y ri ye ruchakꞌ ri Jesús xepuꞌu cꞌa apeꞌ cꞌo-vi rijaꞌ. Pero 

man xetiquer tüj cꞌa xeꞌapon-apu riqꞌuin rijaꞌ, roma juis ye qꞌuiy vinük 
quimolon-quiꞌ riqꞌuin ri Jesús. 20 Y xbix cꞌa apu chin ri Jesús: Ri ateꞌ y ri 
ye achakꞌ rat coyoben chuvüch-jay, ye petenük chin ncatquitzꞌetaꞌ.

21 Pero rijaꞌ xbij: Ja ri vinük ri nyeꞌacꞌaxan y nquibün ri nbij ri rutzij ri 
Dios, jariꞌ ri nteꞌ y ri ye nchakꞌ, xbij ri Jesús.

Xkꞌalajin ri ruchukꞌaꞌ ri Jesús tok xukꞌüt ruchukꞌaꞌ ri cakikꞌ y ri yaꞌ
22 Y jun kꞌij, ri Jesús rachibilan ri rachibilaꞌ, xoc-e pa jun canoa. Y 

cꞌateriꞌ xbij cheque: Joꞌ la lojcꞌan chic ruchi-yaꞌ. Y xebe.
23 Y ri Jesús xvür-e, tok quitzꞌamon-e bey pariꞌ ri yaꞌ. Quitzꞌamon cꞌa bey 

tok xpuꞌu jun cakikꞌ juis nim chiriꞌ pariꞌ ri yaꞌ. Romariꞌ ri canoa apeꞌ ye 
benük-vi, xutzꞌom nnoj-pe yaꞌ chupan, y riqꞌuin riꞌ man cꞌayuf tüj nbe chuxeꞌ 
yaꞌ ri canoa. Pa cꞌayuf cꞌa yecꞌo-vi. 24 Xepuꞌu cꞌa ri rachibilaꞌ xquicꞌasoj ri 
Jesús, y xquibij chin: ¡Ajaf! ¡Ajaf! Vocomi nkucom, xquibij chin.

Y ri Jesús xcatüj cꞌa pe, y xbij: Tiqꞌuis-e ri cakikꞌ y titane-ka ri nbolkoꞌt ri yaꞌ.
Y quiriꞌ xbanatüj. Ri cakikꞌ xqꞌuis-e, y ri nbolkoꞌt ri yaꞌ xtane-ka. 

25 Cꞌateriꞌ ri Jesús xbij cheque ri rachibilaꞌ: ¿Achique roma tok man xiyaꞌ 
tüj ivánima viqꞌuin?

Pero ri achibilaꞌ quixbin-quiꞌ. Xeꞌ xquicaꞌyej tok xquitzꞌet ri xbanatüj y 
xquicꞌutulaꞌ chiquivüch: ¿Achique cꞌa chi achi reꞌ? Roma nchꞌo cheque ri 
cakikꞌ y ri yaꞌ, y nquitakej rutzij.

Ri Jesús nyerelesaj itzel tak espíritu riqꞌuin jun aj-Gadara
26 Y ri Jesús y ri rachibilaꞌ xeꞌapon cꞌa ri lojcꞌan-apu ruchi-yaꞌ, chiriꞌ pa 

jun lugar rubiniꞌan Gadara, ri cꞌo-apu chuvüch ri ruchꞌulef Galilea. 27 Y 
tok ri Jesús xka-ka can chupan ri canoa, xapon jun achi aj pa tinamit 
riqꞌuin. Y ri achi riꞌ cꞌo chic cꞌa qꞌuiy tiempo ri yecꞌo-pe itzel tak espíritu 
riqꞌuin. Manak rutziek nucusaj, nixta man ncꞌujeꞌ tüj pa racho. Xa ja ri 
camposanto richin ri tinamit riꞌ, ri cꞌunük racho. 28 Y ri achi riꞌ, xe xutzꞌet 
ri Jesús, jariꞌ xbexuqueꞌ chuvüch. Y riqꞌuin cꞌa ruchukꞌaꞌ nchꞌo-apu chin ri 
Jesús, y nbij cꞌa: Rat Jesús ri Rucꞌajol ri nimalüj Dios, ¿achique roma tok 
nquinanük? Tabanaꞌ jun favor man quinayaꞌ pa kꞌoxomül.

29 Ri achi xbij quereꞌ roma ri Jesús xbij chin ri itzel espíritu cꞌo riqꞌuin, 
que tel-e chiriꞌ. Roma qꞌuiy tiempo cꞌo-pe ri itzel espíritu riꞌ riqꞌuin. Y roma 
chukaꞌ riꞌ ri vinük quitzꞌamon ye quiximilon rukꞌa-rakün ri achi riꞌ riqꞌuin 
chꞌichꞌ y cadenas, pero man ye tiquernük tüj chirij. Roma ri achi riꞌ nyerukꞌüj 
ri cadenas ri ye ximiyon richin, y ri itzel espíritu cꞌo riqꞌuin nbün cꞌa chin que 
nbe pa tzꞌiran ruchꞌulef. 30 Y ri Jesús xucꞌutuj cꞌa chin ri achi: ¿Achique abiꞌ?

Y ri achi xbij: Legión nubiꞌ, xbij.

Quiriꞌ xbij ri achi roma ye juis ri itzel tak espíritu ri yecꞌo riqꞌuin, y 
ri tzij Legión ntel chi tzij que ye qꞌuiy. 31 Y ri itzel tak espíritu riꞌ juis 
xquicꞌutuj favor chin ri Jesús, que si nyerelesaj-e riqꞌuin ri achi, man 
querutük-e cꞌa chupan ri qui-lugar conojel ri itzel tak espíritu, xquibij. 
32 Y roma chunakaj apu ri lugar riꞌ, pariꞌ jun juyuꞌ, juis ye qꞌuiy ak nyevaꞌ, 
romariꞌ ri itzel tak espíritu xquicꞌutuj favor chin ri Jesús que tuyaꞌ kꞌij 
cheque richin nyeꞌoc quiqꞌuin ri ak riꞌ. Y ri Jesús xbij cheque que utz. 33 Y 
ri itzel tak espíritu jariꞌ xeꞌel-e riqꞌuin ri achi, y xebeꞌoc quiqꞌuin ri ak. 
Conojel cꞌa ri ak riꞌ xquitzꞌom canin chuvüch jun juyuꞌ paꞌül-paꞌül, y jicꞌ 
xebetzak-ka pa yaꞌ. Y chiriꞌ xejikꞌ-vi conojel ri ak riꞌ.

34 Y ri nyeyukꞌun quichin ri ak riꞌ, tok xquitzꞌet ri xcꞌulachitüj, xeꞌanmüj. 
Y rijeꞌ xbequiyalaꞌ rutzijol pa tinamit y pa kꞌayis chukaꞌ. 35 Y ri vinük ri 
xeꞌacꞌaxan-pe ri xcꞌulachitüj, xepuꞌu richin xquitzꞌetaꞌ. Tok ri vinük riꞌ xeka-
pe riqꞌuin ri Jesús, xquitzꞌet cꞌa que ri achi ri xeꞌelesüs ri itzel tak espíritu 
chirij, tzꞌuyul cꞌa apu riqꞌuin ri Jesús. Rucusan rutziek, y man nbün tüj chic 
cꞌa ri cachiꞌel ri rubanun-pe. Pero ri vinük riꞌ xa nquixbij-quiꞌ tok xquitzꞌet 
ri achi riꞌ. 36 Y xtzijos chukaꞌ cheque ri ketzij ri xcꞌulachitüj. Ronojel riꞌ 
xtzijos cheque coma ri vinük ri xetzꞌeton tok xeꞌelesüs ri itzel tak espíritu 
chirij ri achi, roma ri Jesús. 37 Riqꞌuin cꞌa ri xcꞌulachitüj ronojel riꞌ, ri vinük 
ri aj chiriꞌ pa Gadara xquicꞌutuj cꞌa favor chin ri Jesús que man ticꞌuje-ka 
chiriꞌ. Ri vinük ri aj chiriꞌ xquibij quiriꞌ roma ri juis quixbin-quiꞌ. Roma cꞌa 
riꞌ ri Jesús ye rachibilan ri rachibilaꞌ xoc-e pa canoa, richin nbe. 38 Y ri achi 
ri xeꞌelesüs ri itzel tak espíritu chirij, nucꞌutuj cꞌa favor chin ri Jesús que 
tuyaꞌ kꞌij chin richin nbe chirij. Pero richin que ntzolij ri achi, ri Jesús xbij 
cꞌa chin: 39 Catzolij chiꞌavacho, y teꞌatzijoj ri xbün ri Dios chave rat, xbij.

Y ri achi xberutzijoj na vi chiracho, y cheque conojel ri vinük pa 
rutinamit xutzijoj ri xbün ri Jesús chin rijaꞌ.

Ri Jesús xbün jun milagro riqꞌuin jun ixok y 
riqꞌuin ri jun vit xtün ri xa camnük chic

40 Y tok ri Jesús ye rachibilan ri rachibilaꞌ xtzolij cꞌa lojcꞌan chic ruchiꞌ ri 
yaꞌ, ri vinük yecꞌo chiriꞌ, riqꞌuin juis quicot xquicꞌul-apu, roma ri vinük riꞌ ja 
rijaꞌ ri coyoben. 41 Xapon cꞌa chukaꞌ jun achi rubiniꞌan Jairo. Ri achi cꞌa riꞌ cꞌo 
jun rusamaj chupan ri jay apeꞌ ntzijos-vi ri rutzij ri Dios y ja rijaꞌ ri cachiꞌel 
tataꞌaj chiriꞌ. Ri achi rubiniꞌan Jairo xbexuqueꞌ chuvüch ri Jesús, y xucꞌutuj 
favor chin que tibe cꞌa chirij pa racho, 42 roma xaxe ri jun vit rumiꞌal cꞌo, 
ri cꞌo laꞌük doce rujunaꞌ y ncom yan ka. Y tok ri Jesús y ri ye benük chirij 
xquitzꞌom-e bey richin nyebe pa racho ri Jairo, juis ye qꞌuiy vinük xetzeke-e 
chirij. Y roma juis ye qꞌuiy ri vinük ri ye benük, man utz tüj nyebiyin

43 Chiquicojol cꞌa ri vinük, benük jun ixok yavaꞌ. Ri ixok reꞌ cꞌo yan doce 
junaꞌ yavaꞌ riqꞌuin ntel ruquiqꞌuel. Xuqꞌuis yan cꞌa ronojel rutumin, roma 
benük chic quiqꞌuin qꞌuiy akꞌomanelaꞌ, y man jun cheque ri akꞌomanelaꞌ 

SAN LUCAS 8  

El Nuevo Testamento en Cakchiquel Oriental de Guatemala, 2a ed., © 2012, Wycliffe Bible Translators, Inc.



161

rubanun ta rakꞌoman ri ruyabil. 44 Ri ixok riꞌ xjel-apu cꞌa riqꞌuin ri Jesús, 
pero ja ri chirij, y xberutzꞌamaꞌ cꞌa can baꞌ ri ruchi-rutziek ri Jesús. Y jariꞌ 
xcꞌachoj can ri ruyabil ri ruchajin.

45 Y jariꞌ tok ri Jesús xucꞌutuj: ¿Achique ri xintzꞌamon?
Y roma ri conojel rijeꞌ nquibij que man jun quitzꞌamon, ri Pedro y ri 

chꞌaka chic achibilaꞌ xquibij chin ri Jesús: Ajaf, rat najoꞌ navetamaj achique 
xatzꞌamon. Pero chereꞌ cꞌayuf richin navetamaj, roma juis ye qꞌuiy vinük 
nquipitzꞌ-quiꞌ y nquinimila-quiꞌ chavij, y rat nacꞌutuj: ¿Achique xintzꞌamon?

46 Y jariꞌ tok ri Jesús xbij: Cꞌo jun ri xintzꞌamon, roma xinnaꞌ que cꞌo jun 
ri xincꞌachojrisaj riqꞌuin ri vuchukꞌaꞌ cꞌo viqꞌuin, xbij.

47 Y ri ixok tok xutzꞌet que xa xnabex, nbarbot xxuque-pe chuvüch ri Jesús. 
Y chiquivüch conojel ri vinük xbij-apu chin ri Jesús ri achique roma tok 
xutzꞌom ruchi-rutziek. Y xbij chukaꞌ tok xe xutzꞌom ruchi-rutziek ri Jesús, 
jariꞌ xcꞌachoj xunaꞌ rijaꞌ. 48 Ri Jesús xbij chin: Numiꞌal, xacolotüj, roma xayaꞌ 
avánima viqꞌuin. Vocomi cꞌa, catzolij. Ri avánima xril yan uxlanen, xbij.

49 Y tok ntajin cꞌa ntzijon ri Jesús riqꞌuin ri ixok, tok cꞌo jun xka-pe 
petenük chiracho ri Jairo, ri achi ri cachiꞌel tataꞌaj chiriꞌ pa jay apeꞌ 
ntzijos-vi ri rutzij ri Dios. Ri jun ri xpuꞌu, xbij-pe cꞌa chin ri Jairo: Man 
tacꞌuaj chic e ri Maestro Jesús, roma ri vit amiꞌal xa xcom yan.

50 Jacꞌa tok ri Jesús xracꞌaxaj-pe, xbij chin ri Jairo: Man tuxbij-riꞌ ri avánima 
roma ri xbix-pe chave. Tayaꞌ cꞌa avánima viqꞌuin, y ri vit amiꞌal ncꞌastüj, xbij.

51 Y tok xeꞌapon cꞌa chiracho ri Jairo, ri Jesús xaxe cꞌa cheque ri Pedro, 
ri Jacobo y ri Juan ri ye rachibilaꞌ, y cheque ri rute-rutataꞌ ri acꞌual xuyaꞌ 
kꞌij richin xeꞌoc riqꞌuin ri vit camnük. 52 Conojel juis nquibisoj y ncokꞌej 
ri vit xtün riꞌ. Pero ri Jesús xbij cheque: Man tivokꞌej chic cꞌa ri vit xtün, 
roma rijaꞌ xa man camnük tüj, rijaꞌ xa nuxlan, xbij.

53 Pero rijeꞌ xa xetzeꞌen chirij ri Jesús, roma quetaman que xa camnük 
chic ri vit xtün riꞌ.

54 Y ri Jesús xutzꞌom rukꞌaꞌ ri vit xtün camnük, y xbij cꞌa: Vit xtün, cacatüj.
55 Y ri vit xtün xtzolij na vi pe ri ránima riqꞌuin, y jariꞌ xcatüj-pe. Y ri Jesús 

xbij que tisuj ruvay. 56 Y ri teꞌej-tataꞌaj xeꞌ xquicaꞌyej tok xquitzꞌet ri xbanatüj 
riqꞌuin ri calcꞌual. Y ri Jesús xbij cheque que man tiquitzijoj ri xbanatüj chiriꞌ.

Ri achibilaꞌ xetak chutzijosic rutzij ri Dios

9  1 Ri Jesús xeroyoj cꞌa ri doce rachibilaꞌ, y xuyaꞌ cuchukꞌaꞌ cheque 
richin nyequelesalaꞌ conojel quivüch itzel tak espíritu, y richin chukaꞌ 

nyequicꞌachojrisalaꞌ yavaꞌiꞌ. Y man xe tüj chukaꞌ xuyaꞌ cuchukꞌaꞌ cheque, xa 
xuyaꞌ chukaꞌ kꞌij cheque richin nquicusaj ri cuchukꞌaꞌ riꞌ. 2 Y xerutük cꞌa e ri 
rachibilaꞌ richin xebe chutzijosic pariꞌ tok ri vinük nyeꞌoc pa rukꞌaꞌ ri Dios, 
y richin chukaꞌ nyequicꞌachojrisaj yavaꞌiꞌ. 3 Y ri Jesús xbij cheque chukaꞌ: Ri 
ntzꞌom-e bey, man jun cꞌa ticꞌuaj. Man ticꞌuaj chꞌamiꞌy, man ticꞌuaj morral, 
nixta vüy, nixta tumin. Y man ticꞌuaj chic jun itziek, xaxe ri icusan-e ticꞌuaj. 

4 Y ri jay cꞌa apeꞌ nyixapon-vi, pa jun tinamit, chiriꞌ quixcꞌuje-vi-ka. Xa cꞌa 
ja tok nyixel na pe chupan ri tinamit riꞌ, utz niyaꞌ can ri jay apeꞌ xixcꞌuje-vi. 
5 Y si ri tinamit apeꞌ nyixapon-vi xa man nyixcꞌul tüj jabel, xa tiyaꞌ can cꞌa, y 
titotalaꞌ can ri pokolaj ri cꞌo pa tak ivakün chiquivüch ri vinük, richin quiriꞌ 
tiquinabej que man utz tüj ri xquibün, xbij ri Jesús.

6 Y ri achibilaꞌ xebe na vi. Xebe pa tak cocoj tinamit richin xbequitzijoj 
ri utzilüj tzij richin colonic. Y xequicꞌachojrisalaꞌ chukaꞌ yavaꞌiꞌ ronojel 
lugar apeꞌ xecꞌo-vi.

Ri Herodes man retaman tüj achique ri Jesús
7 Y ri Herodes ri gobernador chupan ri tiempo riꞌ, nyeracꞌaxalaꞌ cꞌa ronojel 

ri nyerubanalaꞌ ri Jesús. Pero man nril tüj cꞌa achique ri nunimaj, roma yecꞌo 
ri nyebin que ri nbanun ri nojibül riꞌ ja ri Juan Bautista cꞌastajnük chic pe. Ri 
Juan camnük chic cꞌa ri tiempo riꞌ. 8 Yecꞌo cꞌa chukaꞌ nyebin que ri Jesús ja ri 
Elías ri xtzolij-pe. Y chꞌaka chic vinük nquibij cꞌa que ri Jesús jun cheque ri 
chꞌaka chic achiꞌaꞌ ri xekꞌalajrisan ri rutzij ri Dios ojer can, ri xbecꞌastüj-pe. 
9 Y ri Herodes nbij: ¿Achique comi achi ri Jesús reꞌ? Roma qꞌuiy nyenvacꞌaxaj 
pariꞌ. Pero man ja tüj ri Juan Bautista, roma ri Juan ja yin xintakon rukupuxic 
rukul, xbij. Y ri Herodes xucanolaꞌ cꞌa rubanic richin que xutzꞌet ta ri Jesús.

Ri Jesús xerutzuk voꞌoꞌ mil achiꞌaꞌ
10 Y tok ri ye ru-apóstoles ri Jesús xetzolij-pe riqꞌuin ri xquibanalaꞌ ri 

rusamaj ri Dios, xquitzijolaꞌ cꞌa chin ri Jesús ri xquibanalaꞌ. Y ri Jesús 
xerucꞌuaj cꞌa e ri rachibilaꞌ riꞌ, y xebe pa jun tzꞌiran ruchꞌulef. Y ri lugar 
riꞌ richin cꞌa ri tinamit rubiniꞌan Betsaida. 11 Y tok ri vinük xequinabej-e 
ri Jesús y ri rachibilaꞌ, xebe chukaꞌ. Y tok ri vinük riꞌ xeꞌapon riqꞌuin ri 
Jesús, rijaꞌ jabel xerucꞌul y xbij chukaꞌ cheque pariꞌ tok ri vinük nyeꞌoc pa 
rukꞌaꞌ ri Dios. Y chukaꞌ xerucꞌachojrisalaꞌ yavaꞌiꞌ.

12 Y tok xa xkakꞌij-ka ri kꞌij riꞌ, ri doce achibilaꞌ xejel-apu riqꞌuin ri Jesús 
y xquibij chin: Queꞌatakaꞌ cꞌa e ri vinük reꞌ richin nyebe chucanoxic apeꞌ 
nyebevür-vi, y nyebe chukaꞌ chucanoxic quivay pa tak cocoj tinamit y pa 
chꞌaka chic lugar ri yecꞌo-pe nakaj. Roma ri apeꞌ rojcꞌo-vi, xa ye manak 
vinük, xquibij chin.

13 Jacꞌa ri Jesús xbij cheque ri rachibilaꞌ: Tiyaꞌ quivay rix.
Y ri rachibilaꞌ xquibij chin ri Jesús: Chereꞌ man qꞌuiy tüj vüy cꞌo richin 

nkayaꞌ cheque, xaxe voꞌoꞌ vüy y caꞌiꞌ cür. Ri vinük reꞌ nyevaꞌ, pero si 
nkube chulokꞌic vüy, xquibij. 14 Roma ri vinük juis ye qꞌuiy. Y xaxe achiꞌaꞌ 
yecꞌo laꞌük voꞌoꞌ mil.

Y ri Jesús xbij cheque ri rachibilaꞌ: Tibanaꞌ cꞌa cheque ri vinük reꞌ que 
quetzꞌuyeꞌ pa tak nicꞌaj ciento, xbij cheque.

15 Y quiriꞌ na vi xquibün ri achibilaꞌ, xequitzꞌuyubaꞌ conojel vinük. 
16 Y ri Jesús xeruliꞌej cꞌa pa rukꞌaꞌ ri voꞌoꞌ vüy y caꞌiꞌ cür, xtzuꞌun chicaj 

y xumatioxij ri vüy y ri cür riꞌ chin ri Dios. Y ri Jesús xeruper cꞌa e ri 
vüy y ri cür, xuya-e cheque ri rachibilaꞌ richin nquiyaꞌ cheque ri vinük. 
17 Conojel cꞌa jabel xquicꞌux quivay. Man jun cꞌa ri man ta jabel xvaꞌ. Y cꞌa 
cꞌo na doce chacüch vüy y cür xcolotüj can.

Ri Pedro nbij achique ri Jesús
18 Y jun kꞌij ri Jesús rujachon-e riꞌ, roma nbün orar, y ri rachibilaꞌ yecꞌo 

chukaꞌ riqꞌuin. Y jariꞌ tok ri Jesús xucꞌutuj cheque ri rachibilaꞌ: ¿Yin 
achique cꞌa yin nquinuc ri vinük?

19 Y rijeꞌ xquibij chin: Yecꞌo ri nquibij que rat ja ri Juan Bautista. Yecꞌo 
chꞌaka chic nquibij que ja rat ri Elías, ri jun achi ri xkꞌalajrisan ri xbix 
chin roma ri Dios ojer can. Y yecꞌo cꞌa chukaꞌ ri nquibij que rat jun cheque 
ri chꞌaka chic achiꞌaꞌ ri xekꞌalajrisan ri xbix cheque roma ri Dios, ri ojer 
can, y vocomi xacꞌastüj-pe chiquicojol ri caminakiꞌ, xquibij chin ri Jesús.

20 Y rijaꞌ xucꞌutuj cꞌa cheque ri rachibilaꞌ: Y rix ¿achique ninuc pa nuviꞌ? 
xbij cheque.

Y ri Pedro jariꞌ xbij chin ri Jesús: Ja rat ri Cristo, ri takon-pe y chaꞌon-
pe roma ri Dios.

Ri Jesús nbij que ncamsüs
21 Pero ri Jesús juis xuchilabej cheque ri rachibilaꞌ que man tiquitzijoj 

que ja rijaꞌ ri Cristo. 22 Y xbij cꞌa chukaꞌ cheque: Yin ri xinalüx chiꞌicojol, 
ncꞌatzinej que nincꞌusaj qꞌuiy pokonül. Y nquinetzelüs coma ri rajatük 
tak achiꞌaꞌ ri cꞌo quikꞌij. Nquinetzelüs coma ri más nimalüj tak sacerdotes 
y coma ri etamanelaꞌ chin ri ley ri xuyaꞌ ri Dios richin ri Moisés. Y 
nquicamsüs. Pero pa rox kꞌij nquicꞌastüj-pe, xbij ri Jesús.

23 Y jariꞌ, cheque cꞌa conojel xbij-vi: Si cꞌo jun nrajoꞌ ntzekleben vichin, tubanaꞌ 
cꞌa cachiꞌel nbün jun ri benük chuxeꞌ ru-cruz. Man nbün tüj ri nurayij rijaꞌ. Man 
nupokonaj tüj nucꞌusaj pokonül. Si cꞌo cꞌa jun ri nunucun que ntiquer nbün 
quiriꞌ kꞌij-kꞌij, utz npuꞌu viqꞌuin richin nquirutzeklebej. 24 Roma si juis nujoyovaj 
ruvüch rucꞌaslen chereꞌ chuvüch ri ruchꞌulef, xa man nril tüj cꞌa rucꞌaslen 
richin chi jumul. Jacꞌa ri man nujoyovaj tüj ruvüch rucꞌaslen riꞌ, stapeꞌ (aunque) 
napon pa camic voma yin, xa nril rucꞌaslen richin chi jumul. 25 ¿Roma achique 
ta cꞌa nucꞌün-pe chin ri vinük si ncꞌujeꞌ ri beyomül richin ronojel ri ruchꞌulef 
riqꞌuin y ri vinük riꞌ xa man ncolotüj tüj? Xa ruyon cꞌa nuya-riꞌ chupan ri camic 
ri richin chi jumul. 26 Y si cꞌo chukaꞌ jun chive rix nqꞌuixaj nukꞌalajrisaj que yin 
rutaken yin y ri nutzij, yin chukaꞌ ri xinalüx chiꞌicojol, nquiqꞌuixaj ninbij que ri 
jun vinük riꞌ vichin yin. Quiriꞌ ninbün tok nquipuꞌu jun bey chic, tok nkꞌalajin 
que yin Rey vi, y chukaꞌ junan chic nukꞌij riqꞌuin ri Nataꞌ y ye vachibilan-pe ri 
lokꞌolüj tak ángeles. 27 Y ketzij cꞌa ri ninbij chive, que ri Dios ncꞌujeꞌ cꞌa pe pa 
kaviꞌ y ntoc jun utzilüj ri nbün mandar. Y yecꞌo cꞌa chive rix ri man nyecom tüj, 
tok cꞌa quitzꞌeton chic na can riꞌ, xbij ri Jesús.

Tok xtzꞌet rukꞌij ri Jesús
28 Y colopeꞌ cꞌo yan jun semana xcꞌo can tok ri Jesús xchꞌo chiquivüch 

ri vinük, cꞌateriꞌ rijaꞌ xeruchaꞌ cꞌa ri Pedro, ri Juan y ri Jacobo richin 
que nyerachibilaj-e ri nbe pariꞌ jun juyuꞌ chin nquibün orar. 29 Y tok ri 
Jesús ntajin qꞌuin ri oración, xjalatüj ri ruvüch, y quiriꞌ chukaꞌ ri rutziek, 
xjalatüj. Ri rutziek juis rusük xbün y nyiqꞌuiyot. 30 Y tok ri ye oxiꞌ achibilaꞌ 
xquitzꞌet cꞌa, nyetzijon yan chic riqꞌuin ri Jesús caꞌiꞌ achiꞌaꞌ. Ri caꞌiꞌ achiꞌaꞌ 
riꞌ quibiniꞌan Moisés y Elías, y ye rusamajelaꞌ ri Dios ri xecꞌujeꞌ ojer can 
tiempo. 31 Ri ye caꞌiꞌ riꞌ cꞌa yecꞌo cꞌa pa jun lokꞌolüj sük, y nyetzijon pariꞌ 
ri camic ri nucꞌuaj ri Jesús pa Jerusalén. Roma ja samaj riꞌ ri yoꞌon-pe 
chin roma ri Dios. 32 Y ri Pedro y ri rachibil, stapeꞌ (aunque) juis quivaran, 
xquicochꞌ, y xquitzꞌet cꞌa ri lokꞌolüj rusakil ri Jesús, y xequitzꞌet chukaꞌ ri 
ye caꞌiꞌ chic achiꞌaꞌ ri yecꞌo riqꞌuin ri Jesús. 33 Y tok ri caꞌiꞌ achiꞌaꞌ riꞌ ntajin 
nquiyaꞌ can ri Jesús richin nyebe, jariꞌ tok ri Pedro xbij chin ri Jesús: Ajaf, 
chereꞌ utz kabanun. Tikabanaꞌ oxiꞌ tak jay, jun avichin rat, jun richin ri 
Moisés y jun richin ri Elías. Ri Pedro quiriꞌ cꞌa xbij-apu y man retaman tüj 
achique roma tok xchꞌo-apu. Xa nucun man nucun tüj ri xerubila-apu.

34 Y tok cꞌa nchꞌo na rijaꞌ tok cꞌo jun sutzꞌ ri xbecꞌulun-pe y xerutzꞌapij. 
Y ri achibilaꞌ xquixbij-quiꞌ tok xquinaꞌ que yecꞌo chic chupan ri sutzꞌ riꞌ. 
35 Y jariꞌ tok cꞌo jun chꞌabül xcacꞌaxaj chupan ri sutzꞌ riꞌ, y xbij: Jareꞌ ri 
Nucꞌajol, y juis ninjoꞌ. Tivacꞌaxaj cꞌa ri rutzij.

36 Y ja tok cacꞌaxan chic ri jun chꞌabül riꞌ, tok xquitzꞌet yan chic, ri Jesús 
xa ruyon chic cꞌo. Y ri achibilaꞌ riꞌ, qꞌuiy cꞌa tiempo ri man jun xquitzijoj-
vi ri xquitzꞌet chiriꞌ pariꞌ ri juyuꞌ.

Ri Jesús nucꞌachojrisaj jun alaꞌ cꞌo jun itzel espíritu riqꞌuin
37 Y pa rucaꞌn kꞌij, tok ri Jesús ye rachibilan ri ye oxiꞌ rachibilaꞌ xka-pe pariꞌ ri 

juyuꞌ, ye juis cꞌa ye qꞌuiy ri vinük ri xecꞌulun-apu. 38 Y jun achi ri cꞌo chiquicojol 
ri vinük, xchꞌo-apu chin ri Jesús. Maestro, xbij cꞌa apu chin. Yin xaxe jun 
valcꞌual cꞌo. Nincꞌutuj cꞌa favor chave que tatzꞌetaꞌ baꞌ, 39 roma cꞌo jun itzel 
espíritu ri ntzꞌamon. Y tok nutzꞌom, nbün cꞌa chin que riqꞌuin ruchukꞌaꞌ nchꞌo, 
nbün chin que nuyiquiyaꞌ ri ruchꞌacul, y nbün chukaꞌ chin que nvokon rucꞌaxaj 
pa ruchiꞌ. Ri itzel espíritu riꞌ juis cꞌa nbün chin ri nucꞌajol, y cꞌarunaj nuyaꞌ can 
tok nutzꞌom. 40 Romariꞌ xincꞌutuj yan favor cheque ri avachibilaꞌ que tiquelesaj 
ri itzel espíritu riꞌ riqꞌuin ri nucꞌajol, pero xa man nyetiquer tüj, xbij ri achi.

41 Y ri Jesús jariꞌ xbij: Man jun vinük chupan ri tiempo reꞌ ri ruyoꞌon 
ta ránima riqꞌuin ri Dios. Xa conojel xa ye satznük. ¿Ninuc rix que yin 
chi jumul nquicꞌujeꞌ iviqꞌuin, y chi jumul ncꞌatzinej que nyixincochꞌ? 
Tacꞌama-pe ri acꞌajol chereꞌ, xbij ri Jesús.

42 Y tok ri alaꞌ xapon-apu riqꞌuin ri Jesús, ri itzel espíritu riqꞌuin 
ruchukꞌaꞌ xuyiquiyaꞌ ri alaꞌ y xutorij pan ulef. Ri Jesús xuchꞌolij cꞌa ri itzel 

espíritu, richin que tel-e riqꞌuin ri alaꞌ. Y ri Jesús xucol ri alaꞌ riꞌ chuvüch 
ri itzel espíritu, y xujüch-e chin ri rutataꞌ. 43 Y conojel cꞌa ri vinük xsatz 
quicꞌuꞌx tok xkꞌalajin que ri Dios juis vi nim.

Ri Jesús nucamulij rubixic que ncamsüs

Y tok ri vinük nyetzijon cꞌa chiquivüch pariꞌ ri alaꞌ ri xucꞌachojrisaj ri 
Jesús, ri Jesús xbij cheque ri rachibilaꞌ: 44 Tivacꞌaxaj cꞌa jabel ri tzij reꞌ, y 
man timestaj cꞌa: Yin ri xinalüx chiꞌicojol, nquijach pa quikꞌaꞌ ri vinük, xbij.

45 Y ja ri tzij reꞌ man xkꞌax ta cheque ri achibilaꞌ, roma evan chiquivüch. 
Y nquixbij cꞌa quiꞌ nquicꞌutuj chin ri Jesús achique ri xbij.

Ri nuchꞌutinirsaj-riꞌ, cꞌo rukꞌij
46 Y ri rachibilaꞌ ri Jesús xquichꞌojilaꞌ chiquivüch ri achique cheque rijeꞌ ri más 

nim rukꞌij. 47 Pero ri Jesús retaman cꞌa achique nyetajin chunuquic pa tak cánima 
ri rachibilaꞌ. Romariꞌ rijaꞌ xberucꞌama-pe jun vit acꞌual, y xupabaꞌ riqꞌuin. 48 Y 
xbij cheque ri rachibilaꞌ: Ri yacayon vichin pa ránima y riqꞌuin quicot nucꞌul jun 
acꞌual, jun ri cachiꞌel reꞌ, man xe tüj nucꞌul ri acꞌual, xa nquirucꞌul yin chukaꞌ. Y 
ri ncꞌulun cꞌa vichin yin, nucꞌul cꞌa chukaꞌ ri takayon-pe vichin. Ja ri ivachibil ri 
más man jun rukꞌij nitzꞌet rix, xa jariꞌ ri más nim rukꞌij, xbij ri Jesús.

Ri man nyeꞌetzelan tüj kichin, kachibil kiꞌ quiqꞌuin
49 Y xpuꞌu cꞌa ri Juan xbij chin ri Jesús: Maestro, xbij chin. Roj katzꞌeton 

jun achi pan abiꞌ rat nyerelesalaꞌ itzel tak espíritu. Pero roma xa man 
kachibil tüj, xkabij chin que man tubün chic quiriꞌ.

50 Y ri Jesús xbij cꞌa chin ri Juan: Man tibij chic cꞌa quiriꞌ chin. Roma ri 
man nyeꞌetzelan tüj kichin, kachibil vi kiꞌ quiqꞌuin.

Tok ri Jesús xeruchꞌolij ri Jacobo y ri Juan
51 Y tok xa nka-pe yan cꞌa ri kꞌij que ri Jesús ntzolij chilaꞌ chicaj, rijaꞌ xbün-e 

ruvüch richin xbe pa tinamit Jerusalén. 52 Y yecꞌo chukaꞌ ri xerutük-e nabey. 
Y ri xetak-e riꞌ, xebe pa jun vit tinamit ri cꞌo pa ruchꞌulef Samaria, richin 
xbequicanoj jun jay apeꞌ nyeꞌuxlan-vi ri Jesús y ri ye rachibilan-e. 53 Pero ri 
vinük aj chiriꞌ man xcajoꞌ tüj xquicꞌul ri Jesús, roma ri vinük riꞌ nquinabej que 
xa pa Jerusalén rutzꞌamon-vi-e bey. 54 Tok ri achibilaꞌ quibiniꞌan Jacobo y Juan 
nquinabej que man ncꞌulux tüj coma ri vinük, xquibij chin ri Jesús: Ajaf, ¿najoꞌ 
que nkacꞌutuj que tika-pe kꞌakꞌ chilaꞌ chicaj, richin nyeruqꞌuis ri vinük reꞌ? 
Cachiꞌel xbün ri Elías, ri jun achi ri xkꞌalajrisan ri rutzij ri Dios ojer can, xquibij.

55 Y ri Jesús xerutzꞌet y xeruchꞌolij. Y xbij cꞌa cheque: Rix ni man 
ivetaman tüj que rix richin ri Lokꞌolüj Espíritu ri nyerujoꞌ conojel vinük. 
56 Roma yin ri xinalüx chiꞌicojol, man xinpuꞌu tüj chereꞌ chuvüch ri 
ruchꞌulef chiquicamsasic vinük, yin xa xinpuꞌu chiquicolic, xbij.

Y ri Jesús y ri rachibilaꞌ xebe chic cꞌa pa jun vit tinamit.

Oxiꞌ achiꞌaꞌ ri xebin que nquitzeklebej ri Jesús
57 Y tok rijeꞌ quitzꞌamon chic cꞌa bey, cꞌo cꞌa jun achi ri xbecꞌulun-pe, y rijaꞌ 

xbij chin ri Jesús: Ajaf, yin ninjoꞌ cꞌa ncatintzeklebej apeꞌ na ri ncatapon-vi.
58 Pero ri Jesús xbij chin ri achi: Ri utivaꞌ, cꞌo-vi quijul apeꞌ nyecꞌuje-vi. 

Y quiriꞌ chukaꞌ ri chꞌipaꞌ ri nyebe pa chicaj, cꞌo chukaꞌ quisoc. Jacꞌa yin ri 
xinalüx chiꞌicojol, man jun cꞌa apeꞌ nquinuxlan-vi, xbij chin ri achi riꞌ.

59 Y ri Jesús xbij cꞌa chin jun chic achi: Quinatzeklebej.
Pero ri achi riꞌ xbij: Ajaf, yin juis ninjoꞌ nquibe chavij. Pero tayaꞌ cꞌa kꞌij 

chuve que ninmuk na e ri nataꞌ, cꞌateriꞌ nquibe chavij.
60 Pero ri Jesús xbij chin ri achi riꞌ: Tayaꞌ can ri nanuc reꞌ cheque ri 

vinük ri ye cachiꞌel ye camnük roma man nquitakej tüj ri Dios. Jacꞌa rat, 
teꞌatzijoj pariꞌ tok ri vinük nyeꞌoc pa rukꞌaꞌ ri Dios.

61 Y cꞌo chic cꞌa jun ri xbin chin ri Jesús: Ajaf, yin ninjoꞌ ncatintzeklebej. 
Pero nabey, tayaꞌ cꞌa kꞌij chuve richin nquibechꞌo na can cheque ri nte-
nataꞌ y cheque ri ye voxpochel, xbij.

62 Pero ri Jesús xbij chin: Ri achi ri nucꞌuan richin ri arado, richin 
nusamajij jun ulef, man utz tüj cꞌa que ntzuꞌun can chirij, roma man utz 
tüj ntel ri rusamaj. Y quiriꞌ cꞌa chukaꞌ ri vinük ri ntaken richin ri Dios, 
man utz tüj que nutzꞌetaꞌ ri nyebanatüj can chirij. Roma si quiriꞌ nbün, 
man cꞌuluman tüj que nsamüj pa rusamaj ri Dios y nyerutoꞌ ta ri nyeꞌoc 
pa rukꞌaꞌ ri Dios, xbij ri Jesús.

Ri setenta achiꞌaꞌ ri xetak chutzijosic ri rutzij ri Dios

10  1 Y tok ye banatajnük chic cꞌa ronojel riꞌ, ri Ajaf Jesús xeruchaꞌ cꞌa 
chꞌaka chic achiꞌaꞌ richin nyesamüj riqꞌuin. Rijaꞌ xeruchaꞌ ye setenta 

achiꞌaꞌ, richin xerutük-e chi cacaꞌ. Xerutük pa tak tinamit y pa chꞌaka chic 
lugar apeꞌ napon-vi rijaꞌ. 2 Y ri Jesús xbij cꞌa cheque ri achiꞌaꞌ ri xeruchaꞌ: Ketzij 
vi que ri samaj richin ntzijos ri rutzij ri Dios, juis nim. Jacꞌa ri samajelaꞌ man 
ye qꞌuiy tüj. Xa ye caꞌi-oxiꞌ oc. Romariꞌ ticꞌutuj cꞌa chin ri Rajaf ri samaj, que 
querutaka-pe más samajelaꞌ chiquicojol ri vinük ri ncꞌatzin richin ncacꞌaxaj ri 
rutzij. 3 Y vocomi quixbiyin cꞌa. Ivetaman cꞌa riꞌ que rix xa cachiꞌel tak ovejas 
ri nyixintük-e chiquicojol ri vinük ye cachiꞌel utivaꞌ. 4 Y man ticꞌuaj cꞌa morral, 
nixta man ticꞌuaj tumin, y man ticꞌuaj chukaꞌ jun chic cꞌulaj xajab. Nixta 
chukaꞌ man quixpatüj pa tak bey richin niyaꞌ rutzij quivüch vinük. Xa choj 
quixbiyin cꞌa apeꞌ ncꞌatzinej que nyixapon-vi. 5 Y tok nyixapon cꞌa pa jun jay, 
ri nabey ncꞌatzinej que nibün, ja ri niyaꞌ rutzij quivüch. Y nibij cꞌa cheque: Ja 
ta cꞌa ri uxlanen richin ri Dios ri ncꞌujeꞌ iviqꞌuin chupan ri jay reꞌ. 6 Y si chiriꞌ 
chupan ri jay riꞌ, ri vinük riqꞌuin quicot nyixquicꞌul-vi richin ncacꞌaxaj ri rutzij 
ri Dios, ri uxlanen richin ri Dios ncꞌuje-vi quiqꞌuin. Jacꞌa si ri vinük xa man 
jabel tüj nyixquicꞌul richin ncacꞌaxaj ri rutzij ri Dios, ri uxlanen man cꞌa ncꞌujeꞌ 
tüj can quiqꞌuin. 7 Rix quixcꞌujeꞌ cꞌa ka chupan ri jay apeꞌ nyixapon-vi y jabel 

icꞌulic nquibün, ticꞌuxuꞌ y titijaꞌ ri nquispaj chive. Roma ri samajel cꞌuluman-vi 
que ntojox roma ri samaj ri nbün. Y man tijalalaꞌ cꞌa ri jay ri apeꞌ nyixcꞌuje-vi. 
Xa apeꞌ nyixapon-vi pa nabey, chiriꞌ nyixcꞌuje-vi-ka. 8 Y quiriꞌ chukaꞌ tibanaꞌ 
tok nyixapon achique na tinamit y jabel icꞌulic nban. Ticꞌuxuꞌ cꞌa ronojel ri 
nsipüs chive. 9 Queꞌicꞌachojrisalaꞌ cꞌa chukaꞌ ri yavaꞌiꞌ ri yecꞌo chiriꞌ, y tibij cꞌa 
cheque: Ri kꞌij richin que rix nyixoc pa rukꞌaꞌ ri Dios, xa nakaj chic cꞌo-vi-
pe chive. 10 Pero ja si nyixapon pa jun tinamit ri xa man utz tüj icꞌulic nban, 
quixel cꞌa e pa tak bey richin ri tinamit y tibij cꞌa cheque ri vinük: 11 Ri pokolaj 
richin ri tinamit reꞌ ri cꞌo-e pa kakün, nkatotaj can chivüch, richin quiriꞌ 
tivetamaj que man utz tüj ri xibün que man xojicꞌul tüj jabel. Y tivetamaj can 
chukaꞌ que ri kꞌij richin que ri vinük nyeꞌoc pa rukꞌaꞌ ri Dios nakaj chic cꞌo-
vi-pe, y rix xsuj cꞌa chive, xbij. 12 Y ri Jesús xbij-e chukaꞌ cheque: Tok ri Dios 
nuya-pe ri ru-castigo, ri vinük quichin ri tinamit ri man nquicꞌul tüj jabel ri 
rutzij ri Dios ri nibij rix cheque, más qꞌuiy cꞌa ri castigo ri nuyaꞌ pa quiviꞌ rijeꞌ 
que chuvüch ri castigo ri nuyaꞌ pa quiviꞌ ri aj-Sodoma ojer can tiempo.

Ri xquimacuj ri aj pa tinamit Corazín y ri aj-Betsaida
13 Romariꞌ juyaꞌ quivüch ri yecꞌo pa tinamit Corazín, y chukaꞌ juyaꞌ quivüch 

ri yecꞌo pa tinamit Betsaida, roma juis qꞌuiy milagros xeban chiquivüch y 
man nquitakej tüj ri rutzij ri Dios. Roma xa ta ja pa tinamit Tiro y Sidón 
xeban-vi ri milagros reꞌ, ri vinük aj chiriꞌ xtzolij ta yan pe quicꞌuꞌx riqꞌuin 
ri Dios, y quicusalon ta chic quitziek richin bis, y quiyolon ta chaj chiquij, 
richin quiriꞌ nkꞌalajin que nyebison roma juis ri quimac ri ye quibanalun. 
14 Pero chupan ri kꞌij tok nbanatüj ri juicio, ja ri yecꞌo pa tinamit Corazín y 
ri yecꞌo pa tinamit Betsaida ri más castigo nka-ka pa quiviꞌ, que chiquivüch 
ri aj-Tiro y aj-Sidón. 15 Y ri yecꞌo pa tinamit Capernaum nquinuc que nyebe 
chilaꞌ chicaj riqꞌuin ri Dios y juis nimirsüs quikꞌij. Pero xa man quiriꞌ tüj. Xa 
nkasüs quikꞌij, roma xa cꞌa chupan ri lugar ri richin ri pokonül nyebetzak-vi.

16 Y achique cꞌa vinük ri nyixrucꞌul jabel richin nracꞌaxaj ri rutzij ri 
Dios, ja yin chukaꞌ ri nquirucꞌul. Y ri achique cꞌa chukaꞌ ri nyixetzelan 
roma ri rutzij ri Dios, ja chukaꞌ yin ri nquiretzelaj. Y ri nyetzelan vichin 
yin, ja ri Dios chukaꞌ ri takayon-pe vichin ri nretzelaj, xbij-e cꞌa ri Jesús 
cheque ri setenta achiꞌaꞌ ri xeruchaꞌ.

Tok xetzolij-pe ri setenta achiꞌaꞌ ri xetak chutzijosic ri rutzij ri Dios
17 Y tok xetzolij cꞌa pe ri setenta achiꞌaꞌ riꞌ chin ri samaj ri bin-e cheque 

y xeka-pe riqꞌuin ri Jesús, juis nyequicot, y xquibij cꞌa chin: Ajaf, ri itzel 
tak espíritu xetaken chukaꞌ cheke tok pan abiꞌ rat xojchꞌo-vi cheque.

18 Y ri Jesús xbij cheque: Jaꞌ, ketzij ri nibij. Roma yin xintzꞌet que ri 
Satanás xunaꞌ yan que xchꞌacatüj, roma cachiꞌel nbün ri coyopaꞌ ri chicaj, 
quiriꞌ xbün rijaꞌ tok xtzak-pe. 19 Yin nuyoꞌon na vi nuchukꞌaꞌ chive richin 
que nyixchꞌacon chirij ri ruchukꞌaꞌ ri itzel-vinük, y chukaꞌ richin que 

stapeꞌ (aunque) nyeꞌipalibelaꞌ ta cumütz y snaꞌj ri nyeruyaꞌ pan ibey, man 
jun nicꞌulachij pa rukꞌaꞌ. 20 Pero rix man quixquicot xaxe roma ri itzel tak 
espíritu nyixquitakej. Más quixquicot pa tak ivánima roma tzꞌiban ri ibiꞌ 
chilaꞌ chicaj riqꞌuin ri Dios.

Ri Jesús ri Cꞌajol nuya-vi cꞌa rukꞌij ri Rutataꞌ Dios
21 Y chupan cꞌa ri misma hora riꞌ, ri Lokꞌolüj Espíritu juis quicot xuyaꞌ pa 

ránima ri Jesús. Y ri Jesús xbij: Matiox ninyaꞌ chave Nataꞌ Dios, rat ri Rajaf 
ri caj y ri ruchꞌulef, roma man xakꞌalajrisaj tüj ri utzilüj atzij chiquivüch 
ri vinük ri nquinaꞌ que juis qꞌuiy quetaman. Xa ja chiquivüch ri vinük ri 
manak más quetaman, xa chiquivüch rijeꞌ xakꞌalajrisaj-vi ri utzilüj atzij reꞌ. 
Quiriꞌ vi cꞌa Nataꞌ Dios, roma jariꞌ ri arayibül rat, xbij ri Jesús pa ru-oración.

22 Y cꞌateriꞌ rijaꞌ xbij cꞌa: Ri Nataꞌ Dios ronojel cꞌa ruyoꞌon-pe pa nukꞌaꞌ. Y 
man jun chic cꞌa etamayon yin achique yin, xaxe ri Nataꞌ ri etamayon. Y 
man jun chukaꞌ etamayon achique ri Nataꞌ, xaxe yin ri Rucꞌajol, y ri vinük 
achique chok chin nrajoꞌ ninkꞌalajrisaj-vi yin, nretamaj achique cꞌa ri Nataꞌ.

23 Y cꞌateriꞌ ri Jesús xerutzꞌet ri rachibilaꞌ y xaxe cheque rijeꞌ xbij-vi: 
Jabel iquicot rix, roma ri nyixtajin nitzꞌet riqꞌuin ri runakꞌ tak ivüch. Y 
chukaꞌ jabel quiquicot ri chꞌaka chic vinük ri nyetzꞌeton ronojel reꞌ. 24 Y 
ninbij cꞌa chive, que ye qꞌuiy ri achiꞌaꞌ xekꞌalajrisan ri tzij ri xbix cheque 
roma ri Dios y ri reyes ri xecꞌujeꞌ ojer can, juis xcajoꞌ que xquitzꞌet ta 
ri nitzꞌet rix vocomi, y man xquitzꞌet tüj. Xcajoꞌ ta chukaꞌ xcacꞌaxaj ri 
nivacꞌaxaj rix vocomi, y man xcacꞌaxaj tüj chukaꞌ, xbij.

Jun ejemplo pariꞌ jun utzilüj achi aj-Samaria
25 Y cꞌo cꞌa jun etamanel chin ri ley ri xuyaꞌ ri Dios richin ri Moisés 

xbecatüj-pe y xbechꞌo chin ri Jesús, roma nrajoꞌ nutij ri Jesús. Maestro, 
xbij cꞌa chin. ¿Achique ncꞌatzin richin ninbün yin richin quiriꞌ ninvichinaj 
ri cꞌaslen ri man nqꞌuis tüj? xbij.

26 Ri Jesús xbij chin: ¿Achique cꞌa ri nbij chupan ri ley ri xuyaꞌ ri Dios 
chin ri Moisés? ¿Y achique nkꞌax chave rat?

27 Y ri etamanel chin ri ley ri xuyaꞌ ri Dios richin ri Moisés xbij chin ri Jesús: 
Ri ley nbij que tajoꞌ ri Dios ri Avajaf. Tajoꞌ riqꞌuin ronojel avánima. Tajoꞌ 
chupan ri ronojel ri acꞌaslen, riqꞌuin ronojel avuchukꞌaꞌ, y riqꞌuin chukaꞌ ri 
anojibül. Y cachiꞌel najo-ka-aviꞌ rat, quiriꞌ cꞌa chukaꞌ queꞌajoꞌ ri chꞌaka chic.

28 Y jariꞌ tok ri Jesús xbij chin ri etamanel chin ri ley ri xuyaꞌ ri 
Dios richin ri Moisés: Ketzij ri xabij. Vocomi cꞌa, si nabün ronojel riꞌ, 
navichinaj cꞌa ri cꞌaslen ri man nqꞌuis tüj, xbij ri Jesús chin.

29 Pero ri etamanel chin ri ley ri xuyaꞌ ri Dios richin ri Moisés riꞌ xrajoꞌ 
que tikꞌalajin que cꞌo-vi ri nrajoꞌ nretamaj. Romariꞌ rijaꞌ xbün que cachiꞌel 
man kꞌaxnük tüj chin ri achique cꞌa riꞌ ri chꞌaka chic, ri cꞌuluman que 
nyerujoꞌ cachiꞌel nrajo-ka-riꞌ rijaꞌ. Romariꞌ xucꞌutuj-apu chin ri Jesús.

30 Y ri Jesús jariꞌ xutzijoj jun ejemplo chin ri etamanel chin ri ley ri 
xuyaꞌ ri Dios richin ri Moisés: Cꞌo cꞌa jun achi ri elenük-pe pa tinamit 
Jerusalén y xulan-ka richin nbe-ka cꞌa pa tinamit Jericó. Pero ri achi riꞌ 
xebeꞌel-pe elekꞌomaꞌ chirij pa bey, y ri elekꞌomaꞌ riꞌ ronojel xquelekꞌaj-e 
chin. Hasta ri rutziek ri rucusan ri achi xquelesaj can chirij. Ri elekꞌomaꞌ 
xebe na vi, pero nabey juis xquichꞌey can. Ri achi xpuneꞌ cꞌa can chiriꞌ 
pa bey cachiꞌel jun camnük. 31 Y cꞌo cꞌa jun sacerdote israelita ri petenük 
chukaꞌ chupan ri bey riꞌ. Y tok ri sacerdote riꞌ xutzꞌet que punul ri achi 
chiriꞌ pa bey, xa ja lojcaꞌn ri jun ruchi-bey yan chic xcꞌo-apu. 32 Y quiriꞌ 
chukaꞌ jun achi levita, ri nyetoꞌon quichin ri sacerdotes pa racho ri Dios, 
petenük chukaꞌ chupan ri bey riꞌ. Y tok ri levita riꞌ xapon chupan ri lugar 
riꞌ, xutzꞌet chukaꞌ ri achi, y cachiꞌel xbün ri sacerdote ojer can tiempo, 
quiriꞌ chukaꞌ xbün rijaꞌ. Xeꞌ xutzꞌet ri achi punul pa bey, xa ja chukaꞌ ri 
jun yan chic ruchiꞌ ri bey xcꞌo-apu. 33 Pero cꞌo cꞌa jun achi aj-Samaria ri 
petenük chukaꞌ chupan ri bey riꞌ, y ncꞌatzinej cꞌa que ncꞌo riqꞌuin ri achi 
punul can pa bey, ri achi chꞌayon can coma elekꞌomaꞌ. Y tok ri aj-Samaria 
xutzꞌet ri achi punul pa bey, juis xujoyovaj ruvüch roma ri rubanun. 
34 Romariꞌ ri aj-Samaria riꞌ xjel-apu riqꞌuin ri achi punul pa bey, xutzꞌet 
achique rubanun. Y xerakꞌomalaꞌ ri rusocotajic ri achi riqꞌuin aceite olivo 
y vino. Rijaꞌ xerupislaꞌ cꞌa chukaꞌ ri socotajic riqꞌuin cꞌul. Cꞌateriꞌ ri achi 
aj-Samaria, chirij ruquiej rijaꞌ mismo xuya-vi-pe ri achi socotajnük y 
xucꞌün-pe cꞌa pa jun posada. Y xuchajij cꞌa ri junakꞌaꞌ riꞌ. 35 Pa rucaꞌn kꞌij 
tok ri aj-Samaria nutzꞌom chic e ri rubey, rijaꞌ xrelesaj baꞌ tumin y xuyaꞌ 
can chin ri rajaf ri posada, y xbij chin: Tavilij y tavakꞌomaj ri jun achi 
reꞌ. Y tok nquitzolij-pe, nintoj cꞌa chave ri chꞌaka chic tumin ri nacusaj. 
36 Roma cꞌa riꞌ, ¿chavüch rat achique cꞌa cheque ri ye oxiꞌ achiꞌaꞌ ri cachiꞌel 
nrajo-ka-riꞌ rijaꞌ, quiriꞌ chukaꞌ xrajoꞌ ri achi ri xtzak pa quikꞌaꞌ elekꞌomaꞌ? 
xbij ri Jesús chin ri etamanel chin ri ley ri xuyaꞌ ri Dios richin ri Moisés.

37 Y ri etamanel chin ri ley ri xuyaꞌ ri Dios richin ri Moisés xbij: Ja ri 
achi ri xjoyovan ruvüch, xbij.

Y ri Jesús xbij cꞌa chin ri etamanel chin ri ley ri xuyaꞌ ri Dios richin ri 
Moisés: Vocomi cabiyin cꞌa y tabanaꞌ cachiꞌel xbün ri achi aj-Samaria.

Ri Jesús xapon chin nutzꞌet ri Marta y ri María
38 Y ri Jesús xutzꞌom chic cꞌa rubey y xapon pa jun vit tinamit. Y chiriꞌ 

chupan ri vit tinamit riꞌ cꞌo cꞌa ri ixok rubiniꞌan Marta, y ja rijaꞌ ri xcꞌulun-
apu richin ri Jesús pa racho. 39 Ri ixok cꞌa riꞌ cꞌo cꞌa jun runimal rubiniꞌan 
María. Y ri María riꞌ xtzꞌuyeꞌ cꞌa chirakün ka ri Jesús, richin quiriꞌ 
nracꞌaxaj ri rutzij ri Dios ri nutzijoj ri Jesús. 40 Jacꞌa ri Marta xa man quiriꞌ 
tüj xbün. Rijaꞌ cꞌo qꞌuiy ropis nbün pa racho. Roma cꞌa riꞌ ri Marta xapon 
riqꞌuin ri Jesús y xbij chin: Ajaf, ¿man natzꞌet tüj cꞌa que ri María nuyon 
yin ruyoꞌon can chuvüch ri opis? Tabij cꞌa chin que quirutoꞌ baꞌ.

41 Pero ri Ajaf Jesús xbij chin: Marta, rat qꞌuiy ri nanuc, y satznük acꞌuꞌx 
roma qꞌuiy ri ncꞌatzinej que nabün. 42 Pero xaxe cꞌa jun ri más ncꞌatzin y 
más utz, y jariꞌ ri xuchaꞌ ri María. Y ri xuchaꞌ rijaꞌ, man jun nrelesan chin.

Ri Jesús nyerutijoj ri rachibilaꞌ chin ri oración

11  1 Y jun bey cꞌa, ri Jesús cꞌo pa jun lugar, y nbün cꞌa orar. Y 
tok tanül chic ka, jun cꞌa cheque ri rachibilaꞌ xbij chin: Ajaf, 

nkujatijoj richin nkabün orar, cachiꞌel ri Juan Bautista xerutijoj ri 
rachibilaꞌ rijaꞌ richin nquibün orar.

2 Y jariꞌ tok ri Jesús xbij cheque ri rachibilaꞌ: Tok nibün cꞌa orar, tibanaꞌ 
cꞌa jun oración cachiꞌel reꞌ:

Katataꞌ Dios ratcꞌo chilaꞌ chicaj,
nbanatüj ta cꞌa que conojel ta ri vinük nquiyaꞌ ta akꞌij, y man ta 

nquixolkꞌotij ri lokꞌolüj abiꞌ.
Y nka-pe ta yan cꞌa ri kꞌij tok ja rat ri ncatoc ri Jun ri nbün mandar.
Y xe ta cꞌa ri najoꞌ rat que nkabün, xe ta cꞌa riꞌ ri nkabün, cachiꞌel 

nquibün ri yecꞌo aviqꞌuin chilaꞌ chicaj.
 3 Y tayaꞌ cꞌa chukaꞌ ri kavay ri ncꞌatzin cheke ronojel kꞌij.
 4 Y cachiꞌel cꞌa nyekacuy conojel ri vinük ri nquibün itzel cheke, quiriꞌ 

ta cꞌa nabün kiqꞌuin roj, nacuy ta cꞌa ri kamac ri nkabün chavüch.
Y man tayaꞌ kꞌij cꞌa que ri itzel nbün ta cheke que nkutzak pa mac. 

Nkujacoloꞌ cꞌa chuvüch, xbij ri Jesús.
5 Y ri Jesús xbij cꞌa chukaꞌ cheque ri rachibilaꞌ: Si jun chive rix napon pa 

nicꞌaj-akꞌaꞌ pa jun jay ri etaman-vi ruvüch jabel, y nbij ta chin ri rajaf ri jay: 
Tabanaꞌ favor chuve ninjül ta oxiꞌ avay. 6 Roma cꞌo jun nu-amigo ri lojcꞌan chic 
petenük-vi y xka-pe viqꞌuin yin, y yin man jun vüy ninchajij richin ninya-
apu chin. Roma cꞌa riꞌ tabanaꞌ favor chuve, nabij-apu chin. 7 Y ri vinük ri apeꞌ 
nacꞌutuj-apu ri vüy, pa ruvarabül cꞌa nchꞌo-pe chave y nbij cꞌa: Tabanaꞌ favor 
man quinayaꞌ pa cꞌayuf, roma ri ruchi-jay xa xintzꞌapij yan can y ri acꞌualaꞌ 
xa viqꞌuin yin nyevür-vi. Romariꞌ man nquitiquer tüj nquicatüj-e richin que 
nquijachaꞌ can chave ri najoꞌ. 8 Y ri Jesús xbij cꞌa cheque ri rachibilaꞌ: Ketzij vi 
ninbij chive, que ri vinük ri ncꞌutux-apu ri vüy chin, ncatüj-pe, pero man roma 
tüj ri juis ta ye amigos riqꞌuin ri ncꞌutun-apu ri vüy. Man quiriꞌ tüj. Rijaꞌ ncatüj-
pe y nyeruya-pe ronojel ri ncꞌatzin chin, richin que titane-apu chucꞌutuxic.

9 Y yin ninbij cꞌa chive rix, xbij ri Jesús. Tibanaꞌ cꞌa cachiꞌel ri xbün ri achi 
ri xbecꞌutun vüy. Ticꞌutuj ri ncꞌatzin chive y ri Dios nuya-pe chive. Ticanoj 
y nivil ri nijoꞌ. Ticꞌoj cꞌa apu ri ruchi-jay y njakox-pe chivüch. 10 Roma cꞌa riꞌ, 
si riqꞌuin ronojel ivánima nicꞌutuj chin ri Dios, rijaꞌ nuya-vi-pe chive. Si rix 
nicanoj, nivil-vi. Y si rix nicꞌoj cꞌa apu ri ruchiꞌ ri jay, njakox-vi-pe.

11 Y rix ri rix tataꞌaj chic, ¿nyixtiquer comi niyaꞌ jun abüj pa rukꞌaꞌ jun 
ivalcꞌual, tok ri acꞌual xa jun vüy nucꞌutuj chive? ¿O niyaꞌ ta jun itzel 
cumütz pa rukꞌaꞌ, tok ri acꞌual xa jun cür nrajoꞌ? 12 ¿O niyaꞌ ta chukaꞌ jun 

snaꞌj pa rukꞌaꞌ, tok ri acꞌual xa jun sakmoloꞌ ri nucꞌutuj chive? 13 Rix man 
nyixtiquer tüj nibün quiriꞌ cheque ri ivalcꞌual. Man riqꞌuin tüj rix que 
man ta utz inaꞌoj, pero chukaꞌ man jun bey niyaꞌ jun cosa itzel. Rix ja ri 
utz tak cosas ri niyaꞌ. Ya voro chi comi ri aj-chicaj Itataꞌ. Rijaꞌ nuya-vi cꞌa 
ri Lokꞌolüj Espíritu cheque ri nquicꞌutuj, xbij ri Jesús.

Ri vinük nquibij que ri Jesús cꞌo ri ruchukꞌaꞌ ri cajaf ri itzel tak espíritu riqꞌuin
14 Y jun kꞌij ri Jesús, cꞌo cꞌa jun achi riqꞌuin, mem rubanun pa rukꞌaꞌ jun 

itzel espíritu. Y tok ri Jesús xbij chin ri itzel espíritu que tel-e riqꞌuin ri 
achi riꞌ, ri itzel espíritu xel na vi e, y ri achi ri cꞌunük mem xchꞌo jun bey 
chic. Y ri vinük ri xetzꞌeton, xeꞌ xquicaꞌyej tok xquitzꞌet. 15 Pero yecꞌo cꞌa 
chukaꞌ cheque ri vinük xebin: Ri Jesús cꞌo ri Beelzebú riqꞌuin, ri cajaf ri 
itzel tak espíritu. Y ja ri Beelzebú ri nyoꞌon ruchukꞌaꞌ chin richin quiriꞌ 
ntiquer nyerelesaj ri itzel tak espíritu.

16 Y yecꞌo cꞌa chꞌaka chic vinük, ri xaxe richin nquitij ri Jesús xquibij cꞌa 
chin que tubanaꞌ cꞌa que cꞌo ri nbanatüj chupan ri caj, richin tucꞌutuꞌ que 
rijaꞌ ja vi ri Dios ri takayon-pe richin, xquibij cꞌa.

17 Pero ri Jesús retaman cꞌa ri nquinucula-ka ri achiꞌaꞌ riꞌ, romariꞌ xbij 
cheque: Si ri vinük richin jun ruchꞌulef man nyenucun tüj y caꞌiꞌ quivüch 
nquibün, npuꞌu oyoval chiquicojol. Y reꞌ man utz tüj, roma nbün chin 
ri quiruchꞌulef que ntzak. Y quiriꞌ chukaꞌ pa jun jay, si xa nyejalajoꞌ 
chiquivüch y nyechꞌaratüj, man nquicꞌuaj tüj cꞌa chic quiꞌ junan. 18 Y 
quiriꞌ cꞌa chukaꞌ ri itzel-vinük, man utz tüj que nbün-ka oyoval quiqꞌuin ri 
rusamajelaꞌ. Roma si quiriꞌ nbün, ri rachibil ruyon nquiyaꞌ can y chanin 
ntzak rijaꞌ. Y yin quereꞌ ninbij chive, roma rix nibij que yin cꞌo ri Beelzebú 
viqꞌuin y romariꞌ tok nquitiquer nyenvelesaj ri itzel tak espíritu. 19 Rix quiriꞌ 
ninuc chuvij yin, que cꞌo ri Beelzebú viqꞌuin romariꞌ nquitiquer nyenvelesaj 
ri itzel tak espíritu, ¿pero achique cꞌa ninuc rix pa quiviꞌ ri nyetzekleben 
ivichin? ¿Achique yoꞌon cuchukꞌaꞌ cheque rijeꞌ richin nyetiquer nyequelesaj 
itzel tak espíritu chukaꞌ? Ja ri nyetzekleben ivichin ri nyekꞌalajrisan que 
xa man utz tüj ri nibij rix. 20 Y yin ja vi ri Dios ri yoꞌon-pe vuchukꞌaꞌ chuve 
richin nquitiquer nyenvelesaj ri itzel tak espíritu. Xa xka-pe yan cꞌa ri kꞌij 
que conojel cꞌuluman que nquitakej rutzij ri Dios y nyecꞌujeꞌ pa rukꞌaꞌ rijaꞌ.

21 Y tok cꞌo jun achi ri juis ruchukꞌaꞌ, y cꞌo ronojel tobül ri ncꞌatzin 
chin, ri achi reꞌ jabel vi nuchajij ri racho, y man jun ri nrelesan ta chin 
ri ruchajin. 22 Pero si tok nobos chic jun achi ri cꞌo más ruchukꞌaꞌ que 
chuvüch rijaꞌ, nchꞌacatüj, y nelesüs ronojel ri tobül ri nucusaj ri ruyoꞌon 
ránima riqꞌuin. Cꞌateriꞌ ri achi ri más cꞌo ruchukꞌaꞌ nutalulaꞌ cꞌa ronojel ri 
xrelesaj-e chin ri achi ri xuchꞌüc.

23 Y roma cꞌa riꞌ, ri man viqꞌuin tüj yin nsamüj-vi, xa chuvij yin nsamüj-
vi. Y ri achique ri man ntoꞌon tüj vichin, xa jariꞌ ri nyojon ronojel ri 
nyenbün yin.

Tok jun itzel espíritu ntzolij chic apeꞌ elenük-vi-e
24 Y tok cꞌo jun itzel espíritu ntel-e pa ránima jun vinük, ri itzel espíritu 

riꞌ nucanoj uxlanen pa tak lugar tzꞌiran-tzꞌiran. Y tok ri jun itzel espíritu 
riꞌ nunaꞌ que man jun uxlanen nril, nunuc-ka: Más utz nquitzolij chic pa 
ránima ri vinük ri apeꞌ xinel-vi-pe. 25 Y tok ri jun itzel espíritu riꞌ ntzolij 
chic apu pa ránima ri vinük, nril cꞌa ri ránima ri vinük riꞌ cachiꞌel jun jay 
ri meson y chojmirsan can jabel. 26 Y cꞌateriꞌ ri itzel espíritu riꞌ nyerucꞌün 
cꞌa pe ye siete chic itzel tak espíritu ri más ye itzel, y conojel cꞌa riꞌ nyeꞌoc 
pa ránima ri vinük. Y ri vinük achique chok qꞌuin nyecꞌuje-vi ri itzel tak 
espíritu riꞌ, más cꞌayuf nbün ri rucꞌaslen que chuvüch ri xbün nabey.

Ri ketzij que jabel quiquicot
27 Y tok ri Jesús ntajin cꞌa chubixic ri tzij riꞌ chiquivüch ri juis vinük ri 

quimolon-quiꞌ riqꞌuin, jariꞌ tok cꞌo cꞌa jun ixok chiriꞌ chiquicojol, ri riqꞌuin 
ruchukꞌaꞌ xbechꞌo-pe, y xbij cꞌa: Ri teꞌej ri xalan avichin chuvüch ri ruchꞌulef 
y xaruqꞌuiytisaj riqꞌuin tzꞌumaj, jabel ruquicot, xbij ri ixok chin ri Jesús.

28 Y ri Jesús xbij: Más jabel quiquicot ri nyeꞌacꞌaxan ri rutzij ri Dios y 
nquibün ronojel ri nbij ri rutzij rijaꞌ, xbij ri Jesús.

Ri vinük man ncajoꞌ tüj nquitakej ri Jesús
29 Y tok ye juis cꞌa ri vinük ri nyetajin nquimol-apu-quiꞌ chirij ri Jesús, 

xpuꞌu rijaꞌ xbij cꞌa cheque ri vinük riꞌ: Ri vinük vocomi juis ye itzel y man 
yinquitakej tüj. Romariꞌ tok ncajoꞌ que yin ninbün jun milagro chiquivüch 
richin yinquitakej. Pero man ja tüj ri ncajoꞌ rijeꞌ ri nbanatüj. Man quiriꞌ tüj. 
Xaxe ri xbanatüj riqꞌuin ri jun achi ri xubiniꞌaj Jonás, jun achi ri xkꞌalajrisan 
ri xbix chin roma ri Dios ojer can, xaxe riꞌ ri retal chukaꞌ cheque rijeꞌ. 30 Ri 
xbanatüj riqꞌuin ri Jonás xucꞌut chiquivüch ri vinük ri xecꞌujeꞌ ojer can chupan 
ri tinamit Nínive, que ja ri Dios takayon-pe richin. Y quiriꞌ cꞌa chukaꞌ yin ri 
xinalüx chiꞌicojol, ri nincꞌulachij yin nucusüs richin jun retal chiquivüch ri 
vinük vocomi. 31 Y tok napon cꞌa ri kꞌij richin juicio, nban cꞌa juzgar chukaꞌ pa 
quiviꞌ ri vinük ri yecꞌo vocomi. Y ncꞌastüj cꞌa pe ri jun reina ri aj-Sabá y nbij cꞌa 
que man utz tüj xquibün ri vinük ri yecꞌo vocomi, que man nquitakej tüj. Roma 
tok xcꞌaseꞌ ri jun reina riꞌ, juis nüj xbiyin richin quiriꞌ xracꞌaxaj-pe ri etamabül 
richin ri jun rey richin ri Israel, ri rubiniꞌan Salomón. Y vocomi yincꞌo yin ri 
más nukꞌij chuvüch ri rey Salomón ri xcꞌujeꞌ ojer can, y xa man yinquitakej tüj 
ri vinük. 32 Y tok napon cꞌa chukaꞌ ri kꞌij richin juicio pa quiviꞌ ri vinük ri yecꞌo 
vocomi, nyecꞌastüj cꞌa pe ri vinük aj-Nínive. Ri vinük riꞌ nquibij cꞌa que man utz 
tüj xquibün ri vinük ri yecꞌo vocomi, roma man xinquitakej tüj. Y ri vinük ri 
xecꞌujeꞌ pa tinamit Nínive ri ojer can, xe xcacꞌaxaj ri rutzij ri Dios ri xutzijoj ri 
Jonás cheque, jariꞌ xquitzolij-pe quicꞌuꞌx riqꞌuin ri Dios. Y vocomi yincꞌo yin ri 
más nukꞌij chuvüch ri Jonás, y xa man yinquitakej tüj ri vinük.

Ri runakꞌ-avüch nyecꞌatzin cachiꞌel ncꞌatzin jun kꞌakꞌ richin sük
33 Y man jun vinük ri nutzij ta jun kꞌakꞌ y cꞌateriꞌ nuyaꞌ apeꞌ ri man nkꞌalajin 

tüj pe ri kꞌakꞌ, o nuyaꞌ ta chuxeꞌ jun cajón. Man jun nbanun quiriꞌ. Ri vinük ri 
nutzij jun kꞌakꞌ, nutzekebaꞌ, richin quiriꞌ sük nbün cheque ri nyeꞌoc pa jay. 34 Y ri 
runakꞌ-avüch chukaꞌ nyecꞌatzin chave cachiꞌel ri kꞌakꞌ. Roma si ri runakꞌ-avüch 
ye utz, rat ratcꞌo pa jun sük. Pero si ri runakꞌ-avüch man ye utz tüj, rat ratcꞌo 
pa jun kꞌekuꞌn. 35 Roma cꞌa riꞌ tachajij ri acꞌaslen, richin quiriꞌ ri sük ri ruyoꞌon 
ri Dios pan avánima man tijalatüj, y nyekꞌalajin ta pe que xa pa kꞌekuꞌn chic 
ratcꞌo-vi. Man tabün quiriꞌ. 36 Roma si ratcꞌo pa jun sük, man jun cꞌa vit retal tüj 
ri kꞌekuꞌn aviqꞌuin, y quiriꞌ ncatzuꞌun-vi jabel. Reꞌ junan vi cꞌa riqꞌuin tok tzijon 
jun kꞌakꞌ richin sük y jabel sük nkꞌalajin richin nbün sük chave.

Ri fariseos y ri etamanelaꞌ chin ri ley ri xuyaꞌ ri Dios richin 
ri Moisés man pa ruchojmil tüj ri nyequibanalaꞌ

37 Y tok ri Jesús xtaneꞌ cꞌa ka riqꞌuin ntzijon chiquivüch ri vinük, cꞌo cꞌa 
jun cheque ri achiꞌaꞌ fariseos xbij chin ri Jesús que tubanaꞌ favor nbe ta 
baꞌ pa racho, richin nucꞌux jun ruvay. Y ri Jesús xbe na vi. Rijaꞌ xapon, y 
xbetzꞌuyeꞌ chuvüch mesa.

38 Y ri achi fariseo, xeꞌ xucaꞌyej ri Jesús, roma xtzꞌuye-apu chuvüch 
mesa y man xuchꞌüj tüj rukꞌaꞌ cachiꞌel rubanic ruchꞌajic quikꞌaꞌ ri chilaben 
cheque conojel. 39 Y ri Ajaf Jesús xutzꞌet ri nunuc ri fariseo ri xoyon richin, 
y romariꞌ xbij chin: Rix fariseos xa rix cachiꞌel ri lük ri jabel chꞌajchꞌoj rij y 
ri rupan xa tzꞌil-tzꞌil. Rix nicꞌut cꞌa chiquivüch ri vinük que utz ri inojibül, 
pero pa tak ivánima man quiriꞌ tüj, roma xa nojnük riqꞌuin elekꞌ, y nojnük 
riqꞌuin itzel. 40 Man jun bey rix tontos. ¿Man ivetaman tüj cꞌa que ri xbanun 
ri kachꞌacul, xbün chukaꞌ pe jun kánima? 41 Roma cꞌa riꞌ rix xa ja ri ivánima 
tichꞌajchꞌojrisaj, richin quiriꞌ tok chꞌajchꞌojirnük chic ri ivánima, nalüx cꞌa 
pe iviqꞌuin que nyeꞌitoꞌ chukaꞌ ri manak ruchajin, y nyixchꞌajchꞌojir cꞌa.

42 ¡Juyaꞌ ivüch rix fariseos! roma rix xaxe ri jubulüj tak kꞌayis, ri ruda y 
ronojel quivüch ichaj ri ninuc. Roma nyeꞌivelesalaꞌ pa lajuj, y jun cꞌa chin 
riꞌ ri niyaꞌ chin ri Dios. Xaxe oc riꞌ ri nyeꞌinuc. Y xa man nijoꞌ tüj ri Dios, 
ni man rix choj tüj chukaꞌ quiqꞌuin ri vinük. Y xa ja ta riꞌ ri más cꞌuluman 
ibanun, ja ta cꞌa ri nyixtajin chubanic.

43 ¡Juyaꞌ ivüch rix fariseos! roma ja oc ri nabey tak chꞌacüt nyeꞌicanolaꞌ pa 
tak jay apeꞌ ntzijos-vi ri rutzij ri Dios, richin quiriꞌ nbix que juis ikꞌij. Y juis 
chukaꞌ nkaꞌ chivüch ri quiyoꞌon rutzij ivüch pa bey apeꞌ nyequimolo-vi-quiꞌ ri 
vinük.

44 ¡Juyaꞌ ivüch chukaꞌ rix etamanelaꞌ chin ri ley ri xuyaꞌ ri Dios richin 
ri Moisés y rix fariseos ri xa caꞌiꞌ ipalüj! roma xa rix cachiꞌel ri ulef ri 
cꞌo pariꞌ jun camnük, man nkꞌalajin tüj, y ri vinük choj chic nyecꞌo-e 
pariꞌ. Man quenaben tüj, y romariꞌ man ye chꞌajchꞌoj tüj chic. Y rix quiriꞌ 

ibanun, nibün cheque ri vinük que man chꞌajchꞌoj tüj chic chuvüch ri 
Dios roma ri itijonic y icꞌaslen rix, y man nquinabej tüj, xbij ri Jesús.

45 Pero jun cꞌa cheque ri etamanelaꞌ chin ri ley ri xuyaꞌ ri Dios richin ri 
Moisés xbij chin ri Jesús: Maestro, xbij rijaꞌ. Tok rat nabij quiriꞌ, man xe 
tüj chic ri fariseos nyeꞌilon, xa nkujilon chukaꞌ roj.

46 Y ri Jesús xbij cꞌa chin ri etamanel chin ri ley ri xuyaꞌ ri Dios richin 
ri Moisés riꞌ: ¡Juyaꞌ ivüch chukaꞌ rix ri etamanelaꞌ chin ri ley ri xuyaꞌ ri 
Dios richin ri Moisés! roma tok nyeꞌitijoj ri vinük, niyaꞌ nimalüj tak akaꞌn 
chiquij, ri juis cꞌayuf quicꞌuaxic. Ri akaꞌn riꞌ xaxe cꞌa chiquij ri vinük niya-
vi y rix man nisiloj tüj jun vit ruvi-ikꞌaꞌ richin nitzꞌom ta apu ri akaꞌn ri 
nibij que ncꞌatzinej que nquicꞌuaj ri vinük.

47 ¡Juyaꞌ ivüch rix etamanelaꞌ chin ri ley ri xuyaꞌ ri Dios richin ri 
Moisés! roma ja rix ri nyixchojmirsan ri tzꞌak apeꞌ ye mukul-vi ri achiꞌaꞌ 
ri xekꞌalajrisan rutzij ri Dios ojer can, y rijeꞌ xa ja ri ixquin-imamaꞌ can ri 
xecamsan quichin. 48 Vocomi nkꞌalajin cꞌa que rix nkaꞌ chivüch ri itzel ri 
xequibanalaꞌ ri ixquin-imamaꞌ ri ojer can, roma ja rijeꞌ ri xecamsan ri achiꞌaꞌ 
ri ye richin ri Dios, y rix nyeꞌichojmirsalaꞌ ri tzꞌak apeꞌ ye mukul-vi can.

49 Y roma chukaꞌ riꞌ ri Dios, roma ri retaman, xbij: Nyentük cꞌa achiꞌaꞌ quiqꞌuin 
ri nuvinak, achiꞌaꞌ ri nyekꞌalajrisan ri tzij ri ninbij cheque, y nyentük chukaꞌ 
apóstoles chiquicojol. Pero ri vinük yecꞌo cꞌa ri nyequicamsaj, y yecꞌo ri nquibün 
cheque richin nquicꞌusaj pokonül, xbij. 50 Romariꞌ, xbij ri Jesús, Ri Dios pa quiviꞌ 
ri vinük ri yecꞌo vocomi nuya-vi ri quicamic ri achiꞌaꞌ riꞌ. Y ntzꞌucutuj-pe cꞌa pa 
rutzꞌuquic pe ri ruchꞌulef. 51 Ntzꞌucutuj-pe riqꞌuin ri rucamic ri achi xubiniꞌaj 
Abel cꞌa riqꞌuin ri rucamic ri achi xubiniꞌaj Zacarías. Y jariꞌ ri xcamsüs chunakaj 
ri altar ri cꞌo chuvüch-racho ri Dios. Roma cꞌa riꞌ ninbij chive, que ri Dios pa 
quiviꞌ ri vinük ri yecꞌo vocomi nuya-vi ri quicamic ri achiꞌaꞌ ye rusamajelaꞌ rijaꞌ.

52 ¡Juyaꞌ ivüch rix etamanelaꞌ chin ri ley ri xuyaꞌ ri Dios richin ri 
Moisés! roma rix ivetaman achique rubanic richin que jun vinük ntoc 
richin ri Dios, pero rix man rix cꞌunük tüj richin ri Dios y chukaꞌ nyeꞌikꞌüt 
ri vinük ri ncajoꞌ nyeꞌoc richin ri Dios.

53 Tok ri Jesús xbij ronojel riꞌ, ri etamanelaꞌ chin ri ley ri xuyaꞌ ri Dios 
richin ri Moisés y ri achiꞌaꞌ fariseos chukaꞌ, juis xcatüj coyoval chirij rijaꞌ. 
Y roma cꞌa riꞌ rijeꞌ ronojel cꞌa nquicꞌutula-apu chin ri Jesús xaxe richin 
nquinük. 54 Ri etamanelaꞌ chin ri ley ri xuyaꞌ ri Dios richin ri Moisés y 
ri achiꞌaꞌ fariseos, man nquiyaꞌ tüj cꞌa can baꞌ ri Jesús, cꞌo ta ncajoꞌ que 
ncacꞌaxaj que rijaꞌ cꞌo ta jun tzij ri man cꞌuluman tüj ri nbij y ntzak ta pa 
quikꞌaꞌ, richin que nquisujuj. Pero ri Jesús ruyon cꞌa pa rubeyal ri nyerubij.

Ri fariseos caꞌiꞌ quipalüj

12  1 Y ri vinük xemolotüj cꞌa apu. Pa mil vinük ri xquimol-apu-quiꞌ 
chiriꞌ. Romariꞌ nquitopilaꞌ chic quiꞌ. Y ri Jesús xutzꞌom cꞌa tzij 

quiqꞌuin ri rachibilaꞌ nabey, y xbij cꞌa cheque: Tichajij-iviꞌ chuvüch ri 

levadura quichin ri achiꞌaꞌ fariseos. Ri levadura ri quichin ri achiꞌaꞌ fariseos 
ja ri caꞌiꞌ quipalüj. 2 Y ronojel ri man kꞌalajrisan tüj nkꞌalajin-pe. Y ronojel 
ri tzꞌapül can rij, ntel cꞌa pe pa sük, y conojel cꞌa nyeꞌetaman, y conojel 
chukaꞌ nyetzꞌeton. 3 Roma cꞌa riꞌ rix, ronojel ri ibilon pa tak evatül, ronojel 
nbekꞌalajin-pe. Y ronojel cꞌa ri ibilon pa tak ixiquin pa jay, nbetamüx na 
coma ri vinük y nbesiqꞌuin chubixic pa tak ruviꞌ cheque ri jay.

Ri cꞌuluman que nkaxbij-kiꞌ chuvüch
4 Y roma chukaꞌ riꞌ ninbij chive rix ri rix nu-amigos: Man tixbij-iviꞌ 

chiquivüch ri xaxe oc ri chꞌacul ri nyetiquer nquicamsaj, y tok quicamsan 
chic ri chꞌacul man jun chic achique nyetiquer ta nquibün. 5 Y ninbij cꞌa 
chive achique chok chuvüch cꞌuluman que nixbij-iviꞌ: Tixbij-iviꞌ chuvüch 
ri jun ri ntiquer nyixrutük pa kꞌakꞌ, y man xe tüj ri chꞌacul nucamsaj. 
Tixbij cꞌa iviꞌ chuvüch ri nbanun quiriꞌ.

6 Y rix chukaꞌ jabel ivetaman que tok nyeꞌilokꞌ voꞌoꞌ vit tak chꞌipaꞌ, xaxe caꞌiꞌ 
tak centavos cajil. Y man riqꞌuin tüj que ri vit tak chꞌipaꞌ riꞌ man jun oc ri cajil, 
ri Dios man jun bey nyerumestaj ta can. 7 Y ya voro chi comi rix. Rix ajlan-vi ri 
rusmal tak iviꞌ. Ri Dios man jun bey nyixrumestaj ta can. Ri Dios juis nyixrujoꞌ. 
Más nyixrujoꞌ que chiquivüch ri vit tak chꞌipaꞌ. Roma cꞌa riꞌ man tixbij-iviꞌ.

Ri vinük richin ri Jesucristo, nukꞌalajrisaj-riꞌ que richin rijaꞌ
8 Chukaꞌ ninbij cꞌa chive, que achique na vinük ri nukꞌalajrisaj-riꞌ que 

vichin yin, yin chukaꞌ ri xinalüx chiꞌicojol, ninkꞌalajrisaj que rijaꞌ vichin chic 
yin. Y ri tzij reꞌ chiquivüch ri ru-ángeles ri Dios ninbij-vi. 9 Jacꞌa ri vinük ri 
man nukꞌalajrisaj tüj riꞌ que vichin yin, yin cꞌa chukaꞌ man ninkꞌalajrisaj tüj 
ri rubiꞌ chiquivüch ri ru-ángeles ri Dios, roma man vichin tüj yin ri vinük riꞌ.

10 Y achique na cꞌa vinük ri nyokꞌon vichin yin ri xinalüx chiꞌicojol, 
ncuyutüj cꞌa rumac. Jacꞌa ri nyokꞌon richin ri Lokꞌolüj Espíritu, man 
ncuyutüj tüj cꞌa rumac.

11 Y si ja yin ri nquinitakej, romariꞌ nyixucꞌuꞌüx chiquivüch ri más 
nimalüj achiꞌaꞌ pa tak jay apeꞌ ntzijos-vi ri rutzij ri Dios, y romariꞌ chukaꞌ 
nyixucꞌuꞌüx chiquivüch autoridades pa tak juzgado, man tinuc juis 
achique ri nibij cheque y achique rubanic tzij nicusaj richin nyixchꞌo 
chiquivüch. 12 Roma tok ncꞌatzinej que nyixchꞌo-apu, ja ri Lokꞌolüj Espíritu 
ri nyoꞌon tzij chive richin nibij-apu, xbij ri Jesús.

Ri ejemplo pariꞌ jun beyon y ri cꞌayuf quichin ri beyomül
13 Y chiriꞌ chiquicojol ri juis vinük ri quimolon-apu-quiꞌ, cꞌo cꞌa jun ri xchꞌo-

apu y xbij chin ri Jesús: Maestro, xbij cꞌa chin. Tabanaꞌ favor cachꞌo riqꞌuin ri 
nunimal y tabij chin que tuya-pe ri herencia ri rubanun-ka rijaꞌ chin que richin.

14 Pero ri Jesús xbij chin ri achi: ¿Banun comi chuve yin que yin jun juez 
pan iviꞌ rix y chukaꞌ yin jun jachoy-herencia chiꞌicojol?

15 Y ri Jesús xchꞌo chic cꞌa cheque ri vinük y xbij: Titzꞌetaꞌ cꞌa ka iviꞌ 
jabel richin nichajij ri icꞌaslen, richin que man tipuꞌu rayinic pan ivánima 
chirij ronojel ruvüch cosas. Roma stapeꞌ (aunque) juis qꞌuiy rubeyomal 
jun vinük, man ja tüj riꞌ ri nyoꞌon rucꞌaslen.

16 Y jariꞌ tok ri Jesús xutzꞌom rubixic jun ejemplo, y xbij: Cꞌo cꞌa jun achi 
beyon, ri juis ulef ruchajin. Y jun bey cꞌa, juis cosecha ri xumol. 17 Roma cꞌa riꞌ 
ri beyon riꞌ xunuc-ka pa ránima: ¿Achique ta jun ninbün richin quiriꞌ ninyüc 
ronojel ri nu-cosecha? Roma man jun chic apeꞌ ninya-vi ri chꞌaka chic. 18 Y tok 
xnucutüj chin, xbij: Más utz nyentaluj na e ri cocoj tak cabül, y nyenbün chic 
chꞌaka más nimakꞌ. Y chupan ri cabül reꞌ nyenyacala-vi ri nyenchajin y ronojel 
ri nu-cosecha chukaꞌ. 19 Y ninbij cꞌa chin ri vánima: Vánima, vocomi juis qꞌuiy 
a-cosas ri ayacon, y qꞌuiy junaꞌ man natij tüj vayjül. Caquicot cꞌa, catuxlan, 
cavaꞌ y tatij yaꞌ, xbij ri beyon chin ri ránima. 20 Pero ri Dios xbij chin ri beyon 
riꞌ: Tonto chi achi, chupan ri akꞌaꞌ reꞌ ninvoyoj-e ri avánima, ¿y ronojel ri 
abeyomal ri xayüc, achique cꞌa ri nchinan can? 21 Quiriꞌ cꞌa ri vinük ri nmolon 
beyomül richin ri ruchꞌulef, y xa manak rubeyomal ri Dios riqꞌuin ránima.

Ri Dios nuyaꞌ ronojel ri ncꞌatzin cheque ri ye ralcꞌual chic
22 Y ri Jesús xbij cꞌa cheque ri rachibilaꞌ: Ninbij cꞌa chive, que man titzꞌom 

pena roma ri achique ncꞌatzin chive kꞌij-kꞌij, ri apeꞌ nivil-vi ivay y ri apeꞌ 
nicꞌün-vi itziek. 23 Roma si ri Dios xuya-pe icꞌaslen chuvüch ri ruchꞌulef, 
nuya-pe chukaꞌ ri ivay richin cꞌo icꞌaslen y ri itziek richin nitzꞌapij-iviꞌ. 
24 Queꞌitzꞌetaꞌ na peꞌ ri chꞌipaꞌ quibiniꞌan cꞌuch. Ri chꞌipaꞌ riꞌ man nyeticoꞌn 
tüj, y romariꞌ manak cosecha nquelesaj juna-junaꞌ, nixta manak chukaꞌ 
quicabal richin quiyacon ta quijal. Pero man riqꞌuin tüj riꞌ rijeꞌ nyevaꞌ, 
roma ja ri Dios ri nyoꞌon quivay. Ya voro chi comi rix man ta nuyaꞌ ivay 
ri Dios, tok rix más cꞌo ivakalen que chiquivüch ri chꞌipaꞌ. Xa roma cꞌa riꞌ 
man más tinuc riꞌ. 25 ¿Cꞌo ta comi jun chive rix ri ntiquer ta nbanun que 
nqꞌuiy chic baꞌ, roma nutzꞌom pena chubanic? Man jun. 26 Y si xa jun samaj 
ri juis coꞌol cachiꞌel reꞌ man nyixtiquer tüj nibün, ¿achique cꞌa roma tok 
nitzꞌom pena richin nivil ivay, itziek y ri chꞌaka chic ri nyecꞌatzin chive?

27 Queꞌitzꞌetaꞌ na peꞌ ri cotzꞌiꞌj quibiniꞌan lirio. Queꞌitzꞌetaꞌ na peꞌ tok 
nyeqꞌuiy. Rijeꞌ man nyesamüj tüj, ni man nyebatzꞌin tüj, richin quiriꞌ 
nquibanalaꞌ ta quitziek jabel oc. Man jun bey. Y cꞌo cꞌa jun rey richin ri 
Israel xcꞌujeꞌ ojer can ri rubiniꞌan Salomón. Rijaꞌ ruyon jabel tak tziük ri 
xerucusaj, pero man jun bey xcꞌujeꞌ ta jun rutziek cachiꞌel titzuꞌun jun 
cotzꞌiꞌj. 28 Roma ri cotzꞌiꞌj jariꞌ ri tziük ri nuyaꞌ ri Dios cheque ri kꞌayis. Y 
stapeꞌ (aunque) ri kꞌayis man ta nlayuj, roma jun kꞌij jabel rubanun, jun 
chic kꞌij nchakiꞌj-ka y cꞌateriꞌ ntorix pa kꞌakꞌ. Man riqꞌuin tüj riꞌ ri Dios 
nuvek jabel. Y si ri Dios nuvek jabel ri kꞌayis, ¿achique cꞌa roma rix man 
iyoꞌon tüj ivánima riqꞌuin que nuyaꞌ itziek? 29 Romariꞌ rix man titzꞌom 
pena nicanolaꞌ ri ivay y iyaꞌ. 30 Roma conojel vinük quereꞌ nquibün. Pero 

rix cꞌo jun Itataꞌ ri retaman chic que jareꞌ ri ncꞌatzin chive. 31 Romariꞌ ri 
cꞌuluman que nibün rix ja ri tiya-iviꞌ chuxeꞌ rutzij ri Dios. Y si nibün cꞌa 
quiriꞌ, ri Dios nuyaꞌ jun icꞌaslen jabel, y nuyaꞌ chukaꞌ ri ncꞌatzin chive.

Ri beyomül richin chilaꞌ chicaj
32 Roma cꞌa riꞌ man tixbij-iviꞌ rix ri nyixtzekleben vichin, roma stapeꞌ 

(aunque) xa rix baꞌ oc, rurayibül vi cꞌa ri aj-chicaj Itataꞌ que nyixcꞌujeꞌ pa 
rukꞌaꞌ rijaꞌ. 33 Ticꞌayilaꞌ cꞌa ri ichajin y tiyalaꞌ cheque ri vinük ri man jun 
quichajin. Si quiriꞌ cꞌa nibün, ncꞌujeꞌ jun iyacbal chilaꞌ chicaj ri man jun 
bey nkꞌey, y ncꞌujeꞌ chukaꞌ ibeyomal ri man jun bey nqꞌuis. Chilaꞌ chicaj 
man jun elekꞌon, nixta jun chukaꞌ jut ri nchicopirsan. 34 Roma ri ivánima 
ncꞌujeꞌ apeꞌ cꞌo-vi ri ibeyomal, roma jariꞌ ri nitzeklebej-e.

Ncꞌatzin que nkoyobej-apu ri kꞌij tok npuꞌu ri Jesucristo
35 Tichajij cꞌa ri icꞌaslen, y chi jumul ticꞌat ri i-candil. 36 Tibanaꞌ cꞌa 

cachiꞌel nquibün ri samajelaꞌ pa jun jay. Ri samajelaꞌ coyoben que ntzolij-
pe ri cajaf benük pa jun cꞌulubic, richin quiriꞌ tok nka-pe y noyon-apu, 
jariꞌ nquijük ri ruchi-jay chuvüch. 37 Y jabel cꞌa quiquicot ri samajelaꞌ 
ri ye cꞌüs tok xka-pe ri cajaf. Y ketzij ninbij chive, que ri cajaf mismo 
nbanun rucꞌojlen ronojel richin nyerutzꞌuyubaꞌ ri rusamajelaꞌ chuvüch 
mesa y nuya-apu ronojel cosas richin ncꞌux chiquivüch. Nyerilij-apu 
jabel roma juis nquicot que cꞌa coyoben-apu ri hora riꞌ. 38 Y si ri cajaf ri 
samajelaꞌ riꞌ nka-pe pa nicꞌaj-akꞌaꞌ o ja tok nsaker yan cumaj, ri samajelaꞌ 
riꞌ jabel quiquicot roma cꞌa ye cꞌüs chiroyobexic ri cajaf ri hora riꞌ. 39 Y 
rix ivetaman, que si ta jun rajaf-jay retaman jampeꞌ napon jun elekꞌon pa 
racho, ri rajaf-jay riꞌ ncꞌaseꞌ richin nuchajij ri racho, y man nuyaꞌ tüj kꞌij 
que ri elekꞌon nujük-apu ri racho richin nelekꞌ-e. 40 Romariꞌ rix chi jumul 
cꞌa quinivoyobej-apu, roma ja tok man ja tüj, man ja tüj riꞌ ninuc, jariꞌ tok 
nquinka-pe yin ri xinalüx chiꞌicojol, xbij ri Jesús.

Tikabanaꞌ ri nbün ri jun utzilüj samajel, y man tikabün ri nbün ri itzel samajel
41 Jariꞌ tok ri Pedro xbij chin ri Jesús: Ajaf, ¿rat xatzijoj ri ejemplo reꞌ 

xaxe cheke roj avachibilaꞌ, o xatzijoj cheque conojel vinük?
42 Y ri Ajaf Jesús xbij: Yin nquichꞌo cheque conojel ri ye cachiꞌel ri 

samajel pa jun jay, ri nban chin roma ri rajaf que ncꞌujeꞌ pa quiviꞌ ri ye 
aj pa racho, richin que nuyaꞌ quivay y richin que nuyaꞌ ronojel ri ncꞌatzin 
cheque tok napon ri hora. Y si ri samajel riꞌ nbün ta ri bin can chin y 
utz nbün chin ronojel ri samaj, ¿achique ta comi nbün? 43 Rijaꞌ nbün-vi 
ri samaj ri bin can chin, y romariꞌ nquicot ránima tok nbelitüj-ka roma 
ri rajaf y ntajin chubanic ri samaj. 44 Ketzij cꞌa ninbij chive que ri rajaf ri 
samajel riꞌ nuyaꞌ pariꞌ ronojel ri ruchajin, richin que nuchajij. 45 Jacꞌa si ri 
samajel riꞌ nunuc-ka pa ránima: Ri vajaf riꞌ xa cꞌa man jani nka-pe, nbij 

ta ka. Y nutzꞌom ta cꞌa nyeruchꞌey ri chꞌaka chic samajelaꞌ achiꞌaꞌ y ixokiꞌ, 
y xaxe ta vaꞌin nbün, y nutzꞌom rutijic yaꞌ richin nkꞌabür, y man jun tüj 
chic samaj nbün, 46 jacꞌa ri kꞌij y ri hora tok man jun nunuc que nka-pe ta 
ri rajaf, jariꞌ tok nka-pe. Ri rajaf nuya-vi ru-castigo pariꞌ ri samajel riꞌ y 
nuyaꞌ quiqꞌuin ri chꞌaka chic samajelaꞌ ri man nyetaken tüj tzij.

47 Ri samajel cꞌa ri etamayon achique nrajoꞌ ri rajaf, pero xa man 
nuchojmirsaj tüj riꞌ richin nbün ri samaj, ni man nbün tüj ri nrajoꞌ ri rajaf, 
ri samajel cꞌa reꞌ nka-ka juis ru-castigo pariꞌ. 48 Jacꞌa ri samajel ri xa man 
retaman tüj achique ri nrajoꞌ ri rajaf, y cꞌo ri man utz tüj nyerubanala-apu, 
stapeꞌ (aunque) ta ri samajel riꞌ cꞌuluman ta que juis ru-castigo nka-ka pariꞌ, 
man quiriꞌ tüj nban chin, ri ru-castigo ri nka-ka pariꞌ rijaꞌ man ta ncꞌo ruviꞌ. 
Roma ri qꞌuiy cꞌa yoꞌon chin, chukaꞌ qꞌuiy cꞌa ri ncꞌutux chin, si rubanun o 
xa man rubanun tüj. Chukaꞌ ri qꞌuiy ri jachon can pa rukꞌaꞌ, qꞌuiy cꞌa chukaꞌ 
ri ncꞌutux chin, que achique cꞌa ri rubanun riqꞌuin, xbij ri Jesús.

Ri nyetaken richin ri Jesús nyeꞌetzelüs
49 Yin xinka-pe chuvüch ri ruchꞌulef chuyaꞌic cꞌa ri kꞌakꞌ chiꞌicojol. Y juis 

ninrayij que ri kꞌakꞌ reꞌ ncꞌat ta chic. 50 Pero nabey ncꞌatzin cꞌa que nincꞌusaj cꞌa 
na pokonül, romariꞌ nkꞌoxon vánima ri voyoben-apu, y juis ninrayij que cꞌunük 
ta chic can ri jun pokonül reꞌ. 51 ¿Rix ninuc que yin xinpuꞌu richin nucꞌamon-pe 
quicot chuvüch ri ruchꞌulef? Man quiriꞌ tüj. Voma yin yecꞌo ri nquijachala-quiꞌ. 
52 Romariꞌ richin chikavüch-apu, si pa jun jay yecꞌo ye voꞌoꞌ vinük, ye oxiꞌ xa 
nyecatüj cꞌa chiquij ri ye caꞌiꞌ, o ja ri ye caꞌiꞌ ri nyecatüj chiquij ri ye oxiꞌ. Pero 
man nquicꞌuaj tüj quiꞌ. 53 Ri tataꞌaj man nkaꞌ tüj cꞌa chuvüch ri nbij ri rucꞌajol. 
Nixta ri cꞌajol man nkaꞌ tüj chuvüch ri nbij ri rutataꞌ. Nixta ri teꞌej man nkaꞌ 
tüj chuvüch ri nbij ri ral-xtün chin. Y quiriꞌ cꞌa chukaꞌ ri xtün man nkaꞌ tüj 
chuvüch ri nbij ri ruteꞌ chin. Y quiriꞌ cꞌa ri aliteꞌ man nquicꞌuaj tüj quiꞌ riqꞌuin ri 
raliꞌ, roma man junan tüj nyenucun, y nixta ri aliꞌ nucꞌuaj-riꞌ riqꞌuin ri raliteꞌ.

Ronojel ri nyebanatüj cꞌo quetal
54 Y ri Jesús xbij cꞌa chukaꞌ cheque ri vinük: Rix ivetaman achique 

titzuꞌun ri sutzꞌ ri ncꞌamon-pe job. Y tok nitzꞌet cꞌa ri sutzꞌ reꞌ, chanin nibij 
que npuꞌu job. Y npuꞌu-vi. 55 Y tok nutzꞌom ri cakikꞌ, ja retal riꞌ iyoꞌon que 
ntel yan sakꞌij. Y ntel-vi sakꞌij. 56 Rix xa caꞌiꞌ ipalüj, roma jabel ivetaman 
achique ri npuꞌu tok nitzꞌet que cꞌo sutzꞌ chicaj y jabel chukaꞌ ivetaman 
achique ri npuꞌu xaxe riqꞌuin nitzꞌet ri ruchꞌulef. Si ivetaman riꞌ, ¿achique 
cꞌa roma tok man ivetaman tüj chukaꞌ achique tiempo ri rojcꞌo-vi?

Tatojoꞌ cꞌa ri acꞌas chanin, richin man catucꞌuꞌüx chuvüch ri juez
57 ¿Y achique cꞌa roma tok man pan iyon tüj nitzꞌet ri choj ri cꞌuluman que 

nibün rix? 58 Roma si cꞌo jun chive ri nsujüs pa juzgado roma cꞌo rucꞌas riqꞌuin 
jun vinük, nutij rukꞌij richin nuchojmirsaj-riꞌ riqꞌuin ri vinük ri xsujun chirij, 

tok xa cꞌateriꞌ quitzꞌamon-e bey pa juzgado. Roma si man nuchojmirsaj tüj riꞌ 
riqꞌuin ri vinük achique chok qꞌuin cꞌo-vi rucꞌas, nucꞌuꞌüx cꞌa chuvüch ri juez 
riꞌ, y ri juez riꞌ nujüch-e pa rukꞌaꞌ ri achi ri nchajin ri cárcel, y ri chajiy-cárcel 
nucꞌuaj-e, richin nutzꞌapij. 59 Y ketzij ninbij, que ri vinük ri ntoc pa cárcel 
roma rucꞌas, man ntel tüj pe chiriꞌ si man nutoj tüj can ronojel ri rucꞌas.

Ri Jesús nutijoj que ncꞌatzinej que conojel ri vinük 
nquitzolij-pe quicꞌuꞌx riqꞌuin ri Dios

13  1 Y ja kꞌij riꞌ tok yecꞌo caꞌi-oxiꞌ vinük ri xeꞌapon riqꞌuin ri Jesús, 
y rijeꞌ xquitzijoj cꞌa chin pariꞌ ri xquicꞌulachij chꞌaka achiꞌaꞌ aj 

pa ruchꞌulef Galilea. Ri achiꞌaꞌ riꞌ cha yecꞌo cꞌa pa racho ri Dios, y ye 
quicꞌualon-apu chico richin que nyequisuj chin ri Dios. Y ja tok nyetajin 
chusujic ri chico chin ri Dios, rijeꞌ xebecamsüs cꞌa can. Etaman cꞌa que 
ri xbanun que xebecamsüs can ri achiꞌaꞌ riꞌ ja ri gobernador Pilato. Ri 
quiquiqꞌuel cꞌa ri chico y ri quiquiqꞌuel ri achiꞌaꞌ, xuyol-riꞌ.

2 Pero ri Jesús xbij cheque: ¿Rix ninuc que ri achiꞌaꞌ aj-Galilea riꞌ, quiriꞌ 
xquicꞌulachij roma más ye aj-maquiꞌ que chiquivüch ri chꞌaka chic ye 
quivinak aj-Galilea? 3 Man quiriꞌ tüj. Jacꞌa rix, si man nitzolij tüj pe icꞌuꞌx 
riqꞌuin ri Dios, xa nyixapon chukaꞌ chupan ri pokonül ri apeꞌ xeꞌapon-vi 
rijeꞌ. 4 ¿O rix ninuc chukaꞌ que ri ye dieciocho ri xecom chiriꞌ apeꞌ cꞌo-
vi ri yaꞌ rubiniꞌan Siloé, tok xtzak ri torre chiquij, que más ye aj-maquiꞌ 
que chiquivüch conojel ri chꞌaka chic vinük ri yecꞌo chiriꞌ pa tinamit 
Jerusalén? 5 Man quiriꞌ tüj. Jacꞌa rix si man nitzolij tüj pe icꞌuꞌx riqꞌuin ri 
Dios, xa nyixapon chukaꞌ chupan ri pokonül ri apeꞌ xeꞌapon-vi rijeꞌ.

Ri Jesús nbij que ncꞌatzinej que ri vinük nquicꞌut 
chuvüch ri Dios que cꞌo utz ri nquibün

6 Y ri Jesús xutzꞌom cꞌa rubixic jun ejemplo chiquivüch, y xbij: Cꞌo cꞌa 
jun achi ruticon jun cheꞌ higuera pa rulef, y xapon chuxeꞌ ri cheꞌ chutzꞌetic 
si cꞌo ruvüch. Y ri cheꞌ higuera riꞌ xa man jun vit ruvüch cꞌo. 7 Romariꞌ ri 
rajaf ri ulef xbij chin ri achi ri samajel rulef: Oxiꞌ yan cꞌa junaꞌ reꞌ ri juna-
junaꞌ nintzꞌetaꞌ ri cheꞌ reꞌ, y man jun bey nutzꞌeton que ruyoꞌon ta jun vit 
ruvüch. Roma cꞌa riꞌ más utz tachoyo-e, roma xa man jun vit ruvüch nuyaꞌ. 
¿Achique ncꞌatzin-vi que xaxe nuqꞌuis ruchukꞌaꞌ ri ulef? 8 Pero ri samajel 
richin ri ulef xbij chin ri rajaf: Tayaꞌ na chic cꞌa can ri junaꞌ reꞌ. Tinbanaꞌ na 
cꞌa rucꞌojlen ri ulef ri apeꞌ tiquil-vi y tinyaꞌ na kꞌayis chuxeꞌ. 9 Si nuyaꞌ cꞌa 
ruvüch, utz. Y si xa man nuyaꞌ tüj cꞌa ruvüch, cꞌateriꞌ cꞌa tachoyo-e, xbij ri 
samajel richin ri ulef. Quiriꞌ ri ejemplo ri xutzijoj ri Jesús.

Pa jun kꞌij richin uxlanen, ri Jesús nucꞌachojrisaj cꞌa jun ixok luculic
10 Y pa jun cꞌa kꞌij richin uxlanen, ri Jesús nyerutijoj cꞌa ri vinük riqꞌuin ri 

rutzij ri Dios, pa jun jay apeꞌ ntzijos-vi rutzij ri Dios. 11 Y chiquicojol ri vinük 

ri quimolon-quiꞌ chiriꞌ, cꞌo cꞌa jun ixok ri cꞌo yan dieciocho junaꞌ rutzꞌamon-
pe yabil. Ri ixok cꞌa riꞌ luculic, y man ntiquer tüj npaꞌeꞌ baꞌ choj. Ri ixok riꞌ 
quiriꞌ cꞌa rucꞌulachin roma jun itzel espíritu. 12 Pero tok ri Jesús xutzꞌet ri 
ixok riꞌ, xroyoj y xbij chin: Vocomi jareꞌ xacolotüj chuvüch ri ayabil.

13 Y xuyaꞌ cꞌa rukꞌaꞌ pariꞌ ri ixok. Y ri ixok jariꞌ xchojmir, xpaꞌeꞌ jabel. Y 
ri ixok jariꞌ xuyaꞌ rukꞌij ri Dios. 14 Pero ri achi ri cachiꞌel jun tataꞌaj chiriꞌ 
chupan ri jay apeꞌ ntzijos-vi ri rutzij ri Dios, juis itzel xutzꞌet ri Jesús roma 
xucꞌachojrisaj ri ixok chupan ri kꞌij ri richin uxlanen. Romariꞌ ri cachiꞌel 
tataꞌaj xbij cheque ri vinük ri quimolon-quiꞌ chiriꞌ: Ronojel semana cꞌo 
vakiꞌ (seis) kꞌij richin nkusamüj. Y chupan cꞌa ri kꞌij riꞌ quixpuꞌu riqꞌuin ri 
Jesús richin nyixcꞌachojrisüs, y man ja tüj ri kꞌij reꞌ, kꞌij richin uxlanen.

15 Pero ri Ajaf Jesús jariꞌ xbij chin: Rix xa caꞌiꞌ ipalüj. ¿Man chiꞌivonojel tüj 
rix cꞌa nyeꞌisol-e ri ivacx, ri iquiej pa jun kꞌij richin uxlanen, richin nyixbe 
chuyaꞌic ri quiyaꞌ? Jaꞌ, quiriꞌ ri nibün rix, y ri chico man ta juis rukꞌij. 16 Ya 
voro chi comi cꞌa ri jun ixok reꞌ, ri ralcꞌual can roma ri Abraham, cachiꞌel 
rix. Y ri itzel-vinük cꞌo yan dieciocho junaꞌ ri ruximon-pe. ¿Man cꞌuluman 
tüj comi cꞌa que ncꞌachojrisüs chupan jun kꞌij richin uxlanen?

17 Tok ri Jesús rubin chic ka ri tzij riꞌ, conojel ri nyeꞌetzelan richin, 
xeqꞌuix-ka chuvüch. Jacꞌa ri chꞌaka chic vinük juis nquicot cánima, roma 
ri Jesús juis nim ri rusamaj ri Dios ntajin chubanic.

Ri ijaꞌ ri richin ri mostaza
18 Y ri Jesús xbij cꞌa: ¿Achique cꞌa xtinbij pariꞌ ri rubanic tok ri vinük 

nyeꞌoc pa rukꞌaꞌ ri Dios? ¿Achique chok qꞌuin junan vi? 19 Yin ninbij cꞌa 
que junan riqꞌuin ri ijaꞌ ri richin ri mostaza ri nutic can jun achi pa rulef. 
Tok nqꞌuiy, cachiꞌel jun vit cheꞌ ntzuꞌun, juis nim. Romariꞌ tok ri chꞌipaꞌ ri 
nyebe chicaj, nyeꞌapon chupan richin nquibün quisoc pa tak rukꞌaꞌ.

Ri rutzij ri Dios nbiyin-vi
20 Y ri Jesús xbij cꞌa chukaꞌ: ¿Achique comi xtinbij pariꞌ ri rubanic tok ri 

vinük nyeꞌoc pa rukꞌaꞌ ri Dios? ¿Achique chok qꞌuin junan vi? 21 Xa junan 
cꞌa riqꞌuin ri levadura ri nyerucꞌama-pe jun ixok y nuyaꞌ can chupan oxiꞌ 
pajbül-qꞌuej, y ntoc ronojel, xbij ri Jesús.

Quixoc chupan ri ruchi-jay juis coꞌol oc ruvüch
22 Y ri Jesús xutzꞌom chic cꞌa e ri rubey pa tinamit Jerusalén. Pero nabey 

xbecꞌo-pe pa tak nimakꞌ y cocoj tinamit, richin nutzijoj ri rutzij ri Dios. 
23 Y cꞌo cꞌa jun ri xcꞌutun chin ri Jesús, y xbij chin: Ajaf Jesús, ¿ye qꞌuiy 
comi ri nyecolotüj?

Pero ri Jesús xa cheque cꞌa conojel xchꞌo-vi, y xbij: 24 Titijaꞌ cꞌa ikꞌij titakej ri rutzij 
ri Dios. Ronojel ri nibün rix, pa ruchojmilüj tibanaꞌ chuvüch ri Dios. Roma ri ruchi-
jay ri apeꞌ nyixoc-vi, juis coꞌol oc ruvüch. Y juis cꞌa ye qꞌuiy ri vinük ncajoꞌ nyeꞌoc 

chupan ri ruchi-jay riꞌ, pero man nyetiquer tüj nyeꞌoc. 25 Roma tok ri Ajaf ncatüj-pe 
y ntzꞌapij-pe ri ruchi-jay, rix ri man jani rix cꞌunük tüj apu riqꞌuin, nyixoyon cꞌa apu 
y nibij: Ajaf, Ajaf, tajakaꞌ ri ruchi-jay chikavüch richin que nkujoc-apu. Pero rijaꞌ 
nbij-pe chive: Man vetaman tüj apeꞌ quixpuꞌu-vi. 26 Y rix nibilaꞌ cꞌa apu chin: Ja roj 
ri xojvaꞌ aviqꞌuin. Y ja pa tak bey richin ri katinamit, chiriꞌ xabij-vi ri rutzij ri Dios. 
27 Jacꞌa rijaꞌ nbij-pe chive: Xinbij yan chive que man vetaman tüj apeꞌ quixpuꞌu-vi. 
Man utz tüj que nyixcꞌujeꞌ viqꞌuin, rix banuy-itzel, nbij ri Ajaf. 28 Y tok nyeꞌitzꞌet ri 
achiꞌaꞌ ri quibiniꞌan Abraham, Isaac, Jacob y conojel ri achiꞌaꞌ ri xekꞌalajrisan ri 
rutzij ri Dios ojer can, que yecꞌo pa rukꞌaꞌ ri Dios, jariꞌ tok ntoc ri okꞌej iviqꞌuin roma 
ri bis, nijachꞌachꞌej ivey roma xixyoꞌox can. 29 Y nyepuꞌu cꞌa vinük chiriꞌ pa norte, 
chiriꞌ pa sur, chiriꞌ pan oriente y chiriꞌ pan occidente. Vinük ri quiyoꞌon cánima 
viqꞌuin. Y ri vinük riꞌ nyecꞌujeꞌ cꞌa pa rukꞌaꞌ ri Dios. Rijeꞌ nyetzꞌuyeꞌ cꞌa apu chuvüch 
mesa. 30 Y chiriꞌ yecꞌo cꞌa ncꞌujeꞌ quikꞌij y ri vocomi manak oc quikꞌij, y yecꞌo cꞌa ri 
juis quikꞌij vocomi, manak oc quikꞌij ncꞌujeꞌ, xbij cꞌa ri Jesús.

Ri Jesús nyerokꞌej ri vinük aj-Jerusalén
31 Y chupan cꞌa chukaꞌ ri kꞌij riꞌ, yecꞌo achiꞌaꞌ fariseos ri xeꞌapon riqꞌuin 

ri Jesús, y xquibij chin: Ri Herodes, ri rey, nrajoꞌ ncarucamsaj. Catel cꞌa e 
chereꞌ chanin, xquibij chin.

32 Pero ri Jesús xbij cheque ri achiꞌaꞌ riꞌ: Quixbiyin y tibij chin ri jun rey riꞌ, ri 
chꞌacoy vinük, que yin cꞌa nyenvelesalaꞌ na itzel tak espíritu y cꞌa nyencꞌachojrisalaꞌ 
na chukaꞌ ri cꞌo quiyabil. Quiriꞌ ri vocomi, ri chuakꞌ, y cꞌateriꞌ ri cabij cꞌa ninqꞌuis 
can rubanic ri samaj reꞌ. 33 Yin xa ncꞌatzinej-vi que nintzꞌom-e nubey. Quiriꞌ ri 
vocomi, ri chuakꞌ y ri cabij. Ncꞌatzinej que nquinapon pa tinamit Jerusalén, roma ri 
ye kꞌalajrisüy ri rutzij ri Dios man jun bey ri nyecamsüs tüj pa jun chic tinamit.

34 Y cꞌateriꞌ ri Jesús xchꞌo cꞌa chiquij ri vinük ri yecꞌo pa tinamit Jerusalén. 
Rijaꞌ xbij cꞌa: Aj-Jerusalén, aj-Jerusalén, ¿achique cꞌa roma tok nyeꞌicamsalaꞌ ri 
achiꞌaꞌ ri nyekꞌalajrisan ri nbix cheque roma ri Dios? ¿Achique cꞌa roma chukaꞌ 
tok nyeꞌicamsalaꞌ chi abüj ri nyerutük-pe ri Dios chiꞌicojol? Y yin, juis mul cꞌa 
ri xinjoꞌ que xixinmol ta viqꞌuin, cachiꞌel nbün ri quite-ücꞌ cheque ri tak ral, 
nyerumol chuxeꞌ ri ruxicꞌ. Man jun bey cꞌa xijoꞌ tüj rix. 35 Vocomi cꞌa, ri ivacho 
chiꞌijujunal rix ncꞌujeꞌ can cachiꞌel jun tzꞌiran ruchꞌulef. Y ketzij chukaꞌ ninbij 
chive que man chic cꞌa nquinitzꞌet ta chic, cꞌa ja tok napon na ri kꞌij tok nbij 
chuve: ¡Matiox que petenük ri Jun reꞌ! ¡Que ri Ajaf Dios nbün ta bendecir rijaꞌ 
ri petenük pa rubiꞌ rijaꞌ! Chupan cꞌa ri kꞌij riꞌ tok nquinitzꞌet chic jun bey.

Jun achi spojnük ncꞌachojrisüs roma ri Jesús pa jun kꞌij richin uxlanen

14  1 Y pa jun kꞌij richin uxlanen, ri Jesús xbe pa racho jun quitataꞌ ri 
achiꞌaꞌ fariseos. Ri Jesús oyon cꞌa roma ri achi riꞌ richin jun vaꞌin. 

Y ri yecꞌo chiriꞌ nquinachaj cꞌa apu ri Jesús, 2 roma chiriꞌ cꞌo-apu jun achi 
yavaꞌ. Ri yabil ri ntoc chin ri jun achi riꞌ, ja ri yaꞌ cꞌo pa ruchꞌacul. 3 Y ri 
Jesús xbij cꞌa cheque ri etamanelaꞌ chin ri ley ri xuyaꞌ ri Dios richin ri 

Moisés y chukaꞌ cheque ri achiꞌaꞌ fariseos ri yecꞌo chiriꞌ: ¿Xajan comi que 
ncꞌachojrisüs jun yavaꞌ pa jun kꞌij richin uxlanen? ¿Achique nibij rix?

4 Pero ri etamanelaꞌ chin ri ley ri xuyaꞌ ri Dios richin ri Moisés y 
ri fariseos man jun xquibij. Romariꞌ ri Jesús xutzꞌom-apu ri yavaꞌ y 
xucꞌachojrisaj y xbij chin que tibiyin. 5 Y cheque ri etamanelaꞌ chin ri 
ley ri xuyaꞌ ri Dios richin ri Moisés y ri fariseos, ri Jesús xbij: Si cꞌo jun 
chive rix ntzak jun ruquiej o jun ruvacx pa jun jul, ¿man comi junanin ta 
nyixbe chirelesasic, stapeꞌ (aunque) jun kꞌij richin uxlanen?

6 Y ri etamanelaꞌ chin ri ley ri xuyaꞌ ri Dios richin ri Moisés y ri fariseos 
man xquil tüj cꞌa achique xquibij-apu chin ri Jesús.

Man tabün que cꞌo juis akꞌij
7 Y xpuꞌu ri Jesús xutzꞌom cꞌa rubixic jun ejemplo cheque ri ye oyon pa vaꞌin. 

Roma xerutzꞌet ri vinük ri ye oyon que nquichalaꞌ quichꞌacat richin nyetzꞌuyeꞌ 
chiriꞌ chuvüch mesa. Romariꞌ xbij cꞌa cheque: 8 Tok cꞌo cꞌa jun ri noyon 
ivichin pa jun cꞌulubic, man ticanoj cꞌa ri nabey tak chꞌacüt. Roma riqꞌuin 
baꞌ rat tzꞌuyul chic chiriꞌ tok napon jun vinük ri más cꞌo rukꞌij que chavüch 
rat, 9 y npuꞌu ri xoyon avichin pa cꞌulubic, nbij chave: Tabanaꞌ favor tayaꞌ 
can ri achꞌacat chin ri jun ri voyon chukaꞌ. Y rat ncaqꞌuix y rat ncabetzꞌuyeꞌ 
pa ruqꞌuisbül tak chꞌacüt. 10 Roma cꞌa riꞌ tok cꞌo jun ri noyon ivichin pa jun 
cꞌulubic, quixtzꞌuyeꞌ pa ruqꞌuisbül tak chꞌacüt richin quiriꞌ tok ncarutzꞌet-pe 
ri xoyon avichin, napon cꞌa aviqꞌuin rat y nbij chave: Tabanaꞌ favor cajote-pe 
chereꞌ. Y tok quiriꞌ nban chave, conojel cꞌa ri nyetzꞌuyeꞌ aviqꞌuin chuvüch mesa 
richin vaꞌin nquetamaj que cꞌo akꞌij. 11 Roma cꞌa riꞌ, ri nquinimirsaj-quiꞌ, xa 
nkasüs quikꞌij. Y jacꞌa ri man nunimirsaj tüj riꞌ, nnimirsüs rukꞌij, xbij ri Jesús.

12 Y ri Jesús xbij cꞌa chukaꞌ chin ri xoyon richin: Tok najoꞌ cꞌa que cꞌo 
nyepuꞌu aviqꞌuin richin jun vaꞌin, man cꞌa queꞌavoyoj xaxe ri avachibil, ri 
ate-atataꞌ, conojel ri ye animal-achakꞌ y ri a-vecinos ri ye beyomaꞌ, roma 
rijeꞌ nyetiquer chukaꞌ ncatcoyoj richin jun vaꞌin pa cacho, y riqꞌuin riꞌ 
nacꞌul yan e ri rajil-ruqꞌuexel. 13 Jacꞌa rat, tok cꞌo jun nimakꞌij chi avacho, 
si nyeꞌavoyoj vinük ri manak quichajin, ri vinük ri man utz tüj ri quikꞌaꞌ 
o ri cakün, o nyeꞌavoyoj ri xa man choj tüj nyebiyin roma ri ye jetzꞌ y ri 
moyiꞌ, 14 jabel cꞌa aquicot, roma ri vinük ri xeꞌavoyoj riꞌ, man nyetiquer tüj 
nquiyaꞌ yan e rajil-ruqꞌuexel chave. Pero rat nacꞌul ri rajil-ruqꞌuexel, tok 
junan ncacꞌastüj-e quiqꞌuin ri chojmilüj tak vinük, xbij ri Jesús.

Ri xeꞌoyox pa jun vaꞌin
15 Y cꞌo cꞌa jun ri tzꞌuyul chiriꞌ chuvüch mesa, tok racꞌaxan chic ka ri tzij 

ri xbij ri Jesús, xbij cꞌa apu chin: Jabel quiquicot ri nyecꞌujeꞌ pa rukꞌaꞌ ri 
Dios y nquicꞌux quivay chiriꞌ, xbij.

16 Y jariꞌ tok ri Jesús xbij: Jun achi jun bey, nrajoꞌ cꞌa nbün nimakꞌij chi 
racho y nuyaꞌ jun vaꞌin. Romariꞌ rijaꞌ cheque ye qꞌuiy vinük ri xbij que 

nyeroyobej chiracho ri kꞌij richin vaꞌin. 17 Romariꞌ, tok xapon ri kꞌij richin 
ri vaꞌin, ri achi xutük cꞌa e jun rusamajel chicoyoxic conojel ri vinük riꞌ. Y 
ri samajel xberubij cꞌa cheque: Ronojel cꞌo chic, vocomi joꞌ cꞌa chi vaꞌin. 
18 Pero conojel junan ri xquibila-pe, que man nyetiquer tüj nyebe. Cꞌo cꞌa 
jun ri xbij-pe: Tabanaꞌ favor tabij chin ri avajaf, que quirucuyuꞌ baꞌ que man 
nquitiquer tüj nquibe, roma xa cꞌa xinlokꞌ can jun vulef, y ncꞌatzin richin 
nquibe chutzꞌetic. 19 Cꞌo jun chic ri quiriꞌ chukaꞌ xbij: Tabanaꞌ favor tabij chin 
ri avajaf que man nquitiquer tüj nquibe, roma yecꞌo voꞌoꞌ cꞌulaj nuvacx richin 
samaj xenlokꞌ, y ncꞌatzin richin nyentij. 20 Y cꞌo cꞌa jun chic ri xbij-pe, que man 
ntiquer tüj nbe roma xa cꞌa xcꞌuleꞌ. 21 Y tok ri samajel ri takon-e xtzolij-apu 
riqꞌuin ri rajaf, ronojel cꞌa ri xbix-pe chin xutzijoj chin. Romariꞌ ri rajaf itzel 
xunaꞌ, y xbij chin ri rusamajel: Vocomi cꞌa cabiyin pa tak bey chucojol tak 
jay y quebeꞌamoloꞌ cꞌa pe ri xa man utz tüj ri quikꞌaꞌ o ri cakün, ri man choj 
tüj nyebiyin roma ye jetzꞌ, ri ye moyiꞌ, y chukaꞌ ri xa manak quichajin. 22 Y 
tok ri samajel xtzolij, xbij cꞌa chin ri rajaf: Xencꞌün yan pe ri vinük ri xabij-e 
chuve, pero ri chꞌacüt cꞌa qꞌuiy cꞌo. 23 Y ri rajaf xbij chin: Vocomi cꞌa cabiyin 
ri rutzaꞌn tak jay e y pa tak bey ri nyebe lojcꞌan chic tinamit, y tabanaꞌ cꞌa 
cheque ri vinük ri nyecꞌujeꞌ chiriꞌ que quepuꞌu pa vacho, richin quiriꞌ nnoj ri 
vacho. 24 Roma yin ketzij vi ninbij chive que man jun chic cheque ri xenvoyoj 
pa nabey, ri nbanun ta pe ri vaꞌin reꞌ viqꞌuin, xbij, xbij ri Jesús.

Ri ncꞌatzin que nkabün richin nkatzeklebej ri Jesús
25 Y juis cꞌa vinük ri ye tzeklebeyon-e richin ri Jesús. Y tok rijaꞌ xtzuꞌun cꞌa 

can chirij y xerutzꞌet ri vinük riꞌ, xpaꞌeꞌ, y xutzꞌom cꞌa rubixic cheque: 26 Si cꞌo 
cꞌa jun ri npuꞌu viqꞌuin richin ntoc vachibil, ncꞌatzinej cꞌa que ja yin ri más 
ta nquirujoꞌ. Man cꞌuluman tüj cꞌa que ja ta ri rute-rutataꞌ ri más nyerujoꞌ 
que chinuvüch yin. Nixta cꞌuluman cꞌa chukaꞌ que ja ta ri rixjayil, ri ye 
ralcꞌual, ri ye runimal-ruchakꞌ o rijaꞌ mismo ri más nrajo-ka-riꞌ. Ncꞌatzinej 
cꞌa que ja yin ri más nquirujoꞌ. Roma si man quiriꞌ tüj ri nbün, man ntiquer 
tüj cꞌa ntoc vachibil. 27 Ri vinük ri nrajo-vi ntoc vachibil, ncꞌatzin que man 
tupokonaj nucꞌusaj pokonül voma yin, cachiꞌel xa ta benük chuxeꞌ ru-cruz. 
Jacꞌa ri vinük ri xa nupokonaj nucꞌusaj pokonül voma yin y man nrajoꞌ tüj 
nquirutzeklebej, man ntiquer tüj ntoc vachibil. 28 Roma tok cꞌo jun chive 
rix ri nrajoꞌ nbün jun jay nim, ¿man ntzꞌuyeꞌ tüj comi baꞌ richin que nunuc 
janiꞌ tumin ncꞌatzin chin, y si cꞌo ronojel ruchajin richin nuqꞌuis rubanic o 
xa man ntiquer tüj? 29 Roma si xaxe ri ru-cimiento ri jay ntiquer nuya-ka 
y nupabaꞌ can ri samaj chiriꞌ, nyepuꞌu cꞌa ri vinük nquitzeꞌej, 30 y nquibilaꞌ 
cꞌa: La jun achi laꞌ xrajoꞌ xupabaꞌ jun jay, y xa man xtiquer tüj chic, nquibij. 
31 O si jun rey, ncꞌatzinej que nbün oyoval riqꞌuin jun chic rey, ¿man ntzꞌuyeꞌ 
tüj comi baꞌ richin quiriꞌ nunuc si diez mil ru-soldados nyetiquer nquibün 
oyoval quiqꞌuin ri veinte mil soldados ri ye rucꞌamon-pe ri jun chic rey? 
32 Y si nunuc que man ntiquer tüj, rijaꞌ nyerutük achiꞌaꞌ chucꞌulic ri rey, tok 

xa cꞌa man jani rutzijol nka-pe. Y ri achiꞌaꞌ ri nyebe chucꞌulic nyequicꞌutuj 
favor chin que man ncajoꞌ tüj oyoval. 33 Romariꞌ, si jun chive rix nrajoꞌ ntoc 
vachibil, ncꞌatzinej cꞌa que nunuc nabey que ncꞌatzinej que nuyaꞌ can ronojel 
ri ruchajin. Si man nbün tüj quiriꞌ, man ntiquer tüj ntoc vachibil.

Tok ri atzꞌan man ntzꞌayin tüj chic
34 Ri atzꞌan jabel utz. Y si ta ri atzꞌan reꞌ nqꞌuis ta e ri rutzꞌayil, ¿achique 

ta cꞌa rubanic richin quiriꞌ ntzolij ta chic pe ri rutzꞌayil? 35 Jun atzꞌan ri 
man ntzꞌayin tüj chic, man utz tüj nucusüs cachiꞌel nucusüs ri ulef, nixta 
utz chukaꞌ nucusüs richin nbün abonar jun ulef. Xa ntorix-e, roma man jun 
chic ncꞌatzin-vi. Rix ri cꞌo ixiquin, tivacꞌaxaj cꞌa ri xinbij-ka, xbij ri Jesús.

Jun ejemplo pariꞌ jun oveja satznük can

15  1 Y conojel cꞌa ri achiꞌaꞌ moloy tak alcaval y ri chꞌaka chic vinük 
ri nbix aj-maquiꞌ cheque, nyeꞌapon apu cꞌa riqꞌuin ri Jesús. 

Ri vinük riꞌ nyeꞌapon riqꞌuin ri Jesús richin ncacꞌaxaj ri rutzij ri Dios 
ri nutzijoj. 2 Y roma ja quivüch vinük riꞌ ri nyeꞌapon riqꞌuin ri Jesús, ri 
achiꞌaꞌ fariseos y ri etamanelaꞌ chin ri ley ri xuyaꞌ ri Dios richin ri Moisés 
juis cꞌa nquibij chirij ri Jesús. Y nquibilaꞌ cꞌa: Ri Jesús junan ruvüch 
quiqꞌuin ri aj-maquiꞌ. Roma man xe tüj ri jabel quicꞌulic nbün, xa nbe 
chukaꞌ chiquij chi tak cacho richin nyevaꞌ, nquibij.

3 Roma cꞌa riꞌ ri Jesús xutzꞌom cꞌa rubixic jun ejemplo chiquivüch, y xbij: 
4 Si ta jun chive rix ri yecꞌo ta jun ciento ovejas y nsatz ta can jun tok ye 
rucꞌuan richin nyeruyukꞌuj, ¿man nyeruyaꞌ tüj comi can baꞌ ri chꞌaka chic 
ru-ovejas chiriꞌ pa kꞌayis, chucanoxic ri jun? Jaꞌ, quiriꞌ nbün. 5 Y tok nril-
pe ri oveja riꞌ, nuyaꞌ cꞌa pe pariꞌ ruteleꞌn. Nquicot-vi cꞌa roma ri xril-pe. 
6 Y tok napon chiracho, nyeroyoj ri vinük retaman quivüch, y nyeroyoj 
chukaꞌ Ri ru-vecinos, y nbij cꞌa cheque: Quixquicot cꞌa viqꞌuin vocomi, 
roma ri nu-oveja ri satznük can, xinvil-pe. 7 Y ketzij cꞌa ninbij chive, que 
chilaꞌ chicaj cꞌo quicot tok yecꞌo noventa y nueve vinük ri choj quicꞌaslen, 
ri xa tzolijnük chic pe quicꞌuꞌx riqꞌuin ri Dios. Pero cꞌo más quicot chilaꞌ 
chicaj, tok cꞌo jun aj-mac ri ntzolij-pe rucꞌuꞌx riqꞌuin ri Dios.

Ejemplo pariꞌ baꞌ tumin satznük
8 O si cꞌo ta jun ixok ri cꞌo tumin riqꞌuin, y chin ri diez tumin riꞌ nutzük 

ta jun chiriꞌ pa racho, ¿man nutzij tüj comi jun kꞌakꞌ ri ixok riꞌ, richin 
nucanoj ri rutumin? ¿Y man numes tüj comi rupan ri racho chucanoxic 
ri rutumin? Jaꞌ, quiriꞌ nbün. 9 Y tok nril, nyeroyoj ri vinük ri retaman 
quivüch, y nyeroyoj chukaꞌ ri ru-vecinos, y nbij cꞌa cheque: Quixquicot cꞌa 
viqꞌuin, roma ri nutumin ri satznük, xinvil yan. 10 Y ketzij cꞌa ninbij chive, 
que tok cꞌo jun aj-mac ntzolij-pe rucꞌuꞌx riqꞌuin ri Dios, chiquivüch chukaꞌ 
ri ángeles richin ri Dios juis quicot, xbij ri Jesús.

Ri ejemplo pariꞌ jun alaꞌ ri xmacun chuvüch ri rutataꞌ
11 Y ri Jesús xbij cꞌa chukaꞌ cheque: Cꞌo cꞌa jun achi ri yecꞌo ye caꞌiꞌ rucꞌajol. 

12 Y jun kꞌij ri chakꞌlaxel-alaꞌ xbij cꞌa chin ri rutataꞌ: Nataꞌ, yin ninjoꞌ yan ri 
nu-herencia, y tayaꞌ cꞌa chuve ri janiꞌ ntel-apu chikavüch riqꞌuin ri nunimal, 
xbij. Y ri tataꞌaj xujüch na vi ri herencia chiquivüch chi caꞌiꞌ. 13 Cꞌate baꞌ riꞌ, 
ri chakꞌlaxel-alaꞌ xucꞌayilaꞌ can ronojel ri xrichinaj. Qꞌuiy cꞌa ri tumin ri 
xumol-e, y cꞌateriꞌ xbe pa jun chic ruchꞌulef ri nüj cꞌo-vi: Y tok cꞌo chic chiriꞌ, 
xucꞌuaj cꞌa jun itzel cꞌaslen, y romariꞌ juis qꞌuiy tumin ri nuqꞌuis. 14 Rijaꞌ 
xuqꞌuis cꞌa ronojel ri rutumin. Y jariꞌ tok xpuꞌu jun nimalüj vayjül chupan ri 
ruchꞌulef apeꞌ cꞌo-vi. Y ri alaꞌ riꞌ qꞌuiy cꞌa ri xbecꞌatzin-pe chin. 15 Y romariꞌ 
xberusuju-riꞌ pa samaj riqꞌuin jun achi aj chiriꞌ chupan ri ruchꞌulef riꞌ, y ri 
achi xutük-e cꞌa pa rulef y roma ncꞌatzinej yukꞌun ak xberubanaꞌ. 16 Y roma 
ri juis vayjül cꞌo chin ri alaꞌ riꞌ, nurayij cꞌa nucꞌux ri nquicꞌux ri ak. Pero 
man jun vinük ri nyoꞌon ta chin. 17 Y ri alaꞌ riꞌ, cꞌateriꞌ xtzolij-pe rucꞌuꞌx, y 
xunuc-ka: Ri ye rusamajelaꞌ ri nataꞌ man nquitij tüj vayjül, roma cꞌo qꞌuiy 
quivay. Pero yin xa nquicom yan ka roma vayjül chereꞌ. 18 Más utz nquitzolij 
na riqꞌuin ri nataꞌ, y ninbij cꞌa chin: Nataꞌ, xinmacun chuvüch ri Dios, y 
xinmacun chukaꞌ chavüch rat. 19 Man cꞌuluman tüj chic cꞌa nabij acꞌajol 
chuve. Más utz tabanaꞌ chuve que nquinoc jun asamajel, xbij pa ránima. 20 Y 
xutzꞌom na vi e bey chiracho, riqꞌuin cꞌa ri rutataꞌ.

Y cꞌa nüj na cꞌa cꞌo-vi ri alaꞌ chi ri racho, tok ri rutataꞌ xutzꞌet yan ri 
rucꞌajol, y juis cꞌa xujoyovaj ruvüch. Romariꞌ junanin xbe chucꞌulic, 
xukꞌetej y xutzꞌubaj. 21 Y ri alaꞌ jariꞌ xbij chin ri rutataꞌ: Nataꞌ, xinmacun 
chuvüch ri Dios, y xinmacun chukaꞌ chavüch rat. Man cꞌuluman tüj chic 
cꞌa que nabij acꞌajol chuve. 22 Pero ri rutataꞌ xbij cꞌa cheque ri rusamajelaꞌ: 
Tivelesaj-pe ri tziük más jabel y tivekaꞌ ri nucꞌajol. Tiyaꞌ jun anillo chuvi-
rukꞌaꞌ y tiyaꞌ chukaꞌ ruxajab chirakün. 23 Y teꞌicꞌamaꞌ cꞌa pe chukaꞌ ri 
vit vacx ri tiojrisan, y ticamsaj-ka. Tikabanaꞌ cꞌa jun nimakꞌij, y nkuvaꞌ. 
24 Roma tok yin ninbij quiriꞌ, ninbij que ri jun nucꞌajol reꞌ camnük chic, 
pero vocomi cachiꞌel cꞌastajnük chic pe. Rusatzon cꞌa e riꞌ, pero xka-pe 
chic kiqꞌuin, xbij ri tataꞌaj. Y jariꞌ xtzꞌucutuj ri nimakꞌij.

25 Y tok ntajin cꞌa ri nimakꞌij, ri nimalaxel-alaꞌ nsamüj pa kꞌayis. Y tok 
xtzolij cꞌa pe y xapon chunakaj apu ri jay, xracꞌaxaj cꞌa que cꞌo nimakꞌij 
ntajin. 26 Romariꞌ rijaꞌ xroyoj jun cheque ri quisamajelaꞌ y xucꞌutuj chin: 
¿Achique xbanatüj? ¿Y achique roma tok cꞌo nimakꞌij? 27 Y ri samajel 
xbij chin: Roma xtzolij-pe ri achakꞌ, y utz ruvüch xtzolij-pe. Romariꞌ ri 
atataꞌ xutük rucamsasic ri vit vacx ri tiojrisan. 28 Tok quiriꞌ xracꞌaxaj ri 
nimalaxel-alaꞌ, xcatüj royoval, y man nrajoꞌ tüj cꞌa ntoc-apu pa jay. Xbeꞌel 
cꞌa pe ri rutataꞌ, y nubochilaꞌ cꞌa, richin quiriꞌ ntoc ta apu. 29 Pero man 
xrajoꞌ tüj. Rijaꞌ xa xbij cꞌa chin ri rutataꞌ: Yin chi jumul nquisamüj aviqꞌuin 
y man jun bey ri man ta nutaken atzij. Y man riqꞌuin tüj riꞌ, manak ri 

ayoꞌon ta chuve. Stapeꞌ (Aunque) ta jun vit cabra, richin nkabün ta jun 
nimakꞌij quiqꞌuin ri vachibil, pero riꞌ man jun. 30 Y vocomi rat xacamsaj-ka 
ri vit vacx tiꞌoj, xaxe roma xtzolij-pe ri jun acꞌajol reꞌ, ri xa xberuqꞌuisaꞌ 
can ronojel ri abeyomal, quiqꞌuin ixokiꞌ ri man choj tüj quicꞌaslen, 
xbij. 31 Y ri tataꞌaj xbij: Nucꞌajol, xbij cꞌa chin. Rat, viqꞌuin ratcꞌo-vi. 
Romariꞌ ronojel ri cꞌo, avichin vi rat. 32 Pero ri achakꞌ reꞌ camnük vi chic 
chinuvüch yin, y vocomi cachiꞌel cꞌastajnük chic pe, chinuvüch yin. 
Rusatzon cꞌa e riꞌ, y vocomi xka-pe chic kiqꞌuin. Y romariꞌ ncꞌatzinej cꞌa 
que cꞌo nimakꞌij y quicot pa tak kánima, xbij ri tataꞌaj riꞌ, xbij ri Jesús.

Ejemplo pariꞌ jun samajel ri man utz tüj xbün

16  1 Ri Jesús xbij cꞌa chukaꞌ cheque ri rachibilaꞌ: Cꞌo cꞌa jun achi beyon. Y 
ri beyon riꞌ cꞌo cꞌa jun rusamajel ri cꞌo pariꞌ ronojel ri rubeyomal rijaꞌ. 

Y chin ri achi beyon xtzijos cꞌa que ri rusamajel ri cꞌo pariꞌ ronojel ri ruchajin, 
ntajin cꞌa chuqꞌuisic ronojel ri rubeyomal. 2 Y ri patrón xutük cꞌa royoxic ri 
samajel riꞌ. Y tok xobos cꞌa ri samajel, ri patrón xbij chin: ¿Achique nabij chuve 
pariꞌ ri ntzijos chavij? Vocomi cꞌa ninjoꞌ nintzꞌet achique rubanun ronojel ri 
beyomül pan akꞌaꞌ, roma ri asamaj jareꞌ xqꞌuis can chereꞌ, xbij ri patrón chin. 
3 Y ri samajel xunuc cꞌa ka pa ránima: ¿Achique ninbün? Roma ri nu-patrón 
nrelesaj nusamaj. Y ninbün ta cꞌa jun chic ruvüch nusamaj ri nrajoꞌ uchukꞌaꞌ, 
pero man nquitiquer tüj chic. Nquinoc ta cꞌutuy-limosna pa tak bey, pero 
nquiqꞌuix. 4 Tok xnucutüj chin, xbij: Vocomi vetaman chic achique ri ninbün, 
richin quiriꞌ yecꞌo nyecꞌulun vichin pa tak cacho, tok ntelesüs ri nusamaj. 5 Ri 
samajel riꞌ xeroyoj chiquijujunal ri cꞌo quicꞌas riqꞌuin ri ru-patrón, y xucꞌutuj 
cꞌa chin ri nabey: ¿Achique cꞌa ri acꞌas, y janiꞌ? 6 Y ri achi aj-cꞌas xbij cꞌa: Yin 
cꞌo jun ciento barril aceite olivo nucꞌas, xbij. Y ri rusamajel ri beyon achi xbij 
cꞌa chin ri aj-cꞌas: Ja ruvuj ri acꞌas reꞌ. Y vocomi chanin catzꞌuye-ka y tabanaꞌ 
chic can jun. Y chupan ri jun chic vuj ri nabün, tabanaꞌ cꞌa ka chupan que xa 
nicꞌaj ciento barril aceite ri acꞌas. 7 Y tok xapon chic cꞌa jun aj-cꞌas, ri samajel 
xucꞌutuj cꞌa chin: Y rat ¿achique ri acꞌas y janiꞌ? Ri aj-cꞌas xbij: Yin cien quintal 
trigo nucꞌas, xbij. Y ri samajel xbij chin: Ja ruvuj ri acꞌas reꞌ, y vocomi catzꞌuye-
ka y tabanaꞌ chic jun. Y chupan ri jun chic vuj ri nabün, tabana-ka chupan 
que xa ochenta ri acꞌas, xbij. 8 Y tok ri ru-patrón xracꞌaxaj ri nbün ri jun itzel 
samajel riꞌ, xbij: Cꞌo runaꞌoj, xbij. Y cachiꞌel cꞌa ri achi riꞌ, ye quiriꞌ ri vinük ri 
cꞌa quiyoꞌon cánima riqꞌuin ri ruchꞌulef. Juis vi yecꞌo quinaꞌoj quiqꞌuin ri vinük 
ri man quitaken tüj ri Dios. Y más yecꞌo quinaꞌoj ri vinük reꞌ, que chiquivüch ri 
quitaken ri Dios y ye richin chic ri sük.

9 Y yin ninbij cꞌa chive, xbij ri Jesús. Qꞌuiy mul ri beyomül richin ri 
ruchꞌulef, man utz tüj rucusasic nban coma ri vinük. Jacꞌa si pan ikꞌaꞌ rix 
ri ralcꞌual chic ri Dios cꞌo-vi ri beyomül reꞌ, ticusaj cꞌa richin que nyeꞌitoꞌ 
ri ncꞌatzin quitoꞌic. Richin quiriꞌ tok ri ibeyomal nqꞌuis, nyixcꞌulutüj cꞌa 
chilaꞌ chicaj, chupan ri jay ri man jun bey nyeqꞌuis.

10 Jun ri utz nbün riqꞌuin jun cosa ri xa manak más rakalen, utz cꞌa 
chukaꞌ nbün riqꞌuin ri juis rakalen. Jacꞌa ri xa man utz tüj nbün riqꞌuin 
jun cosa ri xa manak más rakalen, xa quiriꞌ chukaꞌ nbün riqꞌuin ri cꞌo-
vi rakalen. 11 Y si riqꞌuin ri beyomül richin ri ruchꞌulef, rix man utz tüj 
nibün, ¿nujüch comi ri Dios ri ketzij beyomül pan ikꞌaꞌ? 12 Roma si xa man 
utz tüj nibün riqꞌuin ri beyomül richin ri ruchꞌulef ri uxkanen can pan 
ikꞌaꞌ, ya voro chi comi cꞌa que utz ta nibün riqꞌuin ri ketzij beyomül, si ta 
njach chive roma ri Dios, beyomül ri ivichin vi rix.

13 Y man jun cꞌa samajel ri ye caꞌiꞌ ta rajaf y ntiquer ta nsamüj quiqꞌuin 
chi caꞌiꞌ pa jun mul. Roma si nrajoꞌ jun cheque ri rajaf, nretzelaj chic can 
ri jun. Y si nutakej rutzij ri jun, man ntiquer tüj nbün quiriꞌ riqꞌuin ri jun 
chic. Y quiriꞌ cꞌa, manak modo que cꞌo ta jun ri benük ránima chirij ri 
beyomül, y nrajoꞌ ta chukaꞌ nbün ri nrajoꞌ ri Dios, xbij ri Jesús.

14 Y ri achiꞌaꞌ fariseos xcacꞌaxaj cꞌa ri xbij ri Jesús, romariꞌ xquibanala-
apu quipalüj chuvüch, roma rijeꞌ benük cánima chirij ri beyomül. 
15 Y ri Jesús xbij cheque: Rix nibanalaꞌ chiquivüch ri vinük que juis 
rix choj. Pero ri Dios retaman achique ri cꞌo pan ivánima, y man utz 
tüj nyixrutzꞌet. Y riꞌ stapeꞌ (aunque) chi jumul jabel nyixtzꞌet y stapeꞌ 
(aunque) chukaꞌ chi jumul rix nimirsan coma ri vinük.

Ri rutzij ri Dios man nqꞌuis tüj
16 Y tok cꞌa man jani cꞌa tutzꞌom samaj ri Juan Bautista, cꞌa ja na cꞌa ri 

ley richin ri Moisés ri ntzijos. Y cꞌa ja na chukaꞌ ri rutzij ri Dios ri tzꞌiban 
can coma ri achiꞌaꞌ ri xekꞌalajrisan ri bin cheque roma ri Dios chupan ri 
ojer can tiempo, cꞌa ja na riꞌ chukaꞌ ntzijos. Jacꞌa tok xutzꞌom samaj ri 
Juan, jariꞌ tok xtzꞌam can rutzijosic ri utzilüj rutzij ri Dios ri nchꞌo pariꞌ 
tok ri vinük nyeꞌoc pa rukꞌaꞌ rijaꞌ. Y ye qꞌuiy cꞌa vinük ri juis nquitij quikꞌij 
richin nyeꞌoc chiriꞌ.

17 Y chukaꞌ ninbij chive, que más man cꞌayuf tüj que ri ruchꞌulef y ri 
caj nyeqꞌuis, que chuvüch ri ley. Roma ri nbij chiriꞌ, ncꞌatzinej-vi cꞌa que 
nbanatüj na, y man jun ri quiriꞌ ta ncꞌujeꞌ can, xbij ri Jesús.

Ri vinük ye cꞌulan man utz tüj nquijüch-quiꞌ
18 Y ri Jesús xbij chukaꞌ: Si cꞌo cꞌa jun achi ri nujüch-riꞌ riqꞌuin ri rixjayil 

y cꞌateriꞌ nucꞌün chic pe jun ixok, ri achi reꞌ nbün mac chuvüch ri Dios. 
Y si cꞌo cꞌa jun achi ri nucꞌuan-e ri ixok ri jachon can roma ri rachijil, 
chukaꞌ ri achi riꞌ nmacun chuvüch ri Dios.

Jun achi beyon y ri Lázaro
19 Y ri Jesús xbij cꞌa chukaꞌ: Xcꞌujeꞌ cꞌa jun achi ri juis beyon. Ri achi riꞌ ruyon 

cꞌa jabel tak tziük ri jotol cajil ri nyerucusalaꞌ, y kꞌij-kꞌij nbanalaꞌ nima tak vaꞌin. 
20 Pero quiriꞌ chukaꞌ xcꞌujeꞌ cꞌa jun achi ri cꞌutuy-limosna y nojnük ruchꞌacul riqꞌuin 

chꞌaꞌc. Rijaꞌ rubiniꞌan Lázaro, y ja pa ruchi-racho ri beyon ncꞌuje-vi. 21 Ri Lázaro 
juis cꞌa nurayij que nucꞌux ta ri ruchiꞌ tak vüy ri nyetzak-ka chuxeꞌ ri mesa. Y ri 
tzꞌiꞌ nyeꞌapon cꞌa riqꞌuin churekꞌic ri chꞌaꞌc cꞌo chirij. 22 Y jun kꞌij ri cꞌutuy-limosna 
xcom-e, y cꞌa ja ri lugar richin quicot ri apeꞌ xapon-vi, chiriꞌ riqꞌuin ri Abraham. 
Cꞌa ja ri lugar riꞌ xucꞌuꞌüx-vi coma ri ángeles. Y chukaꞌ ri achi beyon xcom y 
xmukutüj. 23 Y tok rijaꞌ nutij chic cꞌa pokonül chupan ri lugar apeꞌ nyeꞌapon-vi ri 
caminakiꞌ ri man nquitakej tüj e, rijaꞌ xtzuꞌun-pe, y jariꞌ tok xutzꞌet ri Abraham, 
pero cꞌanüj cꞌa cꞌo-vi. Xutzꞌet cꞌa chukaꞌ ri Lázaro cꞌo chuchiꞌ ri Abraham. 24 Y ri 
achi beyon riqꞌuin ruchukꞌaꞌ xchꞌo, y xbij cꞌa chin ri Abraham: Nataꞌ Abraham, 
tajoyovaj nuvüch. Tabanaꞌ cꞌa favor tabij chin la Lázaro, que stapeꞌ (aunque) xe jun 
ruvi-rukꞌaꞌ tuchꞌekebaꞌ, y tataka-pe viqꞌuin chereꞌ, richin nuya-pe baꞌ chutzaꞌn vakꞌ. 
Roma ncꞌat vánima chupan ri kꞌakꞌ reꞌ, xbij. 25 Pero ri Abraham xbij chin: Tika-
pe cꞌa chiꞌacꞌuꞌx rat nucꞌajol, que tok xacꞌaseꞌ chuvüch ri ruchꞌulef, ri acꞌaslen ri 
xacꞌusaj juis jabel, y ri Lázaro juis pokonül xcꞌusaj. Pero rijaꞌ juis jabel ri rucꞌaslen 
ri xrila-pe chereꞌ, y rat xa jun cꞌaslen richin pokonül xavil. 26 Y chukaꞌ xa cꞌo jun 
nimalüj sivan chikacojol. Romariꞌ, si cꞌo jun ri cꞌo chereꞌ nrajoꞌ ta napon iviqꞌuin, 
man ntiquer tüj. Y si ta jun chive rix nrajoꞌ npuꞌu chereꞌ kiqꞌuin roj, man ntiquer 
tüj chukaꞌ, xbij ri Abraham. 27 Y ri achi beyon xbij cꞌa: Si quiriꞌ, ninjoꞌ cꞌa nincꞌutuj 
chic jun favor chave rat nataꞌ Abraham. Tatakaꞌ cꞌa e baꞌ ri Lázaro chuvüch ri 
ruchꞌulef, pa racho ri nataꞌ. 28 Roma yecꞌo voꞌoꞌ nuchakꞌ, y nbechꞌo ta quiqꞌuin, 
richin man quepuꞌu chupan ri jun lugar richin pokonül, xbij. 29 Y ri Abraham xbij 
chin: Rijeꞌ cꞌo ri rutzij ri Dios quiqꞌuin, ri rutzꞌiban can ri Moisés. Y cꞌo chukaꞌ 
rutzij ri Dios ri tzꞌiban can coma ri achiꞌaꞌ ri xekꞌalajrisan ri rutzij ri Dios ojer can. 
Jariꞌ ri ticacꞌaxaj, y tiquitakej, xbij ri Abraham. 30 Y ri achi beyon xbij: Jaꞌ, ketzij, 
nataꞌ Abraham. Pero si cꞌo jun camnük ri ncꞌastüj-e y napon quiqꞌuin ri nuchakꞌ, 
nquitzolij-vi quicꞌuꞌx riqꞌuin ri Dios, xbij ri beyon. 31 Pero ri Abraham xbij chin: Si 
man nquitakej tüj ri rutzij ri Dios ri rutzꞌiban can ri Moisés, nixta nquitakej tüj 
chukaꞌ ri rutzij ri Dios ri quitzꞌiban can ri achiꞌaꞌ ri xekꞌalajrisan ri tzij riꞌ ojer can, 
xa man nquitakej tüj chukaꞌ jun ri ncꞌastüj-e chiquicojol ri caminakiꞌ.

Juyaꞌ ruvüch ri vinük ri nbanun chin jun chic que nmacun

17  1 Y ri Jesús xbij cꞌa cheque ri rachibilaꞌ: Chi jumul cꞌo ri nbanun 
cheque ri vinük richin nyemacun. Pero ri nbanun chin jun chic 

vinük que nmacun, xa juyaꞌ ruvüch cꞌa. 2 Y más ta utz chin ri jun vinük ri 
nunucun que nbün ri itzel riꞌ, que ximon ta jun nimalüj abüj richin queꞌen 
chukul y ntorix chupan jun mar, que chuvüch nbün chin jun coꞌol que 
ntzak chupan mac. 3 Romariꞌ rix tichajij cꞌa ri icꞌaslen.

Y si cꞌo jun a-hermano cꞌo itzel ri nbün chave, tabij cꞌa chin. Y si ri 
nbanun itzel chave nucꞌutuj-pe cuyubül rumac chavüch roma xtzolij-pe 
rucꞌuꞌx, tacuyuꞌ cꞌa rumac. 4 Y si pa jun kꞌij siete mul cꞌo ta itzel nbün 
chave y chi siete mul ntzolij ta pe rucꞌuꞌx y npuꞌu aviqꞌuin y nbij chave: 
Tacuyuꞌ y tamestaj numac, cꞌuluman que nacuy rumac, xbij ri Jesús.

Si niyaꞌ ivánima riqꞌuin ri Dios, qꞌuiy ri nyixtiquer nibün
5 Y ri apóstoles xquibij cꞌa chin ri Ajaf Jesús: Tabanaꞌ cꞌa cheke que 

nkayaꞌ ta más kánima riqꞌuin ri Dios.
6 Pero ri Ajaf Jesús xbij cheque: Si rix iyoꞌon ivánima riqꞌuin ri Dios, 

stapeꞌ (aunque) ta baꞌ oc cachiꞌel jun vit ijaꞌ richin ri mostaza, y nibij 
ta chin ri cheꞌ rubiniꞌan sicómoro que tel-e chereꞌ y ticꞌo chupan ri mar 
richin nyerutica-riꞌ chiriꞌ, ri cheꞌ reꞌ nutakej vi itzij.

Ri cꞌuluman que nbün jun samajel
7 Y si cꞌo ta cꞌa jun chive rix ri cꞌo ta jun ri samajel vi riqꞌuin, y rutakon 

ta e pa kꞌayis pan arado o yukꞌuy quichin ovejas, ¿xe comi tok ntzolij-pe, 
ja comi riꞌ nbij chin: Catoc pa jay, catzꞌuyeꞌ chuvüch mesa y cavaꞌ? Man 
jun bey riꞌ. 8 ¿Man nabij comi ta chin: Tabanaꞌ rucꞌojlen ri achique nincꞌux 
vocomi chi nkakꞌij, y tachojmirsaj aviꞌ rat chukaꞌ richin quiriꞌ nquinavilij-
pe ri nquivaꞌ, y cꞌa tok nquicolaj na yin, cꞌateriꞌ cavaꞌ rat? 9 ¿Y nayaꞌ comi 
juis rukꞌij ri samajel roma xbün ri xabij chin? Man jun. 10 Y cachiꞌel ri 
samajel riꞌ, quiriꞌ chukaꞌ rix. Tok ibanun chic ri samaj ri nbij ri Dios chive, 
tibij: Roj roj samajelaꞌ ri man jun nkucꞌatzin-vi. Roma xaxe ri bin cheke, 
xaxe riꞌ ri xkabün, quixbij, xbij ri Jesús cheque ri rachibilaꞌ.

Tok ri Jesús xerucꞌachojrisaj ye diez achiꞌaꞌ ri cꞌo ri yabil lepra chiquij
11 Y tok ri Jesús rachibilan ri rachibilaꞌ xutzꞌom chic e bey pa Jerusalén, 

xcꞌo cꞌa chiquicojol ri ruchꞌulef Samaria y ri ruchꞌulef Galilea. 12 Y 
tok xapon pa jun vit tinamit, yecꞌo cꞌa ye diez achiꞌaꞌ ri cꞌo ri yabil ri 
rubiniꞌan lepra chiquij. Ri achiꞌaꞌ riꞌ xebeꞌel-pe, pero cꞌa nüj xepaꞌe-vi chin 
ri Jesús. 13 Y tok xechꞌo cꞌa, riqꞌuin cuchukꞌaꞌ xechꞌo-apu chin ri Jesús y 
xquibij: Ajaf, tajoyovaj kavüch roma ri kabanun, xquibij.

14 Y ri Jesús xerutzꞌet-vi cꞌa y xbij cheque: Quixbiyin cꞌa y teꞌicꞌutu-iviꞌ 
chiquivüch ri sacerdotes, xbij-e ri Jesús cheque.

Y tok quitzꞌamon cꞌa e binen richin nyequicꞌutu-quiꞌ chiquivüch ri 
sacerdotes, ri quiyabil xqꞌuis-e y xechꞌajchꞌojir cꞌa. 15 Y jun cꞌa cheque ri ye 
diez achiꞌaꞌ, tok xutzꞌet que xcꞌachojrisüs-vi riqꞌuin ri ruyabil, rijaꞌ xtzolij. 
Y juis cꞌa nuyaꞌ rukꞌij ri Dios, y riqꞌuin cꞌa ruchukꞌaꞌ nchꞌo tok nuyaꞌ rukꞌij 
ri Dios. 16 Y tok xapon riqꞌuin ri Jesús, xxuqueꞌ chuvüch y xulucuba-ka-riꞌ, 
y juis cꞌa numatioxij chin ri Jesús. Ri achi reꞌ aj-Samaria. 17 Y ri Jesús xbij: 
¿Man ye diez tüj cꞌa ri xqꞌuis-e ri quiyabil y xechꞌajchꞌojir? ¿Y ri nueve chic? 
18 ¿Man jun chic cꞌa ri xtzolij ta pe richin que nuyaꞌ rukꞌij ri Dios? ¿Xaxe 
comi ri man israelita tüj ri xtzolij-pe richin que nuyaꞌ rukꞌij ri Dios? xbij ri 
Jesús.

19 Y ri Jesús xbij chukaꞌ chin ri achi aj-Samaria: Cacatüj y cabiyin cꞌa. 
Xacꞌachoj roma xayaꞌ avánima viqꞌuin, xbij chin.

Ri utzilüj ru-gobierno ri Dios cꞌo chic
20 Y ri achiꞌaꞌ fariseos xquicꞌutuj cꞌa chin ri Jesús que jampeꞌ cꞌa nka-pe ri 

utzilüj gobierno richin ri Dios richin pa rukꞌaꞌ rijaꞌ nkucꞌuje-vi. Y ri Jesús 
xbij cꞌa cheque: Man ninabex tüj jampeꞌ nka-pe, roma ri ru-gobierno ri 
Dios man tzꞌetetül tüj. 21 Y man cꞌa jun nbin ta que jareꞌ cꞌo chereꞌ, o jalaꞌ 
cꞌo chilaꞌ, roma ri ru-gobierno ri Dios cꞌo chic iviqꞌuin, xbij ri Jesús.

22 Y rijaꞌ xchꞌo cꞌa cheque ri rachibilaꞌ, y xbij: Nyeka-pe cꞌa ri kꞌij tok rix 
nijoꞌ que stapeꞌ (aunque) xaxe jun kꞌij nquicꞌujeꞌ ta chic iviqꞌuin, yin ri 
xinalüx chiꞌicojol. Pero man jani nquinitzꞌet tüj. 23 Y yecꞌo cꞌa ri nyebin 
chive: Jareꞌ cꞌo chereꞌ. Jalaꞌ cꞌo chilaꞌ. Pero rix man quixbe cꞌa quiqꞌuin, 
nixta queꞌitzeklebej cꞌa chukaꞌ. 24 Roma tok napon ri kꞌij que yin ri 
xinalüx chiꞌicojol nquipuꞌu chic jun bey, nquinka-pe cachiꞌel jun coyopaꞌ, 
ri nkꞌalajin jabel roma nusakrisaj ri caj. 25 Pero nabey ncꞌatzinej cꞌa que 
nincꞌusaj na qꞌuiy pokonül, y ncꞌatzinej cꞌa chukaꞌ que nquinetzelüs coma 
ri vinük richin ri tiempo reꞌ, ri rojcꞌo vocomi. 26 Y ri kꞌij cꞌa tok nquipuꞌu, 
yin ri xinalüx chiꞌicojol, nbanatüj cꞌa chukaꞌ cachiꞌel ri xcꞌulachitüj 
chupan ri kꞌij tok xcꞌaseꞌ ri Noé. 27 Chupan cꞌa ri ru-tiempo ri Noé, ri 
vinük man jun chic cꞌa ri juis ta rakalen chiquivüch. Rijeꞌ xa ja ri quivay 
y quiyaꞌ ri nquinuc, chukaꞌ ri cꞌulubic, ri nyequiyalaꞌ chukaꞌ quimiꞌal-
quicꞌajol richin nyecꞌuleꞌ. Jariꞌ ri nyequinuculaꞌ rijeꞌ, tok xapon cꞌa ri kꞌij 
richin que ri Noé y ri ye aj pa racho xeꞌoc chupan ri nimalüj barco, y 
xutzꞌom ri camic job. Y ri chꞌaka chic vinük, conojel xecom. 28 Y quiriꞌ 
cꞌa chukaꞌ xcꞌulachitüj pa ru-tiempo ri Lot. Ri vinük xa benük cꞌa cánima 
chirij ri quivaꞌin, riqꞌuin ri achique nyequikumulaꞌ, riqꞌuin ri quilokꞌoj, ri 
quicꞌayij, ri quiticoj y ri paban tak jay. 29 Y ri kꞌij tok ri Lot y ri ye aj pa 
racho xquiyaꞌ can ri tinamit Sodoma, xka-ka cꞌa ri kꞌakꞌ y azufre pariꞌ ri 
tinamit. Cachiꞌel cꞌa job xbün tok xka-pe chicaj, y conojel vinük ri yecꞌo 
chiriꞌ xeruqꞌuis kꞌakꞌ. 30 Y ri kꞌij cꞌa tok yin ri xinalüx chiꞌicojol yincꞌulun 
chic pe chereꞌ chuvüch ri ruchꞌulef, juis cꞌa ye qꞌuiy vinük ri xa riqꞌuin 
ronojel ri achique quichajilon benük-vi cánima. Y romariꞌ nka-ka castigo 
pa quiviꞌ. Nquicꞌulachij cꞌa cachiꞌel ri xecꞌujeꞌ pa tinamit Sodoma.

31 Ri xa nuxlan pariꞌ ri racho tok napon ri kꞌij riꞌ, choj quiriꞌ tanmüj-e. 
Man toc chic apu pa racho richin que cꞌo ri nyerucꞌama-pe. Y si cꞌo cꞌa 
chukaꞌ jun ri nsamüj pa kꞌayis chupan ri kꞌij riꞌ, man titzolij chic chi racho. 
32 Roma xaxe cꞌa tika-pe chiꞌicꞌuꞌx ri xucꞌulachij ri rixjayil ri Lot, tok xporox 
ri tinamit Sodoma roma ri Dios. 33 Ri juis cꞌa nupokonaj ri rucꞌaslen chereꞌ 
chuvüch ri ruchꞌulef, man nril tüj rucꞌaslen richin chi jumul. Jacꞌa ri man 
nupokonaj tüj ri rucꞌaslen richin ri chereꞌ, ri rucꞌaslen man nqꞌuis tüj.

34 Y tok yin nquipuꞌu chic jun bey, si yecꞌo ye caꞌiꞌ nyevür chuvüch jun chꞌat, 
jun rutaken y jun man rutaken tüj, xaxe cꞌa jun cheque rijeꞌ ri nucꞌuꞌüx-e y ri 
jun chic ncanaj can. 35 Y si yecꞌo cꞌa ye caꞌiꞌ ixokiꞌ ri junan nyequeꞌen, y xaxe 

jun ri rutaken, xa jun cꞌa ri nucꞌuꞌüx-e y ri jun chic ncanaj can. 36 Y si yecꞌo 
ye caꞌiꞌ achiꞌaꞌ ri junan chukaꞌ yecꞌo pa samaj pa kꞌayis, y xaxe jun ri rutaken, 
xaxe cꞌa jun chukaꞌ ri nucꞌuꞌüx-e y ri jun chic ncanaj can.

37 Y tok ri rachibilaꞌ cacꞌaxan chic ka ri xbij ri Jesús, xquicꞌutuj chin: 
Ajaf, ¿apeꞌ cꞌa ncꞌulachitüj-vi ri quiriꞌ riꞌ?

Y ri Jesús xbij cꞌa cheque: Ri ru-gobierno ri Dios nka-ka apeꞌ cꞌo-vi ri 
mac. Nbanatüj cꞌa cachiꞌel nbanatüj quiqꞌuin ri cꞌuch. Roma ri chꞌipaꞌ riꞌ 
nyeka-ka apeꞌ cꞌo-vi jun camnük nchꞌovir chic, xbij ri Jesús chin nucꞌut 
que ri ru-castigo ri Dios nka-ka apeꞌ cꞌo-vi ri mac.

Ri ejemplo pariꞌ jun malcaꞌn-ixok y jun juez

18  1 Y ri Jesús xutzijoj cꞌa jun ejemplo cheque ri rachibilaꞌ, richin 
que nucꞌut chiquivüch que ncꞌatzin-vi que chi jumul tiquibanaꞌ 

orar y man tiquimalij rubanic. 2 Rijaꞌ xbij cꞌa cheque: Pa jun tinamit xcꞌujeꞌ 
jun juez ri man nuxbij tüj riꞌ chuvüch ri Dios, y man jun chukaꞌ cakalen 
ri vinük chuvüch. 3 Y chupan cꞌa chukaꞌ ri tinamit riꞌ, cꞌo cꞌa jun malcaꞌn-
ixok. Y ri malcaꞌn-ixok riꞌ ntel-ntoc cꞌa riqꞌuin ri jun juez riꞌ, richin 
nucꞌutuj favor chin que tutoꞌ richin que nchꞌacon chirij ri banayun chꞌaꞌoj 
chin. 4 Y qꞌuiy cꞌa kꞌij ri xcꞌo, y ri juez man nrajoꞌ tüj nutoꞌ ri ixok malcaꞌn. 
Pero jun kꞌij ri juez reꞌ xunuc cꞌa ka pa ránima: Stapeꞌ (Aunque) man yin 
ninimaj tüj richin ri Dios, nixta jun chukaꞌ cakalen ri vinük chinuvüch, 
5 pero roma cꞌa ri ixok reꞌ ntel-ntoc viqꞌuin, tintoꞌ na cꞌa. Roma si man 
nintoꞌ tüj, ncꞌo nucꞌuꞌx pa rukꞌaꞌ. Quiriꞌ nbij ri ejemplo ri xutzijoj ri Jesús.

6 Y cꞌateriꞌ ri Ajaf Jesús xbij: Yin vetaman que rix xivacꞌaxaj ri jabel tak 
tzij ri xerubij ri juez, y rijaꞌ xa man choj tüj. 7 Ya voro chi comi ri Dios que 
man ta nyerutoꞌ ri vinük ri ye ruchaꞌon chic rijaꞌ y chi pakꞌij chi chakꞌaꞌ 
nquibün orar. ¿Ri Dios man chanin tüj comi nyeruto-pe ri vinük ri ye 
ruchaꞌon chic? 8 Yin ninbij cꞌa chive que chanin nyeruto-pe. Y tok yin ri 
xinalüx chiꞌicojol nquipuꞌu chic jun bey chereꞌ chuvüch ri ruchꞌulef, ¿cꞌa 
yecꞌo comi vinük ri quiyoꞌon cánima riqꞌuin ri Dios? xbij ri Jesús.

Ejemplo pariꞌ jun fariseo y jun moloy-alcaval
9 Y ri Jesús xuyaꞌ chic cꞌa jun ejemplo chiquivüch ri vinük, roma yecꞌo cheque rijeꞌ 

ri nquinuc que juis ye choj, y nyequetzelaj ri chꞌaka chic vinük. Romariꞌ ri Jesús 
xbij: 10 Yecꞌo cꞌa ye caꞌiꞌ achiꞌaꞌ ri xebe pa racho ri Dios chi oración. Ri jun achi, jun 
cheque ri fariseos, y ri jun chic jun moloy-alcaval. 11 Ri achi fariseo paꞌül, ruyon 
nbün orar, y nbij cꞌa chupan ri ru-oración: Dios, matiox ninyaꞌ chave roma yin man 
yin junan tüj quiqꞌuin ri chꞌaka chic. Roma ri chꞌaka chic vinük ye elekꞌomaꞌ, ye 
canoy quichin chꞌaka chic ixokiꞌ, y man ye choj tüj chupan ri quicꞌaslen. Nixta man 
yin junan tüj cꞌa chukaꞌ riqꞌuin la jun achi moloy-alcaval laꞌ. 12 Roma yin caꞌiꞌ kꞌij 
pa jun semana ri man nquivaꞌ tüj, richin ninbün orar. Y ronojel ri ninchꞌüc, diez 
ninbün chin, y jun chin riꞌ ninyaꞌ chave rat, xbij ri fariseo pa ru-oración. 13 Y ja ri 

moloy-alcaval cꞌa nüj xcꞌuje-vi can richin nbün orar. Paꞌül cꞌa nbün orar, pero jun 
lucul-vi chiriꞌ, roma chuvüch rijaꞌ man cꞌuluman tüj nuyüc ri runakꞌ-ruvüch chicaj 
y rijaꞌ ntꞌinitaꞌ cꞌa rucꞌuꞌx riqꞌuin ri rukꞌaꞌ, y nbij cꞌa chin ri Dios: Tajoyovaj nuvüch, 
roma yin yin jun aj-mac chavüch. 14 Ketzij ninbij chive, xbij ri Jesús, que ri achi 
moloy-alcaval xtzolij-e, y man jun rumac xutzꞌet ri Dios. Jacꞌa ri achi fariseo man 
quiriꞌ tüj xutzꞌet ri Dios. Roma achique na cꞌa ri nunimirsaj-riꞌ, nban cꞌa chin que 
nkasüs rukꞌij. Jacꞌa ri ruchꞌutinirsan-riꞌ, nimirsüs rukꞌij, xbij ri Jesús.

Ri Jesús nyerujoꞌ chukaꞌ ri acꞌualaꞌ
15 Y ri vinük nyequicꞌamala-pe cꞌa ri acꞌualaꞌ riqꞌuin ri Jesús, richin nuyaꞌ 

ta ri rukꞌaꞌ pa quiviꞌ. Y ri rachibilaꞌ ri Jesús xquitzꞌet, y xquibij cheque ri 
vinük que man tiquibün quiriꞌ. 16 Pero ri Jesús xeroyoj ri rachibilaꞌ, y xbij 
cheque: Tiyaꞌ kꞌij richin que ri acꞌualaꞌ nyepuꞌu viqꞌuin yin, y man queꞌikꞌüt. 
Roma ri nyeꞌoc pa rukꞌaꞌ ri Dios, xaxe ri ye cachiꞌel ri acꞌualaꞌ. 17 Y ketzij 
cꞌa ninbij chive, que ri xa man nquibün tüj cachiꞌel ri acꞌualaꞌ richin que 
nquijüch-quiꞌ pa rukꞌaꞌ ri Dios, man nyeꞌoc tüj cꞌa pa rukꞌaꞌ ri Dios, xbij.

Ri achi beyon ri xchꞌo riqꞌuin ri Jesús
18 Y cꞌo cꞌa jun achi ri nim rukꞌij, xucꞌutuj chin ri Jesús: Rat utzilüj 

Maestro, ¿achique cꞌa cꞌuluman que ninbün yin richin que ninvichinaj ri 
cꞌaslen ri man nqꞌuis tüj? xbij.

19 Y ri Jesús xbij chin: ¿Achique roma tok nabij utz chuve yin? Roma man 
jun vinük ri utz, xaxe ri Dios ri utz. 20 Y yin ninbij que rat jabel avetaman 
ri diez mandamientos ri xuyaꞌ ri Dios pa rukꞌaꞌ ri Moisés ri ojer can, que 
rat achi ri cꞌo avixjayil man tacanoj chic jun ixok. Man cacamsan. Man 
catelekꞌ. Man tatzꞌuc tzij chirij jun chic vinük. Tayaꞌ quikꞌij ri ate-atataꞌ, xbij.

21 Y ri achi xbij chin ri Jesús: Yin cꞌa coꞌol tok nubanun-pe ronojel riꞌ.
22 Tok ri Jesús xracꞌaxaj quiriꞌ, xbij: Cꞌa cꞌo jun ri man abanun tüj. Man 

atalun tüj ri abeyomal chiquivüch ri vinük ri manak quichajin. Tacꞌayij 
cꞌa ronojel ri achajin y ri rajil tataluj chiquivüch ri vinük ri manak 
quichajin, richin quiriꞌ ncꞌujeꞌ abeyomal chilaꞌ chicaj. Y catampe cꞌa 
viqꞌuin y quinatzeklebej, xbij ri Jesús.

23 Y tok ri achi xracꞌaxaj ri xbij ri Jesús, juis xbison pa ránima, roma juis 
ri beyomül ruchajin y man nrajoꞌ tüj ntel pa rukꞌaꞌ. 24 Y tok ri Jesús xutzꞌet 
que xa xpuꞌu juis bis pa ránima ri achi, xbij: Ri cꞌo quibeyomal, juis cꞌayuf 
richin que nyeꞌoc pa rukꞌaꞌ ri Dios. 25 Xa más man cꞌayuf tüj que ncꞌo ri 
jun chico rubiniꞌan camello chupan ri jul cꞌo chirachük ri jun bak, que 
jun beyon ntoc ta pa rukꞌaꞌ ri Dios, xbij ri Jesús.

26 Ri xeꞌacꞌaxan ri xbij ri Jesús, xquibilaꞌ cꞌa: Si cachiꞌel ri nbij, quiriꞌ, 
man jun ncolotüj, xquibij.

27 Y ri Jesús xbij cheque: Ri vinük man nyetiquer tüj nquicol-quiꞌ. Jacꞌa 
ri Dios ronojel ntiquer nbün, xbij cheque.

28 Jariꞌ tok xpuꞌu ri Pedro xbij: Rat avetaman que roj kayoꞌon can ri 
kachajin, richin rat katzekleben.

29 Y ri Jesús xbij cꞌa cheque: Ketzij ninbij chive, que achique na vinük 
ncꞌatzinej ri nucꞌul, si ruyoꞌon can racho, rute-rutataꞌ, runimal o ruchakꞌ, 
rixjayil o ralcꞌual, richin nbün rusamaj ri Dios y nyerutoꞌ ri nyeꞌoc pa rukꞌaꞌ ri 
Dios. 30 Qꞌuiy cꞌa ri nucꞌul chupan ri tiempo ri katzꞌamon-apu. Y chupan apu ri 
jun chic tiempo chikavüch apu, nucꞌul cꞌa ri rucꞌaslen ri xa man nqꞌuis tüj.

Ri Jesús nucꞌuxlaꞌaj chic jun bey ri rucamic
31 Y ri Jesús xaxe cꞌa quiqꞌuin ri ye doce rachibil xeroyoj richin xchꞌo cheque, 

y xbij: Rix ivetaman que pa tinamit Jerusalén katzꞌamon-e bey. Y chiriꞌ, qꞌuiy 
ri nban chuve yin ri xinalüx chiꞌicojol. Ronojel vi cꞌa ri tzꞌiban can pa nuviꞌ 
nbanatüj, cachiꞌel ri quitzꞌiban can ri achiꞌaꞌ ri xekꞌalajrisan ri rutzij ri Dios ojer 
can. 32 Nquijach cꞌa pa quikꞌaꞌ vinük ri xa man ye israelitas tüj. Y ri vinük riꞌ 
nyetzeꞌen chuvij, nquibilaꞌ pokon tak tzij chuve y yinquichubaj. 33 Yinquichꞌey, 
y cꞌateriꞌ yinquicamsaj. Pero pa rox kꞌij nquicꞌastüj cꞌa pe, xbij ri Jesús.

34 Pero ri achibilaꞌ man xkꞌax ta cheque ri xbij ri Jesús. Ri tzij riꞌ xa 
evan cꞌa chiquivüch, roma cꞌa riꞌ xaxe choj xcacꞌaxaj y man quetaman tüj 
achique ntel chi tzij.

Ri Jesús nucꞌachojrisaj jun achi moy chiriꞌ pa tinamit Jericó
35 Tok ri Jesús nakaj chic ntoc apu pa tinamit rubiniꞌan Jericó, chiriꞌ chuchi-

bey tzꞌuyul cꞌa jun achi. Y ri achi riꞌ xa moy, y nucꞌutulaꞌ limosna cheque 
ri vinük ri nyetobos chiriꞌ. 36 Y tok ri moy riꞌ xracꞌaxaj que sibilüj vinük ri 
nyecꞌo-e, xucꞌutuj cꞌa que achique xcꞌulachitüj. 37 Y xquibij chin que ja ri Jesús 
aj-Nazaret ri ncꞌo-e chiriꞌ. 38 Y ri achi moy riqꞌuin ruchukꞌaꞌ xchꞌo, y xbij cꞌa: 
Tajoyovaj nuvüch rat Jesús, ri rat ruxquin-rumam can ri rey David, xbij.

39 Y ri vinük cꞌa ri ye nabey e chuvüch ri Jesús, xquibilaꞌ chin ri achi que 
man tichꞌo chic. Pero rijaꞌ xa riqꞌuin más ruchukꞌaꞌ xchꞌo, y xbij: Rat ri 
ruxquin-rumam can ri rey David, tajoyovaj nuvüch roma ri nubanun, xbij.

40 Y ri Jesús xracꞌaxaj cꞌa ri rutzij. Romariꞌ xpaꞌe-ka y xbij que 
tiquicꞌama-pe. Y tok cꞌamon chic pe cꞌa ri achi riqꞌuin, xucꞌutuj cꞌa chin: 
41 ¿Achique cꞌa ri najoꞌ?

Y ri achi moy xbij: Ajaf, yin ninjoꞌ nquitzuꞌun, xbij.
42 Y ri Jesús xbij chin: Catzuꞌun cꞌa. Roma ri xayaꞌ avánima viqꞌuin, xacꞌachoj.
43 Y ri achi moy jariꞌ tok xtzuꞌun y xtzeke-e chirij ri Jesús. Ri achi reꞌ 

chukaꞌ nuyaꞌ rukꞌij ri Dios. Y conojel ri vinük ri xetzꞌeton que ri moy 
xtzuꞌun, xquiyaꞌ cꞌa chukaꞌ rukꞌij ri Dios.

Ri Jesús y ri Zaqueo

19  1 Y jariꞌ tok ri Jesús rachibilan ri rachibilaꞌ xoc-apu pa tinamit 
rubiniꞌan Jericó, y ncꞌo-e. 2 Y chiriꞌ chupan ri tinamit riꞌ cꞌo cꞌa jun 

achi beyon rubiniꞌan Zaqueo. Ri achi riꞌ, jareꞌ ri cꞌo más rukꞌij que chiquivüch 
ri chꞌaka chic moloy tak alcaval. 3 Y rijaꞌ nutij cꞌa rukꞌij richin nutzꞌet-e ri Jesús, 
pero roma cꞌa ri ye juis vinük y xa vit coꞌol chukaꞌ ri rakün, xa man ntiquer 
tüj nutzꞌet-e. 4 Romariꞌ rijaꞌ junanin xnabeyüj-e y xbejoteꞌ pa rutzaꞌn jun cheꞌ 
ri nbix sicómoro chin, richin quiriꞌ nutzꞌet-e ri Jesús, roma chiriꞌ ncꞌatzinej 
que ncꞌo-vi-e. 5 Y tok ri Jesús xcꞌo cꞌa e chiriꞌ, xtzuꞌun chicaj pa rukꞌaꞌ ri cheꞌ, y 
xbij cꞌa chin ri jotol chiriꞌ: Zaqueo, chanin caka-ka-pe chiriꞌ, roma ja ri vocomi 
ncꞌatzinej que nquinapon chiꞌavacho, richin que nquinuxlan baꞌ, xbij chin.

6 Y ri Zaqueo jariꞌ xka-ka-pe junanin, y riqꞌuin quicot xucꞌuluꞌ ri Jesús. 
7 Tok xbanatüj cꞌa quiriꞌ, ri vinük nquibilaꞌ cꞌa que ri Jesús xa pa racho jun 
achi aj-mac xbecanaj-vi can roma ri Zaqueo jun moloy alcaval. 8 Y ri Zaqueo 
paꞌül cꞌa tok xchꞌo chin ri Ajaf Jesús y xbij cꞌa: Ajaf, vocomi nicꞌaj chin ri 
nubeyomal nintaluj chiquivüch ri vinük ri manak quichajin. Y ri vinük 
ri cꞌo velesan cheque, cajiꞌ chic cꞌa ri nintzolij cheque, man xe tüj chic ri 
xinvelesaj cheque, roma yin xincꞌo ruviꞌ ri tumin ri xincꞌutuj cheque, man 
xaxe tüj chic ri tumin ri ncꞌatzinej que nquitoj chin ri gobierno, xbij.

9 Y ri Jesús xbij chin: Ri colonic xka-pe chereꞌ pan avacho vocomi, roma 
rat xayaꞌ avánima cachiꞌel xuyaꞌ ránima ri jun kaxquin-kamamaꞌ ojer can, 
ri rubiniꞌan Abraham. 10 Roma yin ri xinalüx chiꞌicojol, yin petenük-vi 
chiquicanoxic y chiquicolic ri yecꞌo pa mac, xbij ri Jesús.

Jun ejemplo pariꞌ diez samajelaꞌ ri xjach can tumin pa quikꞌaꞌ roma ri cajaf
11 Y tok ri Jesús rubin chic ka ronojel riꞌ cheque ri vinük, xutzꞌom rubixic 

jun ejemplo cheque. Quiriꞌ xbün roma nakaj chic yecꞌo-vi chin ri tinamit 
Jerusalén y roma chukaꞌ ri vinük ri nyeꞌacꞌaxan richin, nquinuc que tok rijaꞌ 
ntoc-apu pa tinamit, nyetzꞌuyeꞌ can pan autoridad richin quiriꞌ ntzꞌamatüj 
yan nkꞌalajin ri utzilüj ru-gobierno ri Dios. 12 Y rijaꞌ xbij cꞌa: Xcꞌujeꞌ cꞌa jun 
achi ri juis nim rukꞌij. Ri achi riꞌ xbe cꞌa pa jun chic ruchꞌulef ri cꞌanüj cꞌo-vi, 
richin nban-pe rey chin. Y cꞌateriꞌ ntzolij-pe. 13 Pero tok cꞌa man jani cꞌa tibe, 
xeroyoj ye diez rusamajelaꞌ y xuyaꞌ can jun moneda kꞌanapük pa tak quikꞌaꞌ 
chiquijujunal, y xbij cheque: Ticꞌuaj cꞌa ri tumin ri xinyaꞌ can chive richin cꞌo 
nichꞌüc chirij, hasta jampeꞌ nquitzolij-pe yin, xbij can cheque, y xbe. 14 Y tok 
cꞌo chic cꞌa chupan ri ruchꞌulef apeꞌ ncꞌatzinej que napon-vi richin nban-pe rey 
chin, yecꞌo cꞌa achiꞌaꞌ ri ye benük pa quibiꞌ conojel ri ruvinak ri xeꞌapon cꞌa 
apeꞌ cꞌo-vi rijaꞌ. Y ri achiꞌaꞌ riꞌ xbequibij: Roj man nkajoꞌ tüj que ri achi reꞌ ntoc 
rey pa karuchꞌulef, xquibij. Ri ye takayon cꞌa e ri achiꞌaꞌ riꞌ, juis cꞌa nquetzelaj 
ri achi ri nban-pe rey chin. 15 Y man riqꞌuin tüj riꞌ ri jun achi riꞌ xban-pe rey 
chin, y xtzolij cꞌa. Y tok cꞌo chic pa ruruchꞌulef, xutük cꞌa coyoxic ri rusamajelaꞌ 
ri xuyaꞌ can tumin pa quikꞌaꞌ tok rijaꞌ cꞌa man jani xbe, roma nrajoꞌ nracꞌaxaj 
jampeꞌ tumin quichꞌacon chiquijujunal. 16 Tok xapon cꞌa ri nabey samajel, xbij: 
Ajaf, ri tumin xajüch can pa nukꞌaꞌ richin cꞌo ninchꞌüc chirij, xinchꞌüc na vi caꞌiꞌ 
diez mul chic tumin chirij, xbij. 17 Y ri achi, rey chic ri tiempo riꞌ, xbij cꞌa chin ri 

rusamajel: Jabel utz ri xabün. Rat jun utzilüj samajel. Y roma cꞌa ri utz xabün 
riqꞌuin ri baꞌ ri xinyaꞌ can pan akꞌaꞌ, vocomi cꞌa ninyaꞌ diez tinamit pan akꞌaꞌ 
richin nabün mandar pa quiviꞌ, xbij ri rey. 18 Y jariꞌ tok xapon jun chic samajel, 
y xbij: Ajaf, ri tumin ri xayaꞌ can pa nukꞌaꞌ tok xabe, xinchꞌüc voꞌoꞌ mul chic 
tumin riqꞌuin, xbij. 19 Y ri rey xbij cꞌa chukaꞌ chin ri jun samajel reꞌ: Roma utz 
ri xabün riqꞌuin ri baꞌ ri xinyaꞌ can pan akꞌaꞌ, vocomi cꞌa ninyaꞌ voꞌoꞌ tinamit 
pan akꞌaꞌ richin nabün mandar pa quiviꞌ, xbij chukaꞌ ri rey chin. 20 Jacꞌa ri jun 
chic samajel ri xapon, xbij: Ajaf, ja tumin reꞌ ninyaꞌ can chave. Ri tumin reꞌ 
xinpis pa jun suꞌt richin xinyüc. 21 Roma yin ninxbij-viꞌ chavüch. Roma rat jun 
achi juis rat chꞌojinel. Xa najo-vi cꞌa ncachꞌacon. Rat xa rat junan vi riqꞌuin jun 
achi ri nyerucꞌutuj rutumin pa banco y xa man jun tumin ruyoꞌon can chiriꞌ. Y 
chukaꞌ najoꞌ nacꞌul ri ntel-pe chuvüch ri ticoj ri xa man rat tüj xaticon-ka, xbij ri 
samajel chin ri rey. 22 Y ri rey xbij cꞌa chin ri samajel riꞌ: Rat man rat jun utzilüj 
samajel tüj. Ri tzij ri xabij jariꞌ ri nincusaj richin ninbün juzgar pan aviꞌ. Roma 
si avetaman que yin yin chꞌojinel vi, que yin ninchꞌojij-vi nutumin apeꞌ xa man 
jun nuyacon tüj, y chukaꞌ ninjoꞌ nincꞌul ri ntel-pe chuvüch ri ticoj ri xa man 
ja tüj yin xinticon-ka, 23 si quiriꞌ nabij rat, ¿achique cꞌa roma tok man xayaꞌ tüj 
ri nutumin pa kajic? Richin quiriꞌ nincꞌul ta cꞌa ri tumin ri vichin yin y cꞌo ta 
chukaꞌ ral nincꞌul vocomi tok xintzolij-pe, xbij. 24 Y ri rey xbij cꞌa cheque ri yecꞌo 
chiriꞌ: Ticꞌamaꞌ cꞌa can la tumin pa rukꞌaꞌ, y tiyaꞌ chin ri nusamajel ri xchꞌacon 
diez mul chic tumin. 25 Y ri yecꞌo chiriꞌ xquibij: Ajaf, ri tumin ri xuchꞌüc, pa 
rukꞌaꞌ rijaꞌ cꞌo-vi, xquibij. 26 Pero rijaꞌ xbij cheque: Yin ninbij cꞌa chive, que ri cꞌo, 
ruchajin, nucꞌul más. Jacꞌa ri man jun oc ruchajin, janiꞌ oc ri ruchajin ntelesüs 
chin. 27 Vocomi cꞌa, ninjoꞌ nquichꞌo chiquij ri nyeꞌetzelan vichin, y ri xejoꞌon que 
man ta xinoc can rey: Ja queꞌicꞌamala-pe, y cꞌa chinuvüch yin queꞌicamsala-vi, 
xbij ri rey. Quiriꞌ xbij ri Jesús.

Tok ri Jesús nakaj chic cꞌo-vi-apu chin ri Jerusalén
28 Y tok ri Jesús xtaneꞌ yan ka chubixic chiquivüch ri vinük, xutzꞌom cꞌa 

bey chiquivüch ri rachibilaꞌ. Benük cꞌa chiquivüch, quitzꞌamon-e bey pa 
tinamit Jerusalén. 29 Y ja tok ya nakaj chic nyeꞌapon apu pa tinamit Betfagé 
y ri tinamit Betania ri yecꞌo chuvüch ri juyuꞌ rubiniꞌan Olivos, ri Jesús 
xerutük cꞌa e ye caꞌiꞌ cheque ri rachibilaꞌ, 30 y xbij-e cheque: Quixbiyin-apu 
la pa vit tinamit laꞌ, y ja tok ya nyixoc-apu, jariꞌ nivil jun alaj burro ximil 
can chiriꞌ. Y cꞌa man jani jun tzꞌuybeyon chin. Tisoloꞌ cꞌa pe y ticꞌama-pe 
chuve. 31 Y si cꞌo jun nchꞌo-pe chive que achique roma tok rix nisol-e ri alaj 
burro riꞌ, tibij cꞌa chin que ncꞌatzin chin ri Ajaf, xbij-e cheque.

32 Ri caꞌiꞌ achibilaꞌ ri xetak-e, xebe cꞌa, y xquil na vi ri burro, cachiꞌel ri 
bin-e cheque roma ri Jesús. 33 Ja tok nyetajin chusolic, ri ye rajaf xquibij-
pe cheque: ¿Achique roma tok nisol-e? xquibij-pe.

34 Y ri rachibilaꞌ ri Jesús xquibij cꞌa cheque ri ye rajaf ri burro: Xa 
ncꞌatzin chin ri Ajaf, xquibij.

35 Y xquicꞌün-pe chin ri Jesús. Y rijeꞌ xquiyaꞌ cꞌa chukaꞌ quitziek ri cachiꞌel 
coton chirij ri burro riꞌ, y xquitzꞌuyuba-e ri Jesús chirij. 36 Y tok benük 
cꞌa ri Jesús, ri vinük nquiriqꞌuilaꞌ cꞌa ka ri quitziek ri cachiꞌel coton pa 
rubey richin nquiyaꞌ rukꞌij. Y quiriꞌ cꞌa nquibanalaꞌ ye benük. 37 Ja tok xa 
ja nquitzꞌom yan ka ri xulan richin ri juyuꞌ Olivos, conojel ri ye tzeklebey 
richin ri Jesús ye benük, roma nquicot ri cánima, nquiyaꞌ cꞌa rukꞌij ri Dios. 
Nquiyaꞌ cꞌa rukꞌij ri Dios roma ri milagros ye quitzꞌeton riqꞌuin ri Jesús. Y 
riqꞌuin cꞌa cuchukꞌaꞌ nquibilaꞌ. 38 Rijeꞌ nquibij cꞌa: ¡Que ri Ajaf Dios nbün ta 
bendecir ri Rey ri pa rubiꞌ vi ri Ajaf Dios petenük-vi! ¡Quicot cꞌa ri chilaꞌ 
chicaj! ¡Juis cꞌa rukꞌij nucꞌul ri Dios ri chilaꞌ chicaj! nquibij.

39 Y chiriꞌ chiquicojol ri vinük, ye benük cꞌa chꞌaka achiꞌaꞌ fariseos. Y 
rijeꞌ xquibij cꞌa chin ri Jesús: Maestro, xquibij chin. Tabij cheque ri ye 
tzeklebey avichin que man tibij quiriꞌ, xquibij.

40 Jacꞌa ri Jesús xbij cheque: Ketzij ninbij chive, que si nyetane-ka rijeꞌ, ja 
ri abüj nyebechꞌo-pe richin nquiyaꞌ nukꞌij, xbij cheque ri achiꞌaꞌ fariseos.

41 Y ri Jesús xutzꞌet cꞌa ri tinamit Jerusalén, tok más nakaj chic yecꞌo-vi-apu. 
Rijaꞌ xrokꞌej cꞌa ri tinamit riꞌ, 42 y xbij cꞌa: Rix ri rixcꞌo pa Jerusalén, stapeꞌ 
(aunque) cꞌa ja ta ri kꞌij reꞌ nkꞌax ta chive ri achique nyoꞌon uxlanen pa tak 
ivánima. Pero xa evan can chivüch, y romariꞌ man nyixtiquer tüj nitzꞌet. 
43 Roma nibevilaꞌ cꞌa kꞌij richin kꞌoxon, kꞌij tok achiꞌaꞌ banuy-oyoval nyebecatüj-
pe chivij, y nquisutij rij ri itinamit riqꞌuin jun chic tzꞌak, y nyixquiyaꞌ pa 
pokonül, roma pa quinicꞌajal nyixcꞌuje-vi can. 44 Nquikasaj cꞌa pan ulef ri 
itinamit ivachibilan rix. Y chin ri itinamit man jun cꞌa jay ri npaꞌeꞌ can. Ronojel-
ronojel nyevulüx. Roma man nitzꞌet tüj que ri Dios xka-pe yan iviqꞌuin, xbij.

Tok ri Jesús xerokotala-pe ri cꞌayinelaꞌ y ri nyelokꞌon pa racho ri Dios
45 Y tok ri Jesús xapon chic cꞌa chiriꞌ, rijaꞌ xoc-apu pa racho ri Dios ri cꞌo 

chiriꞌ pa Jerusalén. Jariꞌ tok rijaꞌ xerokotala-pe ri cꞌayinelaꞌ y ri nyelokꞌon 
chiriꞌ pa racho ri Dios. 46 Y xbij cꞌa chukaꞌ cheque: Chupan ri rutzij ri Dios 
ri tzꞌiban can, nbij que ri vacho, jay richin oración. Jacꞌa rix xa cachiꞌel 
quijul elekꞌomaꞌ ibanun chin, xbij cheque.

47 Y jariꞌ tok ri Jesús kꞌij-kꞌij xerutijoj ri vinük riqꞌuin ri rutzij ri Dios, 
chiriꞌ chupan ri racho ri Dios. Pero ri más nimalüj tak sacerdotes 
cachibilan ri etamanelaꞌ chin ri ley ri xuyaꞌ ri Dios richin ri Moisés y 
ri achiꞌaꞌ ri cꞌo-vi quikꞌij chupan ri tinamit, nquicanolaꞌ cꞌa achique ta 
nquibün richin quiriꞌ nquicamsaj ri Jesús. 48 Y man nquil tüj cꞌa achique 
nquibün, roma ri vinük coyoben-vi ri nbij ri Jesús cheque. Nka-vi 
chiquivüch ncacꞌaxaj ri achique nukꞌalajrisaj ri Jesús cheque.

Yecꞌo ri nyecꞌutun chin ri Jesús que achique xyoꞌon autoridad pa rukꞌaꞌ

20  1 Y chupan jun cheque ri kꞌij riꞌ, tok ri Jesús cꞌo pa racho ri Dios 
nucꞌut y nutzijoj ri utzilüj tzij richin colonic cheque ri vinük, 

jariꞌ tok xeka-pe riqꞌuin, ri más nimalüj tak sacerdotes, ri etamanelaꞌ 
chin ri ley ri xuyaꞌ ri Dios richin ri Moisés cachibilan ri rajatük tak 
achiꞌaꞌ ri cꞌo quikꞌij. 2 Y ri achiꞌaꞌ riꞌ xquibij cꞌa chin ri Jesús: Tabij cꞌa 
cheke: ¿Achique xyoꞌon autoridad pan akꞌaꞌ richin xeꞌavokotaj-e ri vinük 
cꞌayinelaꞌ pa racho ri Dios? ¿Y achique xyoꞌon kꞌij chave richin que qꞌuiy 
ri nyeꞌabanalaꞌ chiquicojol ri vinük? xquibij chin.

3 Y ri Jesús xbij cꞌa cheque: Yin cꞌo cꞌa jun chukaꞌ ri ninjoꞌ nincꞌutuj 
chive. Tibij cꞌa chuve: 4 ¿Ri Juan xtak-pe roma ri Dios richin xerubün 
bautizar ri vinük? ¿O xa vinük xebin chin que tubanaꞌ quiriꞌ? xbij ri Jesús.

5 Pero ri más nimalüj tak sacerdotes, ri etamanelaꞌ chin ri ley ri xuyaꞌ 
ri Dios richin ri Moisés y ri rajatük tak achiꞌaꞌ ri cꞌo quikꞌij, xquibilaꞌ cꞌa 
chiquivüch: ¿Achique cꞌa nkabij chin ri Jesús vocomi? xquibij-ka. Roma si 
nkabij que ri Juan ja ri Dios takayon-pe chin, ri Jesús nbij cꞌa cheke que 
achique cꞌa roma tok man xitakej tüj. 6 Y si nkabij que xa vinük xebin chin 
ri Juan que tubanaꞌ quiriꞌ, nyepuꞌu conojel vinük chikij y nkujquicamsaj 
chi abüj. Roma ri vinük quetaman-vi que ri Juan xukꞌalajrisaj-vi ri xbix 
chin roma ri Dios, xquibij-ka chiquivüch.

7 Y cꞌateriꞌ xquibij-apu chin ri Jesús que man quetaman tüj achique xbin 
chin ri Juan que querubanaꞌ bautizar ri vinük, xquibij.

8 Y ri Jesús xbij cꞌa cheque ri achiꞌaꞌ riꞌ: Roma cꞌa rix man xixtiquer tüj 
xibij chuve, quiriꞌ cꞌa yin chukaꞌ man ninbij tüj chive achique yoꞌon kꞌij 
chuve richin nyenbanalaꞌ quereꞌ, xbij ri Jesús.

Ri ejemplo pa quiviꞌ ri itzel tak kajoy-ulef ri man xquiyaꞌ 
tüj chin ri rajaf ri ulef ri cꞌuluman que nyaꞌ chin

9 Y ri Jesús xutzꞌom cꞌa nchꞌo chiquivüch ri vinük. Xutzꞌom rubixic 
jun ejemplo cheque, y xbij cꞌa: Cꞌo cꞌa jun achi ri xutic ruvüch ri rulef 
riqꞌuin uva. Y cꞌateriꞌ xuyaꞌ can pa kajic cheque caꞌi-oxiꞌ samajelaꞌ. Y rijaꞌ 
xbe richin qꞌuiy tiempo. 10 Y ri rajaf ri ulef riꞌ xutük cꞌa jun raj-icꞌ achi 
quiqꞌuin ri achiꞌaꞌ ri ye kajayon ri ulef, tok tiempo chic richin que nquiyaꞌ 
ri uva kajbül richin ri ulef. Jacꞌa tok xapon ri aj-icꞌ quiqꞌuin ri achiꞌaꞌ ri 
ye kajayon ri ulef, ri kajoy tak ulef riꞌ xquitzꞌom cꞌa ri aj-icꞌ y xquichꞌey, 
y man jun cꞌa uva xquiya-e chin. 11 Y ri rajaf ri ulef xutük chic jun raj-icꞌ 
achi chucꞌamic ruvüch ri uva kajbül richin ri ulef. Pero ri achiꞌaꞌ kajoy tak 
ulef xa xquitzꞌom y xquichꞌey. Qꞌuiy cꞌa ri xquibanalaꞌ y xquibila-e chin, y 
chukaꞌ man jun ruvüch ri uva kajbül richin ri ulef xquiyaꞌ ta e chin. 12 Pero 
ri rajaf ri ulef xutük chic cꞌa e jun raj-icꞌ achi chucꞌamic ri uva kajbül richin 
ri ulef, pero ja quiriꞌ chukaꞌ xucꞌulachij. Xquisocolaꞌ, y cꞌateriꞌ xcokotaj-e.

13 Y pa ruqꞌuisbül cꞌa, ri rajaf ri ulef xbij: ¿Achique cꞌa nintük-e? xbij. Y rijaꞌ 
cꞌo cꞌa jun rucꞌajol ri juis nrajoꞌ, y jariꞌ ri xutük-e chucꞌamic ri uva, kajbül richin 
ri ulef. Roma ri rajaf ri ulef riꞌ xunuc-ka que ri achiꞌaꞌ ri ye kajayon ri rulef, 
riqꞌuin baꞌ nquitakej-vi tok nquitzꞌet que ja ri cꞌajol ri napon. 14 Pero ri achiꞌaꞌ ri 

ye kajayon ri ulef, xe xquitzꞌet ri rucꞌajol ri rajaf ri ulef, xquibij cꞌa chiquivüch: 
Jareꞌ ri nchinan can ronojel ri ulef ri kakajon vocomi. ¿Achique roma man 
nkacamsaj? Richin quiriꞌ pa kakꞌaꞌ roj ncꞌuje-vi can ri ulef, xquibij. 15 Y quiriꞌ vi 
cꞌa xquibün. Xquelesaj-pe ri cꞌajol chiriꞌ chupan ri rulef y xquicamsaj.

Cꞌateriꞌ ri Jesús xbij: ¿Achique comi nbün ri rajaf-ulef quiqꞌuin ri achiꞌaꞌ 
kajoy tak ulef? 16 Ri rajaf ri ulef npuꞌu cꞌa y nyerucamsaj ri kajoy tak ulef 
riꞌ y ri rulef nuyaꞌ chic can pa kajic cheque chꞌaka chic, xbij ri Jesús.

Tok ri vinük cacꞌaxan chic ka ronojel riꞌ, xquibij: Man jun bey nbanatüj 
ta quiriꞌ, xquibij.

17 Y ri Jesús xerutzꞌetaꞌ cꞌa ri vinük, y xbij: ¿Achique comi ntel chi tzij 
que nbij chupan ri rutzij ri Dios ri tzꞌiban can? Tok nbij:

Cꞌo cꞌa jun abüj ri man xkaꞌ tüj chiquivüch ri chꞌaka banuy tak jay.
Pero ri abüj riꞌ xchꞌacon-vi, roma ri abüj riꞌ xa cꞌo-vi ri xucusan chin, 

richin xbün ri jay y richin que ri jay riꞌ man ntzak tüj, nbij, xbij ri 
Jesús.

18 Y ri vinük cꞌa ri ntzak chuvüch ri jun abüj riꞌ, nupaxij-riꞌ chuvüch. Y ri 
vinük ri xtitzak ri abüj riꞌ chirij, nuqueꞌej cꞌa, xbij ri Jesús.

Ncꞌutux chin ri Jesús si utz o man utz tüj ntojox ri alcaval
19 Y ri más nimalüj tak sacerdotes, y ri etamanelaꞌ chin ri ley ri xuyaꞌ ri 

Dios richin ri Moisés, ja yan cꞌa riꞌ tok xcajoꞌ ta rijeꞌ nquitzꞌom-e ri Jesús, 
roma nquinabej que ri achiꞌaꞌ kajoy tak ulef ri xerucusaj chupan ri ejemplo, 
xa chiquij rijeꞌ xchꞌo-vi. Pero man xquitzꞌom tüj e, roma xa nquixbij-quiꞌ 
chiquivüch ri vinük ri yecꞌo riqꞌuin ri Jesús, xa xebe. 20 Y ri más nimalüj 
tak sacerdotes y ri etamanelaꞌ chin ri ley ri xuyaꞌ ri Dios richin ri Moisés 
riꞌ xequitük cꞌa pe chꞌaka chic achiꞌaꞌ ri choj ri quicꞌaslen nkꞌalajin, pero xa 
man ye quiriꞌ tüj. Rijeꞌ xa ncajoꞌ cꞌa nquiyaꞌ ta pa cꞌayuf ri Jesús, y ntzak ta 
pa quikꞌaꞌ riqꞌuin ri tzij ri nbij. Y si ntzak cꞌa ri Jesús pa quikꞌaꞌ, nquiyaꞌ pa 
rukꞌaꞌ ri gobernador. 21 Y richin cꞌa que nquiyaꞌ pa cꞌayuf ri Jesús, ri achiꞌaꞌ riꞌ 
xquicꞌutuj cꞌa chin: Rat ri rat jun Maestro, roj ketaman-vi que ketzij ri natzijoj. 
Man naxbij tüj aviꞌ chuvüch jun vinük, stapeꞌ (aunque) juis rukꞌij. Y nacꞌut-vi 
ri rutzij ri Dios pa rubeyal. 22 Tabij cꞌa cheke: ¿Cꞌuluman comi nkatoj ri alcaval 
ri nbij ri rey César ri ncꞌatzinej que nkatoj, o xa man cꞌuluman tüj que nkatoj 
chin? xquibij chin ri Jesús.

23 Pero ri Jesús retaman-vi cꞌa ri nquinuc chirij rijaꞌ. Romariꞌ rijaꞌ xbij 
cꞌa cheque: ¿Achique cꞌa roma rix nitij ikꞌij richin nquinitij yin? 24 Ticꞌutuꞌ 
cꞌa pe ri tumin, xbij. Y ri Jesús xucꞌutuj cꞌa: ¿Achique chok vachbül laꞌ? ¿Y 
achique chok biꞌ chukaꞌ la cꞌo chuvüch la tumin?

Y rijeꞌ xquibij chin: Richin ri rey César, xquibij.
25 Y ri Jesús xbij cꞌa cheque: Titojoꞌ ri alcaval chin ri César riqꞌuin ri 

tumin ri cꞌuluman que niyaꞌ chin rijaꞌ. Y tiyaꞌ chin ri Dios, ronojel ri 
cꞌuluman que niyaꞌ chin rijaꞌ, xbij ri Jesús cheque.

26 Y ri achiꞌaꞌ ri xecꞌutun chin ri Jesús, man jun chic cꞌa xechꞌacon tüj chirij, 
roma ri Jesús ronojel tzij pa rubeyal nyerubilaꞌ cheque chiquivüch ri vinük. Y xeꞌ 
xquicaꞌyej tok xcacꞌaxaj ri xbij ri Jesús cheque. Y romariꞌ man xechꞌo tüj chic apu.

Ri caminakiꞌ nyecꞌastüj-vi
27 Y jariꞌ tok chꞌaka cheque ri achiꞌaꞌ saduceos xeꞌapon riqꞌuin ri Jesús. Ri 

achiꞌaꞌ riꞌ man nquitakej tüj cꞌa que ri caminakiꞌ nyecꞌastüj chic pe. Y roma 
cꞌa riꞌ rijeꞌ xquibij chin ri Jesús: 28 Rat ri rat jun Maestro chukaꞌ, cꞌo cꞌa jun 
ri nkajoꞌ nkacꞌutuj chave. Ri Moisés rutzꞌiban-vi can cꞌa cheke que tok jun 
achi nuyaꞌ can ri rixjayil roma ri ncom-e y man jun ralcꞌual nuyaꞌ can, 
jun cꞌa runimal-ruchakꞌ rijaꞌ ncꞌatzinej que ncꞌuleꞌ riqꞌuin ri malcaꞌn-ixok, 
richin quiriꞌ nyecꞌujeꞌ ta ralcꞌual riqꞌuin ri ixok malcaꞌn. Y si yecꞌo ralcꞌual 
ncanaj riqꞌuin ri ixok, ri nabey alaꞌ ntoc ralcꞌual ri camnük chic e. 29 Y 
rijeꞌ xquibij cꞌa: Quiriꞌ cꞌa xecꞌujeꞌ ye siete achiꞌaꞌ quichakꞌ-quiꞌ. Ri nabey 
xcꞌuleꞌ. Pero xcom-e, y man jun ralcꞌual xuyaꞌ can. 30 Xpuꞌu ri rucaꞌn achi, 
ri ruchakꞌ can ri achi ri camnük chic e, xcꞌuleꞌ cꞌa riqꞌuin ri malcaꞌn-ixok. 
Pero chukaꞌ ri achi riꞌ xcom-e, y man jun ralcꞌual xuyaꞌ can. 31 Ri rox achi 
xcꞌuleꞌ cꞌa chukaꞌ riqꞌuin ri malcaꞌn-ixok, pero cachiꞌel ri xquicꞌulachij-e ri 
ye caꞌiꞌ nabey runimal, quiriꞌ chukaꞌ xucꞌulachij-e rijaꞌ. Y chi siete achiꞌaꞌ 
quichakꞌ-quiꞌ quiriꞌ xquicꞌulachila-e. Y man jun cꞌa cheque ri siete achiꞌaꞌ 
riꞌ xuyaꞌ ta can ralcꞌual. 32 Y pa ruqꞌuisbül xcom e ri ixok chukaꞌ.

33 Y ri achiꞌaꞌ saduceos xquibij cꞌa chin ri Jesús: Rat nabij que napon 
jun kꞌij tok ri caminakiꞌ nyecꞌastüj-pe. Tok napon cꞌa ri kꞌij riꞌ, ¿achique 
cꞌa chok rixjayil cꞌa ntoc ri ixok riꞌ? Roma chi siete achiꞌaꞌ quichakꞌ-quiꞌ 
xecꞌujeꞌ riqꞌuin, xquibij.

34 Y ri Jesús jariꞌ tok xbij cheque: Chuvüch ri ruchꞌulef, ri vinük cꞌa nyecꞌuleꞌ 
na cꞌa y cꞌa nyeyoꞌon na quimiꞌal-quicꞌajol richin nyecꞌuleꞌ. 35 Jacꞌa ri ye 
caminakiꞌ chic e, manak chic cꞌulubic chiquivüch. Romariꞌ ri nyecꞌastüj-e 
y yoꞌon kꞌij cheque richin nyebe chilaꞌ chicaj, man nyecꞌuleꞌ tüj chic, nixta 
man nquiyaꞌ tüj e chukaꞌ quimiꞌal-quicꞌajol richin nyecꞌuleꞌ. 36 Roma rijeꞌ man 
napon tüj chic ri camic quiqꞌuin, roma nyeꞌoc cachiꞌel ri ángeles y chukaꞌ ye 
ralcꞌual ri Dios roma ye cꞌastajnük chic e. 37 Y ri caminakiꞌ nyecꞌastüj-vi. Roma 
ri Moisés rutzꞌiban can chupan ri rutzij ri Dios, tok rijaꞌ xutzꞌet ri ruxulu-
quiej, ri jun kꞌayis cꞌo ruqꞌuixal, ncꞌat, y xracꞌaxaj tok xbij ri Dios: Ja yin ri 
ru-Dios ri Abraham, ri ru-Dios ri Isaac, y ri ru-Dios chukaꞌ ri Jacob, xbij. 38 Y 
si ta rijeꞌ ye camnük chi jumul, y xa man ta nyecꞌastüj pe jun bey chic, ri Dios 
man ta qui-Dios rijeꞌ, roma ri Dios qui-Dios vi ri cꞌo quicꞌaslen y man quichin 
tüj ri caminakiꞌ. Roma chuvüch ri Dios rijeꞌ ye cꞌüs vi, xbij ri Jesús.

39 Y yecꞌo cꞌa cheque ri etamanelaꞌ chin ri ley ri xuyaꞌ ri Dios richin ri 
Moisés ri xquibij chin ri Jesús: Maestro, xquibij chin. Ketzij vi ri xabij, xquibij.

40 Y man xquibün tüj chic cꞌa xquicovij-quiꞌ richin cꞌo ta xquicꞌutuj-apu 
chin ri Jesús.

Ri Jesús nchꞌo cheque ri achiꞌaꞌ ri ye etamanelaꞌ 
chin ri ley ri xuyaꞌ ri Dios richin ri Moisés

41 Y cꞌateriꞌ ri Jesús xbij cꞌa cheque: ¿Achique roma tok nbix que ri Cristo 
xa choj jun ruxquin-rumam can ri rey David? 42 Tok xa ja ri rey David 
biyon can chupan ri vuj ri rubiniꞌan Salmos:

Que ri Ajaf Dios xbij chin ri Vajaf ri Cristo:
Catzꞌuye-pe pa vajquikꞌaꞌ (nu-derecha),

 43 y nyenyaꞌ pan akꞌaꞌ ri nyeꞌetzelan avichin, nbij.
44 Y kꞌalüj vi cꞌa que ri rey David tok xcꞌaseꞌ chereꞌ chuvüch ri ruchꞌulef, 
xbij Vajaf chin ri Cristo. ¿Y achique cꞌa roma tok nbix que ri Cristo xa choj 
jun ruxquin-rumam can ri rey David? xbij ri Jesús.

Ri Jesús nukꞌalajrisaj ri quimac ri achiꞌaꞌ ye etamanelaꞌ 
chin ri ley ri xuyaꞌ ri Dios richin ri Moisés

45 Y conojel cꞌa ri vinük ri quimolon-quiꞌ chiriꞌ, xcacꞌaxaj tok ri Jesús xbij 
cheque ri rachibilaꞌ: 46 Man tibün cꞌa cachiꞌel nquibün ri achiꞌaꞌ ye etamanelaꞌ 
chin ri ley ri xuyaꞌ ri Dios richin ri Moisés. Roma rijeꞌ jabel nkaꞌ chiquivüch 
nquicusaj tukutük tak tziük, richin quiriꞌ titzꞌetüj que juis quikꞌij. Juis 
chukaꞌ nkaꞌ chiquivüch que yoꞌox rutzij quivüch pa bey apeꞌ nyequimolo-
vi-quiꞌ ri vinük. Y pa tak jay apeꞌ ntzijos-vi ri rutzij ri Dios, ja ri nabey tak 
chꞌacüt nyequicanolaꞌ, richin quiriꞌ tibix que juis quikꞌij. Y quiriꞌ cꞌa chukaꞌ 
nyequibanalaꞌ pa nimakꞌ tak vaꞌin. 47 Y ri achiꞌaꞌ cꞌa reꞌ chukaꞌ nyequelesalaꞌ 
ronojel qui-cosas ri malcaniꞌaꞌ tak ixokiꞌ. Y xe richin quenimüx que rijeꞌ ye utz 
tak vinük, nyelayuj tok nyequibanalaꞌ oración chin ri Dios. Pero rijeꞌ nka-ka-
vi más ru-castigo pa quiviꞌ, roma ri quimac juis qꞌuiy, xbij ri Jesús.

Ri rusipanic ri malcaꞌn-ixok

21  1 Chiriꞌ cꞌa pa racho ri Dios, ri Jesús xerutzꞌet cꞌa que ri vinük beyomaꞌ 
nquiyalaꞌ can tumin chiriꞌ apeꞌ nyalox-vi can ri tumin pa racho ri Dios. 

2 Y quiriꞌ cꞌa chukaꞌ xutzꞌet jun malcaꞌn-ixok ri nkꞌalajin que man beyon tüj, que 
xuyaꞌ can caꞌiꞌ tak tumin ri manak oc rakalen ni ta jun centavo. 3 Y tok ri Jesús 
xutzꞌet ri jun malcaꞌn-ixok riꞌ, xucꞌut cꞌa chiquivüch ri rachibilaꞌ, y xbij cheque: 
Ketzij cꞌa ninbij chive que yin nintzꞌet que xa ja la ixok laꞌ ri xyoꞌon can más 
qꞌuiy que chiquivüch ri ye yoꞌon can tumin. 4 Roma rijaꞌ stapeꞌ (aunque) manak 
oc ri ruchajin, xuyaꞌ cꞌa can ronojel ri ruchajin, y xuyaꞌ can chupan la apeꞌ yecꞌo-
vi ri sipanic ri ye banun chin ri Dios. Jacꞌa la beyomaꞌ, stapeꞌ (aunque) juis qꞌuiy 
tumin nquiyalaꞌ can, xa baꞌ oc chin ronojel ri beyomül ri quichajin, xbij ri Jesús.

Ri Jesús nbij yan ri nban chin ri racho ri Dios
5 Y yecꞌo cꞌa ri quitzꞌamon tzij pariꞌ ri racho ri Dios. Y nquibilaꞌ cꞌa que 

juis jabel rubanic, que ruyon jabel tak abüj ri ye ucusan richin banun, y 

que ronojel ri vekbül ruyon sipanic quichin ri vinük, xquibij. Y ri Jesús 
xbij cꞌa cheque: 6 Napon cꞌa jun kꞌij tok ronojel ri nitzꞌet chereꞌ nyevulüx-
ka y man nyepaꞌeꞌ tüj chic can. Ronojel ri nimalüj tak abüj ri ye ucusan 
chin ri jay reꞌ, xa nyetorix cꞌa pe. Man jun cꞌa abüj ri ncꞌujeꞌ ta can 
cachiꞌel la rubanun vocomi, xbij.

Ri nyebanatüj yan tok cꞌa man jani nqꞌuis ri tiempo ri katzꞌamon
7 Y ri rachibilaꞌ xquicꞌutuj cꞌa chin ri Jesús: Maestro, xquibij. ¿Jampeꞌ cꞌa 

ncꞌulachitüj ri xabij yan ka pariꞌ ri racho ri Dios? ¿Y achique retal richin 
quiriꞌ ninabex que nbanatüj yan? xquibij.

8 Y ri Jesús xbij cheque: Jabel cꞌa tichajij-iviꞌ richin man nyixchꞌacatüj. 
Roma ye qꞌuiy ri nyepuꞌu, nquibij: Ja yin ri Cristo. Ja tiempo riꞌ xka-
pe, nquibij. Pero rix man queꞌitakej, nixta queꞌitzeklebej chukaꞌ. 9 Y tok 
nivacꞌaxaj cꞌa chukaꞌ que yecꞌo ruchꞌulef cꞌo oyoval ntajin chiquicojol o ri 
vinük pa chꞌaka tinamit nquibanala-ka oyoval chiquivüch, man tixbij-iviꞌ 
cꞌa, roma nabey ncꞌatzinej na que nbanatüj quiriꞌ, pero man jani tüj riꞌ 
chukaꞌ ri ruqꞌuisbül tak kꞌij richin ri ruchꞌulef.

10 Y ri Jesús xbij cꞌa chukaꞌ: Jun tinamit ncatüj-e richin nberubanaꞌ 
oyoval riqꞌuin jun chic tinamit. Yecꞌo cꞌa chukaꞌ ye nimakꞌ tak ruchꞌulef 
nyecatüj-e richin que nyequibanaꞌ oyoval quiqꞌuin chꞌaka chic nimakꞌ 
tak ruchꞌulef. 11 Nyepuꞌu nimalüj tak cab-rakün, vayjül y yabil achique 
na lugar chin ri ruchꞌulef. Nuyaꞌ cꞌa jun nimalüj xbiriꞌ ri nyebanatüj y 
nyetzꞌetetüj chupan ri caj, ri man jun bey ye tzꞌeton tüj.

12 Y tok man jani tibanatüj ronojel riꞌ, rix nyixtzꞌam y nban cꞌa chive que 
nitij pokonül, roma ri rutzij ri Dios. Nyixucꞌuꞌüx cꞌa chiquivüch ri más 
nimalüj pa tak jay apeꞌ ntzijos-vi ri rutzij ri Dios. Nyixtzꞌapis pa cárcel. 
Nyixucꞌuꞌüx chiquivüch gobernadores, chiquivüch reyes y chꞌaka chic 
autoridades. Ronojel cꞌa riꞌ ncꞌulachij roma icꞌuan ri nubiꞌ yin. 13 Y tok 
quereꞌ cꞌa nban chive coma ri vinük, jariꞌ tok nyixtiquer nquinikꞌalajrisaj 
chiquivüch. 14 Y tika-pe cꞌa chiꞌicꞌuꞌx que man jun ncꞌatzin-vi que rix juis 
ninuc ri achique ncꞌatzinej que nyeꞌibij richin nito-iviꞌ, 15 roma ja yin ri 
nquiyoꞌon tzij chive. Y ninyaꞌ chukaꞌ etamabül chive richin quiriꞌ, riqꞌuin 
ri etamabül riꞌ ntzꞌapij quichiꞌ ri nyeꞌetzelan ivichin. 16 Y nyixjachalox cꞌa 
pa quikꞌaꞌ ri nyeꞌetzelan ivichin. Y xa ja ri ite-itataꞌ, ri inimal-ichakꞌ o ri 
ye ivachibil ri nyejachon ivichin. Y yecꞌo cꞌa chive rix ri nyecamsüs. 17 Xa 
nyixetzelüs-vi cꞌa coma conojel, roma iyoꞌon ivánima viqꞌuin yin. 18 Pero 
man cꞌa tixbij-iviꞌ, roma ri Dios nyixruchajij-nyixruvaraj, y chuvüch rijaꞌ 
man jun vit rusmal iviꞌ ri ntzak can choj quiriꞌ. 19 Y si nicochꞌ ronojel, 
nivil cꞌa ri utzilüj cꞌaslen ri man nqꞌuis tüj.

20 Y tok nitzꞌet cꞌa que ri tinamit Jerusalén sutin rij coma achiꞌaꞌ ye richin 
oyoval, tivetamaj cꞌa riꞌ que xa baꞌ chic tiempo nrajoꞌ richin que ri tinamit nvulüx. 
21 Romariꞌ, si rix rixcꞌo pa ruchꞌulef Judea, quixanmüj cꞌa e y tibevevaj-iviꞌ pa 

kꞌayis. Y si pa tinamit Jerusalén rixcꞌo-vi, quixanmüj cꞌa pe chupan. Y si pa kꞌayis 
rixcꞌo-vi, man quixtzolij chic apu pa tinamit. 22 Roma tok napon cꞌa ri kꞌij richin ri 
pokonül, jariꞌ tok ri tinamit riꞌ nucꞌul ruqꞌuexel ronojel ri ye rubanalun, y nbanatüj 
cꞌa ronojel ri tzꞌiban can chupan ri rutzij ri Dios. 23 Y chupan ri kꞌij riꞌ ncꞌo cꞌa ruviꞌ 
pokonül npuꞌu pariꞌ ri ruchꞌulef. Nka-ka cꞌa ri ru-castigo ri Dios pariꞌ ri tinamit 
reꞌ. Y roma ri pokonül riꞌ, cꞌayuf cꞌa nbün cheque ri ixokiꞌ ri coyoben chic que 
nyecꞌachoj riqꞌuin jun acꞌual y chukaꞌ cꞌayuf nbün cheque ri ixokiꞌ ri cꞌa nquiyaꞌ 
na quitzꞌun ri cal. Juyaꞌ quivüch cꞌa ri ye teꞌej chupan ri tiempo riꞌ. 24 Ye juis cꞌa 
qꞌuiy vinük nyecom pa quikꞌaꞌ ri achiꞌaꞌ ye richin oyoval. Y ri chꞌaka chic cheque ri 
vinük nyeꞌucꞌuꞌüx-e coma ri achiꞌaꞌ ye richin oyoval. Nyeꞌucꞌuꞌüx cꞌa pa chꞌaka chic 
ruchꞌulef. Y ri tinamit Jerusalén nquiyekꞌ vinük ri xa man ye israelitas tüj. Pero 
man richin tüj cꞌa chi jumul quiriꞌ nquibün, roma ri kꞌij ri yoꞌon cheque xa ncꞌo.

Ri nyebanatüj tok npuꞌu chic ri Jesús
25 Y qꞌuiy cꞌa ri man jun bey ye banatajnük tüj y man jun bey ye tzꞌeton 

tüj nyecꞌulachitüj chupan ri kꞌij, ri icꞌ y ri chꞌumilaꞌ. Y ri vinük cꞌa ri yecꞌo 
chuvüch ri ruchꞌulef man nquil tüj achique nquibün, xa nsatz quicꞌuꞌx roma 
ri mar, ncꞌo cꞌa ruviꞌ nkꞌajan, roma juis nbolkoꞌt. 26 Y ri vinük roma coyoben 
cꞌa ri achique ncꞌulachitüj chuvüch ri ruchꞌulef, npuꞌu quicamic roma ri xbiriꞌ 
riꞌ. Roma hasta ronojel ri nimalüj tak uchukꞌaꞌ ri ye richin ri chicaj nyesilon 
roma ri ruchukꞌaꞌ ri Dios. Chi jun vi cꞌa ri caj nsilon. 27 Y jariꞌ tok yinquitzꞌet 
yin ri xinalüx chiꞌicojol, que nquika-pe pa jun sutzꞌ, riqꞌuin chic nimalüj 
vuchukꞌaꞌ y riqꞌuin chic chukaꞌ jun nimalüj nukꞌij, xbij ri Jesús. 28 Y ja rix, 
xbij ri Jesús cheque ri rachibilaꞌ, tok nitzꞌet que ronojel riꞌ nyecꞌulachitüj 
chic, quixquicot y ticꞌuje-e más ivuchukꞌaꞌ, roma napon yan ri kꞌij richin 
nyixcolotüj-e chuvüch ronojel pokonül richin ri ruchꞌulef, xbij ri Jesús.

29 Y jariꞌ tok rijaꞌ xbij chukaꞌ jun ejemplo cheque: Titzꞌetaꞌ na peꞌ ri cheꞌ, 
xbij ri Jesús. Titzꞌetaꞌ ri cheꞌ higuera o achique na chic chi cheꞌ. 30 Tok xa 
nquitzꞌom yan pe quiqꞌuiylen ri quixak, ivetaman cꞌa riꞌ que ri ru-tiempo ri 
job ntzak yan. 31 Y quiriꞌ cꞌa tok nitzꞌet que yecꞌo chic nyecꞌulachitüj chupan ri 
kꞌij, ri icꞌ y ri chꞌumilaꞌ, y ronojel ri xinbij yan ka nbanatüj chic, tivetamaj cꞌa 
riꞌ que nka-pe yan ri kꞌij tok nbün mandar ri Dios. Rijaꞌ ncꞌujeꞌ cꞌa chikacojol.

32 Y tivacꞌaxaj cꞌa jabel ri ninbij chive vocomi: Ronojel reꞌ ncꞌulachitüj, 
tok ri vinük richin ri tiempo riꞌ cꞌa man jani queqꞌuis-e chuvüch ri 
ruchꞌulef. 33 Y ri ruchꞌulef y ri caj ye richin vi nyeqꞌuis. Jacꞌa ri nutzij man 
nqꞌuis tüj quiriꞌ, xa nbanatüj-vi ri nbij.

34 Y tichajij cꞌa ri icꞌaslen. Man tibe ivánima chirij ri vaꞌin. Man quixkꞌabür. 
Y chukaꞌ man xaxe ri ncꞌatzin chive chuvüch ri ruchꞌulef ri ninuc, y cꞌa tok 
ninaꞌ xa jariꞌ xka-pe ri kꞌij, richin que yin nquinka-pe. 35 Xa nka-pe cachiꞌel 
jun trampa ri chanin nutzꞌom. Quiriꞌ rubanic tok nka-pe pa quiviꞌ conojel 
ri vinük ri yecꞌo chuvüch ri ruchꞌulef. 36 Roma cꞌa riꞌ tichajij-apu jabel ri 
icꞌaslen. Y tibanaꞌ chukaꞌ orar chi jumul, richin nyixcolotüj chuvüch ronojel 

ri pokonül ri npuꞌu pariꞌ ri ruchꞌulef, y richin chukaꞌ utz nyixapon cꞌa 
chinuvüch yin ri xinalüx chiꞌicojol, xbij ri Jesús cheque ri rachibilaꞌ.

37 Y pakꞌij, ri Jesús cꞌo cꞌa chiriꞌ pa racho ri Dios, nyerutijoj ri vinük 
riqꞌuin ri rutzij ri Dios. Y chakꞌaꞌ nbe chiriꞌ pa juyuꞌ rubiniꞌan Olivos, y 
chiriꞌ ncꞌuje-vi. 38 Y roma cꞌa ri Jesús nutzijoj ri rutzij ri Dios chiriꞌ pa 
racho ri Dios, ye juis cꞌa vinük ri nyeꞌapon cumaj yan richin ncacꞌaxaj.

Ri más nimalüj tak sacerdotes y ri etamanelaꞌ chin ri ley ri xuyaꞌ ri Dios 
richin ri Moisés xquinuc yan cꞌa achique nquibün richin nquicamsaj ri Jesús

22  1 Y xa chuakꞌ-cabij cꞌa ri quinimakꞌij ri israelitas chiriꞌ, jun nimakꞌij 
tok nquicꞌux caxlan-vüy ri manak levadura riqꞌuin, y nquibij pascua 

chin. 2 Y jariꞌ cꞌa tok ri más nimalüj tak sacerdotes y ri etamanelaꞌ chin ri ley 
ri xuyaꞌ ri Dios richin ri Moisés nquinuculaꞌ cꞌa achique ta modo nquibün 
richin quiriꞌ nquicamsaj ri Jesús. Pero xa quixbin-quiꞌ chiquivüch ri vinük.

3 Y ri Judas ri jun cheque ri doce rachibilaꞌ ri Jesús, ri rachibil ri xbix 
chukaꞌ Iscariote chin, nsamüj chic vi ri Satanás pa ránima. 4 Romariꞌ ri 
Judas riꞌ xbe cꞌa quiqꞌuin ri más nimalüj tak sacerdotes y quiqꞌuin chukaꞌ 
ri nyeꞌucꞌuan quichin ri ye chajinelaꞌ chiriꞌ pa racho ri Dios, y xchꞌo 
quiqꞌuin pariꞌ ri achique modo nbün richin nujüch ri Jesús pa quikꞌaꞌ. 
5 Y rijeꞌ juis cꞌa xequicot tok xcacꞌaxaj riꞌ, y xquisuj rutumin romariꞌ. 6 Ri 
Judas xberusujuꞌ cꞌa can ri Jesús cheque. Y xutzꞌom cꞌa runuquic jampeꞌ 
tok nujüch pa quikꞌaꞌ, y ja tok man quimolon tüj quiꞌ vinük riqꞌuin.

Ri nima-vaꞌin
7 Tok xka-pe ri nimakꞌij, kꞌij richin ncꞌuxtüj ri caxlan-vüy manak 

levadura riqꞌuin, y tok nyecamsüs chukaꞌ ri xtak ovejas ri richin ri 
pascua, 8 ri Jesús xerutük cꞌa e ri Pedro y ri Juan, y xbij cꞌa e cheque: 
Quixbiyin y tibanaꞌ cꞌojlen ri nkacꞌux chupan ri pascua reꞌ.

9 Y ri caꞌiꞌ achibilaꞌ xquicꞌutuj cꞌa chin: ¿Apeꞌ cꞌa najo-vi que nkabün rucꞌojlen?
10 Y ri Jesús xbij cheque: Tok nyixapon pa tinamit Jerusalén, nitzꞌet cꞌa 

que cꞌo jun achi aj-icꞌ ri rucꞌamon-pe ruyaꞌ pa jun curaꞌ. Titzeklebej cꞌa 
e ri achi riꞌ cꞌa achique jay ntoc-vi. 11 Y tibij cꞌa chin ri tataꞌaj chupan ri 
jun jay riꞌ: Ri ka-Maestro rubin cꞌa pe: ¿Achique jay chereꞌ pan avacho ri 
utz ta richin ninbün ri vaꞌin richin ri pascua ye vachibilan ri vachibilaꞌ? 
quixbij chin. 12 Y ri rajaf-jay nyixrucꞌuaj cꞌa pa jun rucaꞌn piso chin ri 
jay. Y chiriꞌ cꞌo jun nima-jay ri chojmirsan chic rupan. Ja chiriꞌ tibana-vi 
cꞌojlen ri nkacꞌux richin ri pascua, xbij-e.

13 Y ri caꞌiꞌ achibilaꞌ xebe cꞌa. Y cachiꞌel ri rubin-e ri Jesús cheque, quiriꞌ 
ri xquibanaꞌ. Y rijeꞌ xquibün-vi cꞌa cꞌojlen ronojel ri ncꞌatzin richin ri vaꞌin 
richin ri pascua riꞌ.

14 Y tok xapon cꞌa ri hora, ri Jesús y ri doce apóstoles xetzꞌuye-apu 
chuvüch ri mesa. 15 Y ri Jesús xbij cꞌa cheque: Juis nurayin-pe que nabey 

que nquinapon chuvüch ri camic, junan nkabün can ri jun vaꞌin richin ri 
jun pascua reꞌ. 16 Roma ninbij-vi cꞌa chive, que ja tok cꞌo chic na ri kꞌij tok 
nbün-vi mandar ri Dios, y tok banatajnük chic ronojel ri ntel-vi chi tzij ri 
pascua, cꞌa jariꞌ tok ninbün chic ri jun vaꞌin reꞌ.

17 Y ri Jesús xutzꞌom cꞌa jun vaso ri cꞌo ruyaꞌal-uva chupan, y tok 
rumatioxin chic chin ri Dios, xbij: Titijaꞌ cꞌa can chiꞌivonojel. 18 Roma 
ninbij-vi cꞌa chive, que ja tok cꞌo chic ri kꞌij tok nbün-vi mandar ri Dios, 
cꞌateriꞌ tok nintij jun bey chic ruyaꞌal-uva.

19 Y quiriꞌ cꞌa chukaꞌ xucꞌün-apu jun caxlan-vüy, y tok rumatioxin chic 
chin ri Dios, xuper ri caxlan-vüy y xuyaꞌ cheque ri rachibilaꞌ y xbij: Reꞌ 
chin nquinicꞌuxlaꞌaj yin. Titijaꞌ cꞌa. Roma ri nuchꞌacul njach cꞌa richin que 
napon pa camic, richin nyixcolotüj.

20 Y tok ye vaiꞌnük chic, ri Jesús xutzꞌom cꞌa chukaꞌ ri vaso ri cꞌo ruyaꞌal-
uva chupan, y xbij: Ri ruyaꞌal-uva reꞌ, jareꞌ ri nuquiqꞌuel ri nbiyin tok 
nquicom. Riqꞌuin cꞌa ri nuquiqꞌuel reꞌ, jareꞌ xcꞌachoj ri cꞌacꞌaꞌ trato ri 
rujoꞌon-pe ri Dios que nbün quiqꞌuin ri vinük. Ri nuquiqꞌuel ri nbiyin, 
richin que nyixcolotüj.

21 Y vocomi cꞌa, ri achi ri xquijachon-e pa quikꞌaꞌ ri vinük, cꞌo cꞌa pe 
viqꞌuin chuvüch mesa. 22 Tivacꞌaxaj cꞌa ri ninbij chive, que yin ri xinalüx 
chiꞌicojol, nquibe-vi pa camic, roma jariꞌ ri runucun ri Dios pa nuviꞌ. Pero 
juyaꞌ ruvüch cꞌa ri njachon-e vichin yin ri xinalüx chiꞌicojol, xbij ri Jesús.

23 Y jariꞌ tok ri rachibilaꞌ ri Jesús nquibila-ka chiquivüch que achique 
comi ri njachon-e richin ri Jesús.

Man tikanimirsaj-kiꞌ
24 Y ri rachibilaꞌ riꞌ xquichꞌojilaꞌ cꞌa chukaꞌ chiquivüch achique ri más 

nim rukꞌij chiquicojol rijeꞌ. 25 Pero ri Jesús xa xbij cheque: Ri reyes richin 
ri ruchꞌulef, roma yecꞌo ri vinük pa quikꞌaꞌ, romariꞌ nquinaꞌ que ja rijeꞌ 
ri ye cajaf. Y ri achiꞌaꞌ cꞌo quikꞌaꞌ cheque ri vinük, achiꞌaꞌ ye banuy-utz 
nbix cheque. 26 Jacꞌa chiꞌicojol rix vachibilaꞌ man quiriꞌ tüj. Roma ri 
más nim rukꞌij chiꞌicojol rix, ncꞌatzin que nuna-ka-riꞌ que xa más coꞌol 
que chiquivüch ri rachibil. Y ri jun chive rix ri ncꞌujeꞌ pan iviꞌ, ncꞌatzin 
que nuna-ka-riꞌ que xa manak rukꞌij y xa vit oc tunaꞌ ka richin nusuj-riꞌ 
chubanic achique na samaj. 27 Roma cꞌa riꞌ, ¿ja comi ri cꞌo chuvüch mesa 
ri nilix-apu ri cꞌo más rukꞌij, o ja ri achique ri njachon? ¿Man ja tüj comi 
ri cꞌo chuvüch mesa ri nilix-apu ri más rukꞌij? Pero chinuvüch yin man 
quiriꞌ tüj, roma yin xa cachiꞌel ri jun ri njachon yincꞌo chiꞌicojol.

28 Rix rixcꞌo cꞌa pe viqꞌuin chupan ri pokonül ri nyetijon vichin. 29 Roma 
cꞌa riꞌ, yin ninyaꞌ jun autoridad pan ikꞌaꞌ rix, cachiꞌel ri rubanun ri Nataꞌ 
Dios chuve yin, 30 richin quiriꞌ nyixvaꞌ y nquitij yaꞌ chuvüch jun misma 
mesa viqꞌuin, tok xa cꞌo chic cꞌa autoridad pa nukꞌaꞌ yin. Y rix nyixoc cꞌa 
jueces pa quiviꞌ ri doce tak tinamit rubanun ri nimalüj tinamit Israel.

SAN LUCAS 22  

El Nuevo Testamento en Cakchiquel Oriental de Guatemala, 2a ed., © 2012, Wycliffe Bible Translators, Inc.



205

Ri Jesús nbij ri nucꞌulachij ri Pedro
31 Y ri Ajaf Jesús xbij cꞌa chukaꞌ chin ri jun rachibil nbix Pedro chin: 

Simón, Simón, ninbij cꞌa chave que ri itzel-vinük xixrucꞌutuj yan chin 
ri Dios richin que nyixrutij. Nrajoꞌ cꞌa nyixrusiloj cachiꞌel nsilos ri 
trigo chupan ri chaybül. 32 Pero yin nubanun-vi orar avoma rat, richin 
quiriꞌ tayaꞌ avánima viqꞌuin. Richin quiriꞌ man ncatapon tüj pa rukꞌaꞌ ri 
Satanás. Richin tok ntzolij-pe acꞌuꞌx viqꞌuin, tabanaꞌ cheque ri chꞌaka chic 
vachibilaꞌ que rijeꞌ tiquiya-vi cánima viqꞌuin, xbij ri Jesús.

33 Y ri Simón xbij: Ajaf, si rat ncatucꞌuꞌüx pa jun cárcel, nquibe chavij. 
Hasta nquibe chavij, si rat ncatapon chuvüch ri camic, xbij.

34 Pero ri Jesús xbij chin: Pedro, yin ninbij cꞌa chave, que chupan ri akꞌaꞌ 
vocomi, man jani tisiqꞌuin-pe ri gallo tok rat oxiꞌ yan mul tabij cheque ri 
nyecꞌutun chave, que man avetaman tüj nuvüch, xbij ri Jesús chin ri Pedro.

Ri Jesús cꞌo ri xbij cheque ri rachibilaꞌ tok ya ja napon chuvüch ri camic
35 Y ri Jesús xucꞌutuj cꞌa cheque ri rachibilaꞌ: Tok ri jun bey can xixintük 

y man xinjoꞌ tüj richin xicꞌuaj morral, nixta tumin, ni jun chic cꞌulaj 
xajab, ¿cꞌo comi ri xijoꞌ y man xivil tüj? xbij.

Y rijeꞌ xquibij que man jun.
36 Y ri Jesús xbij cꞌa cheque: Ja vocomi jun vi chic ri rubanic nrajoꞌ. 

Roma vocomi ri achique cꞌo morral ruchajin, tucꞌuaj. Ri cꞌo rutumin, 
tucꞌuaj chukaꞌ. Y ri manak rumachet, tucꞌayij ri rutziek ri cachiꞌel coton y 
cꞌateriꞌ tulokꞌoꞌ jun riqꞌuin. 37 Y vocomi quiriꞌ ninbij chive, roma ncꞌatzinej 
que nbanatüj cachiꞌel ri nbij chupan ri rutzij ri Dios ri tzꞌiban can. Chiriꞌ 
nbij cꞌa: Cachiꞌel chukaꞌ jun aj-mac xban chin. Quiriꞌ ri tzꞌiban can. Y 
reꞌ nbanatüj na vi viqꞌuin yin. Ronojel cꞌa ri ye tzꞌiban can pa nuviꞌ yin 
chupan ri rutzij ri Dios, nyebanatüj na vi, xbij ri Jesús.

38 Y ri achibilaꞌ xquibij cꞌa chin ri Jesús: Ajaf, chereꞌ cꞌo caꞌiꞌ machet.
Pero ri Jesús xbij cheque: Ya xbün riqꞌuin riꞌ, xbij.

Ri Jesús nbün orar
39 Ri Jesús tok elenük chic cꞌa e chiriꞌ, xbe cꞌa apeꞌ tibe-vi. Rijaꞌ xbe cꞌa 

pariꞌ ri juyuꞌ Olivos. Y ri rachibilaꞌ ye tzekel-vi e chirij. 40 Y tok xeꞌapon 
cꞌa, xbij cheque: Tibanaꞌ orar y ticꞌutuj chin ri Dios richin que tok 
nyixtijox man quixtzak pa mac.

41 Y ri Jesús xbiyin chic cꞌa apu jun caꞌiꞌ rakün-cꞌan, xxuque-ka chiriꞌ, y xutzꞌom 
cꞌa nbün orar. 42 Y nbij cꞌa pa ru-oración: Nataꞌ Dios, tabanaꞌ cꞌa que man nincꞌusaj 
tüj ri jun pokonül reꞌ, si quiriꞌ ri najoꞌ rat chukaꞌ. Pero man tabün chukaꞌ ri 
ninrayij yin, xaxe voma yin. Roma yin ninjo-vi cꞌa ninbün ri arayibül rat, xbij.

43 Y cꞌo cꞌa jun ángel ri petenük chilaꞌ chicaj xucꞌut-riꞌ chuvüch, richin nuya-
ka-pe ruchukꞌaꞌ ri Jesús. 44 Y juis cꞌa kꞌoxon ri cꞌo pa ránima rijaꞌ. Romariꞌ riqꞌuin 

cꞌa ronojel ránima nbün orar. Y roma chukaꞌ ri kꞌoxon riꞌ, ri yaꞌ ri ntel chirij man 
choj tüj yaꞌ. Xa cachiꞌel chic nimakꞌ tak tzꞌuj quicꞌ ri nyeka-ka pan ulef.

45 Tok ri Jesús xbecatüj-pe apeꞌ xucul-vi nbün orar, xpuꞌu cꞌa quiqꞌuin 
ri rachibilaꞌ, pero tok xka-pe quiqꞌuin, xa quitzꞌamon varan, roma bis y 
cosic ntoc cheque. 46 Y ri Jesús xbij cꞌa cheque ri rachibilaꞌ riꞌ: ¿Achique 
roma xa nyixvür? Quixcatüj, tibanaꞌ orar y ticꞌutuj chin ri Dios richin que 
tok nyixtijox, man quixtzak pa mac, xbij cheque.

Ri akꞌaꞌ tok xtzꞌam ri Jesús
47 Y cꞌa ntajin nchꞌo cꞌa ri Jesús quiqꞌuin ri rachibilaꞌ, tok cꞌa nquinaꞌ 

xeꞌapon ye qꞌuiy vinük quiqꞌuin. Y ja ri jun cheque ri doce rachibilaꞌ 
ri rubiniꞌan Judas, jariꞌ ri ucꞌuayon-apu bey chiquivüch ri vinük riꞌ. Y 
ri Judas xjel-apu riqꞌuin ri Jesús richin xutzꞌubaj. 48 Pero ri Jesús xbij 
cꞌa chin ri Judas: ¿Xinatzꞌubaj yin ri xinalüx chiꞌicojol, xaxe richin 
nquinacꞌayij-e pa quikꞌaꞌ ri nyeꞌetzelan vichin? xbij ri Jesús.

49 Y ri rachibilaꞌ tok xquitzꞌet ri ntajin rubanic, nquinabej ri achique 
ri nyecꞌulachitüj. Romariꞌ xquibij cꞌa chin: Ajaf, ¿nkatzꞌom comi kiꞌ chi 
machet quiqꞌuin? xquibij.

50 Y cꞌo na vi jun cheque ri rachibilaꞌ ri Jesús ri xusoc jun samajel richin 
ri nimalüj sacerdote. Xuchoy na vi ri ruxiquin. Y ri ruxiquin ri xuchoy ja 
ri cꞌo pa rajquikꞌaꞌ (ru-derecha). 51 Y ri Jesús xbij cꞌa cheque ri rachibilaꞌ: 
Man jun chic cꞌa tibün.

Y xpuꞌu rijaꞌ xutzꞌom ri ruxiquin y xucꞌachojrisaj can. 52 Y ja ri más nimalüj 
tak sacerdotes, ri nyeꞌucꞌuan quichin ri achiꞌaꞌ ye chajinelaꞌ pa racho ri Dios, 
y ri rajatük tak achiꞌaꞌ cꞌo quikꞌij, jariꞌ ri ye benük tzꞌamoy richin ri Jesús. Y 
rijaꞌ xbij cheque: ¿Achique cꞌa xinuc rix? ¿Xinuc que nyixpuꞌu chutzꞌamic jun 
elekꞌon y romariꞌ icꞌamon-pe cheꞌ y machet? 53 Kꞌij-kꞌij cꞌa xincꞌujeꞌ iviqꞌuin 
pa racho ri Dios, y man jun achique tüj xibün chuve. Pero cꞌa ja hora reꞌ ri 
yoꞌon chive rix, hora tok nchꞌacon ri kꞌekuꞌn, xbij ri Jesús.

Tok ri Pedro xbij que man retaman tüj ruvüch ri Jesús
54 Xquitzꞌom cꞌa e ri Jesús, y xquicꞌuaj pa racho ri nimalüj sacerdote. Y ri 

Pedro ye rutzekleben-e, pero cꞌanüj cꞌo-vi can chiquij. 55 Y chiriꞌ pa nicꞌaj 
patio, ri rusamajelaꞌ ri nimalüj sacerdote xquibox kꞌakꞌ, y xetzꞌuye-apu conojel 
chuchiꞌ ri kꞌakꞌ. Y chukaꞌ ri Pedro xtzꞌuye-apu chiquicojol. 56 Y jun cꞌa ixok 
raj-icꞌ ri nimalüj sacerdote, tok xutzꞌet ri Pedro que tzꞌuyul chiriꞌ rumekꞌen-riꞌ, 
xutzꞌet-xutzꞌet y xbij: Ri jun achi reꞌ rachibil chukaꞌ ri Jesús, xbij.

57 Pero ri Pedro xa xrevaj cꞌa chuvüch ri ixok, y xbij: Yin man vetaman 
tüj ruvüch ri Jesús, xbij.

58 Y cꞌa baꞌ chic riꞌ cꞌo chic cꞌa jun ri xtzꞌeton-pe richin ri Pedro, y xbij 
chin: Rat, jun cheque ri yecꞌo riqꞌuin ri Jesús, xbij.

Riꞌ man yin tüj, xbij ri Pedro chin.

59 Colopeꞌ jun hora cꞌunük-ka riꞌ, tok cꞌo chic cꞌa jun ri xbin pariꞌ ri Pedro: 
Ri achi reꞌ, ketzij vi que xcꞌujeꞌ riqꞌuin ri Jesús, roma aj-Galilea chukaꞌ, xbij.

60 Pero ri Pedro xbij chin ri achi: Man nkꞌax ta chuve achique roma nabij 
quiriꞌ, xbij ri Pedro.

Y cꞌa nchꞌo na cꞌa ri Pedro, tok ri gallo xsiqꞌuin-pe. 61 Y ri Ajaf Jesús 
xtzuꞌun-pe chirij y xutzꞌet-pe ri Pedro. Y ri Pedro jariꞌ xka-pe chucꞌuꞌx 
ri rubin can ri Ajaf Jesús chin, que cꞌa man jani tisiqꞌuin-pe ri gallo tok 
rat oxiꞌ yan mul tabij cheque ri nyecꞌutun chave, que man avetaman tüj 
nuvüch. 62 Y ri Pedro xel cꞌa e y xujikꞌ okꞌej.

Tok ri Jesús xtzeꞌes coma ri ye chajiyon richin
63 Y ri achiꞌaꞌ ri ye chajiyon cꞌa richin ri Jesús, nyetzeꞌen cꞌa chirij y 

nquichꞌey cꞌa. 64 Cꞌateriꞌ xquitzꞌapij runakꞌ-ruvüch y xquipakꞌalaꞌ rupalüj y 
nquicꞌutulaꞌ cꞌa chin: ¿Achique ri xachꞌayon? Tabij na cꞌa cheke, nquibij chin.

65 Y cꞌo cꞌa qꞌuiy ri man utzilüj tüj tak tzij ri xquibilaꞌ chin.

Tok ri Jesús xucꞌuꞌüx chiquivüch ri achiꞌaꞌ pa comon nyebanun juzgar
66 Tok xsaker cꞌa pe, xquimol cꞌa quiꞌ ri rajatük tak achiꞌaꞌ ri cꞌo quikꞌij, 

ri más nimalüj tak sacerdotes, y ri etamanelaꞌ chin ri ley ri xuyaꞌ ri Dios 
richin ri Moisés chukaꞌ. Y ri Jesús xucꞌuꞌüx cꞌa apu chiquivüch ri achiꞌaꞌ 
riꞌ, pa comon nyebanun juzgar. Y xquicꞌutuj cꞌa chin ri Jesús: 67 Tabij cꞌa 
cheke: ¿Ja rat ri Cristo? xquibij.

Pero ri Jesús xbij cheque: Si ninbij chive que ja yin ri Cristo, man 
nquininimaj tüj. 68 Y chukaꞌ si ta cꞌo ri nyencꞌutuj-apu chive, man jun 
nbij-pe chuve, chukaꞌ nixta nquinisokꞌopij ta e. 69 Y tok ncꞌo cꞌa can ri jun 
pokonül reꞌ, yin ri xinalüx chiꞌicojol, nquibetzꞌuyeꞌ cꞌa pa rajquikꞌaꞌ (ru-
derecha) ri Dios ri ntiquer nbün ronojel, xbij ri Jesús.

70 Jariꞌ tok conojel xecꞌutun-apu chin ri Jesús: ¿Ja rat ri Rucꞌajol ri Dios? 
xquibij.

Jaꞌ, quiriꞌ, cachiꞌel ri cꞌariꞌ nibij-ka rix, xbij ri Jesús cheque.
71 Y rijeꞌ xquibij: Man jun chic tzij ncꞌatzin cheke richin nketamaj que ri 

Jesús aj-mac vi. Roma konojel xkacꞌaxaj ri cꞌariꞌ nbij-ka, xquibij.

Tok ri Jesús xucuꞌüx chuvüch ri Pilato

23  1 Y cꞌateriꞌ cꞌa, conojel ri yecꞌo chiriꞌ xecatüj cꞌa e, y xquicꞌuaj-e ri 
Jesús richin nyequijachaꞌ pa rukꞌaꞌ ri gobernador Pilato. 2 Y chiriꞌ 

chuvüch ri gobernador, nquisujulaꞌ cꞌa apu y nquibij: Roj ketaman que ri 
Jesús qꞌuiy rumac. Rijaꞌ nuyaꞌ quinaꞌoj ri vinük. Rijaꞌ nubilaꞌ chukaꞌ cheque 
ri vinük que man tiquitoj ri alcaval chin ri rey César. Y chukaꞌ nubilaꞌ que 
ja rijaꞌ ri Cristo, y reꞌ nukꞌalajrisaj cꞌa que ja rijaꞌ ri Rey, xquibij.

3 Y ri Pilato xucꞌutuj cꞌa chin ri Jesús: ¿Ja rat ri qui-Rey ri israelitas? xbij 
chin.

Y ri Jesús xbij chin: Jaꞌ, quiriꞌ. Cachiꞌel ri xabij, xbij rijaꞌ.
4 Y cꞌateriꞌ ri Pilato xbij cheque ri más nimalüj tak sacerdotes y cheque ri 

chꞌaka chic vinük chukaꞌ: Yin man jun chꞌaꞌoj ninvil chirij ri jun achi reꞌ, xbij.
5 Pero rijeꞌ man nyetaneꞌ ta ka. Xa nquitij cꞌa quikꞌij que nquibila-apu: Xa 

nuyaꞌ quinaꞌoj ri vinük pa ronojel tinamit richin ri ruchꞌulef Judea. Chilaꞌ 
cꞌa pa ruchꞌulef Galilea rutzꞌamon-pe rubanic. Y quiriꞌ nbanalaꞌ ri petenük, 
y tok xkanaꞌ ja xka-pe chukaꞌ chereꞌ pa tinamit Jerusalén, xquibij-apu.

Tok ri Jesús xucꞌuꞌüx-apu chuvüch ri Herodes
6 Y tok ri Pilato xracꞌaxaj ri quiriꞌ xquibij-ka, xucꞌutuj cꞌa que si aj-Galilea ri 

Jesús. 7 Tok xbix cꞌa chin que ketzij, rijaꞌ xutük cꞌa e ri Jesús chin ri Herodes, 
ri jun rey ri xbün mandar richin ri ruchꞌulef Galilea. Y man cꞌayuf tüj 
xbün roma ri Herodes cꞌo cꞌa chiriꞌ pa tinamit Jerusalén ri kꞌij riꞌ. 8 Y tok ri 
Herodes xutzꞌet ri Jesús, juis xquicot ránima, roma cꞌo yan chic kꞌij rurayin 
que rutzꞌeton ta ruvüch. Y qꞌuiy cꞌa ri racꞌaxan pariꞌ. Romariꞌ royoben 
cꞌa que xtutzꞌet jun bey tok nbün jun milagro. 9 Y ri Herodes qꞌuiy cꞌa ri 
xerucꞌutulaꞌ chin ri Jesús, pero ri Jesús man jun tzij xbij chin. 10 Y yecꞌo cꞌa 
apu chukaꞌ ri más nimalüj tak sacerdotes y ri etamanelaꞌ chin ri ley ri xuyaꞌ 
ri Dios richin ri Moisés, richin nquisujulaꞌ apu tzij chirij ri Jesús. Rijeꞌ nquitij 
cꞌa quikꞌij richin nyesujun-apu. 11 Y ri Herodes y ri ye ru-soldados man jun 
rukꞌij xquibün chin ri Jesús y xquitzeꞌej. Xquiyaꞌ cꞌa jun tziük chirij, cachiꞌel 
ri nyequicusalaꞌ ri reyes. Roma chiquivüch rijeꞌ xa man jun rukꞌij ri Jesús. Y 
cꞌateriꞌ cꞌa ri Herodes xutzolij chic e chin ri Pilato. 12 Ri Herodes y ri Pilato 
cꞌo oyoval chiquicojol. Jacꞌa ri kꞌij riꞌ xa junan quivüch xbün ka.

Ri Pilato xujüch cꞌa e ri Jesús richin que ticamsüs chuvüch cruz
13 Y cꞌateriꞌ ri Pilato xeroyoj ri ye más nimalüj tak sacerdotes y ri ye cachibil, 

pa comon nquibün mandar. Y chukaꞌ xeroyoj ri vinük. 14 Y cꞌateriꞌ xbij cheque: 
Rix xiya-pe ri Jesús pa nukꞌaꞌ, y nyixsujun-pe que nuyalaꞌ quinaꞌoj ri vinük. 
Pero chivüch cꞌa rix xincꞌutuj-vi chin, y yin nintzꞌet que man ye rubanalun 
tüj ri chꞌaꞌoj ri nibij rix richin nyixsujun-pe. 15 Y chukaꞌ ri Herodes man jun 
xril chirij, tok xixintük-e riqꞌuin, y romariꞌ xutzolij chic pe pa nukꞌaꞌ yin. Xaxe 
riqꞌuin riꞌ nketamaj que man jun chꞌaꞌoj rubanun richin quiriꞌ nka-ka ta ri 
camic pariꞌ. 16 Nintük cꞌa chin nchꞌay, y cꞌateriꞌ nincol-e, xbij ri Pilato.

17 Y ri Pilato ncꞌatzinej cꞌa que nucol-e jun preso, roma quiriꞌ nban 
ronojel junaꞌ pa ru-tiempo ri pascua, ri jun quinimakꞌij ri israelitas. 
18 Romariꞌ conojel junan xechꞌo-apu riqꞌuin cuchukꞌaꞌ, y xquibij: ¡Ja ri 
Barrabás tacolo-e, y ri Jesús ticamsüs! xquibij.

19 Y ri Barrabás cꞌo cꞌa pa cárcel roma xcatüj chirij ri gobierno chiriꞌ pa 
tinamit, y rubanun chukaꞌ camic. 20 Y ri Pilato, roma cꞌa nrajo-vi nucol-e 
ri Jesús, xchꞌo cꞌa jun bey chic cheque ri vinük. 21 Pero ri vinük xechꞌo-apu 
riqꞌuin cuchukꞌaꞌ, y xquibij: ¡Ticamsüs chuvüch cruz! ¡Ticamsüs chuvüch cruz!

22 Y pa rox mul ri Pilato xbij cꞌa cheque: ¿Achique cꞌa mac rubanun 
chivüch ri jun achi reꞌ? Yin man jun chꞌaꞌoj ninvil chirij, richin que nka-
ka ta ri camic pariꞌ. Nintük cꞌa richin nchꞌay, y cꞌateriꞌ nincol-e, xbij.

23 Pero ri vinük y ri más nimalüj tak sacerdotes, riqꞌuin cꞌa cuchukꞌaꞌ 
nquicꞌutuj-apu que ticamsüs ri Jesús chuvüch cruz. Nkꞌalajin cꞌa que 
ja ri tzij ri xquibila-apu rijeꞌ jariꞌ ri nchꞌacon. 24 Y jariꞌ tok ri Pilato xbij 
que tiban cꞌa cachiꞌel ri nquicꞌutuj-apu rijeꞌ. 25 Y xucol cꞌa e ri achi ri 
xquicꞌutuj-apu chin que tucolo-e. Y ri achi riꞌ xa cꞌo cꞌa pa cárcel roma 
xcatüj chirij ri gobierno y xbün chukaꞌ camic. Ja ri Jesús xa xujüch-e 
richin que ticamsüs chuvüch cruz, roma jariꞌ ri xcajoꞌ ri vinük chirij.

Tok ri Jesús xbajix chuvüch cruz
26 Y tok ri soldados quicꞌuan cꞌa e ri Jesús richin nyequibajij chuvüch 

ri cruz, xquicꞌul cꞌa jun achi petenük pa kꞌayis, jun achi aj-Cirene y 
rubiniꞌan Simón. Y ri soldados chirij cꞌa rijaꞌ xquiya-vi-e ri ru-cruz ri 
Jesús. Ja rijaꞌ xucꞌuan-e ri cruz, y chirij ri Jesús benük-vi.

27 Y juis cꞌa vinük ri ye benük chirij. Y juis cꞌa chukaꞌ ixokiꞌ ri nyeꞌokꞌen 
ruvüch ri Jesús, y juis nquibisoj. 28 Y ri Jesús xerutzꞌet cꞌa, y xbij cheque: 
Ixokiꞌ aj-Jerusalén, man quinivokꞌej yin. Xa tivokꞌej-iviꞌ rix, y tivokꞌej 
chukaꞌ quivüch ri acꞌualaꞌ yecꞌo iviqꞌuin. 29 Roma yecꞌo cꞌa kꞌij nyeka-pe 
tok cꞌayuf ri nbanatüj. Y romariꞌ nbitüj que juis quicot ri ixok ri man 
nalan tüj, ni man jun bey xuyaꞌ ta jun acꞌual, y man xuyaꞌ tüj chukaꞌ 
rutzꞌun. 30 Roma jariꞌ tok nbanatüj que ri vinük nyechꞌo cheque ri nimakꞌ 
tak juyuꞌ y nquibilaꞌ: Quixtzak-pe chikij. Chukaꞌ nyechꞌo cheque ri cocoj 
tak juyuꞌ y nquibilaꞌ cꞌa: Kojivevaj, nquibij. 31 Roma si chuve yin ri cachiꞌel 
jun cheꞌ rüx nban que ncꞌatzinej que nincꞌusaj pokonül, ¿achique ta comi 
ri man nban cheque ri xa ye cachiꞌel chakiꞌj tak cheꞌ? xbij ri Jesús.

32 Y yecꞌo cꞌa chukaꞌ ye caꞌiꞌ elekꞌomaꞌ ri ye ucꞌuan-e richin nyecamsüs 
junan riqꞌuin ri Jesús. 33 Y tok xeꞌapon cꞌa chupan ri jun lugar rubiniꞌan 
Calavera, xquibajij cꞌa ri Jesús chuvüch ri ru-cruz, y quiriꞌ chukaꞌ ri ye 
caꞌiꞌ elekꞌomaꞌ. Jun xpabüx pa rajquikꞌaꞌ (ru-derecha), y ri jun chic pa 
ruxocon (ru-izquierda). 34 Y ri Jesús xbij cꞌa: Nataꞌ Dios, tacuyuꞌ quimac, 
roma man quetaman tüj achique ri nyetajin chubanic, xbij ri Jesús.

Y ri soldados xquiyaꞌ pan atzꞌanin ri rutziek ri Jesús, richin xquitzꞌet 
achique chi tziük ri nquicꞌuala-e chiquijujunal. 35 Y juis cꞌa vinük 
nquitzꞌeta-apu ri Jesús y quiriꞌ chukaꞌ ri chꞌaka ri nquibün mandar 
chiquicojol ri israelitas. Y conojel cꞌa ri vinük reꞌ nquitzeꞌej-apu, y 
nquibilaꞌ: Rijaꞌ ye qꞌuiy xerucol. Vocomi tucoloꞌ cꞌa riꞌ rijaꞌ, si ketzij que ja 
rijaꞌ ri Cristo ri chaꞌon roma ri Dios, nquibij.

36 Y quiriꞌ chukaꞌ nquibün ri soldados. Nyetzeꞌen-apu chirij ri Jesús. Nyejel-
apu riqꞌuin y nquisujlaꞌ jun chꞌamilüj ruyaꞌal-uva chin. 37 Y nquibilaꞌ cꞌa chin 
chukaꞌ: Si ja rat ri qui-Rey ri israelitas, tacoloꞌ cꞌa aviꞌ ayon, nquibij chin.

38 Y pariꞌ e ri cruz cꞌo cꞌa tzij tzꞌiban chuvüch jun tzꞌalün. Ri tzij cꞌa riꞌ tzꞌiban-e 
pan oxiꞌ chꞌabül. Tzꞌiban pa quichꞌabül ri aj-Grecia, pa quichꞌabül ri aj-Roma y 
pa quichꞌabül ri israelitas. Y ri tzij riꞌ nbij cꞌa: Jareꞌ ri qui-Rey ri israelitas.

39 Y jun cꞌa cheque ri ye caꞌiꞌ elekꞌomaꞌ ri yecꞌo chukaꞌ chuvüch qui-cruz, 
itzel xchꞌo-apu chin ri Jesús, roma xbij: Rat ri nabij que ja rat ri Cristo, 
tacoloꞌ cꞌa aviꞌ rat, y kojacoloꞌ roj chukaꞌ, xbij.

40 Jacꞌa ri jun chic elekꞌon xuchꞌolij, y xbij-apu chin ri jun: ¿Man naxbij 
tüj aviꞌ rat chuvüch ri Dios chupan ri kꞌoxomül ri nkucꞌo-vi riqꞌuin? 41 Roj 
utz vi rubanic cheke, roma nkutajin chutojic ri itzel ye kabanalun. Jacꞌa 
rijaꞌ man jun achique tüj mac rubanun.

42 Y ri elekꞌon riꞌ xbij cꞌa apu chin ri Jesús: Quinacꞌuxlaꞌaj cꞌa pan 
avánima, tok ncapuꞌu y ja rat chic ri Jun ri nabün mandar, xbij.

43 Y ri Jesús xbij cꞌa chin: Ketzij cꞌa ninbij chave, que ja ri vocomi 
ncabecꞌujeꞌ viqꞌuin pa lugar richin quicot, xbij ri Jesús chin.

Ri rucamic ri Jesús
44 Y pa nicꞌaj-kꞌij laꞌük riꞌ tok ri ruchꞌulef xkꞌekumür. Y ri kꞌekuꞌn riꞌ 

xqꞌuis-e ri las tres ri xkakꞌij. 45 Ri kꞌij xa xkꞌekumür-ka, y jariꞌ tok ri cꞌul 
ri tason rupan ri racho ri Dios xkꞌachꞌitüj pa nicꞌaj y xel caꞌiꞌ. 46 Jariꞌ tok 
ri Jesús riqꞌuin cꞌa ruchukꞌaꞌ xbij: Nataꞌ Dios, pan akꞌaꞌ cꞌa ninjüch-vi ri 
vánima, xbij. Y xe cꞌa xbij quereꞌ, jariꞌ tok xcom-ka.

47 Tok ri Capitán quichin ri soldados xutzꞌet ri xbanatüj, xuyaꞌ cꞌa rukꞌij ri 
Dios, y xbij cꞌa: Ketzij na vi que ri jun achi reꞌ man jun na vi rumac, xbij.

48 Y ye juis ri vinük ri yecꞌo-apu y xquitzꞌet ri xbanatüj, nquitꞌinitꞌaꞌ cꞌa 
quicꞌuꞌx xetzolij roma ri kꞌoxon cꞌo pa cánima. 49 Y ri ye etamayon ruvüch 
ri Jesús, y ri ixokiꞌ ri cꞌa pa Galilea ye tzekel-pe chirij, cꞌa nüj cꞌa yecꞌo-
vi-e nquitzꞌet-apu ri xbanatüj.

Tok xmuk ri Jesús
50 Y cꞌo cꞌa jun achi rubiniꞌan José, y aj pa tinamit Arimatea pa ruchꞌulef Judea 

ncanaj-vi can. Ri jun utzilüj y chojmilüj achi cꞌa reꞌ cachibil ri achiꞌaꞌ ri nquibün 
mandar chiquicojol ri israelitas. 51 Y ri José chukaꞌ royoben tok ri Dios ntoc ri Jun 
ri nbün mandar y romariꞌ tok rijaꞌ man xkaꞌ tüj chuvüch ri xquibij ri rachibil que 
nbanatüj chin ri Jesús. 52 Y rijaꞌ xbe cꞌa riqꞌuin ri gobernador Pilato chucꞌutuxic 
ruchꞌacul ri Jesús, richin numuk. 53 Y tok rukasan chic cꞌa pe ri ruchꞌacul ri Jesús 
chuvüch ri cruz, rijaꞌ xupis pa jun cꞌul. Y cꞌateriꞌ xberumukuꞌ can pa jun jul richin 
camnük, cꞌoton chuvüch jun juyuꞌ ri xa abüj vi. Y man jun cꞌa ucusayon ri jul 
riꞌ. 54 Pero ri kꞌij riꞌ, ri vinük nquichojmirsalaꞌ chic cꞌa quiꞌ, roma ri kꞌij ri richin 
uxlanen ntzꞌucutüj yan. Y ja tok ncꞌo-ka ri kꞌij, jariꞌ tok ntzꞌucutüj.

55 Y ri ixokiꞌ ri cꞌa pa Galilea ye tzekel-pe chirij ri Jesús, xebe cꞌa tok 
xbemuk can. Y romariꞌ tok jabel quetaman ri lugar apeꞌ xmuktüj can, y 
chukaꞌ xquitzꞌet jabel achique rubanic xban can chin ri ruchꞌacul. 56 Y tok 

xetzolij pa tak cacho ri ixokiꞌ riꞌ, xquibanalaꞌ quicꞌojlen jubulüj tak akꞌon 
richin jariꞌ nyequiyaꞌ can chirij ri Jesús. Y xeꞌuxlan cꞌa chupan ri jun kꞌij 
richin uxlanen riꞌ, cachiꞌel nbij chupan ri ley richin ri Moisés.

Tok cꞌastajnük chic ri Jesús

24  1 Y cumaj yan domingo ri nabey kꞌij richin ri semana, ri ixokiꞌ xebe cꞌa 
chuchiꞌ ri jul, y ye quicꞌualon-e ri jubulüj tak akꞌon ri ye quibanun-e. Y 

yecꞌo cꞌa chukaꞌ chꞌaka chic ixokiꞌ ri ye benük chiquij. 2 Y tok xeꞌapon cꞌa chuchiꞌ 
ri jul, xquitzꞌet cꞌa que ri abüj tzꞌapibül ruchiꞌ ri jul, elesan chic e. 3 Rijeꞌ xeꞌoc 
cꞌa apu chupan ri jul, y xquitzꞌet cꞌa que ri ruchꞌacul ri Ajaf Jesús xa manak 
chic. 4 Romariꞌ juis cꞌa xquixbij-quiꞌ, y xsatz quicꞌuꞌx. Y jariꞌ tok xequitzꞌet ye caꞌiꞌ 
cachiꞌel achiꞌaꞌ ye paꞌül-apu quiqꞌuin, y nyiqꞌuiyot ri quitziek. 5 Y ri ixokiꞌ, roma 
ri quixbiriꞌ xquilukuba-ka-quiꞌ. Y jariꞌ cꞌa tok ri cachiꞌel achiꞌaꞌ xquibij-pe cꞌa 
cheque: ¿Achique cꞌa roma rix chiquicojol caminakiꞌ nicanoj-vi ri jun xa cꞌüs? 6 Ri 
ruchꞌacul manak chic chereꞌ. Rijaꞌ xcꞌastüj yan e. Tika-pe cꞌa chiꞌicꞌuꞌx ri xbij chive 
tok rijaꞌ cꞌa cꞌo cꞌa chiriꞌ pa Galilea. 7 Rijaꞌ xbij cꞌa chive: Yin ri xinalüx chiꞌicojol, 
ncꞌatzinej cꞌa que nquijach pa quikꞌaꞌ ri aj-maquiꞌ. Nquicamsüs chuvüch cruz. Y 
pa rox kꞌij nquicꞌastüj chic pe jun bey, xquibij ri ye caꞌiꞌ cachiꞌel achiꞌaꞌ.

8 Y ri ixokiꞌ xka-pe vi cꞌa chiquicꞌuꞌx ri tzij ri rubilon can ri Jesús. 9 Y tok 
ye tzolijnük chic cꞌa pe chiriꞌ pa jul, xquitzijoj cheque ri julajuj apóstoles y ri 
quimolon-quiꞌ quiqꞌuin, ronojel ri xquitzꞌet can. 10 Ri ixokiꞌ ri xebeyoꞌon rutzijol 
cheque ri apóstoles ja ri María Magdalena, ri Juana, ri María ri ruteꞌ ri Jacobo, 
y chꞌaka chic ixokiꞌ. 11 Pero ri apóstoles xa xquinuc que ri quitzij ri ixokiꞌ riꞌ xa 
cachiꞌel loco, y romariꞌ man xquinimaj tüj ri xbix cheque coma ri ixokiꞌ.

12 Y ri Pedro jariꞌ xel-e, y junanin xbe cꞌa chuchiꞌ ri jul. Y tok xtzuꞌun cꞌa 
apu chupan ri jul, xutzꞌet que ri tziük yecꞌo can chiriꞌ. Rijaꞌ xtzolij cꞌa e, 
pero juis cꞌa nunuc pariꞌ ri xbanatüj.

Ri xquicꞌulachij caꞌiꞌ tzeklebey richin ri Jesús tok 
quitzꞌamon-e bey pa tinamit Emaús

13 Y chupan ri kꞌij riꞌ, chukaꞌ yecꞌo cꞌa ye caꞌiꞌ cheque ri xetzekleben richin 
ri Jesús quitzꞌamon-e bey richin nyebe pan Emaús, ri jun vit tinamit ncanaj 
can pa colopeꞌ oxiꞌ leguas chin ri tinamit Jerusalén. 14 Y nyetzijon cꞌa ri 
ye benük. Nquitzijolaꞌ ri xebanatüj ri cabijir-oxijir can. 15 Y tok benük cꞌa 
cánima chirij ri quitzij ri ye benük, y riqꞌuin ri nquicꞌutulaꞌ cꞌa chiquivüch 
ka rijeꞌ, ri Jesús cꞌastajnük chic e, xbün cꞌa que xjel-apu quiqꞌuin y xeberilaꞌ, 
y junan xebe. 16 Ri caꞌiꞌ cꞌa achiꞌaꞌ riꞌ nquitzꞌet-vi cꞌa ri benük chiquij, pero 
cꞌo cꞌa banayun cheque richin quiriꞌ man nquetamaj tüj ruvüch. 17 Y ri Jesús 
xucꞌutuj cꞌa cheque: ¿Achique cꞌa chi tzij ri itzꞌamon-pe ri rix petenük? ¿Y 
achique roma tok nyixbison chukaꞌ nyixintzꞌet yin? xbij.

18 Y jun cꞌa cheque rijeꞌ, ri rubiniꞌan Cleofas, xchꞌo-apu chin y xbij: Man 
jun laꞌük vinük ri cꞌo chiriꞌ pa tinamit Jerusalén ri man ta etamayon ri 

xcꞌulachitüj chupan ri caꞌi-oxiꞌ kꞌij can. Y rat chiriꞌ rat petenük-vi y man 
avetaman tüj achique ri ye xbanatüj chiriꞌ, xbij.

19 Y ri Jesús xucꞌutuj cꞌa cheque: ¿Achique ri xcꞌulachitüj?
Y rijeꞌ xquibij: Ri xucꞌulachij ri Jesús aj-Nazaret, jun achi ri kꞌalajrisüy 

richin ri xbix chin roma ri Dios. Y chukaꞌ xucꞌut que cꞌo ruchukꞌaꞌ, riqꞌuin 
ri nimakꞌ tak milagros ri xerubanalaꞌ y chukaꞌ riqꞌuin ri rutzij. Quiriꞌ cꞌa 
xkꞌalajin chiquivüch ri vinük y chukaꞌ chuvüch ri Dios. 20 Pero ri más nimalüj 
tak sacerdotes y ri ye cachibil, pa comon nyebanun juzgar chikacojol, jariꞌ 
ri xebanun chin que xcamsüs chuvüch cruz. 21 Y roj xa kayoꞌon cꞌa kánima 
riqꞌuin que ja vi rijaꞌ ri petenük chikacolic konojel roj israelitas. Pero vocomi 
man jun chic cꞌa achique nkabün, roma ja yan reꞌ ri rox kꞌij xcom-e. 22 Pero 
yecꞌo kachibil ixokiꞌ cumaj yan xsaker xebe chuchiꞌ ri jul, y xojquixbij-pe. 
23 Roma nquibij que ri ruchꞌacul ri Jesús xa manak chic chiriꞌ pa jul. Y nquibij 
cꞌa chukaꞌ que cꞌo ángeles xquicꞌut-quiꞌ chiquivüch, y que ri ángeles reꞌ xquibij 
cheque que ri Jesús xcꞌastüj yan e. 24 Y romariꞌ yecꞌo cꞌa cheke roj achiꞌaꞌ ri 
xebe chuchiꞌ ri jul richin xbequitzꞌetaꞌ. Y cachiꞌel ri xbequibij ri ixokiꞌ cheke, 
quiriꞌ ri xbequitzꞌetaꞌ can ri achiꞌaꞌ, pero ri Jesús man xquitzꞌet tüj can.

25 Y ri Jesús ri ntzijon benük chiquij, xbij cꞌa cheque: Nacanük. Rix xa man 
cꞌunük tüj cꞌa pan ivánima ri quibin can ri achiꞌaꞌ ri xekꞌalajrisan ri rutzij 
ri Dios ojer can. 26 ¿Man quibin tüj comi rijeꞌ que ri Cristo ncꞌatzinej-vi que 
nucꞌusaj pokonül, y cꞌateriꞌ nbe chilaꞌ chicaj richin nbecꞌujeꞌ rukꞌij? xbij cheque.

27 Y ri Jesús xutzꞌom cꞌa rubixic pariꞌ ri chiquivüch ri ye caꞌiꞌ achiꞌaꞌ riꞌ, 
ronojel ri ye tzꞌiban can pariꞌ rijaꞌ chupan ri rutzij ri Dios. Xutzꞌom cꞌa e 
riqꞌuin ri ye rutzꞌiban can ri Moisés, y riqꞌuin chukaꞌ ri quitzꞌiban can ri 
chꞌaka chic achiꞌaꞌ ri xekꞌalajrisan ri rutzij ri Dios ojer can.

28 Y tok xeꞌapon cꞌa pa vit tinamit Emaús, ri Jesús xbün que choj xcꞌo-e. 
29 Y richin cꞌa que ncanaj can quiqꞌuin, ri caꞌiꞌ achiꞌaꞌ riꞌ xquibij chin: 
Cacꞌujeꞌ ka kiqꞌuin, roma ri kꞌij xa xtzak yan ka, y xa nmoymot chic, xquibij.

Y ri Jesús xoc cꞌa apu, richin ncꞌuje-ka quiqꞌuin. 30 Y tok ye tzꞌuyul chic 
cꞌa apu chuvüch mesa, ri Jesús xucꞌün-apu ri vüy, y tok rumatioxin chic 
chin ri Dios, xuper ri vüy y xuyaꞌ cꞌa cheque. 31 Y jariꞌ cachiꞌel xjakatüj 
ri runakꞌ-quivüch, y cꞌateriꞌ xquetamaj ruvüch que ja cꞌa ri Jesús ri cꞌo 
quiqꞌuin. Ri Jesús xqꞌuis chiquivüch. 32 Y ri caꞌiꞌ achiꞌaꞌ riꞌ nquibilaꞌ cꞌa 
chiquivüch: Ketzij vi que nuna-vi chic ri kánima tok nkutzijon ri roj 
petenük, tok rijaꞌ xukꞌalajrisaj pariꞌ ri rutzij ri Dios chikavüch, xquibij.

33 Ri caꞌiꞌ achiꞌaꞌ riꞌ jariꞌ xecatüj-e chuvüch mesa, y xquitzꞌom bey 
richin nyetzolij pa Jerusalén. Y xebequilaꞌ cꞌa ri julajuj rachibil ri Jesús 
y ri chꞌaka chic ri ye tzeklebey vi richin ri Jesús, quimolon-quiꞌ. 34 Y ri 
rachibil ri Jesús y ri chꞌaka chic nquibij cꞌa: Ri Ajaf Jesús xcꞌastüj yan na 
vi e, y xucꞌut yan riꞌ chuvüch ri Simón.

35 Y jariꞌ tok ri caꞌiꞌ achiꞌaꞌ xquitzijoj-apu ri xquicꞌulachij tok quitzꞌamon-e 
bey pa tinamit Emaús, y xquetamaj ruvüch que ja ri Jesús tok xuper ri vüy.

Tok ri Jesús xucꞌut-riꞌ chiquivüch ri rachibil
36 Y conojel ri quimolon-quiꞌ, cꞌa nyetzijon cꞌa pariꞌ ri Jesús, tok xquitzꞌet 

cꞌo chic chiriꞌ chiquicojol, y xbij cꞌa cheque: Ja ta cꞌa ri uxlanen ri xticꞌujeꞌ 
pa tak ivánima chiꞌivonojel, xbij.

37 Pero rijeꞌ xquinuc que ri nquitzꞌet ja ri ánima richin ri Jesús, romariꞌ juis 
xquixbij-quiꞌ. 38 Pero ri Jesús xbij cheque: ¿Achique roma tok xixbij-iviꞌ tok xinitzꞌet 
y xpuꞌu pa tak ivánima caꞌiꞌ nojibül? 39 Queꞌitzꞌet ri nukꞌa-vakün. Quinitzꞌamaꞌ na 
peꞌ, y nitzꞌet que ja vi yin. Roma xa ta yin jun ánima cachiꞌel ri ninuc rix, man ta 
cꞌo nuchꞌacul. Y rix nitzꞌet que yin cꞌo ronojel, xbij ri Jesús cheque.

40 Y tok ri Jesús rubin chic quiriꞌ cheque, xerucꞌut cꞌa ri rukꞌa-rakün 
chiquivüch. 41 Pero rijeꞌ man nquinimaj tüj. Xa xsatz quicꞌuꞌx roma ri nquitzꞌet 
y roma ri quicot. Y richin que nquinimaj, xpuꞌu ri Jesús xucꞌutuj cꞌa cheque: 
¿Man jun achique ta baꞌ chin ncꞌuxtüj ichajin chin nispaj ta baꞌ chuve? xbij.

42 Y rijeꞌ xbequiya-pe chin baꞌ saꞌon cür y baꞌ cab cꞌa cꞌo pa cera. 43 Y rijaꞌ 
xucꞌul y xutzꞌom rucꞌuxic, richin tiquitzꞌetaꞌ que ja vi rijaꞌ ri Jesús. 44 Y 
xbij cꞌa cheque: Tok cꞌa yincꞌo cꞌa iviqꞌuin, xinbij cꞌa chive ri nincꞌulachij, 
y que ncꞌatzin na vi que nbanatüj ronojel ri ye tzꞌiban can chuvij yin 
chupan ri rutzij ri Dios, cachiꞌel ri ye tzꞌiban can roma ri Moisés, ri ye 
tzꞌiban can coma ri chꞌaka chic achiꞌaꞌ ri xekꞌalajrisan rutzij ri Dios ri ojer 
can, y ri ye tzꞌiban can chupan ri vuj rubiniꞌan Salmos.

45 Cꞌateriꞌ rijaꞌ xbün cheque richin tikꞌax cheque ri rutzij ri Dios ri tzꞌiban can. 
46 Y xbij cꞌa cheque: Tzꞌiban-vi cꞌa can riꞌ, que yin ri Cristo ncꞌatzinej que nincꞌusaj 
pokonül, y que nquicom na vi, y pa rox kꞌij nquicꞌastüj-pe, 47 y que yecꞌo ri 
nyebe pa nubiꞌ yin richin nyequitzijoj ri rutzij ri Dios cheque ri vinük chuvüch 
ri ruchꞌulef, que titzolij-pe quicꞌuꞌx riqꞌuin ri Dios richin ncuyutüj ri quimac. Y 
ntzꞌamatüj-e pa Jerusalén. 48 Y rix ri xitzꞌet, tikꞌalajrisaj cꞌa ri xitzꞌet. 49 Y tivacꞌaxaj 
cꞌa jabel ri ninbij can chive, xbij ri Jesús. Nintük cꞌa pe chive ri rusujun ri Nataꞌ 
Dios que nuya-pe chive. Ri rusujun cꞌa rijaꞌ chive rix, ja ri Lokꞌolüj Espíritu. Y 
jariꞌ ri nbeyoꞌon-ka ivuchukꞌaꞌ. Y quixcꞌujeꞌ cꞌa chereꞌ pa tinamit Jerusalén hasta 
jampeꞌ napon ri kꞌij tok nka-pe ri Lokꞌolüj Espíritu, xbij cheque.

Tok ri Jesús xtzolij chilaꞌ chicaj riqꞌuin ri Dios
50 Y ri Jesús xerucꞌuaj cꞌa e ri rachibil pa tinamit Betania. Y chiriꞌ, rijaꞌ 

xerutzekej ri rukꞌaꞌ chicaj, y xucꞌutuj ri utzilüj rusipanic ri Dios pa quiviꞌ 
rijeꞌ. 51 Y ri Jesús jariꞌ cꞌa ri ntajin chubanic tok ja yan riꞌ xujüch-e-riꞌ. 
Jariꞌ tok xcatüj-e pa cakikꞌ y xucꞌuꞌüx cꞌa e chicaj riqꞌuin ri Dios. 52 Y ri 
ye rachibil xquiyaꞌ cꞌa rukꞌij ri Jesús chiriꞌ. Cꞌateriꞌ xetzolij pa tinamit 
Jerusalén. Rijeꞌ juis cꞌa nyequicot pa cánima. 53 Y kꞌij-kꞌij cꞌa yecꞌo pa 
racho ri Dios richin nquiyaꞌ rukꞌij ri Dios y nquinimirsaj rubiꞌ. Quiriꞌ cꞌa. 

Ri Cristo ri Rutzij ri Dios xoc cꞌa cachiꞌel roj vinük

1  1 Ri Cristo jariꞌ ri Rutzij ri Dios ri nkꞌalajrisan ri runaꞌoj ri Dios. Tok 
xtzꞌucutüj cꞌa pe ronojel, cꞌo-vi rijaꞌ. Rijaꞌ cꞌo cꞌa riqꞌuin ri Dios, y 

rijaꞌ chukaꞌ Dios vi. 2 Rijaꞌ cꞌo-vi-pe riqꞌuin ri Dios tok xban ri ruchꞌulef. 
3 Y roma rijaꞌ tok cꞌo ronojel. Roma ri Dios pa rukꞌaꞌ ri Cristo xuya-vi 
richin xbün ronojel. 4 Riqꞌuin cꞌa rijaꞌ cꞌo-vi ri cꞌaslen. Y ri cꞌaslen reꞌ, jareꞌ 
ri nsakrisan quichin ri vinük. 5 Y ri jun Sük reꞌ, nsakrisan-vi pa kꞌekuꞌn 
quicꞌaslen ri vinük. Y man jun bey cꞌa ri kꞌekuꞌn nuchup ri Sük riꞌ.

6 Y xcꞌujeꞌ cꞌa jun achi ri chaꞌon-pe roma ri Dios, jun achi ri rubiniꞌan Juan. 
7 Ri Juan cꞌa reꞌ xpuꞌu richin xberukꞌalajrisaj ri Sük, richin quiriꞌ conojel cꞌa 
vinük tiquitakej. Tiquinimaj cꞌa ri nuyaꞌ rutzijol rijaꞌ cheque. 8 Y man ja tüj cꞌa 
rijaꞌ ri Sük. Rijaꞌ xaxe cꞌa richin xberukꞌalajrisaj ri Sük riꞌ. 9 Y jariꞌ tok xka-pe ri 
Sük riꞌ chuvüch ri ruchꞌulef. Jariꞌ ri ketzij Sük, ri nsakrisan quichin ri vinük.

10 Xka-pe cꞌa chuvüch ri ruchꞌulef ri banun roma rijaꞌ, pero ri yecꞌo chuvüch 
ri ruchꞌulef reꞌ xa man xquetamaj tüj ruvüch tok xka-pe. 11 Chupan cꞌa ri 
ruchꞌulef richin rijaꞌ xka-pe, pero ri vinük ri ye richin rijaꞌ xa man xquicꞌul tüj. 
12 Jacꞌa ri xecꞌulun richin tok xka-pe chuvüch ri ruchꞌulef, ri xetaken-vi richin, 
xbün cꞌa cheque que xeꞌoc ralcꞌual ri Dios. 13 Ri vinük cꞌa ri xeꞌoc ralcꞌual ri 
Dios, xeꞌalüx-vi chic, pero man junan tüj chic chi alaxic ri xquicꞌuaj cachiꞌel 
tok xeꞌalüx riqꞌuin ri quiteꞌ, tok xa ja ri teꞌej-tataꞌaj xquirayij que xalüx jun 
acꞌual. Roma ri cꞌacꞌaꞌ alaxic rurayibül ri Dios, y man rurayibül tüj ri achi.

14 Y ri Cristo ri Rutzij ri Dios xka-pe cꞌa chuvüch ri ruchꞌulef y xoc cꞌa chukaꞌ 
cachiꞌel roj vinük. Y xkatzꞌet cꞌa que xaxe vi rijaꞌ ri Rucꞌajol ri Dios, roma cꞌo 
rukꞌij. Y nojnük cꞌa riqꞌuin ri ketzij y juis chukaꞌ riqꞌuin ri utz ri nuspaj ri Dios. 
15 Y ri Juan ri xbix chukaꞌ Bautista chin, cꞌo cꞌa ri xukꞌalajrisaj pariꞌ ri Cristo. 
Riqꞌuin vi ruchukꞌaꞌ tok xbij: Jareꞌ ri nutzijon chive, tok xinbij chive que ri nka-
pe chuvij yin, jariꞌ ri nimalaxel chinuvüch. Y cꞌo-vi-pe pa nabey, tok yin cꞌa 
man jani nquibecꞌulun tüj pe chuvüch ri ruchꞌulef, xbij cꞌa ri Juan Bautista.

Ri rucꞌaslen ri Jesucristo ri 
tzꞌiban can roma San Juan

 

El Nuevo Testamento en Cakchiquel Oriental de Guatemala, 2a ed., © 2012, Wycliffe Bible Translators, Inc.



215

16 Konojel cꞌa roj kacꞌulun ri utzilüj sipanic ri nspaj-pe ri Cristo. Man xe 
tüj cꞌa jun bey ri ruyoꞌon-pe pa kaviꞌ, xa quitzeklebelon-pe-quiꞌ ri utz ri 
nuspaj ri Dios pa kaviꞌ. 17 Ri Dios ja ri Moisés ri xucusaj richin xuya-pe 
ri ley ri nucꞌut achique rurayibül rijaꞌ. Jacꞌa richin que xka-pe ri utzilüj 
sipanic ri nspaj-pe ri Dios y ri ketzij, ja ri Jesucristo ri xucusaj. 18 Man jun 
cꞌa vinük ri tzꞌeteyon tüj richin ri Dios, xaxe ri Rucꞌajol ri tzꞌeteyon richin. 
Ri Dios xaxe cꞌa ri jun Rucꞌajol cꞌo y juis nrajoꞌ. Y jariꞌ ri xbekꞌalajrisan-
ka-pe ri Dios chikavüch chereꞌ chuvüch ri ruchꞌulef.

Ri Juan kꞌalajrisüy vi richin ri Cristo
19 Y ri achiꞌaꞌ ri cꞌo quikꞌij chiquicojol ri israelitas chiriꞌ pa tinamit Jerusalén, 

yecꞌo cꞌa achiꞌaꞌ ri xequitük-e cꞌa riqꞌuin ri Juan Bautista. Xequitük cꞌa achiꞌaꞌ 
ye sacerdotes y achiꞌaꞌ ri ye levitas nbix cheque, richin que xbequicꞌutuj chin ri 
Juan que tubij si ja rijaꞌ ri Cristo. Y rijaꞌ xukꞌalajrisaj-vi chiquivüch. 20 Ri Juan 
ja vi cꞌa ri ketzij ri xukꞌalajrisaj, roma xbij cꞌa cheque: Man ja tüj yin ri Cristo.

21 Y cꞌateriꞌ ri achiꞌaꞌ ri ye takon-e, xquicꞌutuj chic cꞌa chin: ¿Rat achique cꞌa 
rat cꞌa? ¿O xa ja rat ri achi ri xkꞌalajrisan ri rutzij ri Dios ojer can y xubiniꞌaj 
Elías? xquibij chin. Pero ri Juan xbij cꞌa cheque: Man ja tüj yin, xbij cheque.

22 Y cꞌateriꞌ ri achiꞌaꞌ riꞌ xquicꞌutuj cꞌa chin: ¿Rat achique cꞌa rat cꞌa? Roma roj 
ncꞌatzin cꞌa cheke que nketamaj-e rat achique rat, y jariꞌ ri nkabebij cheque ri 
ye takayon-pe kichin. Takꞌalajrisaj cꞌa aviꞌ chikavüch, xquibij.

23 Y rijaꞌ xbij cꞌa cheque ri achiꞌaꞌ riꞌ: Ja yin ri jun ri achique chok pariꞌ 
cꞌo rutzꞌiban ri kꞌalajrisüy rutzij ri Dios ri xcꞌujeꞌ ojer can y rubiniꞌan 
Isaías. Y jareꞌ ri xutzꞌibaj can rijaꞌ: Cꞌo jun achi cꞌa ri ncꞌujeꞌ pa tzꞌiran 
ruchꞌulef, y ja rijaꞌ ri ntzijon ri rutzij ri Dios chiquivüch ri vinük ri 
nyeꞌapon riqꞌuin. Y nubilaꞌ cꞌa cheque: Tichojmirsalaꞌ rubey ri icꞌaslen, 
roma ya ja nobos ri Ajaf, xbij ri Juan cheque.

24 Ri achiꞌaꞌ cꞌa ri xeꞌapon riqꞌuin ri Juan, ja ri achiꞌaꞌ ri ye takon-e coma 
ri fariseos. 25 Y ri achiꞌaꞌ riꞌ xquicꞌutuj chic cꞌa chin ri Juan: ¿Achique cꞌa 
roma rat nyeꞌabün bautizar ri vinük? Tok xa man ja tüj rat ri Cristo, ni 
man ja tüj chukaꞌ rat ri Elías, ni man ja tüj rat ri kꞌalajrisüy ri rutzij ri 
Dios ri ncꞌatzinej npuꞌu, xquibij ri achiꞌaꞌ riꞌ chin ri Juan.

26 Y ri Juan xbij cꞌa cheque: Yin riqꞌuin yaꞌ nyenbün bautizar ri vinük, 
pero chiꞌicojol rix cꞌo cꞌa Jun ri man ivetaman tüj ruvüch, 27 y rijaꞌ cꞌa 
chuvij cꞌa yin nka-pe, pero ja rijaꞌ ri cꞌo-pe nabey que chinuvüch yin. Y 
yin man cꞌuluman tüj cꞌa ni richin ninsol ri ruximbül ri ruxajab.

28 Y ronojel cꞌa reꞌ, ja chiriꞌ pa Betábara xbanatüj-vi, ri lugar ri cꞌo-apu 
lojcꞌan ruchiꞌ ri rakün-yaꞌ Jordán, ri nbün-vi bautizar ri Juan.

Ja ri Jesús ri nrelesan quimac ri vinük
29 Pa rucaꞌn kꞌij tok ri Juan Bautista xutzꞌet que choj petenük ri Jesús cꞌa 

riqꞌuin, xbij: Jareꞌ xka-pe ri cachiꞌel Alaj Oveja ri takon-pe roma ri Dios, richin 

que nrelesaj ri quimac ri vinük ri yecꞌo chuvüch ri ruchꞌulef. 30 Y jareꞌ ri nutzijon 
chive, tok xinbij que chuvij yin nka-pe cꞌa jun achi ri xa nimalaxel vi chinuvüch 
yin, y cꞌo-vi-pe nabey yan, tok yin man jani nquicꞌulun ta pe chuvüch ri 
ruchꞌulef. 31 Y yin man vetaman tüj achique achi rijaꞌ. Pero richin que nkꞌalajrisüs 
chuvüch ri tinamit Israel, romariꞌ tok xinpuꞌu chubanic bautizar riqꞌuin yaꞌ.

32 Y ri Juan xukꞌalajrisaj cꞌa chukaꞌ y xbij: Yin xintzꞌet cꞌa ri Lokꞌolüj 
Espíritu tok xka-pe chilaꞌ chicaj cachiꞌel jun paloma y xcꞌuje-ka pariꞌ rijaꞌ. 
33 Y yin chiriꞌ cꞌa man jani cꞌa vetaman tüj achique cꞌa ri Jun riꞌ. Pero ri Dios 
ri yoꞌon-pe ri jun samaj reꞌ chuve, rukꞌalajrisan-vi chic cꞌa chinuvüch que 
tok nintzꞌet que nka-pe ri Lokꞌolüj Espíritu y ncꞌuje-ka pariꞌ jun achi, jariꞌ ri 
nbanun bautizar riqꞌuin ri Lokꞌolüj Espíritu y man riqꞌuin tüj yaꞌ. 34 Vocomi 
xintzꞌet yan cꞌa. Y romariꞌ ninkꞌalajrisaj que ja rijaꞌ ri Rucꞌajol ri Dios.

Ye caꞌiꞌ cheque ri rachibilaꞌ ri Juan xquitzeklebej-e ri Jesús
35 Y pa rucaꞌn kꞌij, ri Juan ye rachibilan ye caꞌiꞌ cheque ri rachibilaꞌ, cꞌo chic 

cꞌa chiriꞌ jun bey. 36 Y jariꞌ tok rijaꞌ xutzꞌet que ri Jesús ncꞌo-e chiriꞌ. Rijaꞌ xbij 
cꞌa: Titzꞌetaꞌ, ja Jesucristo laꞌ, ri cachiꞌel Alaj Oveja ri takon-pe roma ri Dios.

37 Y ri ye caꞌiꞌ rachibilaꞌ ri Juan tok xcacꞌaxaj cꞌa ri xbij, rijeꞌ xquitzeklebej-e ri 
Jesús. 38 Y tok ri Jesús xtzuꞌun can chirij y xerutzꞌet ri ye caꞌiꞌ rachibilaꞌ ri Juan 
que ye tzekel-e chirij, rijaꞌ xucꞌutuj cꞌa cheque: ¿Achique nicanoj? xbij cheque.

Y rijeꞌ xquibij cꞌa chin ri Jesús: Roj nkajoꞌ nketamaj apeꞌ cꞌo-vi ri avacho 
rat Rabí. Rijeꞌ Rabí xquibij cꞌa chin roma ri israelitas quiriꞌ nquibij chin 
jun maestro.

39 Y ri Jesús xbij cꞌa cheque: Joꞌ, y tibevetamaj can.
Y rijeꞌ xebe na vi y xbequetamaj can ri racho. Ya xecꞌujeꞌ cꞌa ka riqꞌuin 

ri jun kꞌij riꞌ, roma xa las cuatro chic ri xkakꞌij. Xa xkakꞌij yan cꞌa.
40 Ri jun cꞌa cheque ri ye caꞌiꞌ achibilaꞌ ri xeꞌacꞌaxan-e achique ri xbij ri 

Juan y xquitzeklebej-e ri Jesús, ja ri Andrés. Ri Andrés y ri Simón Pedro 
ye quichakꞌ-quiꞌ. 41 Ri Andrés nabey cꞌa xberucanoj ri Simón y xberubij cꞌa 
chin: Ketaman chic cꞌa achique ri Mesías. Y quiriꞌ cꞌa nquibij ri israelitas 
chin ri Cristo, ri Jun chaꞌon-pe y takon-pe roma ri Dios.

42 Cꞌateriꞌ ri Andrés xucꞌuaj ri Simón cꞌa riqꞌuin ri Jesús. Y tok ri Jesús 
xutzꞌet, xbij cꞌa chin: Ja rat ri Simón ri rucꞌajol ri Jonás. Vocomi nabiniꞌaj cꞌa 
chukaꞌ Cefas. Y quiriꞌ cꞌa nquibij ri israelitas chin jun vinük rubiniꞌan Pedro.

Tok ri Jesús xchꞌo riqꞌuin ri Felipe y ri Natanael
43 Ja pa rucaꞌn kꞌij, ri Jesús runucun-vi que nbe cꞌa pa ruchꞌulef Galilea. 

Y chupan cꞌa ri kꞌij riꞌ ri Jesús xberucꞌulu-pe ri jun achi rubiniꞌan Felipe 
y xbij cꞌa chin: Quinatzeklebej. 44 Y ri jun achi reꞌ, ri rubiniꞌan Felipe, aj 
pa tinamit Betsaida, ri tinamit apeꞌ cꞌo-vi cacho ri Andrés y ri Pedro. 45 Ri 
achi cꞌa ri rubiniꞌan Felipe, xberucꞌulu-pe ri jun achi rubiniꞌan Natanael, y 
xbij cꞌa chin: Cꞌo chic ri Jun ri rubin can ri Moisés chupan ri ley ri xuyaꞌ 

ri Dios richin rijaꞌ, y ri quibin can chukaꞌ ri achiꞌaꞌ ri xekꞌalajrisan ri rutzij 
ri Dios ojer can, ri chupan ri quivuj ye quitzꞌibalun can. Cꞌateriꞌ nketamaj 
can ruvüch. Rijaꞌ, ja ri Jesús ri rucꞌajol ri José aj-Nazaret.

46 Y ri Natanael xbij: ¿Xticꞌulun ta cꞌa pe jun utzilüj achi ri chiriꞌ pa tinamit 
Nazaret? xbij rijaꞌ. Pero ri Felipe xbij chin: Si man nanimaj tüj, joꞌ chutzꞌetic.

47 Y tok ri Jesús xutzꞌet ri Natanael que xa napon yan apu riqꞌuin, xbij 
cꞌa: Titzꞌetaꞌ la jun achi laꞌ. Rijaꞌ richin vi ri rutinamit ri Dios. Rijaꞌ jun 
ketzij israelita, roma quiriꞌ nucꞌut ri rucꞌaslen. Man jun chꞌaconic riqꞌuin.

48 Cꞌateriꞌ ri Natanael xucꞌutuj cꞌa chin ri Jesús: ¿Apeꞌ xavetamaj-vi nuvüch?
Y ri Jesús xbij cꞌa chin: Yin xatintzꞌet tok cꞌa ratcꞌo na chiriꞌ chuxeꞌ ri jun 

cheꞌ rubiniꞌan higuera, tok cꞌa man jani tacꞌul ri Felipe, xbij ri Jesús chin.
49 Ri Natanael jariꞌ tok xbij: Maestro, xbij chin. Ja vi rat ri Rucꞌajol ri 

Dios. Y ja rat ri Rey richin ri tinamit Israel, xbij.
50 Y ri Jesús xbij chin ri Natanael: Rat xanimaj que ja yin ri Rucꞌajol ri 

Dios xaxe riqꞌuin xinbij chave que chuxeꞌ ri jun cheꞌ rubiniꞌan higuera 
ratcꞌo-vi tok cꞌa man jani tacꞌul ri Felipe. Cꞌo qꞌuiy cꞌa na rubanic natzꞌet 
richin quiriꞌ nanimaj más.

51 Y ri Jesús xbij cꞌa chukaꞌ: Tinimaj cꞌa ri ninbij chive: Rix nitzꞌet 
cꞌa que ri caj njakatüj, y que ri ángeles richin ri Dios nyexule-nyejoteꞌ 
chinutoꞌic yin ri xinalüx chiꞌicojol.

Ri xbanatüj pa jun cꞌulubic chiriꞌ pa tinamit Caná

2  1 Y pa rox kꞌij, chiriꞌ pa tinamit rubiniꞌan Caná chiriꞌ pa ruchꞌulef 
Galilea, cꞌo cꞌa jun cꞌulubic xbanatüj. Y ri María ri ruteꞌ ri Jesús, cꞌo 

cꞌa chukaꞌ chiriꞌ chupan ri cꞌulubic riꞌ. 2 Y ri Jesús ye rachibilan ri rachibilaꞌ, 
xeꞌoyox cꞌa chukaꞌ chupan ri cꞌulubic riꞌ. 3 Jacꞌa ri ruyaꞌal-uva xa xqꞌuis yan 
chanin chupan ri cꞌulubic riꞌ. Y ri María ri ruteꞌ ri Jesús, xapon cꞌa apu 
riqꞌuin ri Jesús y xberubij chin: Man jun chic tzꞌuj ruyaꞌal-uva quiqꞌuin.

4 Pero ri Jesús xbij cꞌa chin: ¿Achique cꞌa ri najoꞌ? Roma ri nu-hora xa 
man jani tapon, xbij rijaꞌ.

5 Y ri ruteꞌ ri Jesús xbij cꞌa cheque ri ajicꞌaꞌ: Si cꞌo ri nbij ri Jesús chive, 
tibanaꞌ cꞌa, xbij cheque.

6 Y chiriꞌ yecꞌo cꞌa vakiꞌ (seis) nimakꞌ tak tanax, ye banun riqꞌuin abüj. 
Ri israelitas jabel nyecucusaj tanax quiriꞌ, roma chupan tanax quiriꞌ 
nquiya-vi yaꞌ ri ncꞌatzin cheque richin nquichꞌajchꞌojrisaj-quiꞌ, cachiꞌel cꞌa 
ri nchilabex cheque roma ri qui-ley ri xuyaꞌ ri Dios richin ri Moisés. Y ri 
tanax riꞌ, ochenta o cien litros yaꞌ quipan. 7 Y ri Jesús xbij cheque ri ajicꞌaꞌ: 
Queꞌinojsaj chi yaꞌ ri tanax reꞌ, xbij cheque.

Y ri ajicꞌaꞌ quiriꞌ vi xquibün. Xequipulisaj cꞌa can ri nimakꞌ tak tanax riꞌ 8 Cꞌateriꞌ 
ri Jesús xbij cꞌa cheque ri ajicꞌaꞌ: Vocomi tipaja-e baꞌ y ticꞌuaj chin ri paꞌül chuvüch 
ri nimakꞌij reꞌ, richin tutijaꞌ na. Y ri ajicꞌaꞌ xquibün-vi ri xbij ri Jesús cheque. 9 Y ri 
paꞌül chuvüch ri nimakꞌij riꞌ, tok rutijon chic ka que galán jabel ri ruyaꞌal-uva riꞌ, 

xroyoj cꞌa ri achi culbel chupan ri cꞌulubic riꞌ. Ri paꞌül cꞌa chuvüch ri nimakꞌij riꞌ, 
man retaman cꞌa tüj apeꞌ petenük-vi ri ruyaꞌal-uva riꞌ. Xaxe cꞌa ri ajicꞌaꞌ ri xepajon 
ri ye etamayon. 10 Y tok ri achi culbel xapon cꞌa, ri paꞌül chuvüch ri nimakꞌij 
richin ri cꞌulubic riꞌ xbij cꞌa chin: Tok cꞌo jun nimakꞌij quereꞌ, conojel cꞌa vinük ja 
ri ruyaꞌal-uva ri utz nquiyaꞌ nabey, y tok xa yojtajnük chic pa quichiꞌ ri yecꞌo pa 
nimakꞌij, roma qꞌuiy chic ri Quitijon, nquiyaꞌ cꞌa jun choj ruyaꞌal-uva. Pero rat xa 
man quiriꞌ tüj xabün. Rat xa cꞌa riꞌ xabevelesaj-pe ri ruyaꞌal-uva ri utz, xbij.

11 Ri xbün cꞌa ri Jesús que xbün ruyaꞌal-uva chin ri yaꞌ pa cꞌulubic pa 
tinamit Caná chiriꞌ pa ruchꞌulef Galilea, jariꞌ ri nabey milagro ri xbün. Y 
ri jun milagro reꞌ, xucꞌut cꞌa que rijaꞌ cꞌo-vi nim rukꞌij. Y ri ye rachibilaꞌ 
xquiyaꞌ cꞌa cánima riqꞌuin.

12 Tok ya tzurnük chic cꞌa can ri cꞌulubic, ri Jesús rachibilan ri ruteꞌ, ri 
ye ruchakꞌ y ri rachibilaꞌ xebe pa tinamit Capernaum. Y xecꞌujeꞌ cꞌa caꞌi-
oxiꞌ kꞌij chiriꞌ.

Tok ri Jesús xerokotaj-pe ri nyecꞌayin pa racho ri Dios
13 Y nakaj chic cꞌa ri kꞌij richin ri quinimakꞌij ri israelitas, ri rubiniꞌan pascua, 

kꞌij tok nyecamsüs ri alaj ovejas. Romariꞌ ri Jesús xbe cꞌa pa tinamit Jerusalén, 
richin ri nimakꞌij riꞌ. 14 Y chiriꞌ chuvüch racho ri Dios ri cꞌo pa Jerusalén, ri Jesús 
xeberilaꞌ cꞌa nyecꞌayin vacx, nyecꞌayin ovejas, y nyecꞌayin palomas. Y xeberilaꞌ 
chukaꞌ qꞌuexoy-ruvüch tumin ye tzꞌuyul chiriꞌ. 15 Ri Jesús, xe cꞌa xerutzꞌet, xbün 
cꞌa jun ruchꞌaybül riqꞌuin coloꞌ y xerokotaj-pe conojel. Xerokotaj cꞌa pe cachibilan 
ri qui-ovejas y ri quivacx chiriꞌ chuvüch racho ri Dios. Y cheque ri qꞌuexoy-
ruvüch tumin, xucꞌakalaꞌ cꞌa can ri qui-tumin chiquivüch y xerutecamayilaꞌ can 
ri qui-mesas. 16 Y cheque ri nyecꞌayin palomas xbij cꞌa: Queꞌivelesaj-e reꞌ chereꞌ. Y 
man tibün chin ri racho ri Nataꞌ Dios, jun cꞌayibül, xbij ri Jesús.

17 Romariꞌ ri rachibilaꞌ, chanin cꞌa xka-pe chiquicꞌuꞌx ri jun tzij tzꞌiban 
chupan ri rutzij ri Dios. Ri tzij cꞌa riꞌ nbij: Nupaxij vánima ri itzel nyetajin 
chubanic ri vinük chupan ri avacho, nbij.

18 Y jariꞌ tok ri achiꞌaꞌ ri cꞌo quikꞌij chiquicojol ri israelitas, xquibij chin 
ri Jesús: ¿Achique cꞌa ncatiquer nacꞌut chikavüch richin que nketamaj que 
cꞌo avuchukꞌaꞌ pan akꞌaꞌ richin xeꞌavokotaj-e ri vinük chereꞌ? xquibij.

19 Y ri Jesús xbij cꞌa cheque: Tikasaj cꞌa pan ulef ri jun jay reꞌ, ri richin ri 
Dios, y yin pan oxiꞌ kꞌij ninyüc jun bey chic, xbij.

20 Y jariꞌ tok ri achiꞌaꞌ ri cꞌo quikꞌij chiquicojol ri israelitas, xquibij chin 
ri Jesús: Ri jun jay reꞌ, cuarenta y seis junaꞌ xquibün ri kate-katataꞌ chirij 
richin xquipabaꞌ. ¿Ncatiquer comi cꞌa rat napabaꞌ pan oxiꞌ kꞌij? xquibij chin.

21 Pero ri jay ri xbij ri Jesús cheque ri vinük riꞌ, ja ri mismo ruchꞌacul. 
22 Y romariꞌ, tok ri Jesús xcamsüs chuvüch ri cruz y pa rox kꞌij xbecꞌastüj-
pe, ri rachibilaꞌ xquicꞌuxlaꞌaj-pe ri jun tzij reꞌ ri xbij cheque ri achiꞌaꞌ ri 
cꞌo quikꞌij chiquicojol ri israelitas. Y xquiyaꞌ cꞌa cánima riqꞌuin ri rutzij ri 
Dios ri tzꞌiban can y riqꞌuin ri tzij ri ye rubin can ri Jesús.

Ri Jesús retaman ri cꞌo pa tak cánima ri vinük
23 Y chupan cꞌa ri kꞌij tok cꞌo-ka ri Jesús pa Jerusalén roma ri nimakꞌij 

pascua, ye qꞌuiy vi cꞌa vinük ri xetaken. Ri vinük reꞌ xquitakej tok 
xequitzꞌet ri milagros ri xerubün chiquivüch. 24 Pero ri Jesús man cꞌa 
xuyaꞌ tüj ránima quiqꞌuin ri vinük riꞌ, roma rijaꞌ retaman-vi ri cꞌo pa 
tak cánima conojel vinük. 25 Y man ncꞌatzin tüj cꞌa chin que cꞌo ta jun ri 
nbin chin achique rubanic ri quicꞌaslen chiquijujunal ri vinük, roma rijaꞌ 
retaman-vi achique cꞌa ri cꞌo pa tak cánima.

Ri Jesús y ri Nicodemo

3  1 Y cꞌo cꞌa jun achi chiquicojol ri fariseos ri rubiniꞌan Nicodemo, y ri 
achi reꞌ cꞌo-vi cꞌa rukꞌij chiquivüch ri ruvinak israelitas. 2 Y pa jun 

akꞌaꞌ, rijaꞌ xapon riqꞌuin ri Jesús y xbij chin: Nkꞌalajin-vi cꞌa que rat jun 
Maestro ri takon-pe roma ri Dios, roma ri milagros ri nyeꞌabanalaꞌ, xaxe 
cꞌa ri cꞌo Dios riqꞌuin ri ntiquer nbanun.

3 Y ri Jesús xbij cꞌa chin ri Nicodemo: Yin ketzij cꞌa ri ninbij chave: Ri 
achique cꞌa ri man nalüx tüj chic, man ntoc tüj pa rukꞌaꞌ ri Dios, xbij chin.

4 Pero ri Nicodemo xbij chin ri Jesús: ¿Ntiquer comi nalüx jun bey chic 
jun achi cachiꞌel yin, yin riꞌj chic? ¿Y ntiquer comi que ri nteꞌ nquiralaj 
jun bey chic? xbij.

5 Ri Jesús xbij cꞌa: Yin ketzij vi cꞌa ri ninbij chave: Ri cꞌacꞌaꞌ alaxic ri xinbij, jariꞌ 
ri nban roma ri Lokꞌolüj Espíritu y yaꞌ. Y ri man cꞌa nquicꞌuaj tüj ri jun cꞌacꞌaꞌ 
alaxic riꞌ, man nyeꞌoc tüj pa rukꞌaꞌ ri Dios. 6 Ri vinük cꞌa ri rucꞌuan xaxe ri alaxic 
richin ri ruchꞌulef, aj-ruchꞌulef vi. Jacꞌa ri vinük ri rucꞌuan chukaꞌ ri alaxic richin 
ri Lokꞌolüj Espíritu, richin vi ri Lokꞌolüj Espíritu. 7 Y man tisatz cꞌa acꞌuꞌx riqꞌuin 
ri ninbij chave, roma quiriꞌ vi: Conojel cꞌa ncꞌatzin que nquicꞌuaj jun chic cꞌacꞌaꞌ 
alaxic. 8 Ri nyeꞌucꞌuan ri alaxic richin ri Lokꞌolüj Espíritu, njalatüj ri quicꞌaslen. 
Y ri Lokꞌolüj Espíritu ri njalon ri quicꞌaslen, man cꞌa tzꞌetetüj tüj. Xa cachiꞌel cꞌa 
ri cakikꞌ ri apeꞌ na ncꞌulun-vi-pe. Roma xaxe navacꞌaxaj, pero man cꞌa avetaman 
tüj apeꞌ petenük-vi y man avetaman tüj chukaꞌ apeꞌ nbe-vi, xbij ri Jesús.

9 Y ri Nicodemo xucꞌutuj cꞌa chin ri Jesús: ¿Achique cꞌa rubanic riꞌ?
10 Ri Jesús xbij cꞌa chin: ¿Man avetaman tüj cꞌa achique rubanic reꞌ, y 

rat jun maestro chiquicojol ri kavinak israelitas? 11 Yin ja ri vetaman y 
nutzꞌeton ri nintzijoj, jacꞌa rix vinük man nijoꞌ tüj ninimaj. 12 Rix man 
ninimaj tüj ri ninbij chive, y xa pariꞌ cosas richin ri ruchꞌulef. Y ja ta calaꞌ 
nintzijoj ta chive ri achique ri ye richin chilaꞌ chicaj.

13 Ri chilaꞌ chicaj man jun chic cꞌa ri xapon tüj, xaxe cꞌa ri Jun kajnük-
pe chilaꞌ. Xe rijaꞌ ri xapon. Xaxe ri Jun ri xalüx chiꞌicojol y chilaꞌ chicaj 
riqꞌuin ri Dios cꞌo-vi racho. 14 Y ojer-ojer can riꞌ, tok ri Moisés xcꞌujeꞌ pa 
tzꞌiran ruchꞌulef, rijaꞌ xutic cꞌa jun cheꞌ nim rakün y xuyaꞌ jun ruvachbül 
cumütz pariꞌ. Y cachiꞌel cꞌa xban chin ri ruvachbül ri cumütz chutzaꞌn ri 

cheꞌ reꞌ, quiriꞌ chukaꞌ ncꞌatzin que nban chin ri Jun ri alaxnük chiꞌicojol. 
15 Richin quiriꞌ achique cꞌa vinük ri nitaken richin, man cꞌa napon tüj 
chupan ri camic ri richin chi jumul, xa ncꞌujeꞌ rucꞌaslen ri man nqꞌuis tüj.

Ri Dios nrajoꞌ que conojel vinük nyecolotüj ta
16 Ri Dios juis vi cꞌa njoꞌon. Xerujoꞌ ri vinük ri yecꞌo chuvüch ronojel 

ruchꞌulef, y romariꞌ xutük cꞌa pe ri Rucꞌajol chereꞌ chuvüch ri ruchꞌulef. 
Rijaꞌ xaxe cꞌa jun Rucꞌajol cꞌo, pero xutük-pe richin que achique na cꞌa vinük 
ri nitaken richin, man cꞌa napon tüj chupan ri camic ri richin chi jumul, 
xa ncꞌujeꞌ rucꞌaslen ri man nqꞌuis tüj. 17 Roma ri Dios man xutük tüj pe ri 
Rucꞌajol chereꞌ chuvüch ri ruchꞌulef, richin que nbün-pe juzgar pa quiviꞌ ri 
vinük y nuya-pe tüj ru-castigo richin chi jumul pa quiviꞌ. Man quiriꞌ tüj. Ri 
Dios xutük-pe ri Rucꞌajol, richin que nkurucolo-pe-ka chupan ri kamac.

18 Y achique vinük ri ntaken richin, man nkaꞌ tüj ru-castigo pariꞌ. Jacꞌa ri 
vinük ri man ntaken tüj richin, ri ru-castigo richin chi jumul xa cꞌo chic cꞌa 
pariꞌ, roma xa man xutakej tüj rubiꞌ ri junayin Rucꞌajol ri Dios. 19 Conojel vi 
cꞌa ri man nyetaken tüj, cꞌo chic ri ru-castigo pa quiviꞌ, roma ri Sük xka-pe 
chuvüch ri ruchꞌulef, pero rijeꞌ xa más xcajoꞌ ri kꞌekuꞌn que chuvüch ri Sük, 
roma rijeꞌ xe vi cꞌa ri itzel tak nojibül ri nyequibanalaꞌ. 20 Y conojel cꞌa ri 
nyebanun ri itzel tak nojibül, man nka-pe tüj cꞌa ri Sük chiquivüch, ni man 
chukaꞌ nyejel tüj apu riqꞌuin, roma ri Sük reꞌ nbün cꞌa que nyebekꞌalajin-
pe ronojel ri itzel tak quinojibül ri nyetajin chubanic. 21 Jacꞌa ri vinük ri 
nyequibanalaꞌ nojibül richin ri ketzij, nyebe-vi-apu chupan ri Sük, richin 
nyekꞌalajin que nyetiquer nquibün quiriꞌ roma jun quibanun riqꞌuin ri Dios.

Ri Juan Bautista cꞌo chꞌaka chic jabel tak tzij ri nbij pariꞌ ri Cristo
22 Y tok banatajnük chic cꞌa ronojel reꞌ, ri Jesús ye rachibilan ri rachibilaꞌ xbe 

pa ruchꞌulef Judea, y chiriꞌ xebecꞌuje-vi. Y xetapon cꞌa vinük chiriꞌ richin xeban-e 
bautizar. 23 Chupan cꞌa chukaꞌ ri tiempo riꞌ, ri Juan Bautista cꞌo cꞌa chiriꞌ pan 
Enón, ri cꞌo-apu chunakaj ri tinamit rubiniꞌan Salim. Rijaꞌ chiriꞌ cꞌa nyerubün-vi 
bautizar ri vinük, roma chupan ri lugar riꞌ jabel yaꞌ cꞌo. Ri vinük nyeꞌapon cꞌa 
riqꞌuin richin nyeban-e bautizar. 24 Chupan ri tiempo riꞌ ri Juan man jani tüj cꞌa 
xtzꞌapis pa cárcel. 25 Y yecꞌo ruvinak israelitas ri xquibilaꞌ chiquivüch quiqꞌuin ri 
rachibilaꞌ ri Juan pariꞌ ri achique bautismo ri más utz. 26 Xepuꞌu cꞌa ri achibilaꞌ 
riꞌ xebe cꞌa riqꞌuin ri Juan y xbequibij chin: Maestro, xquibij cꞌa, ri Jun ri xapon 
aviqꞌuin lojcꞌan chic ruchi-yaꞌ Jordán, ri xabij que ja rijaꞌ ri nakꞌalajrisaj, xa 
conojel chic ri vinük nyeꞌapon riqꞌuin richin que querubanaꞌ bautizar.

27 Ri Juan xbij cꞌa cheque ri rachibilaꞌ: Ja ri Dios nbin achique ri ncꞌujeꞌ 
rukꞌij. 28 Y rix mismo nyixtiquer nyixbin achique ri nubin yin, que xa man 
ja tüj yin ri Cristo. Yin xaxe nubin que xintak-pe richin que ninchojmirsaj 
ri apeꞌ nka-pe rijaꞌ. 29 Yin xtzꞌaküt cꞌa ri quicot pa vánima vocomi, 
riqꞌuin ri xinvacꞌaxaj que juis ye qꞌuiy vinük nyeꞌapon riqꞌuin ri Jesús. 

Nincꞌulachij cꞌa ri nucꞌulachij jun alaꞌ rachibil ri alaꞌ cꞌa rucꞌulubic, roma 
ri jun riꞌ nquicot que nyeracꞌaxaj ri jucꞌulaj nyetzijon y quicꞌuan chic quiꞌ. 
Retaman cꞌa que ri xtün cꞌo chic apu riqꞌuin ri rachijil. 30 Xe cꞌa ri Jesús ri 
cꞌuluman que nnimür rukꞌij, jacꞌa yin más utz que nquichꞌutinür-ka.

Ri Jesucristo chicaj petenük-vi
31 Ri Jun ri petenük chicaj, jariꞌ ri más nim que chikavüch konojel roj 

vinük. Roma roj vinük, ri vit kanaꞌoj xe oc chereꞌ chuvüch ri ruchꞌulef nqꞌuis-
vi-ka. Xe oc riꞌ ri nkutiquer nkatzijoj. Jacꞌa ri Jun ri kajnük-pe chilaꞌ chicaj, 
man cachiꞌel tüj oc roj, roma rijaꞌ cꞌo cꞌa pariꞌ ronojel. 32 Ri Jun cꞌa ri petenük 
chilaꞌ chicaj, ja ri racꞌaxan-pe y rutzꞌeton can, jariꞌ ri nberukꞌalajrisaj-ka 
cheke. Pero ri vinük man ncajoꞌ tüj nquicꞌul ri nukꞌalajrisaj rijaꞌ. 33 Y ri vinük 
cꞌa ri nuniman ri nukꞌalajrisaj ri Jun ri petenük chilaꞌ chicaj, nukꞌalajrisaj cꞌa 
que ri Dios ketzij vi. 34 Roma ri Jun ri xutük-pe ri Dios chuvüch ri ruchꞌulef, 
ja vi ri rutzij ri Dios ri nutzijoj. Y ri Dios ruyoꞌon cꞌa pe ri Lokꞌolüj Espíritu 
chin. Y ri Lokꞌolüj Espíritu ri nuya-pe chin rijaꞌ man jun ri ntiquer tüj netan. 
35 Y ri Tataꞌaj juis vi cꞌa nrajoꞌ ri Rucꞌajol, y pa rukꞌaꞌ rijaꞌ xujüch-vi ronojel. 
36 Achique cꞌa vinük ri nyetaken richin ri Rucꞌajol, ncꞌujeꞌ quicꞌaslen ri man 
nqꞌuis tüj. Jacꞌa ri vinük ri man ncajoꞌ tüj nquitakej ri Rucꞌajol ri Dios, man 
cꞌa ncꞌujeꞌ tüj quicꞌaslen. Roma ri vinük ri man nquiyaꞌ tüj cánima riqꞌuin, 
yecꞌo chic cꞌa richin nka-ka ri ru-castigo ri Dios pa quiviꞌ.

Tok ri Jesús xcꞌutuj baꞌ ruyaꞌ chin ri ixok aj-Samaria

4  1 Ri achiꞌaꞌ fariseos cacꞌaxan cꞌa que ri Jesús más vinük ri nyerubün 
bautizar y más ye qꞌuiy ri nyetzekleben richin, que chiquivüch ri 

vinük ri nyeban bautizar y ri nyetzekleben richin ri Juan Bautista. Y ri Ajaf 
Jesús xretamaj cꞌa ronojel reꞌ. 2 Pero ri Jesús man ja tüj rijaꞌ ri nyebanun 
bautizar ri vinük. Xa ja ri ye rachibilaꞌ ri nyebanun bautizar. 3 Y ri Jesús 
xel cꞌa e chiriꞌ pa ruchꞌulef Judea y xtzolij jun bey chic pa ruchꞌulef Galilea 
ye rachibilan ri rachibilaꞌ. 4 Xa ja richin que nyeꞌapon cꞌa pa ruchꞌulef 
Galilea, ncꞌatzinej que nyecꞌo pa ruchꞌulef Samaria. 5 Ri Jesús ye rachibilan 
ri rachibilaꞌ xeꞌapon cꞌa pa Sicar. Ri Sicar jun tinamit richin ri Samaria. Ri 
Sicar cꞌo cꞌa apu chunakaj ri ulef ri xuyaꞌ ri Jacob chin ri José ri rucꞌajol. 
6 Y ja chiriꞌ cꞌo-vi ri pozo ri nbix Richin Jacob chin. Chiriꞌ cꞌa xtzꞌuye-vi-ka 
ri Jesús, roma rijaꞌ juis cꞌa cosnük-pe roma ri bey quibanun-pe. Riꞌ colopeꞌ 
pa nicꞌaj-kꞌij riꞌ. 7-8 Y tok ye benük cꞌa ri rachibilaꞌ pa tinamit chulokꞌic vüy, 
chiriꞌ chi pozo xapon cꞌa jun ixok aj chiriꞌ pa Samaria, chirelesasic ruyaꞌ. Y 
ri Jesús xbij cꞌa chin ri ixok riꞌ: Taspaj baꞌ nuyaꞌ richin nintij, xbij.

9 Pero ri ixok aj-Samaria xbij cꞌa chin ri Jesús: Rat rat jun israelita, ¿y 
achique roma tok nacꞌutuj ayaꞌ chuve yin? ¿Cꞌuluman comi cꞌa que jun aj-
Samaria nuyaꞌ ruyaꞌ jun israelita? xbij ri ixok. Rijaꞌ xbij quiriꞌ roma ri ye 
israelitas y ri ye aj-Samaria man junan tüj quivüch.

10 Cꞌateriꞌ ri Jesús xbij cꞌa chin ri ixok riꞌ: Si avetaman ta rat achique chi 
sipanic ruyoꞌon-pe ri Dios, y avetaman ta chukaꞌ achique cꞌa riꞌ ri ncꞌutun 
baꞌ ruyaꞌ chave, xa ja ta rat ri ncacꞌutun ayaꞌ chin, y rijaꞌ nuyaꞌ ta Ayaꞌ ri 
nyoꞌon cꞌaslen, xbij ri Jesús.

11 Y ri ixok xbij cꞌa chin ri Jesús: Ri pozo nüj kajnük-vi-ka, y rat man jun 
acꞌuan richin nacꞌün-ka yaꞌ. ¿Apeꞌ cꞌa nacꞌün-vi ri Yaꞌ ri nyoꞌon cꞌaslen ri 
nasuj? 12 Roma chupan cꞌa ri jun pozo reꞌ xucꞌün-vi ruyaꞌ ri kaxquin-kamamaꞌ 
can Jacob, ri ye ralcꞌual y quichin chukaꞌ ri quichico. ¿Apeꞌ ta cꞌa nacꞌün-vi ri 
Yaꞌ ri nasuj? ¿O cꞌo más akꞌij rat que chuvüch ri kaxquin-kamamaꞌ can Jacob 
que man chereꞌ tüj navelesaj-vi ri Yaꞌ ri nabij que nuyaꞌ cꞌaslen? xbij ri ixok.

13 Y ri Jesús xbij cꞌa chin ri ixok: Ri nyetijon ri yaꞌ reꞌ, ri ntel chupan ri 
pozo, man nucꞌusaj tüj e ri ruchakal quichiꞌ. Xa ncꞌatzin cꞌa que nquitij más 
yaꞌ richin que nchꞌuptüj-ka baꞌ ri ruchakal quichiꞌ. 14 Jacꞌa ri nyetijon ri Yaꞌ 
ri nyoꞌon cꞌaslen ri ninyaꞌ yin cheque, nbün cꞌa chin ri cánima que man chic 
nchakiꞌj tüj quichiꞌ. Xa nbün cheque que quiqꞌuin rijeꞌ nalüx-vi ri Yaꞌ riꞌ, y 
nchoxin cꞌa pe richin que nyerucꞌuaj chupan ri cꞌaslen ri man nqꞌuis tüj.

15 Y ri ixok jariꞌ tok xbij chin ri Jesús: Tayaꞌ cꞌa ri Yaꞌ riꞌ chuve yin, 
richin quiriꞌ man jun bey chic cꞌa nchakiꞌj nuchiꞌ, y richin man jun chic 
ncꞌatzin-vi que nquipuꞌu chereꞌ chi pozo chirelesasic yaꞌ, xbij ri ixok.

16 Pero ri Jesús xbij cꞌa chin ri ixok: Cabiyin y queꞌavoyoj-pe ri avachijil, 
xbix chin roma ri Jesús. 17 Ri ixok xbij cꞌa: Yin manak vachijil, xbij. Y ri 
Jesús xbij chin: Ketzij vi ri nabij que manak avachijil. 18 Roma ye voꞌoꞌ 
yan avachijil yecꞌo. Y ri achi ri cꞌo aviqꞌuin vocomi, xa man avachijil tüj. 
Cꞌuluman-vi cꞌa ri xabij que manak avachijil.

19 Y jariꞌ tok ri ixok xbij chin ri Jesús: Yin ninnuc que rat rat jun 
kꞌalajrisüy richin ri nbix chave roma ri Dios. 20 ¿Achique cꞌa lugar 
cꞌuluman que nkaya-vi rukꞌij ri Dios? Roma ri kaxquin-kamamaꞌ can ri 
xecꞌujeꞌ ojer can, pariꞌ ri jun juyuꞌ reꞌ xquibün-vi ri jay richin xquiyaꞌ 
rukꞌij ri Dios. Pero rix israelitas nibij que conojel vinük ncꞌatzinej ja pa 
tinamit Jerusalén nquiya-vi rukꞌij ri Dios, xbij ri ixok.

21 Jacꞌa ri Jesús xbij chin ri ixok riꞌ: Tanimaj cꞌa ri ninbij chave. Nka-pe 
cꞌa jun kꞌij tok ronojel vinük man ja tüj chic pariꞌ ri juyuꞌ reꞌ, ni man pa 
Jerusalén tüj chukaꞌ nquiya-vi rukꞌij ri Katataꞌ Dios. 22 Rix aj-Samaria qꞌuiy 
cꞌa ri man ivetaman tüj pariꞌ ri niyaꞌ rukꞌij. Jacꞌa roj israelitas ketaman-vi 
ri achique nkayaꞌ rukꞌij, roma ja kiqꞌuin roj petenük-vi ri colonic quichin ri 
vinük chupan ri quimac. 23 Ri jun kꞌij ri xinbij chave que npuꞌu-vi, xka-pe 
yan, richin conojel vinük man nquiyaꞌ tüj chic rukꞌij ri Katataꞌ Dios pariꞌ ri 
juyuꞌ reꞌ, ni chukaꞌ pa tinamit Jerusalén. Ri ketzij nyeyoꞌon rukꞌij ri Katataꞌ 
Dios, ja ri cꞌo ri Lokꞌolüj Espíritu quiqꞌuin, y chukaꞌ riqꞌuin ronojel cánima 
nquiyaꞌ rukꞌij. Y ri Dios ja ri vinük ri nyebanun quiriꞌ ri nyerujoꞌ. 24 Ri 
Dios Espíritu vi. Roma cꞌa riꞌ ri vinük ri nyeyoꞌon rukꞌij, ncꞌatzin que cꞌo ri 
Lokꞌolüj Espíritu quiqꞌuin y riqꞌuin ronojel cánima tiquiyaꞌ rukꞌij.

25 Y ri ixok xbij cꞌa chin ri Jesús: Yin vetaman cꞌa que cꞌo na jun kꞌij tok 
nka-pe chuvüch ri ruchꞌulef ri Mesías, ri nbix chukaꞌ Cristo chin, ri Jun 
chaꞌon-pe y takon-pe roma ri Dios. Y ri kꞌij tok nka-pe rijaꞌ, ronojel cꞌa 
nukꞌalajrisaj chikavüch, xbij ri ixok.

26 Ri Jesús xbij cꞌa chin: Ri Mesías ri nibij chukaꞌ Cristo chin, ja yin riꞌ. 
Ja yin ri nquitzijon chave, xbij.

27 Y jariꞌ tok xeꞌapon ri rachibilaꞌ, y rijeꞌ jun vi baꞌ xquitzꞌet roma ntzijon 
riqꞌuin jun ixok aj chiriꞌ pa Samaria. Pero ri achibilaꞌ man jun xquibij 
chin ri Jesús: ¿Achique nacꞌutuj chin? o ¿Achique ri natzijoj riqꞌuin? Man 
jun vi cꞌa xquicꞌutuj chin. 28 Y ri ixok riꞌ xuyaꞌ cꞌa can ri rucuraꞌ y xbe pa 
tinamit. Y xberubij cꞌa cheque ri vinük: 29 Cꞌo jun achi xtzijon viqꞌuin y 
xbij cꞌa chuve ronojel ri ye nubanalun. ¿Man ja tüj comi cꞌa reꞌ ri Cristo, ri 
Jun chaꞌon-pe y takon-pe roma ri Dios? Joꞌ, y titzꞌetaꞌ, xbij cheque.

30 Y ri vinük ri xeꞌacꞌaxan riꞌ, xquiyaꞌ can ri tinamit y xebe cꞌa apeꞌ cꞌo-vi 
ri Jesús. 31 Y tok man jani tüj cꞌa queꞌapon ri vinük, ri achibilaꞌ xquibij cꞌa 
chin ri Jesús: Maestro, tacꞌuxuꞌ avay, xquibij chin.

32 Pero rijaꞌ xbij cꞌa cheque: Rix man cꞌa ivetaman tüj que yin cꞌo nuvay 
richin nincꞌux, xbij.

33 ¿Cꞌo comi xcꞌamon-pe ruvay? xquibij-ka ri achibilaꞌ chiquivüch rijeꞌ.
34 Y ri Jesús xbij cheque: Ri nuvay yin ja ri ninbün ri rurayibül ri takayon-pe 

vichin y ninqꞌuis can rubanic ronojel ri rusamaj ri ruchilaben-pe chuve. 35 Rix nibij 
cꞌa que cꞌo na cajiꞌ icꞌ nrajoꞌ richin que nicꞌol ronojel quivüch ticoꞌn. Jacꞌa yin ninbij 
chive: Quixtzuꞌun chilaꞌ y queꞌitzꞌetaꞌ la vinük. Rijeꞌ ye cachiꞌel jun ticoꞌn ri kꞌün 
chic. Coyoben chic richin ntzijos ri rutzij ri Dios cheque, richin nquitakej. 36 Ri 
nyebanun cꞌa la cosecha laꞌ, cꞌo cꞌa rajil-ruqꞌuexel nquicꞌul, roma ri vinük ri nitaken 
ri rutzij ri Dios, nucꞌul rucꞌaslen ri man nqꞌuis tüj. Y riqꞌuin riꞌ, ri ye tiquiyon can 
ri rutzij ri Dios, nquicot cꞌa cánima quiqꞌuin ri nyecꞌolon ri jun ruvüch cosecha 
reꞌ. 37 Chereꞌ ketzij vi cꞌa ntel ri tzij ri nbij: Jun vi cꞌa ri nbanun can ri ticoj y jun vi 
chic ri ncꞌolon ruvüch ri ticoꞌn. 38 Yin xixintük cꞌa richin que rix xaxe chic nicꞌol ri 
cosecha ri man ja tüj rix ri xixcos chusamajisic. Roma ri rutzij ri Dios chꞌaka chic 
cꞌa samajelaꞌ ye tiquiyon can pa tak cánima ri vinük, y rix xaxe chic cꞌa baꞌ samaj 
ri nyixbebanaꞌ richin nquitakej ri rutzij ri Dios, xbij ri Jesús cheque ri rachibilaꞌ.

39 Y chupan cꞌa ri kꞌij riꞌ, ye juis vi ri vinük xetaken richin ri Jesús chiriꞌ pa 
tinamit Sicar, ri cꞌo chiriꞌ pa ruchꞌulef Samaria. Y riꞌ roma ri xberubij ri ixok 
cheque que ri Jesús xbij chin ronojel ri ye rubanalun. 40 Y ri aj-Samaria riꞌ 
xbequicꞌutuj cꞌa chin ri Jesús que ticꞌuje-ka quiqꞌuin. Y rijaꞌ xcꞌujeꞌ cꞌa ka caꞌiꞌ 
kꞌij quiqꞌuin. 41 Y yecꞌo cꞌa chꞌaka chic vinük ri aj chiriꞌ ri xetaken, pero cꞌa 
ja tok cacꞌaxan chic na ri tzij ri nbij ri Jesús. Ye qꞌuiy vi cꞌa ri xetaken. 42 Ri 
vinük cꞌa reꞌ nquibilaꞌ cꞌa chin ri ixok ri xbeyoꞌon rutzijol cheque: Vocomi 
ketaman chic cꞌa y nkatakej chukaꞌ, man xe tüj roma ri xabij rat cheke, xa 
nkatakej chukaꞌ roma ri xkacꞌaxaj roj mismo. Xketamaj cꞌa que ketzij vi que 
ja rijaꞌ ri Cristo, ri Colonel quichin conojel vinük ri yecꞌo chuvüch ri ruchꞌulef.

  SAN JUAN 4

El Nuevo Testamento en Cakchiquel Oriental de Guatemala, 2a ed., © 2012, Wycliffe Bible Translators, Inc.



224

Tok ri Jesús xucꞌachojrisaj cꞌa rucꞌajol jun nimalüj achi
43 Tok cꞌunük chic ri caꞌiꞌ kꞌij, xuyaꞌ can ri tinamit Sicar ri cꞌo chiriꞌ pa 

ruchꞌulef Samaria y xutzꞌom chic cꞌa e ri rubey richin nbe cꞌa pa ruchꞌulef 
Galilea. 44 Y ja ri Jesús ri nbin que jun ri nkꞌalajrisan ri rutzij ri Dios pa 
rutinamit, xa man jun rukꞌij chiquivüch ri ruvinak. 45 Pero tok ri Jesús 
xapon pa Galilea, jabel rucꞌulic xban coma ri vinük aj chiriꞌ, roma ri 
vinük reꞌ xecꞌujeꞌ pa tinamit Jerusalén richin ri nimakꞌij y xquitzꞌet ri 
milagros ri xerubanalaꞌ ri Jesús chiriꞌ.

46 Cꞌateriꞌ ri Jesús xbe chic cꞌa jun bey pa tinamit Caná ri cꞌo chiriꞌ pa 
Galilea, apeꞌ xbün que xoc ruyaꞌal-uva ri yaꞌ. Y chiriꞌ pa Galilea, pa jun 
chic tinamit ri rubiniꞌan Capernaum, cꞌo cꞌa jun achi nimalüj rusamajel ri 
rey, nyeꞌavüj jun rucꞌajol. 47 Ri achi ri rusamajel ri rey, tok xracꞌaxaj que 
ri Jesús petenük cꞌa calaꞌ pa ruchꞌulef Judea y xapon chiriꞌ pa ruchꞌulef 
Galilea, xbe cꞌa riqꞌuin. Rijaꞌ xberucꞌutuj favor chin richin nucol tüj ri 
rucꞌajol chuvüch ri camic, roma ri alaꞌ riꞌ xa ncom yan. 48 Cꞌateriꞌ ri Jesús 
xbij cꞌa chin ri rusamajel ri rey: Man ta nitzꞌet rix ri milagros ri ninbün 
yin, xa man nquinitakej tüj. Y chukaꞌ si man ta nkꞌalajin riqꞌuin ri milagros 
que ja ri Dios ri takayon-pe vichin, xa man tüj chukaꞌ nquinitakej.

49 Pero ri achi ri rusamajel ri rey xbij cꞌa chin ri Jesús: Ajaf, tabanaꞌ cꞌa favor 
que ncaxuleꞌ ta cꞌa ka pa tinamit Capernaum, roma ri nucꞌajol xa ncom yan.

50 Y ri Jesús xbij cꞌa chin: Catzolij. Ri acꞌajol ncꞌaseꞌ cꞌa can, xbix-e.
Y ri achi riꞌ xunimaj-vi ri xbij ri Jesús, y xbe. 51 Tok ri achi ri rusamajel 

ri rey rutzꞌamon-ka nutzolij, yecꞌo cꞌa rajicꞌaꞌ xepuꞌu chucꞌulic y xquibij cꞌa 
chin: Ri acꞌajol cꞌüs. Man xcom tüj, xquibij chin.

52 Y rijaꞌ xucꞌutuj cꞌa cheque ri ajicꞌaꞌ riꞌ achique cꞌa hora tok ri rucꞌajol 
xkꞌalajin que ncꞌachoj. Y ri ajicꞌaꞌ xquibij: Ja ri xkakꞌij ivir. La una chiriꞌ, 
tok xqꞌuis-e ri cꞌatün chirij, xquibij.

53 Ri rutataꞌ ri alaꞌ yavaꞌ, chanin cꞌa xka-pe chucꞌuꞌx que ja hora riꞌ tok 
ri Jesús xbij chin que ri rucꞌajol man ncom tüj. Y romariꞌ rijaꞌ y ri ye aj pa 
racho xquitakej cꞌa ri Jesús, xquiyaꞌ cꞌa cánima riqꞌuin.

54 Y jareꞌ ri rucaꞌn milagro ri xbün ri Jesús chiriꞌ pa ruchꞌulef Galilea, 
milagro ri nkꞌalajrisan richin que ja vi ri Dios takayon-pe richin. Y reꞌ 
jareꞌ ri milagro ri xbün tok petenük cꞌa calaꞌ pa Judea.

Pa tinamit Jerusalén, chiriꞌ pa piscina rubiniꞌan 
Betesda, ri Jesús xucꞌachojrisaj jun yavaꞌ

5  1 Y tok banatajnük chic cꞌa ronojel riꞌ, jariꞌ nka-pe yan cꞌa jun quinimakꞌij 
ri israelitas, y romariꞌ tok ri Jesús ncꞌatzinej xbe-e pa tinamit Jerusalén. 

2 Chiriꞌ cꞌa pa tinamit Jerusalén, chunakaj apu ri puerta Quichin ri Ovejas nbix 
chin, cꞌo cꞌa jun piscina. Y chiriꞌ chuchiꞌ ri yaꞌ yecꞌo cꞌa voꞌoꞌ corredores. Y ri 
vinük israelitas nquibij cꞌa Betesda chin ri lugar riꞌ. 3 Chiriꞌ cꞌa pa tak corredores 

riꞌ juis ye qꞌuiy yavaꞌiꞌ ye cotzꞌol chiriꞌ pan ulef. Yecꞌo ye moy, yecꞌo ri man choj 
tüj nyebiyin roma ri ye jetzꞌ, y yecꞌo ri man nyetiquer tüj nyesilon quichꞌacul. 
Y yecꞌo cꞌa ri jun vi chic chi ruvüch yabil ntoc cheque. Y ronojel cꞌa quivüch 
yavaꞌiꞌ riꞌ, coyoben cꞌa que nsilon-pe ri yaꞌ. 4 Roma ri yaꞌ reꞌ cꞌo cꞌa kꞌij tok nsilos 
can roma jun ángel ri npuꞌu chilaꞌ chicaj riqꞌuin ri Dios. Y ja ri yavaꞌ ri nka-ka 
nabey chupan ri yaꞌ tok silon chic, ja yavaꞌ riꞌ ri ncꞌachoj. Y achique na yabil ntoc 
chin ri yavaꞌ, ncꞌachoj-e. 5 Y chiriꞌ chuchiꞌ ri yaꞌ cꞌo cꞌa jun achi ri yavaꞌ treinta y 
ocho junaꞌ. 6 Y jun kꞌij tok ri Jesús ncꞌo cꞌa e chiriꞌ, xutzꞌet cꞌa ri achi cotzꞌol chiriꞌ. 
Y rijaꞌ retaman cꞌa que ri achi riꞌ qꞌuiy yan cꞌa junaꞌ ri quiriꞌ rucꞌulachin-pe. Y 
cꞌateriꞌ rijaꞌ xucꞌutuj cꞌa chin ri achi riꞌ: ¿Najoꞌ ncacꞌachoj? xbij chin.

7 Y ri yavaꞌ reꞌ xbij cꞌa chin ri Jesús: Tok nsilon-pe la yaꞌ, man jun 
nbanun favor chuve richin ta nquirutoꞌ nquinapon-apu cꞌa chupan. 
Romariꞌ, stapeꞌ (aunque) nintij nukꞌij que nquibe ta apu, man jani 
quinapon tok ja yan riꞌ xapon chic jun, xbij chin ri Jesús.

8 Y ri Jesús xbij chin ri achi: Cacatüj, tacꞌuaj-e la avarabül y cabiyin, xbij chin.
9 Xe cꞌa xbij quiriꞌ ri Jesús chin ri yavaꞌ, jariꞌ tok xcꞌachoj chin ri ruyabil. Xucꞌol 

cꞌa e ri ruvarabül y xutzꞌom-e bey. Ri kꞌij cꞌa riꞌ, richin uxlanen. 10 Y ri achiꞌaꞌ 
ri cꞌo quikꞌij chiquicojol ri israelitas, xquibij chin ri achi ri xcꞌachojrisüs chin ri 
ruyabil: Vocomi kꞌij richin uxlanen, xa xajan que rat acꞌuan-e la avarabül.

11 Pero rijaꞌ xbij cꞌa cheque ri achiꞌaꞌ riꞌ: Ri xcꞌachojrisan vichin xbij 
chuve: Tacꞌolo-e la avarabül y cabiyin.

12 Y ri achiꞌaꞌ riꞌ xquicꞌutuj cꞌa chin ri achi: ¿Achique cꞌa ri xbin chave 
que tacꞌoloꞌ ri avarabül y cabiyin? xquibij chin.

13 Pero ri achi ri xcꞌachojrisüs, man retaman tüj cꞌa achique ri 
xcꞌachojrisan chin ri ruyabil, roma ri Jesús xa man xcꞌujeꞌ tüj ka chiriꞌ 
chiquicojol ri vinük. Rijaꞌ xa xbe. 14 Y jubaꞌ chic ri Jesús xberilaꞌ chic 
ri achi riꞌ pa racho ri Dios, y xbij chin: Vocomi xa rat utz chic. Man 
camacun chic cꞌa, richin quiriꞌ man tavoyobej jun cosa más itzel chavij, 
xbij chin.

15 Y ri achi xtzolij-e, y xapon cꞌa quiqꞌuin ri achiꞌaꞌ ri cꞌo quikꞌij chiquicojol 
ri israelitas, y xbij cheque: Ri xcꞌachojrisan vichin, ja ri Jesús, xbij cheque. 
16 Romariꞌ tok ri achiꞌaꞌ ri cꞌo quikꞌij chiquicojol ri israelitas, xecatüj cꞌa chirij 
ri Jesús, y nquinuculaꞌ cꞌa achique ta modo nquibün richin nquicamsaj, 
roma ri Jesús cꞌo milagros nyerubanalaꞌ chupan ri kꞌij richin uxlanen. 
17 Pero ri Jesús xbij: Ri Nataꞌ Dios cꞌa nsamüj ri kꞌij reꞌ, y quiriꞌ cꞌa chukaꞌ yin, 
nquisamüj.

18 Y jariꞌ tok ri achiꞌaꞌ ri cꞌo quikꞌij chiquicojol ri israelitas, más xquinuc 
pariꞌ richin achique ta modo nquibün richin nquicamsaj ri Jesús, roma 
chiquivüch rijeꞌ, xajan ri nyerubanalaꞌ chupan ri kꞌij richin uxlanen. Y 
chukaꞌ man xe tüj cꞌa romariꞌ, xa roma cꞌa chukaꞌ ri Jesús nbij Rutataꞌ 
chin ri Dios, roma chiquivüch rijeꞌ, ri Jesús nbün que rijaꞌ junan riqꞌuin ri 
Dios.

Tok ri Jesucristo xbij que man ruyon tüj nsamüj
19 Y jariꞌ tok ri Jesús xbij: Ketzij cꞌa ri ninbij chive, que yin ri Rucꞌajol ri 

Dios man nquitiquer tüj nquisamüj nuyon. Xa ncꞌatzin que ninvoyobej na ri 
nbij ri Nataꞌ. Roma ja ri samaj ri nrajoꞌ rijaꞌ, jariꞌ ri ninbün yin ri Rucꞌajol. 
20 Y roma ri Nataꞌ Dios juis nquirujoꞌ yin ri Rucꞌajol, romariꞌ tok rijaꞌ nucꞌut 
chinuvüch ronojel ri rusamaj rijaꞌ. Y chikavüch apu cꞌo samaj más ye nimakꞌ 
ri nucꞌut chinuvüch. Y tok ninbün ri samaj reꞌ, rix nsatz cꞌa icꞌuꞌx chutzꞌetic. 
21 Y cachiꞌel cꞌa nbün ri Nataꞌ Dios tok nuyaꞌ quicꞌaslen ri caminakiꞌ ri 
nyeruyüc-pe, quiriꞌ cꞌa chukaꞌ ninbün yin. Yin ninyaꞌ cꞌa chukaꞌ quicꞌaslen 
ri nyenjoꞌ. 22 Ri Nataꞌ Dios, pa nukꞌaꞌ cꞌa chukaꞌ yin ri Rucꞌajol rujachon-vi ri 
juicio y man ja tüj cꞌa rijaꞌ ri nbanun. 23 Richin quiriꞌ, yin nincꞌul cꞌa chukaꞌ 
nukꞌij cachiꞌel ri nucꞌul ri Nataꞌ. Roma achique vinük ri man nyoꞌon tüj nukꞌij 
yin ri Cꞌajol, man nuyaꞌ tüj cꞌa chukaꞌ rukꞌij ri Nataꞌ, ri takayon-pe vichin.

24 Roma ketzij vi ri ninbij chive, que ri nacꞌaxan ri nutzij y nutakej rubiꞌ 
ri takayon-pe vichin, nril rucꞌaslen ri man nqꞌuis tüj. Man cꞌa napon tüj 
chupan ri lugar richin juis pokonül, roma colotajnük chic chuvüch ri 
camic, richin xcꞌo-apu chupan ri cꞌaslen. 25 Y ketzij cꞌa ri ninbij chive, que 
cꞌo cꞌa jun kꞌij ri oyoben y jareꞌ xka-pe yan, que ri cachiꞌel ye caminakiꞌ 
ncacꞌaxaj cꞌa ri nutzij yin ri Rucꞌajol ri Dios. Y ja ri yincacꞌaxaj-vi, nquil 
quicꞌaslen. 26 Roma ri Dios ruyoꞌon kꞌij chuve richin ninyaꞌ cꞌaslen, 
cachiꞌel nbün rijaꞌ. Ri Nataꞌ Dios nuya-vi cꞌaslen. 27 Y chukaꞌ nilitüj juicio 
viqꞌuin, roma ri Nataꞌ Dios nquirucusaj richin riꞌ, roma rijaꞌ retaman que 
yin xinalüx chiꞌicojol. 28 Man tinuc cꞌa que ja ri xinbij yan chive ri más 
nimakꞌ ri nquitiquer ninbün, man quiriꞌ tüj, roma napon cꞌa ri kꞌij que ri 
ye caminakiꞌ chic e ncꞌatzinej cꞌa ncacꞌaxaj ri nutzij. 29 Y ja ri xeꞌucꞌuan 
jun cꞌaslen utz chuvüch ri Dios, nyebecatüj cꞌa pe richin nquil quicꞌaslen 
ri man nqꞌuis tüj. Y ri man utzilüj tüj cꞌaslen nquicꞌuaj chuvüch ri Dios, 
nyebecatüj cꞌa pe richin nyebekaꞌ cꞌa pa pokonül.

Nkꞌalajin-vi que ri Jesucristo ja ri Dios takayon-pe richin
30 Yin man nquitiquer tüj cꞌa nquisamüj nuyon, roma xa cachiꞌel ri juicio 

ri nkꞌalajrisüs chinuvüch, quiriꞌ ri ninbün. Ri juicio pa ruchojmil, roma 
man ja tüj ri nurayibül yin ri ninbün, xa ja ri rurayibül ri Nataꞌ Dios ri 
takayon-pe vichin, jariꞌ ri ninbün. 31 Y si ta man jun chic nkꞌalajrisan 
vichin, utz ta que nbix chuvij que man ketzij tüj ri ninbij. 32 Pero cꞌo chic 
cꞌa Jun ri nkꞌalajrisan vichin. Y ri nbij rijaꞌ chuvij yin, ketzij vi. 33 Y rix 
xitük cꞌa rucꞌutuxic chin ri Juan Bautista pariꞌ ri Cristo, y rijaꞌ xukꞌalajrisaj-
pe ri ketzij chivüch. 34 Reꞌ nincꞌuxlaꞌaj cꞌa apu chive, richin nyixcolotüj ta 
cꞌa. Roma cꞌo chic cꞌa Jun ri más nim ri nkꞌalajrisan vichin, que chuvüch ri 
Juan Bautista o jun chic vinük. 35 Y ri Juan Bautista xuyaꞌ cꞌa ri sük chive. 
Xbün-vi cꞌa cachiꞌel nbün juboraj chüj tok ncꞌat y nsakrisan. Y rix xirayij y 

xixquicot cꞌa riqꞌuin ri sük riꞌ, jun caꞌi-oxiꞌ kꞌij. 36 Y roma cꞌa ri xukꞌalajrisaj 
ri Juan pa nuviꞌ yin, utz vi que nquinitakej. Pero más cꞌa ncꞌatzin que 
nquinitakej, roma ri samaj ri nyenbün yin chivüch. Samaj ri nquikꞌalajrisaj 
que ja ri Nataꞌ Dios ri takayon-pe vichin. Y ja rijaꞌ ri chilabeyon-pe chuve 
que ninbün ri samaj reꞌ. 37 Y ja ri Nataꞌ Dios ri xintakon-pe, ri nkꞌalajrisan 
chukaꞌ vichin. Y rix man jun bey ivacꞌaxan tüj achique rubanic nbün 
nchꞌo, ni man jun bey chukaꞌ itzꞌeton tüj ruvüch. 38 Ri rutzij rijaꞌ man cꞌo 
tüj cꞌa pa tak ivánima, roma rix xa man nquinitakej tüj yin ri xintak-pe 
richin nquicꞌuje-ka-pe chiꞌicojol. 39 Tinicꞌoj cꞌa jabel rupan ri rutzij ri Dios ri 
tzꞌiban can, roma ivetaman que chupan riꞌ nivil-vi cꞌaslen ri man nqꞌuis tüj. 
Y chupan ri rutzij ri Dios ja yin ri nquirukꞌalajrisaj. 40 Jacꞌa rix man nijoꞌ tüj 
niyaꞌ ivánima viqꞌuin, richin quiriꞌ nivil tüj ri icꞌaslen ri man nqꞌuis tüj.

41 Y ronojel ri xinbij-ka chive, man roma tüj cꞌa que yin ninjoꞌ ta que rix niyaꞌ 
nukꞌij. 42 Yin xa vetaman cꞌa ivüch jabel, romariꞌ vetaman que xa man jun retal 
ri nyixjoꞌon ta richin ri Dios pa tak ivánima. 43 Roma yin pa rubiꞌ ri Nataꞌ Dios 
yin petenük-vi y xa man xinicꞌul tüj. Pero si ta yecꞌo ri nyepuꞌu, pa quibiꞌ rijeꞌ 
mismo, jariꞌ sí chiꞌivonojel nyixbe chiquicꞌulic. 44 Rix cꞌa ri xa man nicanoj tüj 
ikꞌij riqꞌuin ri ketzij Dios, y xa quiqꞌuin vinük nicanola-vi, man cꞌa niyaꞌ tüj 
ivánima viqꞌuin yin. 45 Y man cꞌa tinuc pa tak ivánima que ja yin ri nquisujun 
chivij chuvüch ri Nataꞌ Dios. Man quiriꞌ tüj. Ri nsujun cꞌa ivichin chuvüch ri 
Dios roma man ja tüj ri nibün, ja ri Moisés, ri achique chok qꞌuin nibij-vi rix 
que iyoꞌon-apu ivánima. 46 Roma xa ta ketzij que rix nitakej ri ye rutzꞌiban can 
ri Moisés, nquinitakej ta chukaꞌ yin, roma ri ye rutzꞌiban can rijaꞌ chuvij vi yin 
nyechꞌo-vi. 47 Y si xa man nitakej tüj ri ye tzꞌiban can roma ri Moisés, man cꞌa 
nitakej tüj chukaꞌ ri tzij ri nucꞌamon-pe yin chive, xbij ri Jesús.

Ri Jesús xerutzuk voꞌoꞌ mil achiꞌaꞌ

6  1 Y tok ye banatajnük chic cꞌa can ronojel reꞌ, ri Jesús y ri rachibilaꞌ 
xebe cꞌa lojcꞌan ruchi-yaꞌ Galilea, lago ri rubiniꞌan chukaꞌ Tiberias. 

2 Ye juis cꞌa ye qꞌuiy vinük ri xetzekleben-e richin, roma ri vinük reꞌ 
quitzꞌeton chic cꞌa ri milagros nyerubanalaꞌ quiqꞌuin ri yavaꞌiꞌ, milagros 
ri nyekꞌalajrisan richin que ja vi ri Dios takayon-pe richin. 3 Ri Jesús y 
ri rachibilaꞌ xejoteꞌ cꞌa e pariꞌ jun juyuꞌ, y rijaꞌ tzꞌuyul cꞌa chiquicojol ri 
rachibilaꞌ. 4 Ri kꞌij cꞌa riꞌ, xa nakaj chic cꞌa cꞌo-vi ri pascua, ri nimakꞌij 
israelita. 5 Y tok ri Jesús xtzuꞌun cꞌa más calaꞌ, xutzꞌet que juis cꞌa ye qꞌuiy 
vinük ri ye apon-apu riqꞌuin. Romariꞌ rijaꞌ xbij cꞌa chin ri Felipe ri jun 
rachibil: ¿Apeꞌ nyekalokꞌo-vi-pe vüy richin nyekatzuk conojel ri vinük reꞌ?

6 Quereꞌ cꞌa ri xucꞌutuj ri Jesús chin ri rachibil, richin nretamaj achique cꞌa 
ri nunuc, si nka-pe chucꞌuꞌx que ri Jesús ronojel ntiquer nbün. Pero ri Jesús xa 
retaman chic ri ncꞌatzinej nbün richin nyerutzuk ri vinük riꞌ. 7 Y ri Felipe xbij 
cꞌa chin ri Jesús: Si ta nkalokꞌ caꞌiꞌ ciento quetzales vüy, man nyerubün tüj. 
Man ntel tüj apu chiquivüch, stapeꞌ (aunque) xa baꞌ ta oc ri nkayaꞌ cheque.

8 Cꞌateriꞌ jun cꞌa cheque ri rachibilaꞌ, ri rubiniꞌan Andrés y ye quichakꞌ-
quiꞌ riqꞌuin ri Simón Pedro, xbij: 9 Chereꞌ cꞌo jun alaꞌ cꞌo voꞌoꞌ vüy richin 
cebada y caꞌiꞌ tak cür ye rucꞌamon-pe, ¿pero xaxe ta oc reꞌ ri nkaya-apu 
chiquivüch conojel ri vinük reꞌ? xbij ri Andrés.

10 Cꞌateriꞌ ri Jesús xbij cꞌa: Tibanaꞌ cheque la vinük que quetzꞌuyeꞌ, xbij rijaꞌ.
Y ri lugar cꞌa riꞌ jabel richin nyetzꞌuyeꞌ, roma ri sabana rüx-rüx rubanun. 

Conojel cꞌa ri vinük quimolon-quiꞌ chiriꞌ xetzꞌuyeꞌ. Ye colopeꞌ voꞌoꞌ mil 
xaxe ri achiꞌaꞌ. 11 Ri Jesús xeruliꞌej cꞌa ri voꞌoꞌ vüy reꞌ y xumatioxij chin ri 
Dios. Cꞌateriꞌ xujachala-e cheque ri rachibilaꞌ, y ri achibilaꞌ xbequijachalaꞌ 
can cheque ri vinük ri ye tzꞌuyul. Y ri Jesús quiriꞌ cꞌa chukaꞌ xbün riqꞌuin 
ri caꞌiꞌ cür. Ri vinük xquicꞌul cꞌa ri jaruꞌ vüy y cür ri xcajoꞌ. 12 Y tok ye 
vaꞌinük chic cꞌa jabel ri vinük riꞌ, ri Jesús xbij cꞌa cheque ri rachibilaꞌ: 
Timoloꞌ cꞌa pe ronojel vüy y cür ri man xqꞌuis tüj, roma man ninjoꞌ tüj cꞌa 
que cꞌo ta nyecꞌujeꞌ can quiriꞌ.

13 Ri achibilaꞌ xbequimoloꞌ cꞌa pe y xquinojsaj doce chacüch riqꞌuin ri man 
xqꞌuis tüj rucꞌuxic, tok ye vaꞌinük chic conojel. Cꞌa ja na cꞌa riꞌ xmolotüj can 
chin ri voꞌoꞌ tak vüy banun riqꞌuin cebada. 14 Y ri vinük riꞌ, tok quitzꞌeton 
chic ka ri milagro ri xbün ri Jesús, ri nkꞌalajrisan que ja ri Dios ri takayon-
pe richin, rijeꞌ xquibij: Ketzij vi que ja achi reꞌ ri kꞌalajrisüy rutzij ri Dios ri 
qꞌuiy yan tiempo oyoben que npuꞌu-vi chuvüch ri ruchꞌulef, xquibij.

15 Ri Jesús ruyon cꞌa xtzolin-e pariꞌ ri juyuꞌ, roma xunabej que ri vinük 
nyepuꞌu chucꞌamic richin que nquibün qui-rey chin y rijaꞌ xa man nrajoꞌ tüj.

Tok ri rachibilaꞌ xquitzꞌet ri Jesús pariꞌ ri lago 
rubiniꞌan Galilea, chirakün petenük-vi

16 Y ri rachibilaꞌ ri Jesús xetzolij-ka chuchi-yaꞌ, tok xquitzꞌet que xkakꞌij-
ka. 17 Rijeꞌ xeꞌoc cꞌa e pa jun canoa y quitzꞌamon cꞌa e bey richin que 
nyebe cꞌa pa tinamit Capernaum, ri cꞌo cꞌa lojcꞌan chic ruchiꞌ ri yaꞌ. Juis 
chic cꞌa kꞌekuꞌn chiriꞌ y ri Jesús xa man apon tüj quiqꞌuin. 18 Y jariꞌ tok 
xbetiquer-pe jun nimalüj cakikꞌ pariꞌ ri yaꞌ, jun cakikꞌ ri juis ruchukꞌaꞌ. Y 
romariꞌ ri yaꞌ juis cꞌa nsilon. 19 Y tok ye biyinük chic cꞌa jun voꞌoꞌ o vakiꞌ 
(seis) kilómetros pariꞌ ri yaꞌ, ri rachibilaꞌ xquitzꞌet chanin que ja ri Jesús ri 
petenük chirakün pariꞌ yaꞌ y nyerukꞌiꞌ yan cꞌa. Y rijeꞌ juis cꞌa xquixbij-quiꞌ. 
20 Pero ri Jesús xbij cꞌa cheque: Man tixbij-iviꞌ. Ja yin ri Jesús, xbij rijaꞌ.

21 Ri rachibilaꞌ xcacꞌaxaj cꞌa que ja na vi rijaꞌ ri Jesús, cꞌateriꞌ xquiya-ka 
cánima y riqꞌuin quicot xquicꞌul-apu ri Jesús chupan ri canoa. Y jariꞌ tok 
xeꞌapon chuchiꞌ ri yaꞌ, ri lugar ri ncꞌatzinej nyeꞌapon-vi.

Ri vinük ri xebe chucanoxic ri Jesús
22 Pa rucaꞌn kꞌij, ri vinük ri cꞌa xecꞌujeꞌ na can lojcꞌan ruchi-yaꞌ ri jun xkakꞌij 

can, cꞌa quimolon cꞌa quiꞌ. Rijeꞌ quetaman cꞌa que xaxe ri rachibilaꞌ ri Jesús ri 
xetzolin chupan ri jun oc canoa ri cꞌo chiriꞌ. Y ri Jesús xa xcꞌujeꞌ can. 23 Ri kꞌij 

cꞌa riꞌ, yecꞌo cꞌa canoas ri ye petenük pa tinamit Tiberias y xeꞌapon chunakaj 
ri apeꞌ xquicꞌux-vi quivay ri vinük ri jun kꞌij can, ri vüy ri xuyaꞌ ri Ajaf Jesús 
cheque, tok rumatioxin chic chin ri Dios. 24 Y ri vinük riꞌ, roma xquitzꞌet que 
ri Jesús xa man cꞌo tüj chic chiriꞌ y ri rachibilaꞌ xa xetzolij yan, rijeꞌ chukaꞌ 
xeꞌoc-e pa tak canoas y xebe pa Capernaum chucanoxic ri Jesús.

Ri Vüy ri nyoꞌon ri cꞌaslen man nqꞌuis tüj
25 Tok ri vinük reꞌ xbequilaꞌ ri Jesús lojcꞌan ruchi-yaꞌ, xquibij cꞌa chin: 

¿Jampeꞌ xatobos chereꞌ? xquibij.
26 Pero ri Jesús xbij cꞌa cheque ri vinük riꞌ: Ketzij ninbij chive, que rix 

nquinicanoj xaxe roma xivil ivay viqꞌuin y jabel xinojsalaꞌ ipan, y man 
roma tüj que xeꞌitzꞌet ri milagros ri nyekꞌalajrisan que yin ja vi ri Dios ri 
takayon-pe vichin. 27 Quixsamüj cꞌa, pero man richin tüj que nichꞌüc ri vüy 
ri xa nqꞌuis. Xa quixsamüj richin nichꞌüc ri vüy ri chi jumul cꞌo y nuyaꞌ 
icꞌaslen ri man nqꞌuis tüj. Vüy ri ninyaꞌ chive yin ri xinalüx chiꞌicojol, roma 
ja yin xinrutük-pe ri Nataꞌ Dios, richin ninbün ri samaj reꞌ, xbij.

28 Y ri vinük riꞌ xquibij cꞌa chin ri Jesús: ¿Achique cꞌa ri nkaꞌ chuvüch ri 
Dios que nkabün ta?

29 Y ri Jesús xbij cꞌa cheque: Ri nkaꞌ chuvüch ri Dios que rix nibün ta, ja 
ri quinitakej yin ri xintak-pe roma rijaꞌ.

30 Y ri vinük xquibij chin ri Jesús: ¿Achique cꞌa ri ncatiquer nabün? Tabanaꞌ 
cꞌa jun milagro, richin quiriꞌ nkatzꞌet y ncatkanimaj. 31 Roma ri ojer tak 
kaxquin-kamamaꞌ can, tok xecꞌo chupan ri tzꞌiran ruchꞌulef, ja ri vüy xubiniꞌaj 
maná ri xuyaꞌ ri Moisés cheque richin xquicꞌux. Cachiꞌel vi cꞌa ri nbij ri rutzij ri 
Dios ri tzꞌiban can. Chiriꞌ nbij: Vüy cꞌa ri petenük chilaꞌ chicaj ri xuyaꞌ cheque 
richin xquicꞌux. Y rat ¿ncatiquer comi nabün cachiꞌel xbün ri Moisés?

32 Y ri Jesús xbij cꞌa cheque: Tivacꞌaxaj cꞌa jabel ri ninbij chive: Ri vüy ri 
xpuꞌu chilaꞌ chicaj, man ja tüj cꞌa ri Moisés ri xyoꞌon. Jacꞌa ri Nataꞌ Dios 
ri nyoꞌon chive ri ketzij Vüy richin chilaꞌ chicaj. 33 Roma ri Vüy ri richin 
ri Dios, ja ri Jun ri petenük chilaꞌ chicaj. Y jariꞌ ri cꞌamayon-pe cꞌaslen 
cheque ri vinük, xbij cheque.

34 Tok xcacꞌaxaj quiriꞌ ri vinük, xquibij cꞌa chin ri Jesús: Chi jumul cꞌa 
tayaꞌ ri Vüy reꞌ cheke, xquibij.

35 Y ri Jesús xbij cꞌa cheque: Ja yin ri Vüy ri nquiyoꞌon cꞌaslen. Ri nuyaꞌ 
ránima viqꞌuin, man chic cꞌa nnum tüj ri ránima, roma ja yin ri nquinoc 
Ruvay ri ncꞌusan-e ruvayjül. Y chukaꞌ ri nuyaꞌ ránima viqꞌuin, man nchakiꞌj 
tüj chic ruchiꞌ ri ránima, roma ja yin ri nquinoc Ruyaꞌ ri ncꞌusan-e ri chakal 
ruchiꞌ 36 Pero cachiꞌel cꞌa ri nubin chive, que stapeꞌ (aunque) rix xitzꞌet y 
xivacꞌaxaj ri samaj xinbün yin iviqꞌuin, man cꞌa nquinitakej tüj. 37 Conojel 
cꞌa ri nyepuꞌu chinucanoxic, nyencꞌul, y man jun bey nyenvetzelaj tüj e. 
Roma jareꞌ ri ye ruchaꞌon chic ri Nataꞌ. 38 Roma yin ri xinka-pe chilaꞌ chicaj 
man nusamaj tüj cꞌa yin ri nucꞌamon-pe, man quiriꞌ tüj. Yin xinka-pe chilaꞌ 

chicaj chubanic ri samaj ri rurayibül vi ri takayon-pe vichin. 39 Y ri samaj 
cꞌa ri ruchilaben-pe ri Nataꞌ Dios ri takayon-pe vichin, jacꞌa que conojel ri ye 
ruchaꞌon rijaꞌ, ri nyecanon vichin yin, man ta cꞌa nyesatz can, y pa ruqꞌuisbül 
kꞌij nyencꞌasoj ta e chiquicojol ri caminakiꞌ. 40 Ri samaj chukaꞌ ri chilaben-
pe chuve roma ri Nataꞌ, ri takayon-pe vichin, ja que conojel ri nyetzꞌeton ri 
nusamaj y nquiyaꞌ chukaꞌ cánima viqꞌuin, ticꞌujeꞌ cꞌa quicꞌaslen ri man nqꞌuis 
tüj, y nyencꞌasoj-e chiquicojol ri caminakiꞌ pa ruqꞌuisbül kꞌij, xbij ri Jesús.

41 Ja ri vinük israelitas riꞌ nyexebexot chirij ri Jesús, roma rijaꞌ xbij: Ja yin 
ri Vüy ri kajnük-pe chilaꞌ chicaj. 42 Y nyequixebexaꞌ cꞌa: ¿Man ja tüj cꞌa reꞌ ri 
Jesús ri rucꞌajol ri José? Xa ketaman cꞌa quivüch ri rute-rutataꞌ. Porque cꞌa 
cheke roj nbij-pe que rijaꞌ kajnük-pe chilaꞌ chicaj riqꞌuin ri Dios, nquibij.

43 Pero ri Jesús xbij cꞌa cheque: Man quixxebexot-pe chuvij yin. 44 Roma ri 
nyetaken vichin, xa ja ri samajnük chic ri Nataꞌ Dios pa tak cánima, ri Nataꞌ 
Dios ri takayon-pe vichin. Y yin ninbün cꞌa cheque ri nyetaken vichin que 
nyecꞌastüj-e chiquicojol ri caminakiꞌ pa ruqꞌuisbül kꞌij. 45 Y tzꞌiban cꞌa chukaꞌ 
coma ri achiꞌaꞌ ri xekꞌalajrisan ri rutzij ri Dios ojer can, que conojel cꞌo cꞌa ri 
ncꞌut chiquivüch roma ri Dios, quiriꞌ ri nbij. Y ri achique cꞌa ri nracꞌaxaj ri 
rutzij ri Nataꞌ Dios y nretamaj, npuꞌu cꞌa chinucanoxic.

46 Pero yin man ninbij tüj cꞌa que cꞌo ta jun vinük ri tzꞌeteyon richin ri 
Dios, man quiriꞌ tüj. Xaxe yin ri yin petenük chilaꞌ chicaj riqꞌuin rijaꞌ ri 
yin tzꞌeteyon ruvüch ri Dios. 47 Tivacꞌaxaj na peꞌ jabel ri ninbij chive: Ri 
ntaken cꞌa vichin, cꞌo na vi rucꞌaslen ri man nqꞌuis tüj. 48 Ri Vüy ri nyoꞌon 
na vi cꞌaslen, ja yin. 49 Roma ri vüy ri xubiniꞌaj maná, ri xcꞌux coma ri ojer 
tak ixquin-imamaꞌ can ri xecꞌo pa tzꞌiran ruchꞌulef, man xtiquer tüj xbün 
cheque que xcꞌujeꞌ ta quicꞌaslen richin chi jumul. 50 Jacꞌa ri ketzij Vüy ri 
kajnük-pe chilaꞌ chicaj nbün cheque ri nyecꞌuxun richin que man nyeꞌapon 
tüj chupan ri camic richin chi jumul. 51 Ja yin cꞌa ri Vüy ri cꞌo rucꞌaslen, ri 
xka-pe chilaꞌ chicaj. Ri nquicꞌux cꞌa ri Vüy reꞌ, nyecꞌaseꞌ richin chi jumul. 
Ri Vüy cꞌa ri ninyaꞌ yin cheque ja ri nuchꞌacul. Napon-vi cꞌa pa camic 
richin que nucꞌün-pe cꞌaslen cheque ri vinük ri yecꞌo chuvüch ri ruchꞌulef.

52 Y ri vinük israelitas reꞌ, tok xcacꞌaxaj ri xbij ri Jesús, xquicꞌutulaꞌ cꞌa 
chiquivüch ka rijeꞌ: ¿Achique cꞌa rubanic riꞌ que rijaꞌ nuyaꞌ ri ruchꞌacul cheke 
richin nkacꞌux? nquibij cꞌa. Xa xejalajoꞌ cꞌa roma man junan tüj quinojibül.

53 Y ri Jesús xbij cꞌa cheque: Ketzij vi, que si xa man nicꞌux tüj ri nuchꞌacul 
y man nitij tüj chukaꞌ ri nuquiqꞌuel yin ri xinalüx chiꞌicojol, ri cꞌaslen richin 
chi jumul can man ntoc tüj ivichin. 54 Ri nquicꞌux cꞌa ri nuchꞌacul yin y 
nquitij chukaꞌ ri nuquiqꞌuel, cꞌo-vi cꞌa ri quicꞌaslen richin chi jumul. Y yin 
ninbün cꞌa cheque que nyecꞌastüj-e chiquicojol ri caminakiꞌ, pa ruqꞌuisbül 
kꞌij. 55 Roma ri nuchꞌacul yin jariꞌ ri ketzij Vüy y ri nuquiqꞌuel jariꞌ ri ketzij 
Yaꞌ, ri nquicꞌün-pe cꞌaslen. 56 Ri nquicꞌux cꞌa ri nuchꞌacul yin y nquitij chukaꞌ 
ri nuquiqꞌuel, xa jun cꞌa ri nkabün quiqꞌuin. Rijeꞌ nyecꞌujeꞌ viqꞌuin yin y yin 
quiqꞌuin rijeꞌ. 57 Roma ja ri Nataꞌ ri takayon-pe vichin y rijaꞌ cꞌo-vi ri cꞌaslen 

riqꞌuin, yin chukaꞌ cꞌo ri cꞌaslen riꞌ viqꞌuin. Y quiriꞌ cꞌa chukaꞌ ri yinquicꞌul 
yin, nyecꞌase-vi voma yin. 58 Ri ketzij Vüy cꞌa, ri kajnük-pe chilaꞌ chicaj, ri 
Vüy riꞌ man junan tüj riqꞌuin ri vüy ri rubiniꞌan maná ri xquicꞌux ri ojer 
tak ixquin-imamaꞌ can, roma ri vüy ri xquicꞌux rijeꞌ man xtiquer tüj xbün 
cheque que xcꞌujeꞌ ta quicꞌaslen richin chi jumul. Jacꞌa ri nquicꞌux ri ketzij 
Vüy ri kajnük-pe chilaꞌ chicaj ncꞌujeꞌ quicꞌaslen ri richin chi jumul.

59 Jareꞌ ri xbij ri Jesús cheque ri vinük israelitas ri quimolon-quiꞌ chupan 
ri jay apeꞌ ntzijos-vi ri rutzij ri Dios, chiriꞌ pa tinamit Capernaum.

Ri rutzij ri Jesús nuya-vi cꞌaslen ri man nqꞌuis tüj
60 Entonces tok ri nyetzekleben richin ri Jesús cacꞌaxan chic ka ri xbij, ye qꞌuiy 

cꞌa cheque rijeꞌ ri xquibij: Juis cꞌayuf ri xbij. Man kꞌalüj tüj si yecꞌo ri nyetaken.
61 Entonces tok ri Jesús xutzꞌet ri nquinuc pa tak cánima ye qꞌuiy cheque ri 

nyetzekleben richin, rijaꞌ xbij cꞌa cheque: ¿Achique roma tok rix ninuc que 
cꞌayuf richin xtinimüx ri xinbij? 62 Si ta nquinitzꞌet yin ri xinalüx chiꞌicojol 
que nquitzolij chilaꞌ riqꞌuin ri Dios ri apeꞌ yin petenük-vi, ¿man ta comi 
nquinitakej? 63 Ri rucꞌaslen ri ichꞌacul, ja ri ru-espíritu ri nyoꞌon. Ri ichꞌacul 
xa man jun rakalen. Y ri Espíritu ri nyoꞌon ri ketzij icꞌaslen, ja ri tzij ri ye 
nubin chic ka chive ri nyoꞌon. 64 Pero ye qꞌuiy na cꞌa chive rix ri man nurayij 
tüj cánima yinquitakej, xbij ri Jesús. Roma rijaꞌ pa nabey cꞌa retaman chic 
pe achique vinük ri man nyetaken tüj, y ri achique ncꞌayin-e richin.

65 Y ri Jesús xbij cꞌa: Roma yecꞌo cꞌa chive rix ri man nurayij tüj cánima 
yinquitakej, romariꞌ tok yin nubin cꞌa chive que ja ri vinük ri ye chaꞌon 
roma ri Nataꞌ Dios, jariꞌ ri nyepuꞌu cꞌa viqꞌuin yin chinucanoxic, xbij.

66 Roma cꞌa ri xbij ri Jesús, juis cꞌa ye qꞌuiy cheque ri nyetzekleben 
richin, man xquitzeklebej tüj chic. Xa xetzolij cꞌa can. 67 Y ri Jesús xbij cꞌa 
cheque ri doce rachibilaꞌ: ¿Rix chukaꞌ nijoꞌ nyixbe can? 68 Y ri Simón Pedro 
xbij cꞌa chin ri Jesús: Ajaf, man jun chic cachiꞌel rat, richin nkatzeklebej 
tüj, roma ri atzij rat nuyaꞌ cꞌaslen ri man nqꞌuis tüj. 69 Roj kayoꞌon kánima 
aviqꞌuin y ketaman que ja rat ri Cristo, ri Rucꞌajol ri cꞌaslic Dios.

70 Y ri Jesús xbij cꞌa: Stapeꞌ (Aunque) ja yin ri xinchaꞌon ivichin rix doce, 
cꞌo cꞌa jun ri itzel-vinük xcꞌulun chiꞌicojol, xbij.

71 Tok ri Jesús xuyaꞌ retal cꞌa ri jun ri itzel-vinük xel, pariꞌ cꞌa ri Judas 
Iscariote xchꞌo-vi, ri Judas ri rucꞌajol ri jun achi rubiniꞌan Simón. Ri Jesús 
xuyaꞌ retal cꞌa ri jun riꞌ, roma jariꞌ ri ncꞌayin-e richin ri Jesús. Y rijaꞌ jun 
cꞌa cheque ri doce rachibilaꞌ.

Ri Jesús y ri ye ruchakꞌ

7  1 Y cꞌateriꞌ ri Jesús xutzꞌom xbiyin pa tak tinamit ri yecꞌo pa ruchꞌulef 
Galilea. Man cꞌa rujoꞌon tüj chic benük tzijoy rutzij ri Dios cꞌa pa 

Judea, roma ri achiꞌaꞌ ri cꞌo quikꞌij chiquicojol ri israelitas, nquicanolaꞌ cꞌa 
achique rubanic nquibün richin nquicamsaj. 2 Ri kꞌij cꞌa riꞌ, xa nakaj chic 

cꞌa cꞌo-vi ri jun cheque ri quinimakꞌij ri israelitas, nimakꞌij richin nquiyaꞌ 
retal ri tiempo ri xquicꞌusaj ri quixquin-quimamaꞌ can chupan ri tzꞌiran 
ruchꞌulef. 3 Y ri ye ruchakꞌ cꞌa ri Jesús xquibij chin rijaꞌ: Tayaꞌ cꞌa can baꞌ 
ri ruchꞌulef Galilea y cabiyin pa ruchꞌulef Judea, richin quiriꞌ ri vinük ri 
nyetzekleben avichin ri yecꞌo chilaꞌ, tiquitzꞌetaꞌ cꞌa ri asamaj. Tiquitzꞌetaꞌ 
cꞌa ri milagros ri nyeꞌabanalaꞌ. 4 Roma achique cꞌa ri nrajoꞌ nukꞌalajrisaj-
riꞌ chiquivüch ri vinük, man cꞌuluman tüj cꞌa que nrevaj-riꞌ. Ncꞌatzin que 
nucꞌut-riꞌ que cꞌo-vi ri ntiquer nbün, xquibij ri ye ruchakꞌ chin.

5 Stapeꞌ (Aunque) rijeꞌ quichakꞌ ri Jesús, man cꞌa nquitakej tüj. 6 Y 
cꞌateriꞌ ri Jesús xbij cꞌa cheque ri ye ruchakꞌ: Rix achique na cꞌa kꞌij utz 
nyixapon chupan ri nimakꞌij. Jacꞌa yin man quiriꞌ tüj. Yin man jani cꞌa utz 
tüj richin que nquinapon. 7 Rix xa man cꞌa nyixetzelüs tüj coma ri vinük 
ri cꞌa quiyoꞌon na cánima riqꞌuin ri ruchꞌulef. Jacꞌa yin yinquetzelaj-vi. 
Yinquetzelaj roma yin ninkꞌalajrisaj ri itzel ri nyequibanalaꞌ. 8 Quixbiyin 
cꞌa e iyon rix. Yin xa cꞌa man jani nquibe-e chupan ri nimakꞌij reꞌ. Ri hora 
richin que ninkꞌalajrisaj-viꞌ, cꞌa man jani cꞌa tapon, xbij ri Jesús cheque.

9 Y tok ri Jesús rubin chic cꞌa ronojel reꞌ cheque ri ye ruchakꞌ, rijaꞌ 
xcꞌujeꞌ na vi can chiriꞌ pa Galilea.

Ri vinük chiriꞌ pa tinamit Jerusalén man junan tüj nquinuc pariꞌ ri Jesús
10 Y tok ye benük chic ri ye ruchakꞌ chupan ri jun nimakꞌij riꞌ, cꞌateriꞌ cꞌa xbe 

rijaꞌ. Cachiꞌel xa pan evatül cꞌa ri xbe, roma man xtzꞌetetüj tüj e. 11 Ja pa nimakꞌij 
riꞌ, ri achiꞌaꞌ ri cꞌo quikꞌij chiquicojol ri israelitas, y nquetzelaj ri Jesús, nyexule-
nyejoteꞌ chucanoxic y nquicꞌutulaꞌ cꞌa: ¿Man itzꞌeton tüj ri jun achi riꞌ? nquibij.

12 Y chiquicojol ri vinük chupan ri nimakꞌij riꞌ, qꞌuiy cꞌa ri nbitüj chirij ri 
Jesús. Yecꞌo chꞌaka nquibij que ri nukꞌalajrisaj ri Jesús, utz. Yecꞌo chꞌaka man 
quiriꞌ tüj chiquivüch, xa nquibilaꞌ cꞌa que ri Jesús xa nyeruchꞌüc ri vinük.

13 Pero man jun cꞌa cheque ri vinük ri nyebin quiriꞌ nukꞌalajrisaj ta riꞌ, roma 
nquixbij cꞌa quiꞌ chiquivüch ri achiꞌaꞌ ri cꞌo quikꞌij chiquicojol ri israelitas.

14 Y ja tok ya xnicꞌajür ri nimakꞌij riꞌ, jariꞌ tok ri Jesús xapon pa racho 
ri Dios ri cꞌo chiriꞌ pa tinamit Jerusalén, ri apeꞌ ntajin-vi ri nimakꞌij riꞌ. 
Y rijaꞌ nutzijoj cꞌa ri rutzij ri Dios chiquivüch ri vinük ri quimolon-quiꞌ 
chiriꞌ. 15 Ri achiꞌaꞌ cꞌa ri cꞌo quikꞌij chiquicojol ri israelitas, nquibij cꞌa chirij 
ri Jesús: ¿Achique cꞌa roma que ri achi reꞌ juis etamabül ruchajin pariꞌ ri 
rutzij ri Dios y xa man jun bey xkatzꞌet que ntajin ta nretemaj? nquibij cꞌa.

16 Pero ri Jesús xbij: Ri tijonic ri ninyaꞌ, ja ri takayon-pe vichin ri 
chilabeyon-pe chuve. Reꞌ man vichin tüj cꞌa yin. 17 Y ri vinük ri cꞌo rayibül 
riqꞌuin richin nbün ri nrajoꞌ ri Dios, ri vinük riꞌ nretamaj cꞌa, si ri tijonic ri 
ninyaꞌ yin riqꞌuin ri Dios petenük-vi o xa nuyon nutzꞌucun-e. 18 Achique cꞌa 
vinük ri ruyon rijaꞌ nukꞌalajrisaj-riꞌ, nrajoꞌ cꞌa que ri vinük nquiyaꞌ ta rukꞌij. 
Jacꞌa yin ninjoꞌ que rix niyaꞌ ta rukꞌij ri Dios ri takayon-pe vichin. Y romariꞌ 
nkꞌalajin que yin ja ri ketzij ninbün y man jun bey ninbün tüj ri man utz tüj.

19 Rix nicanoj cꞌa achique rubanic nibün richin nquinicamsaj. Xa man 
nibün tüj cꞌa ri achique nbij ri ley ri xuyaꞌ ri Dios richin ri Moisés, y ri ley 
reꞌ xa pan ikꞌaꞌ cꞌo-vi, xbij ri Jesús.

20 Y ri vinük xquibij cꞌa: Xa xchꞌujir laꞌ. ¿Achique cꞌa ri njoꞌon ncamsan 
avichin? xquibij.

21 Pero ri Jesús xbij cꞌa cheque: Rix xeꞌ xicaꞌyej tok xitzꞌet que yin pa jun kꞌij 
richin uxlanen xincꞌachojrisaj ri jun achi. 22 Y ri Moisés tok xuyaꞌ ri ley ri xuyaꞌ 
ri Dios richin rijaꞌ xbij cꞌa que tiban ri circuncisión cheque ri alaboꞌ. Pero xa 
man ja tüj cꞌa rijaꞌ ri tzꞌucuyun-pe, xa ja ri ojer tak kaxquin-kamamaꞌ can ri 
xetzꞌucun-pe. Y romariꞌ rix, tok napon ri ocho kꞌij talüx jun acꞌual vit alaꞌ, stapeꞌ 
(aunque) pa jun kꞌij richin uxlanen, nibün-vi cꞌa ri circuncisión chin, ri retal que 
ja richin ri tinamit ri Dios. 23 Rix nibij que man nijoꞌ tüj nikꞌüj ri nbij chupan ri 
ley ri xuyaꞌ ri Dios richin ri Moisés, y stapeꞌ (aunque) pa jun kꞌij richin uxlanen 
rix nibün-vi ri circuncisión. ¿Y achique roma tok xpuꞌu ivoyoval chuve yin roma 
xincꞌachojrisaj jun achi chupan jun kꞌij richin uxlanen? 24 Man tibij cꞌa que man 
utz tüj ri nquibanun, xaxe roma quiriꞌ nkꞌalajin chivüch rix. Xa tivetamaj na cꞌa 
jabel, si quiriꞌ o man quiriꞌ tüj, richin quiriꞌ man quixsatz, xbij ri Jesús.

Ri Jesús nbij apeꞌ petenük-vi
25 Y yecꞌo cꞌa cheque ri vinük aj chiriꞌ pa tinamit Jerusalén ri nquibilaꞌ cꞌa: 

¿Man ja tüj comi cꞌa ri Jesús ri ncanox richin ncamsüs? 26 Pero rijaꞌ xa man 
revan tüj riꞌ. Titzꞌetaꞌ cꞌa laꞌ, rijaꞌ nchꞌo chiquivüch la vinük y man jun nbin tüj 
chin que man tubün chic calaꞌ. Riqꞌuin jubaꞌ ri achiꞌaꞌ ri cꞌo-vi quikꞌij ri yecꞌo 
chikacojol xa xquitzꞌet yan que ja vi rijaꞌ ri Cristo. 27 Pero nkꞌalajin cꞌa que xa 
man ja tüj rijaꞌ ri Cristo, roma xa ketaman cꞌa apeꞌ petenük-vi. Y tok nka-pe ri 
ketzij Cristo, xa man cꞌa nkꞌalajin tüj apeꞌ npuꞌu-vi, nquibij ri vinük aj-Jerusalén.

28 Y ri Jesús nchꞌo cꞌa chiquivüch ri vinük ri chiriꞌ pa racho ri Dios. Y 
riqꞌuin cꞌa ruchukꞌaꞌ xchꞌo y xbij: Rix ivetaman-vi nuvüch y ivetaman chukaꞌ 
apeꞌ nquipuꞌu-vi. Jacꞌa ri takayon-pe vichin man cꞌa ivetaman tüj ruvüch, y 
rijaꞌ ketzij. Man cꞌa nuyon tüj yin xinbün que xinpuꞌu chuvüch ri ruchꞌulef. 
29 Yin vetaman-vi cꞌa ruvüch ri man ivetaman tüj ruvüch rix, roma riqꞌuin 
rijaꞌ yin petenük-vi, y ja chukaꞌ rijaꞌ ri takayon-pe vichin, xbij rijaꞌ.

30 Y yecꞌo cꞌa ri xejoꞌon que xquitzꞌom tüj, pero man xquitzꞌom tüj e 
roma ri hora richin ri Jesús man jani cꞌa tapon. 31 Ye juis cꞌa ye qꞌuiy 
cheque ri vinük ri xetaken richin ri Jesús chupan ri kꞌij riꞌ. Ri vinük cꞌa 
riꞌ nquibij que ja rijaꞌ ri Cristo, roma ri milagros man jun chic cꞌa nbanun. 
Xaxe cꞌa si ja ri Cristo, ntiquer nbün, xquibij rijeꞌ.

Ri Jesús nbij que ntzolij-e riqꞌuin ri takayon-pe richin
32 Y ri achiꞌaꞌ fariseos xcacꞌaxaj cꞌa que quiriꞌ ri nyequibilaꞌ ri vinük 

pariꞌ ri Jesús. Romariꞌ ri achiꞌaꞌ fariseos y ri más nimalüj tak sacerdotes, 
xequitük cꞌa e ri achiꞌaꞌ ri ye chajinelaꞌ richin ri racho ri Dios richin 

nquitzꞌom rijaꞌ. 33 Jariꞌ tok xbij ri Jesús: Cꞌo na baꞌ tiempo ri nquicꞌujeꞌ 
iviqꞌuin. Cꞌateriꞌ nquitzolij riqꞌuin ri achique takayon-pe vichin. 34 Rix 
nquinicanoj cꞌa, y man nquinivil tüj chic, roma ri lugar apeꞌ nquibecꞌuje-
vi yin, man nyixtiquer tüj nyixapon chinucanoxic, xbij ri Jesús.

35 Y ri achiꞌaꞌ ri cꞌo quikꞌij chiquicojol ri israelitas, nquibilaꞌ cꞌa chiquivüch: ¿Apeꞌ 
comi cꞌa nbe-vi ri Jesús reꞌ? Roma nbij que chiriꞌ man nkilaꞌ tüj chic pe. ¿Nbe comi 
cꞌa pa chꞌaka chic ruchꞌulef richin nyerutzijoj ri rutzij cheque ri kavinak israelitas 
y cheque ri man ye israelitas tüj? 36 Man cꞌa ketaman tüj apeꞌ nbe-vi, roma man 
ketaman tüj achique ntel-vi chi tzij tok xbij: Nquinicanoj y man nquinivil tüj. Ri 
lugar apeꞌ nquibecꞌuje-vi yin, man nyixtiquer tüj nyixapon rix, nquibij cꞌa.

Ri Yaꞌ richin cꞌaslen
37 Chupan cꞌa ri nimalüj kꞌij y ruqꞌuisbül richin ri jun semana nimakꞌij riꞌ, 

ri Jesús paꞌül tok riqꞌuin cꞌa ruchukꞌaꞌ xbij: Si cꞌo cꞌa jun ri nchakiꞌj ruchiꞌ ri 
ránima, tipuꞌu cꞌa viqꞌuin yin, richin ncꞌo-e chakal ruchiꞌ ránima riqꞌuin ri 
Yaꞌ ri ninya-e chin yin. 38 Ri npuꞌu cꞌa viqꞌuin yin richin nquirutakej, ncꞌujeꞌ 
cꞌa ri Yaꞌ richin cꞌaslen pa ránima, y ri Yaꞌ riꞌ cachiꞌel cꞌa ri nbün ri yaꞌ pa 
ralaxbül, quiriꞌ nbün pa rucꞌaslen. Quiriꞌ ri nbij chupan ri rutzij ri Dios ri 
tzꞌiban can.

39 Ri Yaꞌ cꞌa ri xuyaꞌ retal ri Jesús, ja ri Lokꞌolüj Espíritu, roma jariꞌ ri 
nquicꞌul ri vinük ri nyetaken richin ri Jesús. Y ri kꞌij cꞌa riꞌ cꞌa man jani 
tüj tika-pe ri Lokꞌolüj Espíritu, roma cꞌa man jani tüj chukaꞌ titzolij-e ri 
Jesús chilaꞌ chicaj richin que nkꞌalajin que rijaꞌ cꞌo-vi rukꞌij.

Yecꞌo cꞌa vinük xebin que ri Jesús jariꞌ ri Cristo y yecꞌo xebin que man ja tüj
40 Y yecꞌo cꞌa cheque ri vinük, tok xcacꞌaxaj-ka ri tzij ri xerubij ri Jesús, 

xquibij cꞌa: Ketzij vi que ri Jesús jareꞌ ri rusamajel ri Dios ri nkꞌalajrisan ri 
rutzij, ri qꞌuiy yan tiempo oyoben-pe.

41 Y yecꞌo chukaꞌ laꞌ nquibij: Ja ri Jesús jariꞌ ri Cristo, ri Jun chaꞌon-pe y 
takon-pe roma ri Dios. Pero yecꞌo chic cꞌa chꞌaka ri nquibij: Ri Cristo man 
pa Galilea tüj npuꞌu-vi. 42 Roma ri rutzij ri Dios ri tzꞌiban can nbij que ri 
Cristo ruxquin-rumam can ri rey David. Y chiriꞌ pa Belén ri tinamit apeꞌ 
xalüx-vi ri David, chiriꞌ ncꞌatzinej npuꞌu-vi, nquibij.

43 Man junan tüj cꞌa ri quinojibül pariꞌ ri Cristo, roma xa jun vi nbij la 
jun y jun vi chic nbij la jun. 44 Y yecꞌo cꞌa chꞌaka chic cheque ri vinük, 
xcajoꞌ cꞌa que xquitzꞌom ta e ri Jesús, pero xa man xquibün tüj.

Kꞌalüj jabel que yecꞌo ri xkaꞌ chiquivüch ri xbij ri 
Jesús y yecꞌo ri xa man xkaꞌ tüj chiquivüch

45 Ja tok ri chajinelaꞌ richin ri racho ri Dios, ri ye takon-e coma ri más 
nimalüj tak sacerdotes y coma ri achiꞌaꞌ fariseos, xetzolij, xbix cꞌa cheque: 
¿Achique cꞌa roma tok man xitzꞌom tüj pe ri Jesús? xquibij.

46 Pero ri chajinelaꞌ riꞌ xquibij: Roj man cꞌa xkatzꞌom tüj pe, roma ri tzij 
ri nyerubij man jun chic cꞌa achi ri biyon tüj. Galán cꞌa jabel, xquibij rijeꞌ.

47 Cꞌateriꞌ ri achiꞌaꞌ fariseos xquibij cꞌa cheque ri chajinelaꞌ: ¿Rix chukaꞌ 
xixchꞌacatüj-pe? 48 ¿Nitzꞌet ta comi cꞌa rix que yecꞌo ta cheque ri achiꞌaꞌ pa 
comon nyebanun juzgar y ri fariseos que quiniman ta ri nbij ri Jesús? 49 Xa 
ja ri vinük ri man jun quetaman chin ri ley ri xuyaꞌ ri Dios richin ri Moisés, 
xa jariꞌ ri nyetaken richin. Ja ta nka-pe castigo pa quiviꞌ ri vinük reꞌ.

50 Pero ri Nicodemo ri achi ri xa chakꞌaꞌ xapon riqꞌuin ri Jesús, xbij cꞌa 
cheque ri ye rachibil: 51 ¿Utz ta comi chuvüch ri ka-ley que nbix que jun 
achi cꞌo rumac, y xa man etaman tüj, ni man acꞌaxan tüj chukaꞌ chin si 
ketzij que cꞌo mac rubanun o xa man jun?

52 Y rijeꞌ xquibij cꞌa chin ri Nicodemo: Rat ni man rat aj-Galilea tüj, 
richin quiriꞌ natoꞌ ri Jesús. Tanicꞌoj na peꞌ jabel ri rutzij ri Dios tzꞌiban 
can. Chiriꞌ, nkꞌalajin-vi cꞌa que pa ruchꞌulef Galilea man ncꞌulun tüj cꞌa pe 
jun achi kꞌalajrisüy richin ri nbix chin roma ri Dios, xquibij.

53 Y cꞌateriꞌ ri achiꞌaꞌ ri quimolon-quiꞌ, xquitaluj-e-quiꞌ y xebe chi tak cacho.

Jun ixok aj-mac

8  1 Ri Jesús xbe cꞌa e pariꞌ ri juyuꞌ rubiniꞌan Olivos. 2 Y xsaker yan, rijaꞌ 
xapon chic pa racho ri Dios. Ri vinük xeꞌapon cꞌa riqꞌuin. Y tzꞌuyul 

tok nutzijoj rutzij ri Dios cheque ri vinük ri quimolon-apu-quiꞌ chiriꞌ. 3 Y ri 
achiꞌaꞌ fariseos y ri etamanelaꞌ chin ri ley ri xuyaꞌ ri Dios richin ri Moisés 
xeꞌapon cꞌa riqꞌuin ri Jesús, quicꞌuan-apu jun ixok ri nmacun riqꞌuin jun 
achi ri xbeꞌilitüj-pe. Xbequipabaꞌ chuvüch ri Jesús, pa quinicꞌajal. 4 Ri 
fariseos y ri etamanelaꞌ chin ri ley ri xuyaꞌ ri Dios richin ri Moisés riꞌ xquibij 
cꞌa chin ri Jesús: Maestro, xquibij rijeꞌ. Ri jun ixok ri kapaban chavüch, 
nmacun riqꞌuin jun achi ri xilitüj-pe. 5 Chupan ri ley ri xuyaꞌ ri Dios richin ri 
Moisés nbij que ri nyebanun quereꞌ, quecamsüs chi abüj. ¿Achique cꞌa nabij 
rat? ¿Utz o man utz tüj nkacamsaj chi abüj ri jun ixok reꞌ? xquibij chin.

6 Ri achiꞌaꞌ riꞌ quiriꞌ xquibij xaxe richin nquitij ri Jesús, richin quiriꞌ 
nyetiquer nyesujun chirij. Pero ri Jesús xa xluque-ka, y cꞌo cꞌa xerutzꞌibaj-
ka pan ulef riqꞌuin ri ruvi-rukꞌaꞌ. 7 Y roma cꞌa ri achiꞌaꞌ riꞌ juis cꞌa 
nquicꞌutula-apu chin ri Jesús, si ncamsüs o man ncamsüs tüj ri ixok 
reꞌ, rijaꞌ xbepaꞌeꞌ cꞌa pe y xbij: Ri man jun bey cꞌa kajnük pa jun mac, 
tutzꞌamaꞌ cꞌa rucꞌakic ri ixok, xbij.

8 Y ri Jesús xluqueꞌ cꞌa ka jun bey chic y xutzꞌom chic cꞌa tzꞌibanic jun 
bey, riqꞌuin ri ruvi-rukꞌaꞌ, chiriꞌ pan ulef. 9 Tok ri sujunelaꞌ chirij ri ixok 
xcacꞌaxaj cꞌa ri xbij ri Jesús, ri cánima xbij cheque que rijeꞌ chukaꞌ ye 
aj-maquiꞌ, y xquitalüj cꞌa e quiꞌ. Xenabeyüj-e ri rajatük, y cꞌateriꞌ xebe ri 
más cꞌa ye acꞌualaꞌ. Xaxe chic cꞌa ri ixok ri xcꞌujeꞌ can, roma ri ye sujunelaꞌ 
chirij xa xebe yan. Ri ixok paꞌül cꞌa chiriꞌ apeꞌ xbequipaba-vi chuvüch ri 
Jesús. 10 Y tok ri Jesús xbepaꞌeꞌ chic pe, xutzꞌet cꞌa que xaxe chic ri ixok 

ri paꞌül can chiriꞌ. Romariꞌ xucꞌutuj cꞌa chin ri ixok riꞌ: ¿Y ri vinük ri ye 
cꞌamayon-pe avichin? ¿Man jun xcꞌuje-ka richin ncarucamsaj? xbij ri Jesús.

11 Y ri ixok riꞌ xbij: Ajaf, man jun chic xcanaj can, xbij.
Y ri Jesús xbij cꞌa chin: Yin chukaꞌ man ninbij tüj que ncacamsüs. 

Vocomi cꞌa catzolij y man camacun tüj chic.

Ja ri Jesús ri nsakrisan quicꞌaslen conojel vinük
12 Tok ri Jesús xchꞌo chic cꞌa jun bey chiquivüch ri vinük, xbij cꞌa: Ja 

yin ri nquisakrisan quicꞌaslen ri vinük ri yecꞌo chuvüch ri ruchꞌulef. Ri 
ntzekleben cꞌa vichin, ninsakrisaj cꞌa y nril rucꞌaslen viqꞌuin. Y rijaꞌ man 
nbiyin tüj chic cꞌa pa kꞌekuꞌn.

13 Cꞌateriꞌ ri achiꞌaꞌ fariseos ri yecꞌo cꞌa chiriꞌ, xquibij-apu chin ri Jesús: 
Roj man nkanimaj tüj que ketzij ri nabij chavij, roma xa ja rat ri ncabin.

14 Pero ri Jesús xbij cꞌa cheque ri achiꞌaꞌ fariseos: Stapeꞌ (Aunque) xa 
ja yin ri nquikꞌalajrisan-ka vichin, ketzij vi cꞌa ri ninkꞌalajrisaj-ka pa 
nuviꞌ. Roma chinuvüch yin kꞌalüj ri apeꞌ yin petenük-vi, y chiriꞌ cꞌa 
chukaꞌ nquitzolin-vi. Jacꞌa rix man ivetaman tüj apeꞌ nquipuꞌu-vi, ni man 
ivetaman tüj cꞌa chukaꞌ apeꞌ nquibe-vi. 15 Rix iyon cꞌa nibanala-ka i-leyes. 
Jacꞌa yin man quiriꞌ tüj ninbün. 16 Y si yin ninbün jun juicio, pa ruchojmil 
cꞌa ntel-vi, roma man nuyon tüj yin, xa vachibilan-vi cꞌa ri Nataꞌ ri 
takayon-pe vichin. 17 Chupan ri ley ri ivichin ibanun-ka chin, nbij cꞌa que 
tok yecꞌo ye caꞌiꞌ ri junan ri nquibij, nkꞌalajin cꞌa que ketzij ri nquibij. 18 Y 
yin y ri Nataꞌ ri takayon-pe vichin, junan ri nkabij, xbij ri Jesús.

19 Ri achiꞌaꞌ fariseos xquibij cꞌa chin ri Jesús: ¿Apeꞌ cꞌa cꞌo-vi ri Atataꞌ? 
xquibij chin. Y ri Jesús xbij cꞌa: Rix man ivetaman tüj ruvüch ri Nataꞌ, 
roma man ivetaman tüj nuvüch yin. Si ta ivetaman nuvüch yin, ivetaman 
ta chukaꞌ ruvüch ri Nataꞌ.

20 Y ja tzij reꞌ ri xerubij ri Jesús cheque ri vinük ri quimolon-quiꞌ apeꞌ nyeyalox-
vi can tumin coma ri vinük chiriꞌ pa racho ri Dios. Y man riqꞌuin tüj xerubilaꞌ 
tzij quiriꞌ, man jun ri xpuꞌu tüj chutzꞌamic, roma ri ru-hora man jani cꞌa tapon.

Ri Jesús nbij jun bey chic que ntzolij-vi
21 Y jun bey chic, ri Jesús xbij cꞌa cheque: Yin nquitzolij-vi cꞌa, y tok rix 

cꞌateriꞌ nquinicanoj, man cꞌa nquinivil tüj. Xa chupan cꞌa ri imac nyixcom-
vi. Y ri apeꞌ nquibe-vi yin, rix man nyixtiquer tüj nyixapon, xbij ri Jesús.

22 Y jariꞌ tok ri achiꞌaꞌ ri cꞌo quikꞌij chiquicojol ri israelitas, nquibilaꞌ cꞌa 
chiquivüch: ¿Nucamsaj comi cꞌa riꞌ ri Jesús? Roma nbij: Ri apeꞌ nquibe-vi 
yin, rix man cꞌa nyixtiquer tüj nyixapon, nbij, nquibij ri achiꞌaꞌ riꞌ.

23 Pero ri Jesús xbij cꞌa cheque: Rix rix aj chereꞌ ka y yin yin aj chilaꞌ 
chicaj. Rix richin vi ri ruchꞌulef y yin man quiriꞌ tüj. 24 Y romariꞌ xinbij cꞌa 
chive que chupan ri imac nyixcom-vi. Y si xa man ninimaj tüj ri achique 
cꞌa yin, nyixcom na vi chupan ri imac, xbij.

25 Cꞌateriꞌ ri achiꞌaꞌ riꞌ xquibij chic cꞌa chin ri Jesús: ¿Rat achique cꞌa rat?
Y ri Jesús xbij cheque: Yin, jacꞌa tok nutzamon-pe tzij iviqꞌuin, jariꞌ tok 

nubin-pe chive ri achique yin. 26 Qꞌuiy cꞌa ri ncꞌatzinej que ninbij chive, roma 
ri itzel ri nyixbanun. Pero ri ninbij cꞌa chive rix y cheque conojel vinük, xaxe 
cꞌa ri vacꞌaxan-pe riqꞌuin ri takayon-pe vichin, y rijaꞌ ketzij vi, xbij ri Jesús.

27 Pero rijeꞌ man xkꞌax ta cheque ri xbix cheque roma ri Jesús, romariꞌ man 
xquetamaj tüj que pariꞌ ri Tataꞌixel nchꞌo-vi rijaꞌ. 28 Ri Jesús xbij chic cꞌa: Ri 
kꞌij cꞌa tok nquinijotobaꞌ chuvüch ri cruz yin ri xinalüx chiꞌicojol, cꞌa jariꞌ tok 
nivetamaj ri achique cꞌa yin. Y nivetamaj chukaꞌ que ronojel ri ninbün yin, 
xa man nuyon tüj yin. Xa cachiꞌel ri rubin-pe ri Nataꞌ chuve yin, quiriꞌ cꞌa 
chukaꞌ ninbij yin chive. 29 Ri Nataꞌ ri takayon-pe vichin, cꞌo viqꞌuin. Man cꞌa 
nquiruyaꞌ tüj can nuyon, roma yin ninbün-vi ri nkaꞌ chuvüch, xbij ri Jesús.

30 Y roma cꞌa ri tzij ri xerutzijolaꞌ ri Jesús chiquivüch ri vinük, ye qꞌuiy 
cꞌa ri xetaken richin.

Tok ri Jesús xbij cheque ri vinük que man ye ralcꞌual tüj ri Dios
31 Cꞌateriꞌ ri Jesús xbij cꞌa cheque ri achiꞌaꞌ ri cꞌo quikꞌij chiquicojol ri 

israelitas ri xetaken richin: Si rix jabel rucꞌuaxic nibün chin ri nutzij, 
nyixoc cꞌa ketzij tak tzeklebey vichin. 32 Nivetamaj cꞌa chukaꞌ achique ri 
ketzij, y ri ketzij nbün cꞌa chive que nyixel libre.

33 Y ri vinük riꞌ xquibij cꞌa: Roj roj ruxquin-rumam can ri Abraham, y 
romariꞌ man xojcꞌujeꞌ tüj chuxeꞌ quitzij chꞌaka chic, cachiꞌel ta roj lokꞌon 
tak ajicꞌaꞌ. ¿Achique cꞌa roma tok nabij cheke que nkucolotüj-e?

34 Pero ri Jesús xbij cheque: Tivacꞌaxaj na peꞌ jabel ri ninbij chive vocomi: 
Conojel cꞌa vinük ri nyemacun, nkꞌalajin que chuxeꞌ rutzij ri mac yecꞌo-vi y jariꞌ 
ri ucꞌuayon quichin. 35 Y si jun vinük chuxeꞌ rutzij ri mac cꞌo-vi, man ncꞌujeꞌ tüj 
riqꞌuin ri Dios. Jacꞌa ri jun ri ralcꞌual vi ri Dios, ncꞌuje-vi riqꞌuin richin chi jumul. 
36 Romariꞌ si yin ri Rucꞌajol ri Dios nquicolon ivichin, ketzij vi que colonic ri nivil. 
37 Y chinuvüch yin, ri nibij rix que rix ruxquin-rumam can ri Abraham, quiriꞌ vi, 
xa jacꞌa ri nyixbanun man nucꞌut tüj que quiriꞌ, roma rix xa nicanolaꞌ achique cꞌa 
modo nibün richin nquinicamsaj. Reꞌ nucꞌut cꞌa que rix man iyoꞌon tüj kꞌij chin 
ri nutzij que cꞌunük ta pa tak ivánima. 38 Ronojel cꞌa ri nintzijoj yin, jacꞌa ri Nataꞌ 
cꞌutuyun-pe chinuvüch. Y quiriꞌ cꞌa chukaꞌ rix. Xaxe chic cꞌa rix riqꞌuin ri jun ri 
cꞌunük itataꞌ, riqꞌuin rijaꞌ nivacꞌaxaj ronojel ri nyixtajin chubanic.

39 Y rijeꞌ xquibij cꞌa chin ri Jesús: Ri Abraham jariꞌ ri kaxquin-kamamaꞌ 
can roj, xquibij. Y ri Jesús xbij cheque: Si ta rix ruxquin-rumam can ri 
Abraham, nkꞌalajin ta, roma ja ta ri utz ri xerubanalaꞌ rijaꞌ, ja ta chukaꞌ riꞌ 
ri nyeꞌibanalaꞌ rix. 40 Pero rix man quiriꞌ tüj nibün. Rix xa nicanoj achique 
rubanic nibün richin nquinicamsaj yin ri nintzijoj ri ketzij chive, ketzij ri 
vacꞌaxan-pe riqꞌuin ri Dios. Ri Abraham man cꞌa xbün tüj cachiꞌel ri nibün 
rix, y rix nibij que rix ruxquin-rumam can rijaꞌ. 41 Rix xa ja ri nbün ri jun ri 
cꞌunük itataꞌ, xa jariꞌ ri nibün, xbij ri Jesús cheque. Y rijeꞌ xquibij cꞌa chin: 

Roj ketaman ruvüch ri xojalcꞌualan. Xaxe cꞌa Jun ri Katataꞌ, y riꞌ ja ri Dios, 
xquibij.

42 Cꞌateriꞌ ri Jesús xbij cꞌa cheque ri vinük riꞌ: Si ja ta ri Dios ri Itataꞌ, nkꞌalajin 
ta, roma nquinijoꞌ ta y nquinicꞌul ta jabel, roma yin riqꞌuin ri Dios yin petenük 
y yin kajnük-vi-pe. Ja vi cꞌa ri Dios ri takayon-pe vichin y man pa nuyon tüj 
yin que xinpuꞌu chuvüch ri ruchꞌulef. 43 ¿Achique cꞌa roma tok rix man nijoꞌ tüj 
que nkꞌax chive ri ninbij chive? Roma xa man nkaꞌ tüj chive. 44 Ri itataꞌ rix xa 
ja ri itzel-vinük y rix richin cꞌa rijaꞌ, y ja ri nkaꞌ chuvüch rijaꞌ, jariꞌ ri nyixtajin 
chubanic. Ri itzel-vinük ja pa rutzꞌuquic tzꞌucutnük-vi-pe richin ncamsan. Man 
xcꞌujeꞌ tüj cꞌa chic chupan ri ketzij, roma xa man jun cꞌa ketzij ri cꞌo ta riqꞌuin. 
Xa jun tzꞌucuy-tzij vi. Quitataꞌ cꞌa conojel tzꞌucuy tak tzij. 45 Y yin man cꞌa 
nquininimaj tüj roma ja ri ketzij ri ninbij chive. 46 ¿Cꞌo comi cꞌa jun ri nbin-pe 
chuve vocomi achique mac ye nubanalun? Y si jabel nkꞌalajin que man jun mac 
pa nucꞌaslen y ruyon ketzij ri ninbij, ¿achique cꞌa roma tok man nquininimaj 
tüj? 47 Roma ri richin chic cꞌa ri Dios, ja ri nbij ri rutzij ri Dios ri nbün. Jacꞌa rix 
man quiriꞌ tüj nibün, roma man rix richin tüj ri Dios, xbij ri Jesús.

Ri Cristo cꞌo-vi, tok man jani rutzijol que nalüx ri Abraham
48 Y ri achiꞌaꞌ ri cꞌo quikꞌij chiquicojol ri israelitas, xquibij cꞌa chin ri 

Jesús: Ketzij vi cꞌa ri kabin chavij que rat xa rat jun aj-Samaria y cꞌo itzel 
espíritu aviqꞌuin, xquibij chin.

49 Pero ri Jesús xbij cꞌa cheque ri achiꞌaꞌ riꞌ: Yin man jun itzel espíritu 
ri cꞌo ta viqꞌuin. Yin ja ri Nataꞌ ri ninyaꞌ rukꞌij, y rix xa man quiriꞌ 
tüj chivüch. Rix xa nibün chuve que yin itzel. 50 Yin man nukꞌij tüj ri 
nincanoj chiꞌicojol, pero cꞌo cꞌa Jun ri njoꞌon que ronojel vinük nuyaꞌ ta 
nukꞌij. Y ja chukaꞌ rijaꞌ ri nbün juzgar pa quiviꞌ ri man nquibün tüj quiriꞌ. 
51 Tivacꞌaxaj na peꞌ jabel ri ninbij chive: Achique cꞌa vinük ri nutakej ri 
nutzij, man cꞌa nutzꞌet tüj ri camic ri richin chi jumul, xbij ri Jesús.

52 Y ri achiꞌaꞌ ri cꞌo quikꞌij chiquicojol ri israelitas xquibij cꞌa chin ri Jesús: 
Vocomi ketaman chic cꞌa que cꞌo-vi itzel espíritu aviqꞌuin, roma nabij que 
achique ri nyetaken ri atzij, man cꞌa nyecom tüj. Tatzꞌetaꞌ na peꞌ ri kaxquin-
kamamaꞌ can Abraham y ri xekꞌalajrisan ri rutzij ri Dios ojer can, xecom. 
53 ¿Más nim ta comi akꞌij rat que chuvüch ri kaxquin-kamamaꞌ can Abraham? 
Rijaꞌ xa xcom, y quiriꞌ chukaꞌ ri xekꞌalajrisan ri rutzij ri Dios ojer can, xecom. 
¿Rat achique ta cꞌa rat? Roma nabij que ri nyetaken ri atzij man nyecom tüj.

54 Y ri Jesús xbij: Si nuyon cꞌa yin ninyaꞌ nukꞌij, xa man jun cꞌa ncꞌatzin-vi. 
Pero ri nukꞌij yin, ja ri Nataꞌ nyoꞌon. Ri Nataꞌ jariꞌ ri nibij i-Dios chin. 55 Y stapeꞌ 
(aunque) rix quiriꞌ nibij chin, man ivetaman tüj ruvüch. Jacꞌa yin vetaman-
vi ruvüch. Y xa nquinoc cꞌa jun tzꞌucuy-tzij cachiꞌel rix, si ta ninbij que man 
vetaman tüj ruvüch ri Dios, y xa vetaman. Yin ninbün-vi cꞌa ri nbij ri rutzij 
rijaꞌ. 56 Ri Abraham juis cꞌa xquicot ránima, roma ncꞌatzinej cꞌa que nutzꞌet can 
ri kꞌij vichin yin. Y rijaꞌ xutzꞌet-vi, y juis xquicot ránima romariꞌ, xbij ri Jesús.

57 Jariꞌ tok ri achiꞌaꞌ ri cꞌo quikꞌij chiquicojol ri israelitas xquibij chin ri 
Jesús: Rat nabij que atzꞌeton chic ri kaxquin-kamama can Abraham, pero 
rat xa cꞌa rat acꞌual vi. Xa cꞌa man jani cincuenta ajunaꞌ.

58 Pero ri Jesús xbij cheque ri achiꞌaꞌ riꞌ: Ketzij cꞌa ninbij chive que yin 
yincꞌo-vi-pe. Yincꞌo-vi-pe tok man jani rutzijol que nalüx ri Abraham, xbij.

59 Y ri achiꞌaꞌ riꞌ jariꞌ tok xbequisiqꞌuila-pe abüj richin nyequicꞌük chirij. 
Pero ri Jesús xel cꞌa pe chiriꞌ pa racho ri Dios. Chiquicojol cꞌa ri vinük 
xrevala-pe-riꞌ, xel-e.

Ri Jesús nucꞌachojrisaj jun achi moy pe pa ralaxic

9  1 Ri Jesús ncꞌo cꞌa e apeꞌ cꞌo-vi jun achi moy pa ralaxic. Ri Jesús 
xutzꞌet cꞌa ri jun achi riꞌ. 2 Y ri achibilaꞌ xquicꞌutuj cꞌa chin ri Jesús: 

Ajaf, ¿achique cꞌa ri xmacun richin quereꞌ xalüx ri achi reꞌ? ¿Ja ri rute-
rutataꞌ o ja rijaꞌ? xquibij.

3 Pero ri Jesús xbij: Man jun cꞌa cheque tüj rijeꞌ ri xmacun, richin quereꞌ 
xucꞌulachij ri jun achi reꞌ. Ni rijaꞌ ni ri rute-rutataꞌ. Rijaꞌ quereꞌ cꞌa pa 
ralaxic, richin que nkꞌalajin ta ri rusamaj ri Dios riqꞌuin. 4 Pakꞌij, utz vi que 
nban samaj. Jacꞌa tok ntoc-pe ri akꞌaꞌ, conojel man utz tüj chic nyesamüj. Y 
quiriꞌ cꞌa chukaꞌ yin, vocomi ncꞌatzin richin ninbün ri samaj ri ruchilaben-
pe chuve ri takayon-pe vichin, roma tok man nquicꞌujeꞌ tüj chic, man 
nquitiquer tüj chic ninbün ri samaj reꞌ. 5 Y ri kꞌij cꞌa ri cꞌa yincꞌo na e 
chuvüch ri ruchꞌulef, jacꞌa yin ri nquisakrisan quicꞌaslen conojel vinük, xbij.

6 Tok ye rubin chic cꞌa ka ri tzij riꞌ ri Jesús, rijaꞌ xchuban cꞌa pan ulef. Y riqꞌuin 
ri ruchub ri xkaꞌ pan ulef, xbün baꞌ vit chꞌabük. Cꞌateriꞌ ri chabük riꞌ xuquil-e 
chirunakꞌ-ruvüch ri achi moy. 7 Y xbij chin: Vocomi cabiyin cꞌa, y teꞌachꞌajaꞌ ri 
runakꞌ-avüch pan atinbül rubiniꞌan Siloé. Ri biꞌaj cꞌa reꞌ pa jun chic tzij nbix 
Takon chin. Ri achi riꞌ xbe na vi, xuchꞌüj ri runakꞌ-ruvüch, y tok xtzolij-pe, 
ntzuꞌun chic. 8 Cꞌateriꞌ cꞌa tok ri vinük ri ye ru-vecinos ri achi reꞌ y ri chꞌaka chic 
vinük ri ye tzꞌeteyon richin que moy, nquibilaꞌ cꞌa: ¿Man ja tüj comi achi reꞌ ri 
cꞌutuy-limosna ri katzꞌetelon que tzꞌuyul nucꞌutuj can ru-limosna? nquibij cꞌa.

9 Y yecꞌo cꞌa vinük ri nyebin: Jaꞌ, ja rijaꞌ. Chꞌaka chic nquibij: Junan 
ntzuꞌun riqꞌuin ri achi riꞌ.

Pero rijaꞌ nbij cꞌa: Jaꞌ. Ja yin riꞌ ri tzꞌuyul nincꞌutuj can limosna cheque 
ri vinük, xbij.

10 Y ri vinük nquicꞌutuj cꞌa chin ri achi riꞌ: Ri rubanun-pe xa man 
ncatzuꞌun tüj. ¿Achique cꞌa rubanic xban chave richin que ncatzuꞌun chic 
vocomi? xquibij cꞌa chin.

11 Ri achi xbij cheque: Ri jun achi rubiniꞌan Jesús xbün baꞌ vit chꞌabük y jariꞌ 
ri xuquil chirunakꞌ-nuvüch, y cꞌateriꞌ xbij chuve: Cabiyin y teꞌachꞌajaꞌ ri runakꞌ-
avüch pa Siloé. Y yin xinbe-vi, xinchꞌüj ri runakꞌ-nuvüch y jariꞌ tok xintzuꞌun.

12 Pero ri vinük xquicꞌutuj chin: ¿Apeꞌ cꞌa cꞌo-vi ri Jesús vocomi? xquibij.
Y rijaꞌ xbij: Man vetaman tüj, xbij cheque.

Ri achi moy tok rubanun can, xucꞌuꞌüx chiquivüch ri fariseos
13 Y ri vinük xquicꞌuaj cꞌa e ri achi moy tok rubanun can, cꞌa chiquivüch 

ri achiꞌaꞌ fariseos. 14 Ri kꞌij cꞌa tok ri Jesús xbün ri baꞌ vit chꞌabük y xbün 
chin ri achi moy que ntzuꞌun, pa jun cꞌa kꞌij richin uxlanen. 15 Tok ri achi, ri 
moy rubanun can, cꞌo chic cꞌa apu chiquivüch ri achiꞌaꞌ fariseos, ri achiꞌaꞌ 
riꞌ xquicꞌutuj cꞌa chin que achique rubanic xban chin richin vocomi ntzuꞌun 
chic. Y rijaꞌ xbij: Ri xbanun cꞌa chuve richin nquitzuꞌun chic, xuquil cꞌa baꞌ 
vit chꞌabük chirunakꞌ-nuvüch, xinchꞌüj, y jareꞌ nquitzuꞌun chic, xbij cheque.

16 Y yecꞌo cꞌa achiꞌaꞌ fariseos ri xquibij: Ri achi ri rubiniꞌan Jesús man riqꞌuin 
tüj ri Dios petenük-vi, roma man nuchajij tüj baꞌ ri kꞌij ri richin uxlanen, nquibij.

Pero yecꞌo cꞌa chꞌaka chic fariseos ri xquibij: ¿Ntiquer ta comi nyerubün 
milagros jun achi aj-mac, cachiꞌel xbün ri Jesús riqꞌuin ri achi moy?

Ri achiꞌaꞌ fariseos riꞌ man junan tüj cꞌa ri quinojibül pariꞌ ri Jesús. 17 Cꞌateriꞌ 
ri achiꞌaꞌ fariseos xquicꞌutuj cꞌa chin ri achi, ri moy tok rubanun can: ¿Achique 
chi achi ri Jesús nanuc rat? Ri xbün chave que ncatzuꞌun. Y ri achi riꞌ xbij: Yin 
ninnuc que ri Jesús kꞌalajrisüy richin ri nbix chin roma ri Dios, xbij cheque.

18 Jacꞌa ri achiꞌaꞌ ri cꞌo quikꞌij chiquicojol ri israelitas, man nquinimaj 
tüj cꞌa que ri achi riꞌ moy vi tok xalüx. Romariꞌ man nquinimaj tüj chukaꞌ 
que jun milagro ri xbanun que ntzuꞌun vocomi. Xecoyoj na cꞌa ri rute-
rutataꞌ ri achi ri ntzuꞌun chic vocomi. 19 Y ri achiꞌaꞌ riꞌ xquicꞌutuj cꞌa 
cheque ri rute-rutataꞌ ri achi: ¿Ja ivalcꞌual reꞌ, ri nibij que moy pa ralaxic? 
Si moy cꞌa tok xalüx, ¿achique cꞌa roma tok ntzuꞌun vocomi? xquibij.

20 Y ri rute-rutataꞌ ri achi xquibij cꞌa cheque ri achiꞌaꞌ riꞌ: Jaꞌ, ja kalcꞌual 
reꞌ y moy vi pa ralaxic. 21 Jacꞌa ri man ketaman tüj roj, ja ri achique 
rubanic xbün richin ntzuꞌun chic vocomi. Y si cꞌo jun ri xbanun chin richin 
ntzuꞌun chic vocomi, man ketaman tüj roj. Ticꞌutuj cꞌa chin rijaꞌ, roma xa 
cꞌo chic cꞌa rujunaꞌ, y ntiquer nbij chive ri achique xbanatüj, xquibij rijeꞌ.

22 Quiriꞌ cꞌa ri xquikꞌalajrisaj ri rute-rutataꞌ ri achi, cheque ri achiꞌaꞌ ri 
cꞌo quikꞌij chiquicojol ri israelitas, roma quixbin cꞌa quiꞌ chiquivüch. Ri 
achiꞌaꞌ ri cꞌo quikꞌij, quelesan chic cꞌa rutzijol que achique na vinük ri 
nbin que ri Jesús jariꞌ ri Cristo, nokotüx cꞌa pe chupan ri jay apeꞌ ntzijos-
vi ri rutzij ri Dios. 23 Xa romariꞌ tok ri rute-rutataꞌ ri achi ri ntzuꞌun chic, 
xaxe cꞌa xquibij que tiquicꞌutuj chin rijaꞌ, roma xa cꞌo chic rujunaꞌ.

24 Y ri achiꞌaꞌ riꞌ xcoyoj chic cꞌa jun bey ri achi ri ntzuꞌun chic, y xquibij chin: Ja ri 
Dios tayaꞌ rukꞌij. Roj ketaman que ri achi rubiniꞌan Jesús, jun achi aj-mac, xquibij.

25 Y ri achi xbij cꞌa cheque ri achiꞌaꞌ riꞌ: Yin man cꞌa vetaman tüj si ri Jesús 
jun aj-mac o man aj-mac tüj. Ri vetaman yin pariꞌ rijaꞌ, ja que xinrucꞌachojrisaj, 
roma tok rubanun can man cꞌa nquitzuꞌun tüj, y vocomi nquitzuꞌun chic, xbij 
rijaꞌ.

26 Y ri achiꞌaꞌ riꞌ xquicꞌutuj chic cꞌa chin ri achi: ¿Achique ri xbün chave 
richin quiriꞌ xatiquer xatzuꞌun? xquibij.

27 Rijaꞌ xbij cꞌa cheque ri achiꞌaꞌ riꞌ: Pero riꞌ xintzijoj yan cꞌa chive y 
xa man xinivacꞌaxaj tüj. ¿Achique cꞌa roma tok vocomi rix nijoꞌ que yin 
nincamulij chic rubixic chive? ¿Nijoꞌ cꞌa nitzeklebej ri Jesús? xbij cheque.

28 Pero ri achiꞌaꞌ riꞌ xcatüj cꞌa coyoval y xquibij: Ja rat sí rat jun tzeklebey richin 
rijaꞌ, jacꞌa roj roj tzeklebey richin ri Moisés. 29 Roj ketaman-vi cꞌa que ri Moisés 
xchꞌo-vi ri Dios riqꞌuin, jacꞌa ri Jesús reꞌ man ketaman tüj apeꞌ tipuꞌu-vi, xquibij.

30 Y ri achi xchꞌo-apu cheque y xbij cꞌa: Jareꞌ ri nbanun chuve yin que juis 
nquinuc pariꞌ, roma rix man ivetaman tüj apeꞌ npuꞌu-vi, pero viqꞌuin yin 
xbün jun milagro, roma vocomi nquitzuꞌun chic. 31 Nkꞌalajin-vi que ri Jesús 
man aj-mac tüj, roma ketaman que ri Dios man nbün tüj ri nquicꞌutuj ri 
aj-maquiꞌ chin. Pero ri jun ri nuya-vi rukꞌij ri Dios y nbün chukaꞌ ri nrajoꞌ 
ri Dios, nacꞌaxüx-vi roma ri Dios, y nbanatüj ri nucꞌutuj. 32 Man jun bey cꞌa 
tzꞌeton o acꞌaxan tüj que cꞌo ta jun ri nbanun chin jun ri moy vi pa ralaxic 
richin ntzuꞌun ta. 33 Y si ta ri achi rubiniꞌan Jesús, man ta riqꞌuin ri Dios 
petenük-vi, man ta xtiquer xbün ri milagro viqꞌuin yin, xbij rijaꞌ.

34 Pero ri achiꞌaꞌ riꞌ xquibij chin ri achi ri ntzuꞌun chic: Rat rat aj-mac pe 
pan avalaxic, ¿y najoꞌ nkojatijoj roj? xquibij.

Y xquelesaj cꞌa pe ri achi riꞌ, ri chiriꞌ.

Ri xbij ri Jesús chin ri achi moy tok rubanun can y ri xbij cheque chꞌaka fariseos
35 Ri Jesús xracꞌaxaj cꞌa que ri achi riꞌ xelesüs-pe. Romariꞌ xberucanoj, y 

tok nril, xbij cꞌa chin: ¿Nayaꞌ comi avánima rat riqꞌuin ri Rucꞌajol ri Dios? 
xbij ri Jesús chin.

36 Y ri achi ri ntzuꞌun chic xbij cꞌa chin ri Jesús: Yin ninjoꞌ ninyaꞌ 
vánima riqꞌuin ri Rucꞌajol ri Dios, xa jacꞌa ri man vetaman tüj achique riꞌ. 
Tabij cꞌa chuve, xbij ri achi.

37 Y ri Jesús xbij cꞌa chin: Rat atzꞌeton chic cꞌa ri Rucꞌajol ri Dios. Ja yin 
ri Rucꞌajol ri Dios. Ja yin ri nquichꞌo aviqꞌuin, xbij.

38 Ri achi jariꞌ xbij: Ajaf, yin ncatintakej. Y ri achi xuyaꞌ rukꞌij ri Jesús.
39 Y ri Jesús xbij: Yin xinpuꞌu cꞌa chuvüch ri ruchꞌulef chiquitzꞌetic 

ri vinük achique quibanun, si utz o man utz tüj. Y ninbün cꞌa cheque 
ri vinük ri man ntzuꞌun tüj cánima, que titzuꞌun. Jacꞌa ri nquinaꞌ que 
ntzuꞌun ri cánima, xa ninbün que man nquitzuün tüj.

40 Y yecꞌo cꞌa achiꞌaꞌ fariseos ri yecꞌo-apu chiriꞌ apeꞌ cꞌo-vi ri Jesús, tok 
xcacꞌaxaj riꞌ, xquibij: ¿Roj moyirnük cꞌa chukaꞌ roj?

41 Y ri Jesús xbij cheque: Si ta rix moy, jabel ta, roma man jun tüj mac nivakalej. 
Xa roma cꞌa rix nibij que man rix moy tüj, xa romariꞌ tok ri imac cꞌo-vi.

Nkꞌalajin-vi jabel ri yukꞌuy quichin ovejas tok 
nyeberelesaj-pe ri ru-ovejas pa quicoral

10  1 Y tivacꞌaxaj na peꞌ jabel ri ninbij chive: Ri quicoral ri oveja cꞌo cꞌa 
jun ruchiꞌ. Y ri man cꞌa nucusan tüj ri ruchiꞌ ri coral richin ntoc-apu 

y xa nuropij, ri nbanun cꞌa quiriꞌ jun elekꞌon y jun tzꞌamoy quichin vinük 
pa tak bey richin cꞌo nrelesaj can cheque. 2 Jacꞌa ri nucusan ri ruchiꞌ ri coral 
richin ntoc-apu, riꞌ ja vi riꞌ ri yukꞌuy quichin ri ovejas. 3 Y ri yukꞌuy quichin 
ri ovejas nujük cꞌa pe ri ruchiꞌ ri coral chuvüch, y ri ovejas quetaman chic 
ri ruchꞌabül ri quiyukꞌuy. Rijaꞌ nyeroyoj chiquijujunal riqꞌuin ri quibiꞌ y 
nyerelesaj cꞌa e. 4 Tok ri yukꞌuy quichin ovejas ye relesan chic cꞌa e conojel ri 
ru-ovejas, ninabeyüj cꞌa e chiquivüch y ri ovejas nyetzeke-e chirij. Ri ovejas 
quiriꞌ vi nquibün, roma quetaman cꞌa ruchꞌabül ri niyukꞌun quichin. 5 Jacꞌa 
ri man quetaman tüj ruvüch, man nquitzeklebej tüj. Xa nyeꞌanmüj chuvüch, 
roma man quetaman tüj ri ruchꞌabül, chꞌabül ri xa man jun bey cacꞌaxan tüj.

6 Ri Jesús jun ejemplo ri xbij cheque ri achiꞌaꞌ fariseos, jacꞌa rijeꞌ man 
xkꞌax ta cheque achique ri xbij cheque.

Ri utzilüj Kꞌuyunel
7 Cꞌateriꞌ ri Jesús xchꞌo jun bey chic y xbij cheque ri achiꞌaꞌ fariseos riꞌ: Tivacꞌaxaj 

cꞌa jabel ri ninbij chive: Ja yin ri Ruchiꞌ ri coral ri apeꞌ nyeꞌoc-apu ri ovejas. 8 Y ye 
qꞌuiy cꞌa ri xecꞌujeꞌ yan nabey que chinuvüch yin y xquibij que ye takon-pe roma ri 
Dios, pero xa man quiriꞌ tüj, xa ye junan quiqꞌuin ri elekꞌomaꞌ y ye junan quiqꞌuin 
ri nyetzꞌamon vinük pa tak bey richin cꞌo nquelesaj can cheque. Matiox cꞌa que 
man xetzeklebex tüj coma ri ovejas ri ye vichin yin. 9 Ja yin cꞌa ri Ruchiꞌ ri coral. 
Ri ntoc cꞌa viqꞌuin yin, ncolotüj y nril ronojel ri ncꞌatzin chin.

10 Jun elekꞌon tok napon, xe cꞌa richin nberubana-pe elekꞌ y ncamsan can. 
Ronojel cꞌa ri nbün can, man pa rubeyal tüj. Jacꞌa yin, nbij ri Jesús, xinpuꞌu richin 
ninyaꞌ ri cꞌacꞌaꞌ cꞌaslen, jun utzilüj cꞌaslen. 11 Y ja yin ri utzilüj Kꞌuyunel. Ri utzilüj 
Kꞌuyunel, nuya-vi rucꞌaslen coma ri ru-ovejas. 12 Jacꞌa ri xa man ketzij kꞌuyunel 
tüj, ri xa nyukꞌun roma tojon y man rajaf tüj chukaꞌ ri ovejas, riꞌ tok nutzꞌet cꞌa que 
npuꞌu ri utif, xa ja rijaꞌ ri nucol-e-riꞌ nabey y nyeruvulaj ri ovejas ri nyeruyukꞌuj. Y 
ri utif nyerucꞌuaj cꞌa ri ovejas, y ri chꞌaka chic nquitalüj-e-quiꞌ. 13 Ri man cꞌa ketzij 
tüj yukꞌuy quichin ri ovejas, ri xa tojon, nanmüj. Y quiriꞌ nbün roma xa man cꞌa 
rajaf tüj ri ovejas. Man jun cꞌa pena chin rijaꞌ si cꞌo nquicꞌulachij ri ovejas.

14 Jacꞌa yin ri utzilüj Kꞌuyunel, y vetaman quivüch ri ovejas ri ye vichin 
yin, y rijeꞌ quetaman cꞌa chukaꞌ nuvüch yin. 15 Quiriꞌ cꞌa chukaꞌ nubanun 
yin riqꞌuin ri Nataꞌ. Rijaꞌ retaman nuvüch yin, y yin vetaman ruvüch rijaꞌ. 
Yin ninyaꞌ cꞌa nucꞌaslen coma ri nu-ovejas. 16 Y yin man xe tüj cꞌa nu-
ovejas reꞌ yecꞌo, xa yecꞌo cꞌa chukaꞌ chꞌaka chic ri man jani yecꞌo ta chereꞌ 
chupan ri jun coral reꞌ. Nyencꞌün cꞌa pe y ncacꞌaxaj chukaꞌ ri nuchꞌabül. 
Ncꞌuje-vi cꞌa jun ketzij Kꞌuyunel y jun liꞌaj ru-ovejas.

17 Ri Nataꞌ Dios nquirujo-vi cꞌa. Nkaꞌ cꞌa chuvüch que yin ninyaꞌ ri nucꞌaslen 
coma ri nu-ovejas, y chukaꞌ roma ri ncꞌujeꞌ chic cꞌa e nucꞌaslen jun bey. 18 Ri 
nucꞌaslen yin, man jun cꞌa nelesan, xa cꞌa ja na yin ri nquiyoꞌon. Pa nukꞌaꞌ cꞌa 
yin cꞌo-vi richin que ninyaꞌ y pa nukꞌaꞌ chukaꞌ yin cꞌo-vi richin ncꞌujeꞌ chic e 
nucꞌaslen jun bey. Quiriꞌ cꞌa ri rubin-pe ri Nataꞌ chuve, xbij ri Jesús.

19 Y jariꞌ tok xjalajoꞌ jun bey chic chiquivüch ri achiꞌaꞌ ri cꞌo quikꞌij 
chiquicojol ri israelitas, roma ri tzij ri xerubij ri Jesús. 20 Ye qꞌuiy cheque 
rijeꞌ ri xquibij chirij ri Jesús: Xa loco laꞌ. Xa itzel espíritu ri cꞌo riqꞌuin, y 
rix ninimaj-ka ri nbij.

21 Jacꞌa ri chꞌaka chic xquibij: Jun ri cꞌo itzel espíritu riqꞌuin, man 
ntiquer tüj nbij utzilüj tak tzij cachiꞌel ri xerubij-ka ri Jesús. ¿Ntiquer ta 
comi chukaꞌ jun ri cꞌo itzel espíritu riqꞌuin que nbün chin jun moy que 
ntzuꞌun jun bey chic? nquibij.

Yecꞌo ri xcajoꞌ xquicamsaj ri Jesús chi abüj
22 Y pa ru-tiempo cꞌa ri tef, jariꞌ tok nban ri nimakꞌij rubiniꞌan 

Dedicación, nimakꞌij richin rukꞌijul tok xchꞌajchꞌojrisüs ri racho ri Dios ri 
cꞌo chiriꞌ pa tinamit Jerusalén. 23 Y ri Jesús cꞌo cꞌa apu chupan ri racho ri 
Dios. Y pa jun corredor ri rubiniꞌan Richin ri Salomón, chiriꞌ cꞌa cꞌo-vi. 
24 Ri achiꞌaꞌ ri cꞌo quikꞌij chiquicojol ri israelitas xeꞌapon riqꞌuin ri Jesús, 
xquisutij rij, y cꞌateriꞌ xquibij cꞌa chin: ¿Achique cꞌa roma tok man jun bey 
najoꞌ nakꞌalajrisaj-aviꞌ chikavüch? Si ja rat ri Cristo, tabij cꞌa cheke.

25 Y ri Jesús xbij cꞌa cheque ri achiꞌaꞌ riꞌ: Nubin chic cꞌa chive y man 
nquitaken tüj. Y ronojel ri samaj ri nyenbün, pa rubiꞌ cꞌa ri Nataꞌ Dios 
nyenbün-vi. Y ri samaj riꞌ nukꞌalajrisaj-vi cꞌa ri achique yin. 26 Xa jacꞌa rix 
man nquinitakej tüj vi, roma rix xa man rix nu-ovejas tüj, cachiꞌel vi cꞌa 
ri xinbij yan chive. 27 Ri nu-ovejas yin quetaman y ncacꞌaxaj ri nuchꞌabül, 
y yinquitzeklebej chukaꞌ. Yin vetaman cꞌa chukaꞌ quivüch rijeꞌ. 28 Man 
nyesatz tüj cꞌa can, xa nquil-vi quicꞌaslen ri man nqꞌuis tüj, viqꞌuin yin. Ni 
man jun cꞌa chukaꞌ ri ntiquer nyeꞌelesan-e pa nukꞌaꞌ. 29 Y chukaꞌ pa rukꞌaꞌ 
cꞌa ri Nataꞌ Dios yecꞌo-vi, roma ja rijaꞌ ri xchaꞌon quichin. Y rijaꞌ jariꞌ ri más 
nim rukꞌij que chuvüch achique na. Y man jun cꞌa ri xtiquer nyerelesaj-e pa 
rukꞌaꞌ rijaꞌ. 30 Yin vachibilan ri Nataꞌ, jun cꞌa kabanun riqꞌuin, xbij ri Jesús.

31 Y jariꞌ tok ri achiꞌaꞌ ri cꞌo quikꞌij chiquicojol ri israelitas 
xebequisiqꞌuilaꞌ chic cꞌa pe abüj chirij ri Jesús, richin nquicamsaj chi 
abüj. 32 Pero ri Jesús xbij cꞌa cheque ri achiꞌaꞌ riꞌ: Qꞌuiy cꞌa utzilüj tak 
samaj ri ye nubanalun chivüch, roma ri vuchukꞌaꞌ ri ruyoꞌon-pe ri Nataꞌ 
chuve. ¿Achique cꞌa cheque ri utzilüj tak samaj ri nubanun ri man nkaꞌ tüj 
chivüch, y romariꞌ nijoꞌ nquinicamsaj chi abüj? xbij ri Jesús.

33 Y ri achiꞌaꞌ ri cꞌo quikꞌij chiquicojol ri israelitas xquibij chin ri Jesús: 
Roj man ncatkacꞌük tüj chi abüj roma jun utzilüj samaj. Roj ncatkacꞌük 
chi abüj roma nabij que rat junan riqꞌuin ri Dios. Roma jun achi ri nbin 
quiriꞌ, xa nuyokꞌ rubiꞌ ri Dios, xquibij.

34 Pero ri Jesús xbij cꞌa cheque: Chupan ri ley ri ivichin ibanun-ka chin, ri 
Dios nbij cꞌa: Yin nubin que ivonojel rix rix dios chukaꞌ. 35 Ketaman cꞌa que 
man jun bey nkutiquer tüj nkabij que ri nbij ri rutzij ri Dios man ketzij tüj. Rijaꞌ 
xbij dios cheque ri achique chok chin xuya-vi ri rutzij. 36 Si quiriꞌ xbij ri Dios, 

¿achique cꞌa roma rix nibij que yin xinyokꞌ rubiꞌ ri Dios roma xinbij que ja yin 
ri Rucꞌajol ri Dios? Y yin xinruchaꞌ cꞌa ri Dios richin xinrutük-pe chuvüch ri 
ruchꞌulef. 37 Y si man ninbün tüj cꞌa ri ruchilaben-pe ri Nataꞌ Dios que ninbün 
yin, man nquinitakej tüj cꞌa. 38 Jacꞌa si ninbün ri ruchilaben-pe ri Dios chuve, 
quinitakej romariꞌ, stapeꞌ (aunque) man nquinitakej tüj roma ri nubin chive. 
Titakej, richin que tivetamaj que ri Nataꞌ Dios cꞌo-vi cꞌa viqꞌuin y yin chukaꞌ 
quiriꞌ nubanun riqꞌuin rijaꞌ, xbij ri Jesús cheque ri achiꞌaꞌ ri cꞌo quikꞌij.

39 Juis cꞌa xcajoꞌ ri achiꞌaꞌ riꞌ que xquitzꞌom ta e ri Jesús, pero xa man 
xetiquer tüj jun bey chic, roma xa xbe chiquivüch.

40 Y ri Jesús xcꞌo chic apu lojcꞌan ruchiꞌ rakün-yaꞌ Jordán y xcꞌujeꞌ cꞌa 
ka qꞌuiy kꞌij chiriꞌ, ri apeꞌ xbün-vi bautizar ri Juan Bautista, pa nabey. 
41 Y ye juis cꞌa ye qꞌuiy vinük xeꞌapon riqꞌuin ri Jesús chiriꞌ. Y ri vinük 
riꞌ nquibilaꞌ cꞌa: Ri Juan Bautista ketzij vi que man jun milagro ri xbün 
richin que xukꞌalajrisaj-riꞌ que takon-pe roma ri Dios, pero ronojel cꞌa ri 
tzij ri xerubij can chirij ri achi reꞌ, ketzij vi, nquibij cꞌa ri vinük riꞌ.

42 Y ye qꞌuiy cꞌa vinük ri xetaken richin ri Jesús chupan ri jun lugar riꞌ.

Tok xcom ri Lázaro

11  1 Chupan cꞌa ri vit tinamit rubiniꞌan Betania ri quitinamit ri 
María y ri Marta ri quichakꞌ-quiꞌ, cꞌo cꞌa jun yavaꞌ. Ri yavaꞌ riꞌ 

rubiniꞌan cꞌa Lázaro. 2 Ri María reꞌ, jareꞌ ri xyoꞌon jubulüj akꞌon chirij ri 
rakün ri Ajaf Jesús y xerusuꞌ riqꞌuin ri rusmal tak ruviꞌ. Xa ruxbal cꞌa rijaꞌ 
ri Lázaro, ri yavaꞌ. 3 Y ri María y ri Marta ri ye ranaꞌ ri Lázaro, xquitük cꞌa 
rubixic chin ri Jesús: Ajaf, vocomi cꞌa nkayaꞌ rutzijol chave que ri kaxbal 
Lázaro, ri juis najoꞌ rat, yavaꞌ. Cotzꞌol cꞌa pa ruvarabül.

4 Y tok ri Jesús xracꞌaxaj cꞌa ri takon-e rutzijol chin, rijaꞌ xbij: Ri Lázaro 
nyavüj, roma ncꞌatzin cꞌa que nkꞌalajin ri ruchukꞌaꞌ ri Dios. Ri yabil cꞌa ri ntoc 
chin, man cꞌa ntiquer tüj nucꞌuaj pa camic. Xa nkꞌalajin na cꞌa ri ruchukꞌaꞌ ri 
Dios, richin quiriꞌ yin ri Rucꞌajol ri Dios nincꞌul tüj cꞌa nukꞌij, xbij ri Jesús.

5 Ri Jesús juis cꞌa nrajoꞌ ri Marta, chukaꞌ ri María ri ruchakꞌ, y ri Lázaro. Ye 
oxiꞌ juis cꞌa nyerujoꞌ. 6 Y tok rijaꞌ xracꞌaxaj que ri Lázaro cꞌo yabil tzꞌamayon 
richin, cꞌa pa rox cꞌa kꞌij xbe chutzꞌetic, roma cꞌa xcꞌujeꞌ na chic caꞌiꞌ kꞌij 
chupan ri lugar apeꞌ cꞌo-vi. 7 Y ja tok cꞌunük chic ri caꞌiꞌ kꞌij, ri Jesús xbij 
cheque ri rachibilaꞌ: Vocomi nkutzolij cꞌa pa ruchꞌulef Judea, xbij cheque.

8 Y ri rachibilaꞌ xquibij cꞌa chin: Maestro, xquibij cꞌa chin. Xa cꞌate baꞌ 
tok ri achiꞌaꞌ ri cꞌo quikꞌij chikacojol roj israelitas quicꞌualon chic abüj 
chavij richin ncatquicamsaj. ¿Najoꞌ cꞌa que ncatzolij chic chilaꞌ vocomi? 
xquibij ri achibilaꞌ chin ri Jesús.

9 Pero ri Jesús xbij cheque: Ri kꞌij rucꞌuan cꞌa doce horas. Ri nbiyin 
pakꞌij, man cꞌa nutoplaꞌ tüj rakün, roma cꞌo ri sük richin ri ruchꞌulef. 
Ronojel cꞌa nutzꞌet roma ri sük riꞌ. 10 Jacꞌa ri nbiyin pa kꞌekuꞌn, nutoplaꞌ ri 
rakün, roma xa manak ri sük pa ruvüch.

11 Y tok ri Jesús rubin chic ka ronojel reꞌ, xchꞌo jun bey chic cheque ri 
rachibilaꞌ y xbij: Ri Lázaro ri ketaman ruvüch, nvür. Roma cꞌa riꞌ jareꞌ 
nquibe chin ncꞌasoj, xbij cheque ri rachibilaꞌ.

12 Y jariꞌ tok ri rachibilaꞌ xquibij chin: Ajaf, si ri Lázaro xa nvür, xa 
ncꞌachoj, xquibij.

13 Y ri Jesús xa pariꞌ ri rucamic ri Lázaro xchꞌo-vi tok xbij que nvür, pero 
ri rachibilaꞌ xkꞌax cheque que varan vi. 14 Cꞌateriꞌ ri Jesús jabel cꞌa choj ri 
xbij cheque. Rijaꞌ xbij cꞌa: Ri Lázaro xcom. 15 Y juis cꞌa nquiquicot, xbij ri 
Jesús, roma man pa Betania tüj yincꞌo-vi tok xcom ri Lázaro, richin quiriꞌ 
cꞌo kꞌij chive rix richin que más niyaꞌ ivánima viqꞌuin. Vocomi joꞌ cꞌa pa 
Betania, apeꞌ cꞌo-vi ri Lázaro, xbij ri Jesús.

16 Jacꞌa ri rachibil ri rubiniꞌan Tomás, y nbix chukaꞌ Ri Cuach chin, rijaꞌ 
xbij cꞌa cheque ri achibilaꞌ ri ye rachibil vi: Joꞌ cꞌa chirij ri Jesús, richin 
que si rijaꞌ ncamsüs, ja chukaꞌ riꞌ tikacꞌulachij roj, xbij.

Ri Jesús cꞌo-vi cꞌaslen riqꞌuin
17 Y ri Jesús y ri rachibilaꞌ xeꞌapon cꞌa pa tinamit Betania. Ri kꞌij cꞌa tok 

xeꞌapon rijeꞌ, ya ja cajiꞌ kꞌij cꞌo ri camnük pa jul. 18 Ri tinamit Betania man nüj 
tüj ncanaj-vi can chin ri tinamit Jerusalén. Ri quicojol xa bama nicꞌaj legua. 
19 Y ye qꞌuiy cꞌa achiꞌaꞌ ri cꞌo quikꞌij chiquicojol ri israelitas ri xepuꞌu chiriꞌ y 
xeꞌapon nquipochiꞌij ri Marta y ri María, roma ri rucamic ri quixbal Lázaro. 
20 Tok ri Marta xapon cꞌa rutzijol riqꞌuin que petenük ri Jesús, junanin xel-e 
richin xbe chi rucꞌuluxic. Y ri María man cꞌa xunabej tüj, xa xcanaj can chiriꞌ 
pa jay. 21 Y ri Marta tok xapon cꞌa riqꞌuin ri Jesús, rijaꞌ xbij chin: Ajaf, ri nuxbal 
xcom. Xa ta chereꞌ ratcꞌo-vi, cꞌa cꞌüs ta vocomi. 22 Pero yin vetaman que ri 
nacꞌutuj chin ri Dios vocomi, ri Dios nuya-vi chave, xbij ri Marta chin ri Jesús.

23 Jariꞌ tok ri Jesús xbij chin ri Marta: Ri axbal Lázaro ncꞌastüj, xbij ri Jesús.
24 Y ri Marta xbij chin ri Jesús: Jaꞌ, yin vetaman que ncꞌastüj, roma tok 

napon ri ruqꞌuisbül kꞌij, conojel cꞌa ri caminakiꞌ nyecꞌastüj, xbij rijaꞌ.
25 Ri Jesús xbij cꞌa chin ri Marta: Yin nquitiquer-vi nyencꞌasoj ri ye camnük 

chic e, y nquitiquer-vi ninyaꞌ cꞌaslen. Romariꞌ ri ntaken vichin, man jun 
rubanun si camnük chic, roma ncꞌujeꞌ rucꞌaslen. 26 Achique na cꞌa vinük ri 
cꞌa cꞌo na rucꞌaslen chuvüch ri ruchꞌulef y nquirutakej yin, man cꞌa napon tüj 
chupan ri camic richin chi jumul. ¿Nanimaj cꞌa reꞌ? xbij ri Jesús chin ri Marta.

27 Y ri Marta xbij chin ri Jesús: Jaꞌ, Ajaf. Ninnimaj na vi ronojel ri nabij, 
roma vetaman-vi que ja rat ri Cristo ri Rucꞌajol ri Dios, ri ncꞌatzinej-vi que 
npuꞌu na chuvüch ri ruchꞌulef, xbij ri Marta.

Tok ri Jesús xrokꞌej ri Lázaro
28 Tok ri Marta rubin chic cꞌa can ri tzij reꞌ chin ri Jesús, xbe chiroyoxic 

ri María ri ranaꞌ. Y tok xapon cꞌa, ri Marta xbij pa ruxiquin ri María: Ri 
Ajaf Jesús xka-pe y vocomi ncaroyoj, xbij chin.

29 Ri María, xe cꞌa xracꞌaxaj-e quiriꞌ, jariꞌ xcatüj-e apeꞌ tzꞌuyul-vi y 
junanin xbe. Rijaꞌ xbe cꞌa apeꞌ cꞌo-vi ri Jesús. 30 Ri Jesús cꞌa man jani cꞌa 
toc-apu chupan ri vit tinamit Betania, xa cꞌa cꞌo na apeꞌ xbecꞌul-vi roma ri 
Marta. 31 Y ri vinük israelitas ri yecꞌo chiriꞌ pa jay, ri nquipochiꞌij ri María, 
tok xquitzꞌet que junanin xcatüj, xel-e y xbe. Ri vinük riꞌ junanin chukaꞌ 
xquitzeklebej-e, roma rijeꞌ xquinuc que ri María nbe chuchi-jul richin 
nrokꞌej ri ruxbal.

32 Ja tok ri María xapon apeꞌ cꞌo-vi ri Jesús y xutzꞌet, xxuque-ka 
chirakün y xbij chin: Ajaf, ri nuxbal xcom. Xa ta chereꞌ ratcꞌo-vi, man ta 
camnük vocomi, xbij.

33 Ja tok ri Jesús xutzꞌet que ri María ntokꞌ y quiriꞌ chukaꞌ nyeꞌokꞌ 
conojel ri quivinak israelitas ri xeꞌapon chin nquipochiꞌij ri María, ri 
ránima ri Jesús jun vi xbün xunaꞌ rijaꞌ y xpuꞌu cꞌa bis riqꞌuin. 34 Y cꞌateriꞌ 
cꞌa xucꞌutuj: ¿Apeꞌ ximuk-vi ri Lázaro? xbij.

Y rijeꞌ xquibij: Ajaf, joꞌ y nkacꞌutuꞌ cꞌa chavüch apeꞌ xkamuk-vi, xquibij 
chin.

35 Y ri Jesús xokꞌ. 36 Jariꞌ tok ri vinük israelitas ri nyepochiꞌin ri Marta y 
ri María, xquibilaꞌ cꞌa: Titzꞌetaꞌ la Jesús, nrokꞌej ri Lázaro. Nkꞌalajin que 
juis xrajoꞌ, xquibij.

37 Cꞌateriꞌ yecꞌo cꞌa cheque ri vinük riꞌ xquibilaꞌ cꞌa chirij ri Jesús: Rijaꞌ 
xtiquer cꞌa xbün chin ri moy richin xtzuꞌun. ¿Man xtiquer tüj comi xbün 
chin ri Lázaro que man ta xcom? xquibij.

Ri Lázaro cajiꞌ yan kꞌij camnük-e tok xcꞌasos roma ri Jesús
38 Tok ri Jesús xapon cꞌa chuchiꞌ ri jul, xtzolij chic cꞌa pe ri bis riqꞌuin. Ri 

jul apeꞌ mukul-vi ri Lázaro, jun jul ri cꞌoton chuvüch jun juyuꞌ, y tzꞌapül can 
ruchiꞌ riqꞌuin jun abüj. 39 Y jariꞌ tok ri Jesús xbij: Tivelesaj la abüj tzꞌapbül 
ruchiꞌ la jul, xbij rijaꞌ. Jacꞌa ri Marta, ri ranaꞌ can ri Lázaro ri xcom-e, xbij 
chin ri Jesús: Ajaf, cajiꞌ yan cꞌa kꞌij riꞌ. Ya chuj chic ninnuc yin, xbij.

40 Pero ri Jesús xbij chin ri Marta: Yin nubin chic cꞌa chave que si 
xtanimaj, xtatzꞌet cꞌa ri nbün ri ruchukꞌaꞌ ri Dios, xbij chin.

41 Y jariꞌ tok xquelesaj cꞌa ri abüj tzꞌapbül ruchiꞌ ri jul apeꞌ cꞌo-vi ri camnük. 
Cꞌateriꞌ ri Jesús xtzuꞌun cꞌa chicaj y xbij: Nataꞌ, matiox ninyaꞌ chave, roma 
xinavacꞌaxaj cꞌa pe. 42 Yin vetaman que chi jumul vi nquinavacꞌaxaj. Y 
ronojel cꞌa reꞌ, ninbij coma ri vinük ri quimolon-pe-quiꞌ viqꞌuin vocomi, 
richin que tiquinimaj que ja rat ri xatakon-pe vichin chuvüch ri ruchꞌulef.

43 Tok ri Jesús rubin chic cꞌa ka ri tzij reꞌ, riqꞌuin cꞌa ronojel ruchukꞌaꞌ 
xchꞌo y xbij: Lázaro, cacatüj y catel cꞌa pe, xbij.

44 Y ri Lázaro, ri camnük chic e, xbeꞌel-pe. Ri rukꞌa-rakün ri camnük, 
jabel cꞌa botzꞌon-e pa tak cꞌul, y ri ruvüch tzꞌapül cꞌa e riqꞌuin jun xax 
cꞌul. Cꞌateriꞌ ri Jesús xbij: Queꞌisoloꞌ can la cꞌul chirij, richin que utz 
nbiyin y ntiquer ntzolin-e, xbij.

Ri achiꞌaꞌ ri cꞌo quikꞌij chiquicojol ri israelitas 
xquinuc yan cꞌa que nquicamsaj ri Jesús

45 Y ye qꞌuiy cꞌa vinük israelitas nquipochiꞌij ri María, xquitakej ri Jesús 
tok xquitzꞌet ri xbün, que xucꞌasoj ri camnük. 46 Pero yecꞌo chꞌaka ri xebe 
quiqꞌuin ri achiꞌaꞌ fariseos y xbequitzijoj cheque ri achique ri xbün ri Jesús. 
47 Y ja yan cꞌa riꞌ ri más nimalüj tak sacerdotes y ri achiꞌaꞌ fariseos xquimol-
quiꞌ y xecoyoj chukaꞌ ri chꞌaka chic achiꞌaꞌ ri junan nyebanun juzgar 
quiqꞌuin, y xquibij cheque: ¿Achique cꞌa nkabün? Roma ri achi rubiniꞌan 
Jesús rutzꞌamon samaj y qꞌuiy milagros ri nyerubanalaꞌ chiquivüch ri vinük 
richin tiquitakej. 48 Y si nkayaꞌ cꞌa kꞌij chin, conojel cꞌa ri vinük nyetaken 
richin. Y tok nquinabej-pe ri vinük romanos, nquivulaj-pe ri jay apeꞌ nkaya-
vi rukꞌij ri Dios y nkujquiqꞌuis chukaꞌ can roj ri rojcꞌo chupan ri ruchꞌulef reꞌ, 
nquibij cꞌa rijeꞌ.

49 Cꞌateriꞌ cꞌo jun ri xchꞌo. Ri xchꞌo ja ri Caifás ri nimalüj sacerdote 
chupan ri tiempo riꞌ. Rijaꞌ cꞌo cꞌa chiriꞌ, roma rijaꞌ jun cheque ri cꞌo quikꞌij. 
Y tok rijaꞌ xchꞌo, xbij cꞌa: Xa man jun ivetaman rix. 50 Man ninuc tüj cꞌa 
baꞌ que xa más utz cheke roj que xaxe ri jun ncom pa kaqꞌuexel konojel y 
mani nkucom konojel xaxe roma ri jun riꞌ, xbij.

51 Ri Caifás tok xchꞌo y xbij quiriꞌ, man ta ja ri runojibül rijaꞌ ri xucusaj, 
man quiriꞌ tüj. Ri tzij ri xerubij rijaꞌ, ja ri Dios ri xyoꞌon-pe chin. Roma 
ja rijaꞌ ri nimalüj ru-sacerdote ri Dios ri tiempo riꞌ, romariꞌ ri Dios xuyaꞌ 
cꞌa kꞌij chin richin que xbij yan que ri Jesús ncꞌatzinej cꞌa que ncom na 
pa quiqꞌuexel ri vinük richin ri ruchꞌulef riꞌ. 52 Y ri Jesús man xe tüj cꞌa 
pa quiqꞌuexel ri vinük richin ri ruchꞌulef riꞌ tok ncom, xa ncom cꞌa richin 
nyerumol conojel ri vinük ri ye ralcꞌual vi ri Dios ri ye quitalun-quiꞌ 
chuvüch ri ruchꞌulef. 53 Y ja kꞌij riꞌ tok ri achiꞌaꞌ ri cꞌo quikꞌij, xquiyaꞌ yan 
can chiquivüch que nquicamsaj ri Jesús.

54 Roma cꞌa riꞌ, ri Jesús man xtzꞌet tüj chic coma ri achiꞌaꞌ ri cꞌo quikꞌij 
chiquicojol ri israelitas. Rijaꞌ xa xbe cꞌa pa jun chic tinamit. Xbe pa jun 
tinamit ri rubiniꞌan Efraín, y ri tinamit cꞌa riꞌ chunakaj apu ri tzꞌiran 
ruchꞌulef cꞌo-vi. Y xcꞌujeꞌ cꞌa ka chiriꞌ ye rachibilan ri rachibilaꞌ.

55 Y jariꞌ tok napon yan ri kꞌij richin ri pascua, ri jun quinimakꞌij ri 
israelitas. Romariꞌ juis yan cꞌa ye qꞌuiy vinük ri xeꞌel-pe pa tak quitinamit, 
richin xebe pa tinamit Jerusalén. Xebe yan cꞌa roma ncꞌatzinej que 
nyequichꞌajchꞌojrisaj-quiꞌ chuvüch ri Dios. 56 Y ri vinük nquicanolaꞌ cꞌa ri 
Jesús. Rijeꞌ ye paꞌül chupan ri racho ri Dios y nquicꞌutulaꞌ cꞌa chiquivüch: 
¿Achique cꞌa ninuc rix? ¿Npuꞌu comi chupan ri nimakꞌij? nquibij cꞌa ri vinük 
riꞌ.

57 Jacꞌa ri nimalüj tak sacerdotes y ri achiꞌaꞌ fariseos, quelesan chic cꞌa 
rutzijol que achique na cꞌa vinük ri xtetaman ta apeꞌ cꞌo-vi ri Jesús, tubij 
cheque rijeꞌ, richin que nquitzꞌom.

Jun ixok xuyaꞌ jubulüj akꞌon chirij rakün ri Jesús

12  1 Tok xa vakiꞌ (seis) chic cꞌa kꞌij nrajoꞌ richin man napon ri kꞌij richin 
ri nimakꞌij rubiniꞌan pascua, ri Jesús xbe pa tinamit Betania, ri 

rutinamit ri jun achi rubiniꞌan Lázaro, ri Lázaro ri xcom-e y xbecꞌasüs-pe 
chiquicojol caminakiꞌ roma ri Jesús. 2 Y chiriꞌ xban cꞌa jun nima-vaꞌin, roma 
xapon ri Jesús. Y ja ri Marta ri nyeꞌilin-apu chuvüch mesa. Ri Lázaro jun cꞌa 
cheque ri ye tzꞌuyul-apu chuvüch mesa riqꞌuin ri Jesús. 3 Xpuꞌu ri María ri 
ruchꞌak ri Marta y ranaꞌ ri Lázaro, xberucꞌamaꞌ cꞌa pe jun libra jubulüj akꞌon 
rubiniꞌan nardo, jun jubulüj akꞌon ri juis jotol rajil. Y jareꞌ ri xuyaꞌ chirij 
rakün ri Jesús y xerusulaꞌ can riqꞌuin ri rusmal tak ruviꞌ rijaꞌ. Y ri jay riꞌ xnoj 
cꞌa riqꞌuin ri rujubulil ri akꞌon riꞌ. 4 Y cꞌo cꞌa jun cheque ri achibilaꞌ ri man xkaꞌ 
tüj chuvüch que quiriꞌ xban chin ri jubulüj akꞌon, y riꞌ ja ri Judas Iscariote 
ri rucꞌajol ri jun achi rubiniꞌan Simón, ri achibil ri ncꞌayin na richin ri Jesús. 
Rijaꞌ xbij cꞌa: 5 ¿Achique roma tok xa man xcꞌayix tüj ri jubulüj akꞌon reꞌ? Ri 
akꞌon reꞌ xa xbe ta chi oxiꞌ ciento tumin ri rajil oxiꞌ ciento kꞌij samaj chin jun 
samajel, y ri tumin reꞌ xtalüx ta cheque ri vinük ri man ni jun quichajin, xbij.

6 Tok rijaꞌ xbij quiriꞌ, man roma tüj cꞌa que juis ta nyerujoꞌ ri vinük ri man 
ni jun quichajin, y nrajoꞌ ta nyerutoꞌ, man quiriꞌ tüj. Xa roma cꞌa que ja rijaꞌ 
ri yacol-tumin y cꞌo cꞌa nrelesala-e, xa romariꞌ. Rijaꞌ xa nelekꞌ cꞌa. 7 Jariꞌ tok 
ri Jesús xbij chin ri Judas: Man tabij cꞌa jun chic. Tayaꞌ can ri xtün reꞌ que 
tubanaꞌ na ri nrajoꞌ ri ránima. Stapeꞌ (Aunque) man jani nquicom richin 
nquimuk, pero vichin yin ruyacon-pe ri akꞌon reꞌ. 8 Roma ri vinük ri man ni 
jun quichajin, chi jumul cꞌa yecꞌo iviqꞌuin richin que achique na kꞌij nibün 
favor cheque. Jacꞌa yin man chi jumul tüj nquicꞌujeꞌ iviqꞌuin, xbij rijaꞌ.

Njoꞌox chukaꞌ ncamsüs ri Lázaro
9 Tok ri Jesús xnabex cꞌa pe coma ri ruvinak israelitas que cꞌo pa tinamit 

Betania, xepuꞌu. Y juis cꞌa vinük ri xepuꞌu. Conojel cꞌa ri vinük riꞌ xepuꞌu 
roma ri Jesús y richin chukaꞌ que nquitzꞌet can ri Lázaro, ri xcꞌasüs-pe 
roma ri Jesús chiquicojol ri caminakiꞌ. 10 Roma-riꞌ ri más nimalüj tak 
sacerdotes xquiyaꞌ chiquivüch que chukaꞌ ri Lázaro nquicamsaj rachibilan 
ri Jesús. 11 Roma chirij ri Lázaro xquiya-vi que juis ye qꞌuiy quivinak 
israelitas ri nyeyoꞌon can quichin rijeꞌ y nquitakej-e ri Jesús.

Ri kꞌij tok ri Jesús xapon pa tinamit Jerusalén tzꞌuyul-e chirij jun alaj burro
12 Pa rucaꞌn kꞌij, chiriꞌ pa tinamit Jerusalén, ye juis cꞌa ye qꞌuiy vinük. 

Conojel cꞌa riꞌ quicꞌulun-quiꞌ chiriꞌ roma ri nimakꞌij. Y tok xcacꞌaxaj cꞌa 
que benük-apu ri Jesús, 13 ye quicꞌuan rukꞌaꞌ tak cheꞌ ri nbix palma chin, 
xebe chucꞌulic y nquibilaꞌ cꞌa: ¡Matiox que petenük ri Jun reꞌ! ¡Jareꞌ ri 
ka-Rey roj israelitas! ¡Que ri Ajaf Dios nbün ta bendecir rijaꞌ ri pa rubiꞌ ri 
Ajaf Dios petenük-vi! nquibij.

14 Y ri Jesús cꞌo cꞌa jun alaj burro ri xril, richin que xutzꞌuyeꞌ chirij. 
Cachiꞌel vi cꞌa ri nbij chupan ri rutzij ri Dios ri tzꞌiban can, chiriꞌ nbij:
 15 Man cꞌa tuxbij-riꞌ ri ivánima rix ri rix richin chic ri tinamit rubiniꞌan 

Sión,
roma ri i-Rey jareꞌ petenük,
tzꞌuyul-pe chirij jun alaj burro.
Quiriꞌ cꞌa ri tzꞌiban can.

16 Y pa nabey, ronojel reꞌ man xkꞌax ta cꞌa cheque ri rachibilaꞌ. Y xkꞌax 
cheque cꞌa ja tok ri Jesús cꞌastajnük chic e chiquicojol ri caminakiꞌ y cꞌo 
chic rukꞌij. Cꞌateriꞌ cꞌa tok xkaꞌ chiquicꞌuꞌx que ronojel reꞌ tzꞌiban can, que 
ncꞌatzinej na cꞌa que nbanatüj, y quiriꞌ vi, roma cachiꞌel ri tzꞌiban can, 
quiriꞌ xbanatüj.

17 Y ri vinük cꞌa ri xetzꞌeton richin ri Jesús tok xroyoj ri Lázaro ri 
camnük chic e richin xcꞌastüj-pe chiquicojol ri caminakiꞌ, nquitzijolaꞌ 
cꞌa cheque ri chꞌaka chic vinük. 18 Y roma cꞌa riꞌ, tok ri Jesús nakaj chic 
cꞌo-vi chin ri tinamit Jerusalén, xepuꞌu cꞌa richin nquicꞌuluꞌ. Ri vinük riꞌ 
cacꞌaxan chic cꞌa ri milagro ri xbün riqꞌuin ri Lázaro. 19 Jacꞌa ri achiꞌaꞌ 
fariseos nquibilaꞌ cꞌa chiquivüch: Titzꞌetaꞌ, conojel ri vinük ye benük 
chirij. Man nquinimaj cꞌa tüj katzij, nquibij.

Yecꞌo vinük griegos ncajoꞌ nyetzijon riqꞌuin ri Jesús
20 Y chiquicojol cꞌa conojel ri vinük ri ye apon pa tinamit Jerusalén 

chupan ri kꞌij riꞌ, richin nquiyaꞌ rukꞌij ri Dios chupan ri nimakꞌij riꞌ, yecꞌo 
chukaꞌ ye caꞌi-oxiꞌ vinük griegos. 21 Ri caꞌi-oxiꞌ cꞌa vinük reꞌ, xeꞌapon-apu 
riqꞌuin ri Felipe ri npuꞌu pa tinamit Betsaida ri cꞌo pa ruchꞌulef Galilea, 
richin nquicꞌutuj jun favor chin, roma rijaꞌ jun rachibil ri Jesús. Ri vinük 
riꞌ xquibij cꞌa chin: Roj nkajoꞌ nkuchꞌo baꞌ riqꞌuin ri Jesús, xquibij.

22 Ri Felipe xbe y xberubij cꞌa chin ri Andrés ri chukaꞌ ri rachibil ri 
Jesús. Cꞌateriꞌ chi caꞌiꞌ xebe-apu cꞌa riqꞌuin ri Jesús y xquibij chin: Yecꞌo 
caꞌi-oxiꞌ vinük griegos ri ncajoꞌ nyechꞌo chave.

23 Y ri Jesús jariꞌ xbij cheque ri caꞌiꞌ rachibilaꞌ riꞌ: Ja kꞌij reꞌ xka-pe, richin 
que yin ri xinalüx chiꞌicojol ncꞌujeꞌ nukꞌij y nquitzolij-e chilaꞌ chicaj. 24 Y 
tivacꞌaxaj cꞌa ri ninbij chive vocomi, que ketzij vi: Si nkapokonaj nkatic-
ka jun vit ruvüch-trigo pan ulef, ri vit ruvüch-trigo riꞌ xa choj cꞌa quiriꞌ 
ncꞌujeꞌ. Jacꞌa si man nkapokonaj tüj nkatic-ka, stapeꞌ (aunque) ncꞌujeꞌ can 
chuxeꞌ ulef ri vit ruvüch-trigo riꞌ, ntel-pe y nuyaꞌ ruvüch. 25 Roma cꞌa riꞌ, 
ri vinük ri juis nupokonaj ri rucꞌaslen chereꞌ chuvüch ri ruchꞌulef, man 
nril tüj rucꞌaslen richin chi jumul. Jacꞌa ri man nupokonaj tüj ri rucꞌaslen 
voma yin richin cꞌa chi jumul nuyüc-apu. Ncꞌuje-vi rucꞌaslen richin chi 
jumul. 26 Si cꞌo cꞌa jun ri nrajoꞌ nbün ri nusamaj, tipuꞌu cꞌa viqꞌuin. Y ri 
apeꞌ cꞌa yincꞌo-vi yin, chiriꞌ cꞌa chukaꞌ ncꞌuje-vi rijaꞌ. Ri nbanun cꞌa ri 
nusamaj, ninimirsüs cꞌa rukꞌij roma ri Nataꞌ.

Ri Jesús retaman que napon yan chuvüch ri camic
27 Yin juis cꞌa nkꞌoxon ri vánima vocomi. ¿Pero ninbij ta cꞌa chin ri 

Nataꞌ: Quinacoloꞌ chuvüch ri kꞌoxomül reꞌ? Tok xa romariꞌ xinka-pe. 
Romariꞌ tok cꞌa yincꞌo vocomi. 28 Cꞌateriꞌ rijaꞌ xbij cꞌa: Nataꞌ, tabanaꞌ cꞌa 
que nkꞌalajin ta ri akꞌij, xbij.

Y jariꞌ tok ri Dios xchꞌo-pe chilaꞌ chicaj y xbij: Nubanun chic cꞌa quiriꞌ. Y 
ninbün cꞌa jun bey chic, que nkꞌalajin-vi ri nukꞌij.

29 Y ye juis cꞌa cheque ri vinük ri yecꞌo chiriꞌ ri xebin que xa jun nkꞌajan-
pe ri xcacꞌaxaj tok xchꞌo-pe ri Dios chilaꞌ chicaj. Jacꞌa ri chꞌaka chic 
nquibij: Jun ángel xchꞌo-pe chin, nquibij.

30 Y ri Jesús xbij cꞌa cheque: Ri Jun cꞌa ri xivacꞌaxaj que xchꞌo-pe chilaꞌ 
chicaj, xchꞌo-pe ivoma rix y man voma tüj yin. 31 Vocomi nka-pe yan cꞌa 
ri ru-juicio ri Dios chuvüch ri ruchꞌulef, y ri itzel-vinük ri tzꞌamayon ri 
ruchꞌulef, ntelesüs cꞌa e. 32 Y tok yin nquijotobüx chuvüch ri cruz, ri vinük 
nyepuꞌu cꞌa viqꞌuin yin, roma nquisamüj pa tak cánima, xbij rijaꞌ.

33 Ri Jesús xbij cꞌa quiriꞌ, richin xukꞌalajrisaj cꞌa ri rubanic ri rucamic. 
34 Y ri vinük xquibij cꞌa: Rat abin que ja rat riꞌ ri Jun ri xalüx chikacojol, 
pero xa nabij chukaꞌ que najotobüx chuvüch ri cruz. Man nkꞌax ta cꞌa 
cheke achique roma riꞌ. Roma roj ketaman ri nbij chupan ri rutzij ri 
Dios que ri Cristo tok npuꞌu, ncꞌujeꞌ richin chi jumul. Takꞌalajrisaj cꞌa 
chikavüch si ri xalüx chikacojol, jariꞌ ri Cristo o man ja tüj, xquibij rijeꞌ.

35 Jariꞌ tok ri Jesús xbij cheque: Ri Sük cꞌa cꞌo na baꞌ iviqꞌuin. Chupan cꞌa 
ri Sük riꞌ quixbiyin-vi, roma cꞌa cꞌo na. Y si xa cꞌa nivoyobej na, cꞌa tok ninaꞌ 
nkꞌekumür-pe chivüch. Y ri xa pa kꞌekuꞌn nbiyin-vi, man retaman tüj achique 
lugar benük-vi. 36 Romariꞌ, ri kꞌij tok cꞌa cꞌo na ri Sük iviqꞌuin, tiyaꞌ ivánima 
riqꞌuin, richin que nyixoc alcꞌualaxelaꞌ richin ri Sük riꞌ. Quereꞌ cꞌa ri xerubij ri 
Jesús cheque ri vinük. Cꞌateriꞌ xeruyaꞌ can, y man jun cꞌa xetaman apeꞌ xbe-vi.

Tzꞌiban cꞌa can que ye qꞌuiy ri man nyetaken tüj richin ri Cristo
37 Ri Jesús xerubanala-vi juis milagros chiquivüch ri vinük. Pero man riqꞌuin 

tüj riꞌ rijeꞌ man xquinimaj tüj. 38 Y quereꞌ cꞌa xbanatüj, roma ncꞌatzinej cꞌa que 
nbanatüj na ri ye tzꞌiban can. Ncꞌatzinej na que xbanatüj ri rutzꞌiban can ri 
Isaías, ri jun ri xkꞌalajrisan ri rutzij ri Dios ojer can. Rijaꞌ rutzꞌiban cꞌa can:

Ajaf, ¿ri atzij ri xkatzijoj cheque ri vinük, cꞌo comi cꞌa jun ri xniman?
¿Cꞌo comi cꞌa jun ri xkꞌax yan chin, roma xutzꞌet ri avuchukꞌaꞌ?
Quiriꞌ nbij ri rutzꞌiban can ri Isaías.

39 Ri vinük reꞌ man nyetiquer tüj que nquitakej, roma chupan ri rutzꞌiban 
can ri Isaías nbij chukaꞌ:
 40 Banun cꞌa cheque rijeꞌ que man nyetzuꞌun tüj y covirnük ri cánima.

Romariꞌ man nquitzꞌet tüj ri ncꞌut chiquivüch, man nka-ka tüj pa 
cánima,

y man ntzolij tüj pe quicꞌuꞌx richin que yin ninchojmirsaj ri quicꞌaslen, 
nbij ri Ajaf.

Quiriꞌ ri tzꞌiban can roma ri Isaías.
41 Ri Isaías, ri achi ri xkꞌalajrisan ri rutzij ri Dios ojer can, xbij quiriꞌ tok 

xutzꞌet yan cꞌa rukꞌij ri Ajaf Jesús, y pariꞌ cꞌa rijaꞌ chꞌovinük-vi can.
42 Pero chiquicojol cꞌa ri vinük ri xetaken richin ri Jesús, ye qꞌuiy ri ye 

cachibil vi ri achiꞌaꞌ pa comon nyebanun juzgar chiquicojol ri israelitas. Xa 
ja ri man xquikꞌalajrisaj tüj quiꞌ, roma nquixbij-quiꞌ chiquivüch ri achiꞌaꞌ 
fariseos. Xa nquixbij cꞌa quiꞌ que nyeꞌokotüx-pe chupan ri jay apeꞌ ntzijos-vi 
ri rutzij ri Dios. 43 Rijeꞌ xa más cꞌa xquinuc achique nquibij ri vinük, y man 
xka-pe tüj chiquicꞌuꞌx ri Dios ri más cꞌo rukꞌij que chiquivüch ri vinük riꞌ.

Tinimüx ri Jesús
44 Y ri Jesús riqꞌuin cꞌa ruchukꞌaꞌ xchꞌo y xbij: Ri nutaken cꞌa vichin yin, 

man xe tüj cꞌa yin ri nquirutakej, xa nutakej cꞌa ri Dios ri takayon-pe 
vichin. 45 Ri ntzꞌeton vichin, nutzꞌet cꞌa chukaꞌ ri Dios ri takayon-pe vichin. 
46 Roma yin ri Sük, xinpuꞌu chuvüch ri ruchꞌulef richin que achique cꞌa ri 
nutaken vichin, man ncꞌujeꞌ tüj can chupan jun kꞌekuꞌn cꞌaslen. 47 Y ja ri 
vinük ri nracꞌaxaj ri nutzij y xa man nkaꞌ tüj chuvüch nbün ri nracꞌaxaj, 
man ja tüj cꞌa yin ri nquibanun juzgar pariꞌ. Roma ri nusamaj ri nucꞌamon-
pe tok xinpuꞌu chuvüch ri ruchꞌulef, man richin tüj que ninbün juzgar pa 
quiviꞌ ri vinük. Man tinuc quiriꞌ. Ri nusamaj cꞌa yin ja ri nyencol ri vinük. 
48 Pero pa ruqꞌuisbül kꞌij, nban na cꞌa juzgar pa quiviꞌ ri nyeꞌetzelan vichin 
y man nquicꞌul tüj ri nutzij pa cánima. Ninbün juzgar pa quiviꞌ, roma ri tzij 
ri xenkꞌalajrisaj. 49 Roma ri tzij ri xenkꞌalajrisaj chivüch, ja ri Nataꞌ biyon-
pe chuve, y man xentzꞌuculaꞌ tüj e. Ja rijaꞌ ri takayon-pe vichin y rubin cꞌa 
pe chuve achique chi tzij ri ninbij y ninkꞌalajrisaj-pe chivüch. 50 Y vetaman 
cꞌa que ri rubin-pe ri Nataꞌ Dios chuve, nuya-vi cꞌa cꞌaslen ri man nqꞌuis tüj. 
Romariꞌ ri tzij ninbij cꞌa chive, cachiꞌel rubixic rubanun-pe ri Nataꞌ chuve 
yin, quiriꞌ rubixic xinbana-pe chivüch rix.

Tok ri Jesús xuchꞌüj cakün ri rachibilaꞌ

13  1 Y tok nobos yan ri kꞌij richin ri nimakꞌij quichin ri israelitas 
rubiniꞌan pascua, ri Jesús retaman chic cꞌa que nobos yan ri hora 

richin que rijaꞌ ntel-e chereꞌ chuvüch ri ruchꞌulef y ntzolij chilaꞌ chicaj 
riqꞌuin ri Dios, ri Rutataꞌ. Ri Jesús juis vi ye rujoꞌon-pe conojel ri ye richin 
chic rijaꞌ ri yecꞌo chereꞌ chuvüch ri ruchꞌulef, y quiriꞌ na cꞌa ri nucꞌut 
richin ri nbanun chupan ri kꞌij riꞌ, ri ruqꞌuisbül kꞌij.

2 Ri Jesús y ri rachibilaꞌ quitzamon cꞌa vaꞌin. Ja ri Judas Iscariote, ri 
rucꞌajol ri jun achi rubiniꞌan Simón, nsamüj chic cꞌa ri itzel-vinük pa ránima, 
y jariꞌ ri nbin chin que tujachaꞌ ri Jesús. 3 Y stapeꞌ (aunque) ri Jesús retaman-
vi que ronojel jachon pa rukꞌaꞌ roma ri Dios ri Rutataꞌ, y chiriꞌ riqꞌuin ri Dios 

petenük-vi y chiriꞌ chic ntzolij-vi-e. 4 Man roma tüj riꞌ xupokonaj ta xcatüj-pe 
y xuyaꞌ can ri ruvaꞌin. Man quiriꞌ tüj. Rijaꞌ xrelesaj can ri tziük ri cachiꞌel 
jun coton, xberucꞌama-pe jun toalla, y xuxim chuxeꞌ rupan. 5 Cꞌateriꞌ xuyaꞌ 
chukaꞌ yaꞌ chupan jun palangana y xutzꞌom ruchꞌajic ri cakün chiquijujunal 
ri rachibilaꞌ, y nusulaꞌ cꞌa ri cakün riqꞌuin ri toalla ri ruximon chuxeꞌ rupan.

6 Ja tok xapon riqꞌuin ri Simón Pedro richin nuchꞌüj ri rakün, ri Pedro 
xbij chin ri Jesús: Ajaf, ¿nachꞌüj cꞌa chukaꞌ vakün yin? xbij.

7 Y ri Jesús xbij chin ri Pedro: Ri ninchꞌüj cꞌa ri ivakün vocomi, man jani cꞌa 
nkꞌax ta chive achique roma tok ninbün. Pero nkꞌax cꞌa chive, baꞌ chic apu.

8 Jacꞌa ri Pedro xbij: Man cꞌuluman tüj cꞌa chuve yin que ja rat ncachꞌajon 
ri vakün. Man cꞌa ninyaꞌ tüj kꞌij que nachꞌüj ta ri vakün, xbij. Y ri Jesús 
xbij cꞌa chin: Si man nayaꞌ tüj cꞌa kꞌij, man cꞌa ncacꞌujeꞌ tüj viqꞌuin, xbij ri 
Jesús.

9 Roma cꞌa riꞌ ri Simón Pedro xbij chin ri Jesús: Ajaf, si quiriꞌ, man cꞌa 
xaxe ri vakün nachꞌüj, xa tachꞌajaꞌ cꞌa chukaꞌ ri nukꞌaꞌ y ri nujolon, xbij 
ri Pedro. 10 Pero ri Jesús xbij chin: Ri ruchꞌajchꞌojrisan chic riꞌ, xaxe cꞌa 
ri rakün ri cꞌuluman que nuchꞌüj roma ri pokolaj, roma rijaꞌ chꞌajchꞌoj 
chic. Rix rix chꞌajchꞌoj chic. Stapeꞌ (Aunque) man chiꞌivonojel tüj, pero rix 
chꞌajchꞌoj chic, xbij ri Jesús.

11 Rijaꞌ xbij cꞌa quiriꞌ, roma retaman achique ri ncꞌayin richin. Y romariꞌ 
tok xbij: Man chiꞌivonojel tüj rix chꞌajchꞌoj.

12 Y tok ri Jesús ruchꞌajon chic cꞌa cakün ri rachibilaꞌ xberucꞌamaꞌ chic 
cꞌa pe ri tziük ri ruchꞌilon can chirij, xbetzꞌuyeꞌ chic chuvüch mesa y 
xbij cꞌa: ¿Xkꞌax comi chive achique roma tok yin xinchꞌüj ri ivakün? 
13 Ka-maestro y Kajaf, nquibij cꞌa chuve. Utz vi cꞌa riꞌ, roma quiriꞌ vi. 14 Y 
roma yin ri I-maestro y ri Ivajaf man xiqꞌuix tüj richin xinchꞌüj ri ivakün, 
quiriꞌ cꞌa chukaꞌ tibanaꞌ rix. Man cꞌa quixqꞌuix nichꞌajilaꞌ ivakün. Quiriꞌ 
cꞌa tibanaꞌ. 15 Yin xincꞌut yan cꞌa can chivüch. Cachiꞌel cꞌa ri xinbün yin 
iviqꞌuin, quiriꞌ chukaꞌ tibanaꞌ rix quiqꞌuin ri chꞌaka chic. 16 Yin cꞌo-vi cꞌa 
nukꞌij y xinbün ri samaj reꞌ. Quereꞌ cꞌa chukaꞌ tibanaꞌ rix. Man tipokonaj 
nibün ri samaj reꞌ. Roma chuvüch ri ruchꞌulef, man ja tüj cꞌa ri samajel 
ri más rukꞌij que chuvüch ri rajaf ri samaj, nixta cꞌa ri jun ri ntak, man 
ja tüj chukaꞌ riꞌ ri más rukꞌij que chuvüch ri takayon richin. 17 Si rix 
xivetamaj cꞌa can ronojel reꞌ y nibün cꞌa ri xivetamaj, jabel cꞌa iquicot.

18 Ninbij cꞌa que man ivonojel tüj quiriꞌ nyixel, roma yin vetaman 
ivüch chiꞌivonojel ri xixinchaꞌ. Y chukaꞌ ri tzꞌiban can, ncꞌatzinej cꞌa que 
nbanatüj na. Cachiꞌel ri nbij: Ri jun cꞌa ri xvaꞌ viqꞌuin, xcatüj cꞌa chuvij. 
Quiriꞌ nbij chupan ri rutzij ri Dios. 19 Ri jun nojibül reꞌ, ninyaꞌ yan cꞌa 
apu rutzijol chive, nabey chuvüch tok nbanatüj, richin quiriꞌ tok napon 
rukꞌijul, ninimaj cꞌa que ja yin ri Cristo. 20 Ketzij vi cꞌa ninbij chive, que ri 
ncꞌulun cꞌa richin ri nintük-e yin, ja yin ri nquirucꞌul. Y ri nquicꞌulun cꞌa 
yin, xa nucꞌul cꞌa chukaꞌ ri takayon-pe vichin.

Tok ri Jesús xbij cheque ri rachibilaꞌ que jun cheque rijeꞌ ri ncꞌayin richin
21 Y tok ri Jesús rubin chic cꞌa ronojel reꞌ, ri ránima achique la xbün 

xunaꞌ rijaꞌ, roma ri bis. Rijaꞌ xukꞌalajrisaj cꞌa achique roma tok juis bis pa 
ránima y xbij cꞌa: Ketzij cꞌa ri ninbij chive, que jun chive rix vachibilaꞌ ri 
nquijachon-e pa quikꞌaꞌ ri vinük, xbij rijaꞌ.

22 Jariꞌ tok ri ye rachibilaꞌ rijaꞌ xquitzꞌetela-quiꞌ, y man nquil tüj cꞌa 
achique nquinuc, roma man quetaman tüj pariꞌ achique chok xchꞌo-vi 
ri Jesús. Man cꞌa quetaman tüj achique ri ncꞌayin richin. 23 Jacꞌa ri jun 
cheque ri rachibilaꞌ, ri juis njoꞌox roma ri Jesús, xujel cꞌa apu riqꞌuin ri 
Jesús. 24 Y chin cꞌa ri jun achibil riꞌ, ri xbün-vi-apu retal ri Simón Pedro. 
Rijaꞌ xbij cꞌa apu chin que tucꞌutuj chin ri Jesús que achique cꞌa ri jun 
ri ncꞌayin richin, ri cꞌateriꞌ nbij-ka cheque. 25 Y ri achibil riꞌ tok njel cꞌa 
apu chunakaj ri Jesús, xucꞌutuj cꞌa chin: Ajaf, ¿achique ri jun ri njachon 
avichin? xbij chin.

26 Ri Jesús jariꞌ tok xbij chin ri achibil riꞌ: Ri ninyaꞌ cꞌa ri caxlan-vüy 
muban chin, jariꞌ ri njachon vichin.

Y rijaꞌ xumubaꞌ cꞌa ri caxlan-vüy y xuyaꞌ chin ri Judas Iscariote ri rucꞌajol 
jun achi rubiniꞌan Simón. 27 Y tok ri Judas Iscariote ruqꞌuison chic cꞌa ka ri 
jucachꞌ caxlan-vüy riꞌ, xpuꞌu-vi cꞌa ri itzel-vinük pa ránima. Cꞌateriꞌ ri Jesús 
xbij chin: Ri anucun chic que nabün, cataken chubanic, xbij-e chin.

28 Jacꞌa ri rachibilaꞌ ri yecꞌo-apu chuvüch mesa riqꞌuin, man xkꞌax ta 
cheque achique roma tok xbij-e quiriꞌ chin ri Judas. 29 Yecꞌo xenucun que 
xtak-e roma ri Jesús chulokꞌic ronojel ri ncꞌatzin cheque chupan ri nimakꞌij 
riꞌ. Y yecꞌo chꞌaka chic cheque ri achibilaꞌ xenucun que xtak-e richin cꞌo 
queruyalaꞌ can cheque ri vinük ri manak quichajin, roma rijeꞌ quetaman-vi 
que ja ri Judas ri yacol-tumin. 30 Ri Judas xa xe cꞌa tok xuqꞌuis-e ri jucachꞌ 
caxlan-vüy, xa jariꞌ tok xel-e. Tok xel cꞌa e rijaꞌ, xa chakꞌaꞌ chic.

Ri Jesús nbij ri cꞌacꞌaꞌ mandamiento
31 Y tok ri Judas elenük chic cꞌa e, cꞌateriꞌ cꞌa ri Jesús xbij: Jareꞌ xka-

pe yan ri kꞌij que yin ri xinalüx chiꞌicojol nkꞌalajin que cꞌo-vi nukꞌij. 
Y quiriꞌ cꞌa chukaꞌ ri Dios. Nkꞌalajin ri rukꞌij, voma yin. 32 Y roma ri 
Dios nkꞌalajin ri rukꞌij, voma yin, rijaꞌ nbün cꞌa que nkꞌalajin ri nukꞌij 
yin. Y riꞌ man cꞌa jampeꞌ tüj, xa ja yan cꞌa ri kꞌij reꞌ. 33 Baꞌ chic cꞌa oc ri 
nquicꞌujeꞌ iviqꞌuin rix ri cachiꞌel tak valcꞌual nubanun chive. Cꞌateriꞌ 
nquinicanoj. Pero vocomi ninbij cꞌa can chive, cachiꞌel ri nubin cheque 
chꞌaka kavinak israelitas, que ri nquibecꞌuje-vi yin, man nyixtiquer tüj 
nyixapon chinucanoxic. 34 Xa tijoꞌ cꞌa iviꞌ chiꞌivüch. Yin nyixinjo-vi. Quiriꞌ 
cꞌa chukaꞌ tibanaꞌ rix. Tijoꞌ cꞌa iviꞌ chiꞌivüch. Jareꞌ ri ninbij can chive 
vocomi, y jun cꞌacꞌaꞌ mandamiento. 35 Y si nijoꞌ cꞌa iviꞌ chiꞌivüch, ri vinük 
nquetamaj que rix vachibilaꞌ yin, xbij ri Jesús.

Ri Jesús y ri Pedro
36 Jariꞌ tok ri Simón Pedro xbij chin ri Jesús: Ajaf, ¿apeꞌ cꞌa ncabe-vi? xbij.
Y ri Jesús xbij chin: Vocomi man jani ncatiquer tüj nquinatzeklebej ri apeꞌ 

nquibe-vi yin. Jacꞌa tok napon ri kꞌij, nquinatzeklebej-vi-e, xbij chin ri Pedro.
37 Y ri Pedro xbij chin: Ajaf, ¿achique cꞌa roma tok man nquitiquer tüj 

ncatintzeklebej-e vocomi? Roma si ncꞌatzin, ninyaꞌ cꞌa ri nucꞌaslen avoma 
rat, xbij.

38 Y ri Jesús xbij chin: ¿Nayaꞌ comi ri acꞌaslen voma yin? Yin ketzij vi cꞌa 
ninbij chave, que oxiꞌ cꞌa mul ri nabij que man avetaman tüj nuvüch, cheque 
ri nyecꞌutun chave. Y cꞌateriꞌ nyechꞌo-pe ri gallo, xbij ri Jesús chin ri Pedro.

Ri Jesús nbij que ri ntaken richin napon riqꞌuin ri Dios

14  1 Man cꞌa tisatz icꞌuꞌx, xbij ri Jesús cheque ri rachibilaꞌ. Yin 
vetaman cꞌa que iyoꞌon ivánima riqꞌuin ri Dios. Quiriꞌ cꞌa chukaꞌ 

tibanaꞌ viqꞌuin yin. Tiyaꞌ cꞌa chukaꞌ ivánima viqꞌuin. 2 Chilaꞌ chicaj 
apeꞌ cꞌo-vi ri Nataꞌ, cꞌo cꞌa lugar apeꞌ nyecꞌuje-vi ri nyeꞌapon riqꞌuin. Si 
man ta ketzij que quiriꞌ, yin jun vi ta chic rubixic xinbün-apu chive. 
Yin vocomi nquibe chubanic rucꞌojlen ri i-lugar chilaꞌ chicaj riqꞌuin ri 
Nataꞌ. 3 Chubanic cꞌa riꞌ tok nquibe, y nquipuꞌu cꞌa chukaꞌ jun bey chic, y 
nyixincꞌuaj viqꞌuin, richin cꞌa que ri apeꞌ nquicꞌuje-vi yin, chiriꞌ chukaꞌ 
quixcꞌuje-vi rix. 4 Ivetaman-vi cꞌa ri bey ri nucꞌuan ivichin cꞌa apeꞌ ri 
nquibe-vi yin, xbij ri Jesús cheque ri rachibilaꞌ.

5 Jacꞌa ri rachibil ri rubiniꞌan Tomás xbij chin ri Jesús: Ajaf, roj man 
ketaman tüj apeꞌ ncabe-vi. ¿Cachiꞌel cꞌa tok nketamaj achique bey nkacꞌuaj-e?

6 Y ri Jesús xbij: Ja yin ri bey, yin ri ketzij, y ja yin chukaꞌ ri cꞌaslen. 
Xaxe cꞌa ri nutaken vichin, napon riqꞌuin ri Nataꞌ. 7 Si ivetaman cꞌa 
nuvüch yin, ivetaman cꞌa chukaꞌ ruvüch ri Nataꞌ. Vocomi itzꞌeton chic, y 
chukaꞌ ivetaman chic ruvüch, xbij cheque.

8 Y jariꞌ chukaꞌ tok jun chic cheque ri achibilaꞌ, ri rubiniꞌan Felipe xbij 
cꞌa chin ri Jesús: Ajaf, tacꞌutuꞌ cꞌa ri Katataꞌ Dios chikavüch, y xticuker 
kacꞌuꞌx riqꞌuin riꞌ, xbij.

9 Jacꞌa ri Jesús xbij chin: Felipe, ¿man comi avetaman tüj nuvüch? Yin, cꞌo 
yan cꞌa junaꞌ yincꞌo-pe iviqꞌuin. Ri tzꞌeteyon cꞌa vichin yin, rutzꞌeton cꞌa chukaꞌ 
ri Nataꞌ. ¿Achique cꞌa roma tok rat nabij que nincꞌut ri Nataꞌ chivüch? 10 ¿Man 
nanimaj tüj cꞌa rat que ri Nataꞌ cꞌo viqꞌuin yin, y yin yincꞌo riqꞌuin rijaꞌ? Ri tzij 
cꞌa ri xinkꞌalajrisaj chivüch, riqꞌuin cꞌa ri Nataꞌ petenük-vi, roma viqꞌuin yin 
cꞌo-vi. Ja rijaꞌ ri nbanun ri samaj reꞌ. 11 Quinimaj cꞌa que yin yincꞌo riqꞌuin ri 
Nataꞌ y rijaꞌ cꞌo viqꞌuin yin. Y si man ninimaj tüj roma ri ninbij chive, titzꞌetaꞌ 
cꞌa ri nusamaj y quinimaj. 12 Ketzij vi cꞌa ri ninbij chive: Ri nuyaꞌ cꞌa ránima 
viqꞌuin, nyerubanalaꞌ cꞌa chukaꞌ ri samaj xenbün yin. Más cꞌa nimakꞌ tak 
samaj nyerubanalaꞌ. Roma jariꞌ tok yin yincꞌo chic cꞌa riqꞌuin ri Nataꞌ chilaꞌ 

chicaj, 13 y ronojel cꞌa ri nicꞌutuj pa nubiꞌ yin, ninya-vi. Richin quiriꞌ nkꞌalajin ri 
rukꞌij ri Nataꞌ voma yin. 14 Si cꞌo cꞌa ri nicꞌutuj pa nubiꞌ yin, ninya-vi-pe chive.

Tok ri Jesús xbij que ri Dios nutük-pe ri Lokꞌolüj Espíritu
15 Si nquinijoꞌ, queꞌitakej cꞌa ri mandamientos ri nyenbij chive. 16 Y yin 

nincꞌutuj cꞌa chin ri Nataꞌ, y rijaꞌ nutük cꞌa pe jun chic ri ntoꞌon ivichin, Jun 
ri ncꞌuje-vi iviqꞌuin richin chi jumul. 17 Y riꞌ ja ri Lokꞌolüj Espíritu, ri ntijon 
ivichin chin ri ketzij. Y rijaꞌ man ntiquer tüj richin ncꞌul-apu coma ri vinük 
ri cꞌa quiyoꞌon na cánima riqꞌuin ri ruchꞌulef. Roma ri Lokꞌolüj Espíritu xa 
man tzꞌetetül tüj ni man quetaman tüj chukaꞌ ruvüch. Jacꞌa rix ri itaken 
chic, man quiriꞌ tüj. Rix ivetaman chic ruvüch, roma cꞌo chic chiꞌicojol. Y 
rijaꞌ ntoc cꞌa pa tak ivánima. 18 Yin man nyixinmalij tüj can stapeꞌ (aunque) 
nquibe, man nyixcꞌujeꞌ tüj can cachiꞌel jun mebaꞌ, roma xa nquipuꞌu chic 
iviqꞌuin. 19 Jacꞌa ri vinük ri cꞌa quiyoꞌon na cánima riqꞌuin ri ruchꞌulef, xa 
baꞌ chic cꞌa oc ri yinquitzꞌet. Pero rix nquinitzꞌet-vi, roma cꞌo-vi nucꞌaslen. 
Y rix ncꞌujeꞌ cꞌa chukaꞌ icꞌaslen quereꞌ. 20 Y chupan cꞌa ri kꞌij riꞌ tok nkꞌalajin 
jabel chivüch que yin yincꞌo-vi cꞌa riqꞌuin ri Nataꞌ, rix rixcꞌo viqꞌuin yin 
y yin iviqꞌuin rix. 21 Ri cꞌo ri nutzij pa ránima y nyerutakej ronojel ri 
mandamientos ri nyenbij, nquirujo-vi. Y ri nquirujoꞌ yin, njoꞌox cꞌa roma ri 
Nataꞌ, y yin chukaꞌ ninjoꞌ y ninkꞌalajrisaj-viꞌ chuvüch, xbij ri Jesús.

22 Jariꞌ tok ri Judas ri jun rachibil, pero man ja tüj ri Judas Iscariote, 
xucꞌutuj chin ri Jesús: Ajaf, ¿achique cꞌa roma riꞌ que xaxe chikavüch roj 
nakꞌalajrisaj-vi-aviꞌ? ¿Y achique cꞌa roma tok man nakꞌalajrisaj tüj aviꞌ 
chiquivüch ri vinük ri cꞌa quiyoꞌon na cánima riqꞌuin ri ruchꞌulef?

23 Y ri Jesús xbij chin: Ri nquirujo-vi, nbün ri nbij ri nutzij chin. Ri jun cꞌa ri 
nbanun quiriꞌ, njoꞌox-vi roma ri Nataꞌ chukaꞌ. Cꞌateriꞌ ri Nataꞌ y yin nkupuꞌu 
riqꞌuin y nkabün cꞌa kacho pa ránima. 24 Jacꞌa ri man nquirujoꞌ tüj yin, man 
nbün tüj ri nbij ri nutzij chin. Y ri tzij ri ivacꞌaxan viqꞌuin yin, man cꞌa vichin 
tüj yin. Ja ri Nataꞌ ri takayon-pe vichin, ja rijaꞌ ri yoꞌon-pe ri tzij reꞌ chuve.

25 Y ronojel cꞌa ri tzij reꞌ, ye nukꞌalajrisan-vi-pe chivüch. 26 Y tok yin 
man cꞌa yincꞌo tüj chic iviqꞌuin, ri Nataꞌ nutük-pe ri Lokꞌolüj Espíritu 
richin nyixrutoꞌ. Y ja rijaꞌ ri ncꞌujeꞌ iviqꞌuin pa nuqꞌuexel. Y ja chukaꞌ rijaꞌ 
nyixtijon y nucꞌuxlaꞌaj ronojel ri tzij ri ye nbin can yin chive.

27 Ri uxlanen ri cꞌo viqꞌuin yin, jariꞌ ri ninyaꞌ can chive. Ri uxlanen cꞌa 
ri ninyaꞌ can yin pa tak ivánima rix ri itaken chic, man cachiꞌel tüj cꞌa 
oc ri uxlanen ri nquisuj ri vinük ri xa cꞌa quiyoꞌon na cánima riqꞌuin ri 
ruchꞌulef. Man cꞌa tisatz icꞌuꞌx, ni man chukaꞌ tixbij-iviꞌ. 28 Xa ivacꞌaxan 
viqꞌuin que nubin: Yin nquibe-vi, pero nquipuꞌu chic cꞌa iviqꞌuin. Y si 
rix juis ta nquinijoꞌ, nquicot ta ri ivánima, roma yin riqꞌuin cꞌa ri Nataꞌ 
nquitzolij-vi-e. Rijaꞌ más vi cꞌa rukꞌij que chinuvüch yin. 29 Reꞌ ninyaꞌ yan 
can rutzijol chive, richin quiriꞌ tok napon rukꞌijul, man jun cꞌa achique tüj 
ninuc, xa ninimaj-vi ri nubin can chive.

30 Y vocomi xa man qꞌuiy tüj chic cꞌa tzij ri ninbij can chive, roma ri 
tiempo xa man qꞌuiy tüj chic. Ri itzel-vinük ri tzꞌamayon ri ruchꞌulef 
xa nukꞌalajrisaj yan pe riꞌ. Pero stapeꞌ (aunque) ja rijaꞌ ri tzꞌamayon ri 
ruchꞌulef, man jun rukꞌaꞌ chuve yin. 31 Ri ninbün, ja ri Nataꞌ ri xintakon-
pe chubanic, richin que ri vinük ri cꞌa quiyoꞌon na cánima riqꞌuin ri 
ruchꞌulef, tiquetamaj que yin ninjoꞌ ri Nataꞌ. Kucatüj-e y joꞌ, xbij.

Ri ejemplo pariꞌ juviꞌ uva

15  1 Y cꞌateriꞌ ri Jesús xbij: Ja yin ri ketzij juviꞌ uva, y ri Nataꞌ jariꞌ 
ri nsamajin ri uva reꞌ. 2 Roma tok juviꞌ uva yecꞌo rukꞌaꞌ ri xa 

man nquiyaꞌ tüj quivüch, nyeꞌelesüs-e. Jacꞌa ri rukꞌaꞌ ri nquiyaꞌ quivüch, 
nyejoskꞌix jabel, richin más utz nyevachin. Quiriꞌ cꞌa chukaꞌ yin. Ri Nataꞌ 
nyerutzꞌet conojel ri yecꞌo viqꞌuin y nyerelesaj-e ri man nquicꞌuan tüj jun 
utzilüj cꞌaslen y man nyeqꞌuiy tüj chupan ri rutzij ri Dios y romariꞌ man 
ye qꞌuiy tüj chꞌaka chic nyetaken ri rutzij ri Dios. Jacꞌa ri nquicꞌuan jun 
utzilüj cꞌaslen y nyeqꞌuiy chupan ri rutzij ri Dios y romariꞌ ye qꞌuiy chꞌaka 
chic nyetaken ri rutzij ri Dios, nyeruchꞌajchꞌojrisaj más, richin que más 
nquicꞌuan jun utzilüj cꞌaslen y nyeqꞌuiy chupan ri rutzij ri Dios y romariꞌ 
ye más ye qꞌuiy chꞌaka chic nyetaken ri rutzij ri Dios. 3 Rix ri nukꞌalajrisan-
vi-pe ri tzij chivüch, xixchꞌajchꞌojir yan cꞌa roma ri tzij riꞌ. 4 Chi jumul cꞌa 
quixcꞌujeꞌ viqꞌuin, richin quiriꞌ yin nquicꞌujeꞌ cꞌa chukaꞌ iviqꞌuin. Roma ri 
rukꞌaꞌ ri uva man nvachin tüj, si xa man tiquil tüj chuvüch ri rakün. Xa 
ncꞌatzin que jun rukꞌaꞌ uva tiquil chuvüch ri rakün, richin quiriꞌ nvachin. 
Quiriꞌ cꞌa chukaꞌ rix, ncꞌatzin que chi jumul quixcꞌujeꞌ viqꞌuin.

5 Ja yin cꞌa ri uva, y rix ri rukꞌaꞌ. Ri chi jumul cꞌo viqꞌuin y yin riqꞌuin 
rijaꞌ, nucꞌuaj jun utzilüj cꞌaslen y nqꞌuiy chupan ri rutzij ri Dios y romariꞌ 
ye qꞌuiy chꞌaka chic nyetaken ri rutzij ri Dios. Roma ri xa man cꞌo tüj 
viqꞌuin, man jun cꞌa ri ntiquer nbün. 6 Ri xa man ncꞌujeꞌ tüj cꞌa viqꞌuin, 
ncꞌulachij cꞌa cachiꞌel ncꞌulachij ri rukꞌaꞌ uva xa man nvachin tüj. 
Ntelesüs-e roma man nvachin tüj, y tok chakiꞌj chic, rachibilan chꞌaka 
chic nyemolotüj-pe, nyetorix pa kꞌakꞌ, y chiriꞌ nyecꞌat-vi.

7 Jacꞌa rix quixcꞌujeꞌ viqꞌuin, y ticꞌujeꞌ ri nutzij iviqꞌuin. Si quiriꞌ nibün, 
ticꞌutuj cꞌa chin ri Dios achique ri nurayij ri ivánima, y quiriꞌ nbanatüj. 
Nuya-vi-pe chive ri nicꞌutuj. 8 Si nicꞌuaj jun utzilüj cꞌaslen y nyixqꞌuiy 
chupan ri rutzij ri Dios y romariꞌ ye qꞌuiy chꞌaka chic nyetaken ri rutzij 
ri Dios, nkꞌalajin-vi que rix tzeklebey vichin. Y romariꞌ ri nyixtzꞌeton, 
nquiyaꞌ cꞌa rukꞌij ri Nataꞌ. 9 Cachiꞌel cꞌa ri Nataꞌ nquirujoꞌ yin, quiriꞌ cꞌa 
chukaꞌ yin nyixinjoꞌ rix. Chi jumul cꞌa quinijoꞌ quiriꞌ. 10 Y nquinijoꞌ cꞌa 
yin, si kꞌij-kꞌij nibün ri nyixinbij chive. Cachiꞌel ri nubanun yin, ninbün ri 
nyerubij ri Nataꞌ, y roma yin ninjoꞌ rijaꞌ, ninbün kꞌij-kꞌij ri nquirubij chuve.

11 Y ronojel cꞌa ri nubin chic chive, richin cꞌa que ticꞌujeꞌ quicot pa tak 
ivánima, cachiꞌel ri quicot ri cꞌo viqꞌuin yin. Y tzꞌaküt ta cꞌa chukaꞌ ri quicot 

ncꞌujeꞌ pan ivánima. 12 Y yin ninchilabej cꞌa chive, que tijoꞌ cꞌa iviꞌ, cachiꞌel ri 
nyixinjoꞌ yin. 13 Roma ri jun ri nuya-vi ri rucꞌaslen pa quiqꞌuexel ri ruvinak, 
tzꞌaküt vi cꞌa ri nyerujoꞌ. 14 Y rix rix nuvinak, si nibün ronojel ri ninbij chive que 
tibanaꞌ. 15 Roma yin nuvinak chic nubanun chive, roma ronojel ri rukꞌalajrisan-
pe ri Nataꞌ chuve yin, xinkꞌalajrisaj cꞌa chukaꞌ chive rix. Man choj tüj rix 
nusamajelaꞌ ta chic. Roma jun samajel man retaman tüj achique nunuc ri ru-
patrón. Yin man quiriꞌ tüj chic nubanun chive. 16 Ri xchaꞌon ivichin rix, ja yin, 
y xa man ja tüj rix ri xixchaꞌon vichin yin. Y yin xixinchaꞌ richin que nyixintük 
chubanic ri nusamaj y richin chukaꞌ que nicꞌuaj utzilüj tak icꞌaslen y nyixqꞌuiy 
chupan ri rutzij ri Dios y romariꞌ ye qꞌuiy chꞌaka chic nyetaken ri rutzij ri Dios, 
y reꞌ richin ta cꞌa chi jumul, richin quiriꞌ ri achique cꞌa ri nicꞌutuj chin ri Nataꞌ 
pa nubiꞌ yin, nuya-vi cꞌa pe chive. 17 Ninchilabej cꞌa chive, que tijo-iviꞌ.

Ri Jesús xetzelüs, y quiriꞌ chukaꞌ nquicꞌulachij ri nyetaken richin
18 Y si nyixetzelüs coma ri vinük ri cꞌa quiyoꞌon na cánima riqꞌuin ri 

ruchꞌulef, tika-pe cꞌa chiꞌicꞌuꞌx que man xe tüj chive rix quiriꞌ nquibün, 
xa quiriꞌ chukaꞌ quibanun-pe chuve yin. 19 Si rix rix junan tüj quiqꞌuin ri 
vinük ri cꞌa quiyoꞌon na cánima riqꞌuin ri ruchꞌulef, nyixquijoꞌ ta. Pero 
vocomi nyixquetzelaj, roma man rix richin ta chic ri ruchꞌulef. Jacꞌa yin 
ri xinelesan-pe ivichin chiriꞌ. 20 Tika-pe chiꞌicꞌuꞌx que ri samajel, man 
ja tüj riꞌ ri más rukꞌij que chuvüch ri rajaf ri samaj. Y si yin ri Ivajaf 
nquinetzelüs coma ri vinük y man utz tüj ri nquibün chuve, rix chukaꞌ xa 
quiriꞌ nicꞌulachij. Jacꞌa si nquibün ri nbij ri nutzij yin, xa nquibün chukaꞌ 
ri nibij rix. 21 Ri man utz tüj nquibün iviqꞌuin, quiriꞌ nquibün, roma man 
quetaman tüj ruvüch ri Dios ri takayon-pe vichin, y romariꞌ nyixquetzelaj, 
roma viqꞌuin yin iyoꞌon-vi ivánima. 22 Y si man ta xtipuꞌu yin chuvüch 
ri ruchꞌulef chukꞌalajrisasic ri nutzij, man ta xinquetzelaj y man ta 
nkꞌalajin que ye aj-maquiꞌ. Jacꞌa vocomi, roma yin xinpuꞌu yan chuvüch 
ri ruchꞌulef, romariꞌ rijeꞌ man nyetiquer tüj nquibij que man jun quimac. 
23 Ri nyeꞌetzelan vichin yin, man xe tüj cꞌa yin ri yinquetzelaj, xa nkꞌalajin 
cꞌa que quiriꞌ chukaꞌ nquibün chin ri Nataꞌ. 24 Yin nubanalun nimakꞌ tak 
samaj ri man jun banayun chiquivüch. Y rijeꞌ xquitzꞌet ri samaj reꞌ, pero 
man yin quitaken tüj. Xa yinquetzelaj y nquetzelaj chukaꞌ ri Nataꞌ. Y 
romariꞌ man jun nbin que man ta cꞌo rumac. 25 Ronojel cꞌa reꞌ, ntajin chic 
rubanic, roma quiriꞌ ri tzꞌiban can chupan ri rutzij ri Dios ri yoꞌon cheque. 
Chupan ri rutzij ri Dios, nbij cꞌa: Yinquetzelaj y xa man kꞌalüj tüj achique 
roma, roma man jun numac. Quiriꞌ nbij chupan ri rutzij ri Dios.

26 Jacꞌa tok yin nquitzolij chic chilaꞌ riqꞌuin ri Nataꞌ, nquitük cꞌa pe 
ri Jun ri ntoꞌon ivichin, y rijaꞌ nquirukꞌalajrisaj-vi cꞌa. Y ri Jun riꞌ ja ri 
Lokꞌolüj Espíritu, ri ntijon ivichin chin ri ketzij. Y rijaꞌ riqꞌuin cꞌa ri Nataꞌ 
npuꞌu-vi. 27 Y rix nquinikꞌalajrisaj cꞌa chukaꞌ, roma ja pa rutzꞌuquic-pe ri 
rixcꞌo-pe viqꞌuin.

16  1 Y ronojel cꞌa reꞌ, xinbij cꞌa chive, richin que rix nivetamaj yan 
can y man ta jun nbanun chive que nyixtzak. 2 Nyixokotüx cꞌa pe 

chiriꞌ pa tak jay apeꞌ ntzijos-vi ri rutzij ri Dios. Y napon-vi cꞌa chukaꞌ ri kꞌij 
tok ri vinük nquinuc que rusamaj ri Dios nquibün rijeꞌ tok nyixquicamsaj. 
3 Quereꞌ cꞌa ri nyequibanalaꞌ ri vinük, roma man quetaman tüj ruvüch ri 
Nataꞌ y man quetaman tüj chukaꞌ nuvüch yin. 4 Ronojel yan cꞌa reꞌ ninbij 
can chive, richin que tok napon ri kꞌij man cꞌa nibij tüj que yin man xinyaꞌ 
tüj can rutzijol chive. Pa ruqꞌuexel que quiriꞌ ta ninuc, xa jariꞌ tok nka-pe 
chiꞌicꞌuꞌx que ketzij ri rutzijol ri nuyoꞌon can chive.

Ri rusamaj ri Lokꞌolüj Espíritu chuvüch ri ruchꞌulef

Ronojel reꞌ man xinyaꞌ tüj cꞌa rutzijol chive pa rutzꞌuquic-pe, roma yincꞌo-
vi-pe iviqꞌuin. 5 Y vocomi, jareꞌ nquitzolij riqꞌuin ri takayon-pe vichin. 
¿Achique cꞌa roma tok man jun chic chive rix vachibilaꞌ ri ncꞌutun ta pe 
chuve: Cꞌa apeꞌ cꞌa ncatapon-vi? 6 Pero pa ruqꞌuexel que quiriꞌ ta nicꞌutuj 
chuve, ri ivánima xa nojnük riqꞌuin bis, roma ri xinbij-ka chive. 7 Pero yin 
ja ri ketzij ri ninbij chive: Jabel nbün chive, si nquibe yan, roma si man 
ta nquibe, man nka-pe tüj ri Lokꞌolüj Espíritu ri ntoꞌon-pe ivichin. Jacꞌa si 
nquibe yan, jariꞌ nintük-pe. 8 Y tok nka-pe cꞌa ri Lokꞌolüj Espíritu, nukꞌalajrisaj 
cꞌa chiquivüch ri vinük ri cꞌa quiyoꞌon na cánima riqꞌuin ri ruchꞌulef que ye 
aj-maquiꞌ vi, que cꞌo jun chojmilüj bey richin cꞌaslen, y que ri Dios nbün-vi 
juzgar pa quiviꞌ ri vinük. 9 Rijaꞌ nukꞌalajrisaj cꞌa chiquivüch ri vinük que ye aj-
maquiꞌ, roma man yinquitakej tüj yin. 10 Nukꞌalajrisaj cꞌa chukaꞌ chiquivüch ri 
vinük, ri chojmilüj bey richin ri cꞌaslen, roma yin riqꞌuin ri Nataꞌ nquinapon-
vi. Y jariꞌ tok rix man nquinitzꞌet tüj chic. 11 Y chukaꞌ rijaꞌ nukꞌalajrisaj que ri 
Dios nbün-vi juzgar pa quiviꞌ ri vinük, roma vocomi ncꞌatzinej chic que nban 
juzgar pariꞌ ri itzel-vinük ri tzꞌamayon richin ri ruchꞌulef.

12 Qꞌuiy cꞌa ri man ninbij tüj chic can chive, roma cꞌayuf richin nyekꞌax 
yan ta chive y cꞌayuf chukaꞌ ri quicꞌuaxic. 13 Jacꞌa tok npuꞌu ri Lokꞌolüj 
Espíritu, nyixrutijoj y nyixruyukej chupan ri ketzij. Rijaꞌ man pa ruyon tüj 
cꞌa nsamüj, roma ri tzij cꞌa ri nuyalaꞌ chive, jariꞌ ri ye bin-pe chin chilaꞌ 
chicaj. Y romariꞌ tok rijaꞌ nyerukꞌalajrisaj yan cꞌa chivüch ri nyebanatüj ri 
chivüch apu. 14 Y rijaꞌ nuyaꞌ cꞌa nukꞌij yin, roma ronojel cꞌa ri nukꞌalajrisaj 
chivüch, pa nuviꞌ cꞌa yin y ri nusamaj. 15 Ronojel cꞌa ri cꞌo riqꞌuin ri Nataꞌ 
Dios, vichin yin chukaꞌ, y romariꞌ tok yin xinbij yan cꞌa que ronojel ri 
nukꞌalajrisaj ri Lokꞌolüj Espíritu chivüch, pa nuviꞌ cꞌa yin y ri nusamaj.

Nabey xa bis ri npuꞌu, y cꞌateriꞌ npuꞌu ri quicot 
roma nitzꞌet jun bey chic ri Jesús

16 Cꞌo cꞌa baꞌ tok man nquinitzꞌet tüj chic. Pero cꞌa baꞌ cꞌa riꞌ, nquinitzꞌet 
jun bey chic, y cꞌateriꞌ yin nquitzolij chic cꞌa chilaꞌ riqꞌuin ri Nataꞌ Dios, 
xbij ri Jesús.

17 Y chꞌaka cheque ri achibilaꞌ tok xcacaxaj ri xbij ri Jesús, xquicꞌutulaꞌ 
cꞌa chiquivüch. Rijeꞌ xquibij cꞌa: ¿Achique cꞌa ri xrajoꞌ xbij cheke riqꞌuin ri 
tzij ri xerubij? Roma xbij: Cꞌo cꞌa baꞌ tok man nquinitzꞌet tüj chic. Pero cꞌa 
baꞌ cꞌa riꞌ, nquinitzꞌet jun bey chic, y cꞌateriꞌ yin nquitzolij chic cꞌa chilaꞌ 
riqꞌuin ri Nataꞌ Dios, xbij, xquibilaꞌ ri achibilaꞌ chiquivüch. 18 Ri achibilaꞌ 
riꞌ cꞌa nquibilaꞌ cꞌa chiquivüch: ¿Achique cꞌa nrajoꞌ nbij ri rutzij: Cꞌo cꞌa 
baꞌ? Xa man nyekꞌax ta cheke ri rutzij, nquibij.

19 Y ri Jesús chanin cꞌa xunabej que ri rachibilaꞌ cꞌo ri ncajoꞌ nquicꞌutuj 
chin, romariꞌ rijaꞌ xbij: Rix nijoꞌ nivetamaj achique cꞌa ri xinbij, que cꞌo cꞌa 
baꞌ tok man nquinitzꞌet tüj chic, pero cꞌa baꞌ riꞌ nquinitzꞌet jun bey chic. 
20 Ketzij cꞌa ninbij chive: Rix nyixokꞌ y nyixbison roma ri nincꞌulachij yin. 
Jacꞌa ri vinük ri cꞌa quiyoꞌon na cánima riqꞌuin ri ruchꞌulef, nyequicot 
romariꞌ. Y man riqꞌuin tüj cꞌa que cꞌo-vi bis pa tak ivánima, ri bis cꞌa riꞌ 
njalatüj. Ri bis cꞌa riꞌ xa ntoc quicot. 21 Ri bis cꞌa riꞌ junan riqꞌuin ri kꞌoxon 
ri nucꞌusaj jun ixok tok napon rukꞌijul richin nralaj jun acꞌual. Tok ri 
acꞌual alaxnük chic, ri teꞌej riꞌ man cꞌa nka-pe tüj chic chucꞌuꞌx achique chi 
kꞌoxomül ri xucꞌusaj, roma juis nquicot ránima que xalüx chic jun acꞌual 
chuvüch ri ruchꞌulef. 22 Quiriꞌ cꞌa rix, vocomi cꞌo bis pa tak ivánima, pero 
xa nquipuꞌu chic iviqꞌuin jun bey richin nyixintzꞌet. Y jariꞌ tok ntzolij chic 
pe ri quicot pa tak ivánima, y ri quicot riꞌ man jun cꞌa nrelesan iviqꞌuin.

23 Y chupan ri kꞌij riꞌ, man chic cꞌa chuve ta yin nicꞌutuj-vi ri nurayij ri ivánima. 
Pero ketzij ninbij chive, que ronojel cꞌa ri nicꞌutuj chin ri Nataꞌ pa nubiꞌ yin, nuya-
vi cꞌa pe chive. 24 Nixta vocomi man jun cꞌa ri icꞌutun tüj chin ri Nataꞌ pa nubiꞌ 
yin. Ticꞌutuj cꞌa, y nicꞌul. Y richin quiriꞌ tzꞌaküt ta cꞌa ri quicot pa tak ivánima.

Ri Jesús más kꞌalüj ri nbij
25 Ronojel cꞌa ri nubin chic ka chive, cꞌayuf vi richin nyekꞌax chive, pero nka-

pe cꞌa ri kꞌij tok man quiriꞌ tüj chic rubanic nquichꞌo iviqꞌuin. Xa kꞌalüj-kꞌalüj 
chic cꞌa ri rubixic ninbün chive pariꞌ ri Nataꞌ Dios. 26 Y chupan cꞌa ri kꞌij riꞌ, pa 
nubiꞌ cꞌa yin nicꞌutuj-vi chin ri Nataꞌ, y rijaꞌ nuyaꞌ cꞌa pe chive ri nicꞌutuj chin. Y 
nuyaꞌ chive, man roma tüj que ja yin ri nquicꞌutun pan iqꞌuexel rix. Man quiriꞌ 
tüj. 27 Ri Nataꞌ nuyaꞌ chukaꞌ chive ri nicꞌutuj, roma nyixrujoꞌ. Y rijaꞌ nyixrujoꞌ, 
roma rix nquinijoꞌ yin y ninimaj que yin riqꞌuin rijaꞌ yin petenük-vi. 28 Riqꞌuin vi 
cꞌa ri Nataꞌ Dios yin petenük-vi, richin xinka-pe chuvüch ri ruchꞌulef. Y vocomi, 
riqꞌuin cꞌa chukaꞌ rijaꞌ nquitzolij-vi, y ninyaꞌ can ri ruchꞌulef, xbij ri Jesús.

29 Y ri rachibilaꞌ xquibij cꞌa chin: Ketzij vi que vocomi man cꞌayuf tüj 
chic richin nyekꞌax cheke ri nabij, xa ye kꞌalüj ri nyeꞌabij. 30 Vocomi 
nkꞌax cheke que rat ronojel vi natzꞌet y ronojel vi chukaꞌ avetaman. Man 
ncꞌatzin tüj que cꞌa nkacꞌutuj na chave richin navetamaj ri nkanuc. Y 
romariꞌ roj nkanimaj-vi que riqꞌuin ri Dios rat petenük-vi, xquibij.

31 Y ri Jesús xbij cꞌa cheque ri rachibilaꞌ: ¿Nquininimaj na vi vocomi? 
32 Roma ketzij ninbij chive que ri jun kꞌij riꞌ npuꞌu-vi, y hora chic, que 

nbanatüj cꞌa que rix xa nitaluj-e-iviꞌ y xa nquiniyaꞌ can nuyon yin. Pero 
man ta nuyon chukaꞌ nquicꞌujeꞌ can, roma ri Nataꞌ cꞌo-vi viqꞌuin. 33 Y 
ronojel cꞌa reꞌ, ninkꞌalajrisaj yan can chive, richin que cꞌo ta cꞌa ri uxlanen 
pa tak ivánima. Y ri uxlanen riꞌ ncꞌujeꞌ pa tak ivánima, si iyoꞌon ivánima 
viqꞌuin. Y ninbij cꞌa chukaꞌ can chive, que nivil-vi pokonül. Pero roma yin 
xinchꞌacon yan chirij ri itzel-vinük ri tzꞌamayon richin ri ruchꞌulef, reꞌ 
nbün ta cꞌa chive que ncꞌuje-e ivuchukꞌaꞌ.

Ri Jesús nbün orar coma ri nyetzekleben richin

17  1 Y tok ri Jesús rubin chic cꞌa ronojel reꞌ cheque, rijaꞌ xtzuꞌun cꞌa 
chicaj richin nbün orar, y xbij cꞌa: Nataꞌ Dios, ri nu-hora jareꞌ xka-

pe. Vocomi tabanaꞌ cꞌa chuve yin ri Acꞌajol que nkꞌalajin ri nukꞌij. Richin 
quiriꞌ yin ri Acꞌajol ja chukaꞌ ninbün aviqꞌuin rat que nkꞌalajin ri akꞌij. 2 Roma 
ajachon-vi-pe vuchukꞌaꞌ pa nukꞌaꞌ richin nquicꞌuje-vi pa quiviꞌ conojel vinük. 
Y ri vuchukꞌaꞌ riꞌ ncꞌatzin cꞌa que yin ninyaꞌ ri cꞌaslen ri man nqꞌuis tüj cheque 
conojel ri ye ayoꞌon chic chuve. 3 Y ri cꞌaslen ri man nqꞌuis tüj, ja ri nquetamaj 
avüch rat Nataꞌ Dios y chukaꞌ nquetamaj nuvüch yin. Roma ja rat ri ketzij Dios 
y man jun chic Dios cꞌo, y yin ri Jesucristo ri xinatük-pe chuvüch ri ruchꞌulef.

4 Riqꞌuin cꞌa ri samaj ri xinbün chereꞌ chuvüch ri ruchꞌulef, xkꞌalajin cꞌa ri 
akꞌij. Y xinqꞌuis yan cꞌa chukaꞌ rubanic ronojel ri samaj achilaben-pe chuve 
richin ninbün. 5 Vocomi cꞌa, Nataꞌ Dios, tayaꞌ chic cꞌa ri nukꞌij ri xcꞌujeꞌ aviqꞌuin 
rat. Cachiꞌel cꞌa ri nukꞌij ri xcꞌujeꞌ tok cꞌa man jani cꞌo tüj ri ruchꞌulef, chiriꞌ.

6 Roma ri achiꞌaꞌ ri ye achaꞌon chic pe rat chiquicojol ri cꞌa quiyoꞌon na 
cánima riqꞌuin ri ruchꞌulef, chuve cꞌa yin xeꞌaya-vi vocomi, y yin xinbün cꞌa 
que xkꞌalajin-vi ri abiꞌ chiquivüch. Ri achiꞌaꞌ reꞌ, ye avichin rat, romariꞌ xeꞌayaꞌ 
cꞌa chuve yin. Y rijeꞌ quibanun y quichajin cꞌa ri atzij. 7 Ri achiꞌaꞌ cꞌa chukaꞌ 
reꞌ quetaman chic que ronojel ri ayoꞌon-pe chuve yin, xkꞌax yan vi cheque 
que ja rat rat yoꞌon-pe chuve. 8 Roma ja ri tzij ri ayoꞌon-pe chuve yin richin 
ninkꞌalajrisaj, jariꞌ ri xinkꞌalajrisaj chiquivüch ri achiꞌaꞌ reꞌ. Y rijeꞌ xquicꞌul na 
vi ri atzij pa tak cánima, y xquetamaj-vi cꞌa que ketzij que aviqꞌuin rat Nataꞌ 
Dios yin petenük-vi. Xquinimaj cꞌa que ja rat ri rat takayon-pe vichin.

9 Nincꞌutuj cꞌa ri utz ri nayaꞌ rat pa qui-cuenta rijeꞌ vocomi, y man ja 
tüj pa quiviꞌ ri vinük ri cꞌa quiyoꞌon na cánima riqꞌuin ri ruchꞌulef. Pa 
quiviꞌ cꞌa ri achiꞌaꞌ ri xeꞌayaꞌ chuve nincꞌutuj que tayaꞌ ri utz ri nayaꞌ rat 
pa qui-cuenta, roma ye avichin chukaꞌ rat. 10 Y conojel cꞌa ri ye vichin yin, 
ye avichin chukaꞌ rat, y ri yecꞌo aviqꞌuin rat, ye vichin chukaꞌ yin. Y yin 
xkꞌalajin yan cꞌa ri nukꞌij, coma ri achiꞌaꞌ ri xeꞌayaꞌ chuve.

11 Lokꞌolüj Nataꞌ Dios, pan akꞌaꞌ cꞌa nyenjüch-vi can ri achiꞌaꞌ ri xeꞌayaꞌ 
chuve, richin queꞌachajij. Richin quiriꞌ, junan ta cꞌa quivüch y jun ta 
cꞌa xtiquibün. Xtquibün ta cꞌa cachiꞌel kabanun roj. Roj, jun kabanun. 
Queꞌachajij cꞌa, roma rijeꞌ cꞌa nyecꞌujeꞌ na can chuvüch ri ruchꞌulef, y yin 
man quiriꞌ tüj. Yin xa nquitzolij yan cꞌa e aviqꞌuin. 12 Y yin, ye nuchajin-

SAN JUAN 16 ,  17  

El Nuevo Testamento en Cakchiquel Oriental de Guatemala, 2a ed., © 2012, Wycliffe Bible Translators, Inc.



261

vi-pe ri achiꞌaꞌ ri xeꞌayaꞌ chuve. Ri kꞌij ri yincꞌo-pe quiqꞌuin chuvüch ri 
ruchꞌulef, xenchajij riqꞌuin ri avuchukꞌaꞌ rat. Y man jun chic cꞌa ri xsatz 
ta can cheque, xaxe ri jun. Xaxe cꞌa ri itzel nbanalaꞌ y nucanoj rucamic. 
Quiriꞌ cꞌa ri tzꞌibatajnük can, que cꞌo na jun ri nsatz can.

13 Yin, ja yan cꞌa reꞌ nquitzolin aviqꞌuin, Nataꞌ Dios, pero riqꞌuin cꞌa ri cꞌa 
nquicꞌujeꞌ na e chuvüch ri ruchꞌulef baꞌ chic, nincꞌutuj cꞌa ri utz ri nayaꞌ pa 
qui-cuenta, roma ninjoꞌ que tzꞌaküt ta ri quicot ri ncꞌujeꞌ can pa tak cánima. 
Cachiꞌel ri quicot cꞌo viqꞌuin yin. 14 Ri achiꞌaꞌ ri xeꞌayaꞌ chuve, nuyoꞌon-vi 
cꞌa ri atzij cheque. Romariꞌ ri vinük ri cꞌa quiyoꞌon na cánima riqꞌuin ri 
ruchꞌulef, xequetzelaj, roma ri achiꞌaꞌ ri xeꞌayaꞌ chuve man ye richin tüj 
chic ri ruchꞌulef. Ye cachiꞌel chic cꞌa yin. Yin, man richin tüj ri ruchꞌulef. 
15 Man cꞌa nincꞌutuj tüj chave Nataꞌ Dios que queꞌavelesaj yan e chuvüch 
ri ruchꞌulef richin nyeꞌacol. Ri nincꞌutuj cꞌa chave, que queꞌatoꞌ. Man tayaꞌ 
kꞌij que ri itzel-vinük nchꞌacon chiquij. 16 Ri achiꞌaꞌ ri xeꞌayaꞌ chuve, man ye 
richin tüj cꞌa ri ruchꞌulef. Ye cachiꞌel yin. Yin man yin richin ta chukaꞌ ri 
ruchꞌulef. 17 Queꞌachꞌaraꞌ cꞌa richin nyecꞌujeꞌ chupan ri atzij. Ri atzij jariꞌ ri 
ketzij. 18 Y cachiꞌel rubanic ri xabün-pe chuve yin richin xinatük-pe chubanic 
ri asamaj chuvüch ri ruchꞌulef, quiriꞌ cꞌa chukaꞌ ninbün yin cheque ri achiꞌaꞌ 
ri xeꞌayaꞌ chuve. Ye nutakon-vi cꞌa chubanic ri asamaj chuvüch ri ruchꞌulef. 
19 Coma rijeꞌ yin ninchꞌür cꞌa chukaꞌ viꞌ richin ri samaj, richin quiriꞌ ta chukaꞌ 
nquibün rijeꞌ. Tiquichꞌara-quiꞌ y quecꞌujeꞌ chupan ri ketzij.

20 Nataꞌ Dios, yin man xe tüj cꞌa pa qui-cuenta ri achiꞌaꞌ ri xeꞌayaꞌ chuve 
nincꞌutuj ri utz ri nayaꞌ, xa quiriꞌ cꞌa chukaꞌ nincꞌutuj chave pa quiviꞌ conojel 
ri nyetaken cꞌa vichin, ri yinquitakej roma ri tzij ri nkꞌalajrisüs chiquivüch, 
21 richin que conojel junan ta quivüch. Xa jun ta cꞌa nquibün. Xtiquibün cachiꞌel 
ri kabanun roj, que xa jun kabanun. Roma rat Nataꞌ Dios ratcꞌo viqꞌuin yin, y 
yin, yincꞌo chukaꞌ aviqꞌuin rat. Quiriꞌ ri ninjoꞌ que nquibün ta rijeꞌ kiqꞌuin roj. 
Tikꞌalajin chiquivüch ri vinük ri xa cꞌa quiyoꞌon na cánima riqꞌuin ri ruchꞌulef, 
que yin, ja rat ri xatakon-pe vichin, roma nquitzꞌet que junan quivüch 
quibanun ri yecꞌo kiqꞌuin roj. 22 Yin xinyaꞌ yan cꞌa cheque ri ayoꞌon-pe rat chuve 
yin. Rijeꞌ cꞌo chic cꞌa quikꞌij chukaꞌ, cachiꞌel ri abanun-pe chuve yin, richin 
quiriꞌ xa jun ta cꞌa nquibün, cachiꞌel kabanun roj. Xa jun kabanun. 23 Nquicꞌuje-
vi cꞌa quiqꞌuin rijeꞌ y rat viqꞌuin yin, richin quiriꞌ rijeꞌ jun ta cꞌa xtiquibün. Y 
coma rijeꞌ nbetamüx ta cꞌa coma ri vinük ri cꞌa quiyoꞌon na cánima riqꞌuin ri 
ruchꞌulef, que yin ja rat Nataꞌ Dios ri xatakon-pe vichin. Y roma cꞌa chukaꞌ riꞌ 
nbetamüx coma ri vinük que nyeꞌajo-vi, cachiꞌel nquinajoꞌ yin.

24 Nataꞌ Dios, yin ninjoꞌ cꞌa que conojel ri ye ayoꞌon chuve nyebecꞌujeꞌ ta cꞌa 
viqꞌuin chilaꞌ chicaj, richin que xtiquitzꞌet ta cꞌa ri nukꞌij ri ayoꞌon, roma xinajoꞌ yan 
tok cꞌa man jani cꞌo ta ri ruchꞌulef chiriꞌ. 25 Nataꞌ Dios, rat ri rat choj riqꞌuin ronojel, 
man cꞌa etaman tüj avüch coma ri vinük ri xa cꞌa quiyoꞌon na cánima riqꞌuin ri 
ruchꞌulef. Pero yin vetaman-vi avüch, y ri achiꞌaꞌ ri xeꞌayaꞌ chuve nquetamaj cꞌa 
chukaꞌ que ja rat ri xatakon-pe vichin. 26 Nukꞌalajrisan-vi cꞌa ri abiꞌ rat chiquivüch, 

y ninkꞌalajrisaj na cꞌa más, richin quiriꞌ ri rubanic ri nquinajo-vi yin, ja ta cꞌa chukaꞌ 
riꞌ ncꞌujeꞌ quiqꞌuin rijeꞌ. Y nquicꞌujeꞌ ta cꞌa chukaꞌ yin quiqꞌuin rijeꞌ.

Ri akꞌaꞌ tok xtzꞌam ri Jesús

18  1 Y tok ri Jesús rubin chic cꞌa ronojel reꞌ, rijaꞌ ye rachibilan ri rachibilaꞌ 
xeꞌel-pe. Cꞌateriꞌ xebe cꞌa lojcꞌan ruchiꞌ ri rakün-jul rubiniꞌan Cedrón, 

pa jun ulef, y chiriꞌ cꞌa xoc-apu ri Jesús ye rachibilan ri rachibilaꞌ. 2 Ri Judas 
ri njachon richin ri Jesús, retaman cꞌa chukaꞌ ri ulef apeꞌ xeꞌapon-vi ri Jesús y 
ri rachibilaꞌ, roma ri Jesús qꞌuiy mul ye rucꞌuan ri rachibilaꞌ chiriꞌ. 3 Romariꞌ ri 
Judas chupan cꞌa ri lugar riꞌ xerucꞌuaj jun mucaj soldados y jun mucaj chajinelaꞌ 
ri xequiya-e ri más nimalüj tak sacerdotes y ri achiꞌaꞌ fariseos. Ri soldados y ri 
chajinelaꞌ quicꞌualon cꞌa kꞌakꞌ richin sük y chukaꞌ quicꞌualon ronojel camsabül 
ri nyecꞌatzin richin oyoval. 4 Y ri Jesús retaman cꞌa achique ri petenük chirij y 
achique ri nucꞌulachij. Romariꞌ tok xbe cꞌa chiquicꞌulic ri ye petenük tzꞌamoy 
richin y xucꞌutuj cꞌa cheque: ¿Achique cꞌa ri nicanoj? xbij cheque.

5 Rijeꞌ xquibij cꞌa: Roj ja ri Jesús aj-Nazaret ri nkacanoj, xquibij.
Y ri Jesús jariꞌ tok xbij cheque: Ja yin riꞌ, xbij.
Y ri Judas ri njachon-e richin ri Jesús, cꞌo cꞌa chukaꞌ apu quiqꞌuin ri 

vinük riꞌ. 6 Y ja tok ri Jesús xbij cheque: Ja yin riꞌ. Jariꞌ cꞌa tok ri vinük riꞌ 
xetzolij chiquij, y xetzak pan ulef. 7 Jariꞌ tok ri Jesús xucꞌutuj chic cheque 
jun bey: ¿Achique cꞌa ri nicanoj? xbij.

Y ri vinük riꞌ xquibij chic cꞌa: Roj ja ri Jesús aj-Nazaret nkacanoj, xquibij.
8 Y ri Jesús xbij cꞌa cheque: Xivacꞌaxaj yan cꞌa que xinbij chive que ja yin riꞌ. Y si ja 

yin ri nquinicanoj, tiyaꞌ cꞌa kꞌij cheque ri caꞌi-oxiꞌ ri ye vachibilan que quebe na, xbij.
9 Ri Jesús quiriꞌ cꞌa ri xbij, richin quiriꞌ nbanatüj na cꞌa cachiꞌel ri rubin. 

Rijaꞌ rubin-vi cꞌa: Nataꞌ Dios, cheque cꞌa ri achiꞌaꞌ ri xeꞌayaꞌ chuve, man 
jun chic cꞌa ri xsatz ta cheque.

10 Pero ri Simón Pedro rucꞌuan cꞌa rumachet, y jariꞌ ri xrelesaj richin que 
xuyaꞌ chin ri jun rusamajel ri nimalüj sacerdote. Ri Simón Pedro xuchoy 
cꞌa jun ruxiquin ri achi rubiniꞌan Malco. Ri ruxiquin ri xuchoy ja ri cꞌo pa 
rajquikꞌaꞌ (ru-derecha). 11 Pero ri Jesús xbij chin ri Simón Pedro: Tayaca-
ka la amachet. ¿Rat nanuc que riqꞌuin la xabün, yin nquicolotüj chuvüch 
ri pokonül ri rubin-pe ri Nataꞌ que ncꞌatzinej nincꞌusaj? xbix.

Ri Jesús xtzꞌam cꞌa e y xucꞌuꞌüx chuvüch ri Anás
12 Y jariꞌ tok xepuꞌu ri jun mucaj soldados y ri ucꞌuey quichin, y ri jun mucaj 

chajinelaꞌ ri ye quiyoꞌon-pe ri achiꞌaꞌ ri cꞌo quikꞌij chiquicojol ri israelitas, 
xquitzꞌom cꞌa e ri Jesús y xquixim-e. 13 Nabey cꞌa xquicꞌuaj-e ri Jesús cꞌa 
chuvüch ri jun achi rubiniꞌan Anás, roma ri Anás reꞌ rujinan cꞌa ri Caifás. Y 
ri tiempo riꞌ ja ri Caifás ri nimalüj sacerdote. 14 Y ja ri Caifás biyon cheque ri 
achiꞌaꞌ ri cꞌo-vi quikꞌij chiquicojol ri israelitas, que más utz que xaxe jun ri ncom 
pa quiqꞌuexel conojel vinük y mani que conojel nyecom xaxe roma ri jun riꞌ.

Tok ri Pedro xbij que man rachibil tüj ri Jesús
15 Ri Simón Pedro rachibilan jun chic achibil, ye tzeketül cꞌa e chiquij 

ri ye tzꞌamayon-e richin ri Jesús, roma ja ri Jesús ri quitzekleben-e ye 
benük. Ri jun chic achibil etaman cꞌa ruvüch roma ri nimalüj sacerdote, 
romariꞌ choj xoc-apu chuvüch-racho ri nimalüj sacerdote. 16 Jacꞌa ri Pedro 
xa man xoc tüj oc. Rijaꞌ xcꞌujeꞌ can chiriꞌ pa puerta. Y ri achibil ri etaman 
cꞌa ruvüch roma ri nimalüj sacerdote, xbeꞌel chic cꞌa pe y xtzijon cꞌa chin 
ri ixok ri chajinelaꞌ chiriꞌ pa puerta, y xucusaj cꞌa apu ri Pedro. 17 Y jariꞌ 
tok ri ixok ri chajinelaꞌ chiriꞌ pa puerta xbij chin ri Pedro: ¿Man ja tüj 
comi rat rachibil chukaꞌ rat richin ri achi tzꞌamon-pe? xbij.

Pero rijaꞌ xbij: Yin man yin rachibil tüj richin ri achi reꞌ, xbij.
18 Ja ri samajelaꞌ chupan ri jay riꞌ y ri chajinelaꞌ ri xebetzꞌamon-pe ri 

Jesús, roma ri tef ntajin, quibanun cꞌa jun kꞌakꞌ y ye paꞌül-apu chuvüch 
richin nquimekꞌ-quiꞌ. Y chukaꞌ ri Pedro paꞌül cꞌa apu quiqꞌuin, rumekꞌon-
apu-riꞌ chuchiꞌ ri kꞌakꞌ.

Ri Anás cꞌo ri nucꞌutuj chin ri Jesús
19 Y ri Anás ri jun nimalüj sacerdote ri rujachon chic can ri rusamaj, tok 

xbepabüx cꞌa ri Jesús chuvüch, cꞌo cꞌa ri xucꞌutulaꞌ chin. Rijaꞌ xucꞌutulaꞌ cꞌa chin 
ri Jesús ri quibanic ri nyetzekleben richin y chukaꞌ xucꞌutuj chin chirij ri rubanic 
ri tijonic ri nuyaꞌ cheque ri vinük. 20 Xpuꞌu ri Jesús xbij cꞌa: Man vetaman tüj 
achique roma tok man avacꞌaxan tüj, roma yin pa sük yin chꞌovinük-vi cheque 
conojel vinük. Yin chꞌovinük chiquivüch pa racho ri Dios y pa tak jay apeꞌ 
nquimol-vi-quiꞌ conojel ri kavinak israelitas richin ntzijos-vi ri rutzij ri Dios. Pa 
sük vi cꞌa yin chꞌovinük-vi cheque. 21 ¿Achique cꞌa roma tok rat xa chuve yin ri 
nacꞌutuj-vi? Tacꞌutuj cheque ri ye acꞌaxayon vichin. Tacꞌutuj cheque achique ri 
ye nubin. Y tatzꞌetaꞌ na peꞌ, rijeꞌ jabel quetaman achique ri nubin yin cheque.

22 Y ja tok ri Jesús rubin chic ka reꞌ, jun cheque ri chajinelaꞌ ri cꞌo-apu 
chiriꞌ chunakaj ri Jesús xuyaꞌ jun paj kꞌaꞌ chin. Y ri chajinelaꞌ cꞌa chukaꞌ xbij 
chin ri Jesús: ¿Achique roma quereꞌ xachꞌo-apu chin la nimalüj sacerdote?

23 Pero ri Jesús xbij cꞌa chin ri chajinelaꞌ riꞌ: Si cꞌo cꞌa tzij ri man ja tüj 
rubixic xinbün-apu chin, takꞌalajrisaj achique ri man pa rubeyal tüj ri 
xinbij-apu. Y si ronojel ri xinbij-apu, utz, ¿achique cꞌa roma tok xayaꞌ jun 
paj kꞌaꞌ chuve? xbij ri Jesús.

24 Cꞌateriꞌ ri Anás xutük cꞌa apu ri Jesús chuvüch ri Caifás ri nimalüj 
sacerdote chupan ri tiempo riꞌ. Y ri Jesús ximil, cꞌa tok xucꞌuꞌüx-e.

Ri Pedro nbij jun bey chic que man rachibil tüj ri Jesús
25 Ja ri Pedro paꞌül-apu chuchiꞌ ri kꞌakꞌ ntajin numekꞌ-riꞌ. Y yecꞌo cꞌa ri 

xecꞌutun chin: ¿Man rat rachibil tüj cꞌa ri jun achi ri tzꞌamon? xquibij 
chin.

Y ri Pedro xrevaj. Rijaꞌ xa xbij: Yin man yin rachibil tüj richin ri jun 
achi reꞌ, xbij.

26 Y jun cꞌa cheque ri rusamajelaꞌ ri nimalüj sacerdote, roxpochel ri achi ri 
xelesüs ruxiquin roma ri Pedro, xucꞌutuj cꞌa chin ri Pedro y xbij: ¿Man ja tüj cꞌa 
rat ri xatintzꞌet que ratcꞌo riqꞌuin ri Jesús chiriꞌ apeꞌ xkabetzꞌama-pe? xbij chin.

27 Jacꞌa ri Pedro xrevaj jun bey chic que rijaꞌ rachibil richin ri Jesús. Y 
jariꞌ tok xchꞌo-pe ri gallo.

Tok ri Jesús xucꞌuꞌüx chuvüch ri Pilato
28 Y chiriꞌ pa racho ri Caifás, chiriꞌ cꞌa cꞌo-vi ri Jesús richin nban juzgar 

pariꞌ. Rijaꞌ paban cꞌa apu chuvüch ri Caifás. Y chiriꞌ cꞌa xel-vi-e richin que 
nyejach pa rukꞌaꞌ ri gobernador rubiniꞌan Pilato, ri cꞌo chiriꞌ pa ru-palacio. 
Y cumaj yan cꞌa tok xbanatüj riꞌ. Ri ye ucꞌuayon-apu richin ri Jesús 
man cꞌa xeꞌoc tüj apu pa palacio, roma cheque rijeꞌ xa xajan. Y chukaꞌ 
richin quiriꞌ rijeꞌ nyetiquer cꞌa nquicꞌux ri achique ri nquicꞌux chupan ri 
quinimakꞌij rubiniꞌan pascua. 29 Y ri Pilato, ri gobernador xbeꞌel cꞌa pe y 
xucꞌutuj cꞌa cheque ri ye ucꞌuayon-apu richin ri Jesús: ¿Achique cꞌa chi 
sujunic icꞌamon-pe chirij ri jun achi ri xinjachaꞌ pa nukꞌaꞌ? xbij cheque.

30 Y ri vinük ri ye ucꞌuayon-apu richin ri Jesús chuvüch ri gobernador, 
xquibij chin: Si ta ri achi reꞌ man ta banüy-chꞌaꞌoj, man ta xkapabaꞌ 
chavüch richin nabün juzgar pariꞌ, xquibij chin.

31 Jariꞌ tok ri Pilato ri gobernador xbij cheque: Ticꞌuaj chic cꞌa e rix ri achi 
reꞌ y tibanaꞌ juzgar pariꞌ cachiꞌel ri nbij ri i-ley, xbij rijaꞌ. Pero ri achiꞌaꞌ ri 
cꞌo quikꞌij chiquicojol ri israelitas, xquibij chin: Roj man jun juez pa kakꞌaꞌ 
richin nkabij que ticamsüs jun vinük aj-chꞌaꞌoj chuvüch cruz, xquibij.

32 Y jareꞌ nbanatüj ri rubin chic ri Jesús, que achique rubanic chi camic ri 
ncꞌulachij-e. 33 Y ri Pilato, ri gobernador xoc chic cꞌa apu pa ru-palacio. Y xroyoj 
cꞌa ri Jesús y cꞌateriꞌ xucꞌutuj chin: ¿Ja rat ri qui-Rey ri israelitas? xbij rijaꞌ.

34 Pero ri Jesús xbij chin ri Pilato: ¿Ri xacꞌutuj chuve, aviqꞌuin comi rat 
petenük-vi ri naꞌoj reꞌ, o xa chꞌaka chic vinük ri ye biyon-pe chave? xbij.

35 Jariꞌ tok ri Pilato xbij chin ri Jesús: Yin man jun cꞌa utz ni itzel ri 
nucꞌün-pe chuve, roma man yin israelita tüj. Ri xejachon avichin pa 
nukꞌaꞌ ja ri avinak y ri más nimalüj tak sacerdotes. ¿Achique cꞌa ri 
quitzꞌeton chavij, richin nquibij que rat Rey?

36 Y ri Jesús xbij cꞌa chin ri Pilato: Yin man yin rey tüj cꞌa richin ri 
ruchꞌulef. Roma si ta yin yin rey richin ri ruchꞌulef, conojel ta ri ye 
samajelaꞌ viqꞌuin, nyetajin ta chic chi oyoval, richin man nquijach-e pa 
quikꞌaꞌ ri achiꞌaꞌ ri cꞌo quikꞌij chiquicojol ri nuvinak israelitas. Yin man 
yin rey tüj cꞌa richin ri ruchꞌulef.

37 Pero ri Pilato xbij cꞌa chin ri Jesús: ¿Rat Rey vi cꞌa rat? xbij.
Y ri Jesús jariꞌ tok xbij chin: Jaꞌ, quiriꞌ. Yin yin Rey vi cachiꞌel ri 

xabij. Richin vi cꞌa riꞌ tok xinalüx chuvüch ri ruchꞌulef y richin que 

ninkꞌalajrisaj ri ketzij chiquivüch ri vinük. Y conojel cꞌa ri nyetaken y ye 
richin chic ri ketzij, nquibün-vi cꞌa ri ninbij yin cheque, xbij.

38 Y ri Pilato xucꞌutuj cꞌa chin ri Jesús: ¿Achique cꞌa riꞌ ri ketzij?

Tok xbix que ri Jesús tika-ka cꞌa ri camic pariꞌ

Y tok rubin chic cꞌa can quiriꞌ chin ri Jesús, rijaꞌ xa xel chic cꞌa e chiriꞌ pa palacio 
richin xbechꞌo chiquivüch ri vinük israelitas y xbij cheque: Yin man jun chꞌaꞌoj 
ninvil que rubanun tüj ri jun achi reꞌ. 39 Pero ronojel junaꞌ chupan ri kꞌij richin 
ri pascua rix nicꞌutuj que yin nincol-e jun cheque ri ivinak ri yecꞌo pa cárcel. 
¿Vocomi, rix nijoꞌ que yin nincol-e ri achi Rey ivichin rix israelitas? xbij cheque.

40 Jacꞌa ri vinük riꞌ, riqꞌuin cꞌa chukaꞌ ronojel cuchukꞌaꞌ xechꞌo-apu chin ri 
Pilato y xquibij cꞌa: Ja ri Barrabás tacolo-e y man ja tüj ri achi reꞌ, xquibij.

Y ri achi rubiniꞌan Barrabás xa jun cꞌa achi elekꞌon.

19  1 Y roma cꞌa riꞌ ri Pilato, ri gobernador, xutük ri Jesús richin 
nchꞌay. 2 Ja ri soldados xquipachꞌuj jun kꞌayis ri juis ruqꞌuixal. 

Cachiꞌel jun corona xquibün chin, y cꞌateriꞌ xquiyaꞌ pa rujolon ri Jesús. 
Cꞌateriꞌ xquiyaꞌ chukaꞌ jun tziük morado chirij ri Jesús, cachiꞌel vi ri 
nyequicusalaꞌ ri reyes. 3 Y cꞌateriꞌ ri soldados riꞌ nquibilaꞌ cꞌa apu chuvüch 
ri Jesús: ¡Caquicot cꞌa juis, rat ri qui-Rey ri israelitas! nquibij.

Y nquiyalaꞌ cꞌa chukaꞌ paj kꞌaꞌ chin.
4 Jariꞌ tok ri Pilato xel chic pe jun bey pa ru-palacio richin xchꞌo 

chiquivüch ri vinük, y rijaꞌ xbij cꞌa cheque: Titzꞌetaꞌ, ja achi reꞌ ninvelesaj-
pe chivüch, richin tivetamaj que rijaꞌ xa man jun chꞌaꞌoj ninvil chirij, xbij.

5 Y tok ri Jesús xbeꞌel cꞌa pe, cꞌa rucusan na cꞌa ri cachiꞌel corona ri 
banun riqꞌuin ri jun kꞌayis juis ruqꞌuixal, y ri tziük ri morado ntzuꞌun. Y 
jariꞌ tok ri Pilato xbij cꞌa: Jareꞌ ri achi, xbij.

6 Xe cꞌa xquitzꞌet ri Jesús, ri más nimalüj tak sacerdotes y ri ye 
quichajinelaꞌ riqꞌuin cꞌa ronojel cuchukꞌaꞌ xechꞌo y xquibij: ¡Tatakaꞌ 
rucamsasic chuvüch cruz! ¡Tatakaꞌ rucamsasic chuvüch cruz! xquibij.

Y jariꞌ tok ri Pilato xbij cheque: Yin man jun chꞌaꞌoj ninvil chirij, richin 
quiriꞌ nintük tüj rucamsasic chuvüch cruz. Y si rix ninuc que cꞌo juicio 
pan ikꞌaꞌ richin nitük rucamsasic chuvüch cruz, ticꞌamaꞌ cꞌa e, xbij rijaꞌ.

7 Pero ri achiꞌaꞌ ri cꞌo quikꞌij chiquicojol ri israelitas, xquibij cꞌa apu chin 
ri gobernador: Rijaꞌ nbij que Rucꞌajol ri Dios, y romariꞌ ncꞌatzinej tiyoꞌox 
ri camic pariꞌ, roma quiriꞌ nbij ri ka-ley, xquibij.

8 Ri Pilato cꞌo-vi chic xbiriꞌ riqꞌuin, y tok xracꞌaxaj ri xquibij ri vinük, que ri 
Jesús nbij que Rucꞌajol ri Dios, xpuꞌu cꞌa más xbiriꞌ chin. 9 Cꞌateriꞌ rijaꞌ xoc chic 
cꞌa apu pa ru-palacio y xucꞌutuj chin ri Jesús: ¿Apeꞌ cꞌa capuꞌu-vi rat? xbij chin.

Y ri Jesús man jun cꞌa tzij xbij chin.
10 Jariꞌ tok ri Pilato xbij chin ri Jesús: ¿Achique cꞌa roma tok man jun tzij nabij-pe 

chuve? Yin, cꞌo cꞌa ri xincꞌutuj chave. ¿Man avetaman tüj cꞌa que yin cꞌo autoridad 
pa nukꞌaꞌ richin ncacamsüs chuvüch cruz y richin ncatincol chuvüch chukaꞌ? xbij.

11 Y ri Jesús xbij: Man jun tüj a-autoridad pa nuviꞌ, si ta man roma ri 
Dios ri cꞌo chilaꞌ chicaj. Roma cꞌa ja rijaꞌ yoꞌon-pe autoridad pan akꞌaꞌ, 
romariꞌ cꞌo akꞌaꞌ chuve. Y si nquinatük pa camic, cꞌo cꞌa amac, pero ri 
más nim rumac ja ri xinjachon pan akꞌaꞌ, xbij ri Jesús.

12 Jariꞌ tok ri Pilato, ri gobernador xutij rukꞌij richin nucol ta e. Pero 
ri vinük israelitas xechꞌo cꞌa riqꞌuin ronojel cuchukꞌaꞌ, y xquibij cꞌa: Si 
nacol-e, man cꞌa junan tüj chic avüch riqꞌuin ri rey César. Roma achique 
na cꞌa ri nbin que rijaꞌ jun rey, nretzelaj cꞌa ri rey César riꞌ, xquibij.

13 Tok ri Pilato xracꞌaxaj cꞌa ri tzij ri xquibij ri vinük chin, xuxbij-riꞌ. Y 
cꞌateriꞌ rijaꞌ xbij que telesüs-pe ri Jesús. Y ri Pilato xbetzꞌuye-pe apeꞌ nbün 
juzgar, ri jay ri nbix Empedrado chin, y pa kachꞌabül roj israelitas nbix 
Gabata chin. 14 Ri kꞌij riꞌ, jariꞌ tok ntiquer cꞌa ri jun kanimakꞌij roj israelitas, 
jun nimakꞌij rubiniꞌan pascua, y romariꞌ tok conojel vinük nquibanalaꞌ chic 
rucꞌojlen ronojel ri ncꞌatzin cheque. Y pa nicꞌaj-kꞌij laꞌük chin ri kꞌij riꞌ tok 
ri Pilato xbij cheque ri vinük ri ye apon chiriꞌ: Ja i-Rey reꞌ, xbij cheque.

15 Pero ri vinük ri quimolon-apu-quiꞌ, riqꞌuin cꞌa cuchukꞌaꞌ xechꞌo-apu y 
xquibij: ¡Ticamsüs! ¡Ticamsüs! ¡Ticamsüs chuvüch cruz! xquibij-apu.

Y ri Pilato xbij cꞌa cheque: ¿Ja ri i-Rey ri nijoꞌ que nintük rucamsasic 
chuvüch cruz?

Pero ri achiꞌaꞌ más nimalüj tak sacerdotes xa xquibij cꞌa apu: Xaxe ri 
César ri ka-rey roj, xquibij.

16 Y jariꞌ tok ri Pilato xbün cꞌa ri nquicꞌutuj ri vinük chin. Xujüch cꞌa e ri 
Jesús pa quikꞌaꞌ ri nyecamsan richin chuvüch cruz, y rijeꞌ xquicꞌuaj-e.

Tok ri Jesús xbajix chuvüch cruz
17 Y ri Jesús rucꞌuan cꞌa e ri ru-cruz. Rijaꞌ rutzꞌamon cꞌa e bey, roma jariꞌ 

ucꞌuan-e richin nyecamsüs chuvüch cruz, pariꞌ ri jun juyuꞌ rubiniꞌan Calavera. 
Ri vinük israelitas Gólgota nquibij chin ri juyuꞌ riꞌ. 18 Tok xeꞌapon cꞌa e chiriꞌ 
pariꞌ ri juyuꞌ, xquibajij cꞌa ri Jesús chuvüch ri cruz. Y chupan cꞌa ri hora riꞌ, 
quiriꞌ cꞌa chukaꞌ xban cheque ye caꞌiꞌ chic achiꞌaꞌ. Y pa quinicꞌajal ri ye caꞌiꞌ 
achiꞌaꞌ ri ye bajin chuvüch ri qui-cruz, chiriꞌ cꞌa xcꞌuje-vi ri cruz ri apeꞌ bajin-
vi ri Jesús. 19 Y ri Pilato ri gobernador, cꞌo cꞌa jun tzij ri xutzꞌibaj-e chuvüch 
jun tzꞌalün y jariꞌ ri xcꞌujeꞌ pariꞌ ri ru-cruz ri Jesús. Ri tzij cꞌa ri cꞌo-e chuvüch 
ri tzꞌalün nbij cꞌa: Jesús aj-Nazaret, qui-Rey ri israelitas, nbij. 20 Ri tzij riꞌ, 
conojel cꞌa ri vinük nyetzꞌeton can, roma ri lugar ri xbajix-vi ri Jesús chuvüch 
ri cruz, xa nakaj cꞌa cꞌo-vi chin ri tinamit Jerusalén. Y ri tzij riꞌ, pan oxiꞌ cꞌa 
chꞌabül ri tzꞌiban-vi-e. Tzꞌiban cꞌa pa kachꞌabül roj israelitas, pa quichꞌabül 
ri aj-Grecia y pa quichꞌabül chukaꞌ ri vinük aj-Roma. 21 Jacꞌa ri más nimalüj 
tak sacerdotes chiquicojol ri israelitas xbequichꞌojij chin ri Pilato: Man ta 
xatzꞌibaj ri tzij nbij: Qui-Rey ri israelitas, roma xa man quiriꞌ tüj. Xa ja rijaꞌ ri 
xbin. Romariꞌ tajalaꞌ cꞌa rubanic y tatzꞌibaj: Ja yin nquibin que yin qui-Rey ri 
israelitas, xquibij.

SAN JUAN 19  

El Nuevo Testamento en Cakchiquel Oriental de Guatemala, 2a ed., © 2012, Wycliffe Bible Translators, Inc.



267

22 Pero ri Pilato xbij cꞌa cheque ri más nimalüj tak sacerdotes riꞌ: Ri xintzꞌibaj 
yan, tzꞌiban chic cꞌa riꞌ. Man ncꞌatzin tüj cꞌa que ninjül rubixic, xbij cheque.

23 Ja ri soldados xebajin richin ri Jesús chuvüch ri cruz. Y tok ri 
soldados reꞌ ye cꞌachojnük chic can riqꞌuin riꞌ, xebequicꞌamaꞌ cꞌa pe ri 
rutziek ri Jesús, tziük ri ye quelesan can chirij. Ri tziük cꞌa reꞌ xquijüch 
chiquivüch rijeꞌ. Cajiꞌ cꞌa xquibün chin, roma ye cajiꞌ rijeꞌ. Xa ja ri jun 
tziük ri nbix túnica chin, manak rutꞌisbal. Pa ruquemic xa jun rubanic. 
24 Romariꞌ tok rijeꞌ xquibilaꞌ cꞌa chiquivüch: Man tikarütz ri jun tziük reꞌ. 
Xa tikayaꞌ pan atzꞌanin, richin quiriꞌ xa jun ri nucꞌuan-e, xquibij rijeꞌ.

Ri xbanatüj cꞌa riqꞌuin ri rutziek ri Jesús, tzꞌiban-vi can chupan rutzij ri 
Dios. Roma chupan cꞌa ri rutzij ri Dios, nbij cꞌa: Xequijachalaꞌ ri nutziek 
chiquivüch y chukaꞌ xquiyaꞌ pan atzꞌanin. Y quiriꞌ vi xquibün ri soldados. 
Xbanatüj na vi cachiꞌel ri tzꞌiban can.

25 Chiriꞌ chuxeꞌ apu ri cruz ri bajin-vi ri Jesús cꞌo cꞌa apu ri María ri ruteꞌ 
y jun chukaꞌ ruchꞌak ruteꞌ. Ri María ri rixjayil ri achi rubiniꞌan Cleofas 
y ri María Magdalena yecꞌo chukaꞌ apu. 26 Y tok ri Jesús xutzꞌet cꞌa pe ri 
ruteꞌ y ri rachibil ri juis nrajoꞌ, xbij cꞌa chin ri ruteꞌ: Ja laꞌ jun vachibil 
yin. Vocomi ntoc aval rat pa nuqꞌuexel yin, xbij.

27 Cꞌateriꞌ xbij cꞌa chukaꞌ chin ri rachibil: Ja laꞌ nteꞌ. Vocomi ntoc ateꞌ rat, 
xbij chin.

Y ri achibil xutakej-vi, roma cꞌateriꞌ tok xucꞌul ri María pa racho y xbün 
chin cachiꞌel ruteꞌ.

Ri rucamic ri Jesús
28 Y roma ri Jesús retaman chic cꞌa que ronojel xtzakon yan y ncꞌatzinej 

na vi que nbanatüj ronojel ri tzꞌiban can chupan ri rutzij ri Dios, roma cꞌa 
riꞌ xbij: Nchakiꞌj nuchiꞌ, xbij.

29 Y chiriꞌ, cꞌo-apu jun cꞌojlibül ri cꞌo-e jun chꞌamilüj ruyaꞌal-uva chupan. 
Nojnük cꞌa ri cꞌojlibül. Y ri soldados chupan riꞌ xquimuba-e jun cachiꞌel 
boꞌj ri nbix esponja chin, xquiya-e chutzaꞌn jun vit cheꞌ rubiniꞌan hisopo, y 
cꞌateriꞌ xquiyaꞌ chin richin nutzꞌub. 30 Y tok ri Jesús rutzꞌubun chic cꞌa can 
ri chꞌamilüj ruyaꞌal-uva, rijaꞌ xbij cꞌa: Xtzakon cꞌa ronojel, xbij. Y jariꞌ tok 
xujüch ri ránima, roma jariꞌ tok xulucuba-pe ri rujolon y man xsilon tüj chic.

Xbanatüj-vi ri tzꞌiban can pariꞌ ri Jesús
31 Ri kꞌij riꞌ, conojel vinük israelitas nquibanalaꞌ chic rucꞌojlen ronojel, 

roma ntiquer yan ri jun nimalüj kꞌij. Y romariꞌ tok ri achiꞌaꞌ ri cꞌo quikꞌij 
xebe riqꞌuin ri Pilato y xbequicꞌutuj chin richin que tikꞌajlox ri cakün ri 
yecꞌo chuvüch cruz, richin quiriꞌ nyeꞌelesüs cꞌa e. Roma man cꞌuluman tüj 
cꞌa que ri achiꞌaꞌ riꞌ nyecꞌujeꞌ ta can chuvüch ri qui-cruz chupan ri nimalüj 
kꞌij, roma pascua vi y chukaꞌ kꞌij richin uxlanen. 32 Y ri soldados xeꞌapon-
vi cꞌa quiqꞌuin ri yecꞌo chuvüch ri qui-cruz. Xepuꞌu rijeꞌ xquikꞌüj cꞌa rakün 

ri nabey y ja chukaꞌ xquibün riqꞌuin ri jun chic. Xquikꞌüj cꞌa cakün chin 
caꞌiꞌ. 33 Ja tok xeꞌapon riqꞌuin ri Jesús, xa man xquikꞌüj tüj chic ri rakün, 
roma xquitzꞌet que xa camnük chic.

34 Stapeꞌ (Aunque) xquitzꞌet que ri Jesús camnük chic, jun cꞌa cheque ri 
soldados xujuꞌ ri rutzaꞌn ri ru-lanza pa rucꞌalcꞌaꞌx ri Jesús, y jariꞌ tok xbeꞌel-pe 
quicꞌ y yaꞌ. 35 Y ri xtzꞌeton que quiriꞌ xbanatüj, nukꞌalajrisaj cꞌa, y ri nukꞌalajrisaj 
rijaꞌ ketzij vi. Ri rutzꞌeton y retaman, ketzij vi ri nutzijoj chupan ri vuj reꞌ, richin 
que ivonojel ta rix xtinimaj chukaꞌ. 36 Roma ri xbanatüj, xbanatüj richin quiriꞌ 
ketzij ncꞌulun ri nbij chupan ri rutzij ri Dios. Roma ri tzꞌiban can, nbij: Man jun 
cꞌa rubakil rijaꞌ ri nquikꞌüj tüj. 37 Y chupan ri rutzij ri Dios, cꞌo chic cꞌa jun ri 
tzꞌiban can pariꞌ ri Jesús, y nbij cꞌa: Nquitzꞌet-vi cꞌa ri Jun ri xsocotüj pa quikꞌaꞌ, 
ri Jun ri ucꞌuayon ri socotajic banun riqꞌuin jun camsabül ri cꞌo rutzaꞌn.

Tok xmuk ri Jesús
38 Cꞌateriꞌ cꞌo cꞌa jun achi rubiniꞌan José ri npuꞌu pa tinamit Arimatea, y stapeꞌ 

(aunque) man jun bey xukꞌalajrisaj-riꞌ que jun tzeklebey richin ri Jesús, quiriꞌ vi. 
Rijaꞌ man cꞌa rukꞌalajrisan tüj riꞌ que rutaken, coma ri chꞌaka chic achiꞌaꞌ ri cꞌo 
quikꞌij chiquicojol ri israelitas. Y ja rijaꞌ ri xapon riqꞌuin ri Pilato ri gobernador, 
richin que xberucꞌutuj favor chin richin tuyaꞌ ri ruchꞌacul ri Jesús chin richin 
numuk. Y ri Pilato xuyaꞌ kꞌij chin. Xpuꞌu cꞌa ri José, xberukasaj-pe ri ruchꞌacul 
ri Jesús y xucꞌuaj-e. 39 Y chukaꞌ ri jun achi rubiniꞌan Nicodemo, ri achi ri xapon 
riqꞌuin ri Jesús pa jun akꞌaꞌ, xapon cꞌa chupan ri hora riꞌ, rucꞌuan-apu mirra 
xolon jun banun chin chꞌaka chic quivüch jubulüj tak akꞌon. Rucꞌuan cꞌa apu 
jun quintal laük ri jubulüj akꞌon riꞌ. 40 Xepuꞌu cꞌa ri José y ri Nicodemo, xquipis 
ri ruchꞌacul ri Jesús pa tak cꞌul ri cꞌo ri jubulüj akꞌon riꞌ chirij. Rijeꞌ quiriꞌ cꞌa 
xquibün riqꞌuin ri ruchꞌacul ri Jesús, roma ri vinük israelitas quiriꞌ vi nquibün 
quiqꞌuin ri quicaminakiꞌ. 41 Pariꞌ cꞌa ri juyuꞌ apeꞌ xbajix-vi ri Jesús chuvüch ri 
cruz, chunakaj apu, cꞌo cꞌa jun ulef ticon ruvüch. Y chiriꞌ cꞌo cꞌa jun jul cꞌoton 
richin camnük y man ucusan tüj. Man jun cꞌa camnük ri yoꞌon tüj chupan ri jul 
riꞌ. 42 Y chiriꞌ chupan cꞌa ri jul riꞌ xquiya-vi ri ruchꞌacul ri Jesús, roma xkakꞌij yan 
chiquivüch y ri jul riꞌ nakaj cꞌo-vi. Y ri quinimakꞌij ri israelitas, ri nimalüj kꞌij, 
ntzꞌucutüj yan.

Ri Jesús xcꞌastüj na vi

20  1 Y chupan cꞌa ri nabey kꞌij richin ri semana, ri domingo, ri María 
Magdalena xbe cꞌa chuchi-jul apeꞌ mukun-vi ruchꞌacul ri Jesús. Cumaj 

yan cꞌa ri xbe. Kꞌekuꞌn na cꞌa tok xbe. Y jariꞌ tok xutzꞌet que ri abüj tzꞌapbül-
ruchiꞌ ri jul, xa elesan chic e. 2 Rijaꞌ junanin cꞌa xtzolij y xbe cꞌa riqꞌuin ri Simón 
Pedro y riqꞌuin chukaꞌ ri jun chic achibil ri juis xujoꞌox roma ri Jesús. Ri María 
Magdalena xuyaꞌ cꞌa rutzijol cheque y xbij cꞌa: Yecꞌo xeꞌelesan-e ri ruchꞌacul ri 
Ajaf Jesús pa jul, roma manak chic. Y vocomi man ketaman tüj apeꞌ xbequiya-vi 
can, xbij rijaꞌ.

3 Ri Pedro y ri jun chic achibil, xe xcacꞌaxaj ri xbij ri María Magdalena cheque, 
jariꞌ xeꞌel-e y xebe chuchiꞌ ri jul. 4 Junanin xebe chi caꞌiꞌ. Xa ja ri jun chic achibil más 
aninük nbiyin, romariꞌ xuyaꞌ can ri Pedro, y jariꞌ ri xapon nabey chuchiꞌ ri jul. 5 Ri 
achibil riꞌ xluqueꞌ cꞌa ka richin nunachan-apu pa jul, y rijaꞌ xerutzꞌet cꞌa ri cꞌul yecꞌo 
can chiriꞌ, pero man xoc tüj apu pa jul. 6 Y tok ri Simón Pedro xapon, roma tzeketül-
apu chirij ri achibil ri xapon nabey, ri Simón Pedro choj cꞌa xoc-apu pa jul, y xutzꞌet 
cꞌa ri cꞌul ri yecꞌo can chiriꞌ. 7 Ja ri tziük ri pison can rujolon ri Jesús, lojcꞌan chic 
cꞌo-vi can, banun can ruchojmil. Man junan tüj cꞌo can quiqꞌuin ri chꞌaka chic cꞌul. 
8 Cꞌateriꞌ xoc cꞌa chukaꞌ apu ri jun chic achibil, ri xapon nabey chuchiꞌ ri jul. Y tok 
rijaꞌ cꞌunük chic apu, xutzꞌet cꞌa ronojel y xunimaj que xcꞌastüj na vi e. 9 Ri achibilaꞌ 
cꞌa tok xquitzꞌet na, cꞌateriꞌ xquinimaj. Y man kꞌaxnük tüj cheque ri nbij chupan ri 
rutzij ri Dios ri tzꞌiban can pariꞌ ri Jesús, que ncꞌatzinej que ncꞌastüj-pe chiquicojol ri 
caminakiꞌ. 10 Y ri caꞌiꞌ achibilaꞌ, jariꞌ tok xetzolij-e chi tak cacho.

Tok ri Jesús xukꞌalajrisaj-riꞌ chuvüch ri María Magdalena
11 Ja ri María Magdalena ntokꞌ xcꞌujeꞌ can chiriꞌ chuchiꞌ ri jul. Y tok 

rijaꞌ juis cꞌa ntokꞌ, xluque-ka richin xnachan-oc chupan ri jul. 12 Y jariꞌ tok 
xerutzꞌet-oc ye caꞌiꞌ ángeles ri ye quicusalon loꞌx tak tziük. Ri caꞌiꞌ ángeles 
riꞌ ye tzꞌuyul cꞌa. Ri jun tzꞌuyul apeꞌ xliꞌe-vi ri rujolon ri Jesús y ri jun chic 
apeꞌ ri xcꞌuje-vi ri rakün. 13 Y ri caꞌiꞌ ángeles riꞌ xquicꞌutuj cꞌa pe chin ri 
María Magdalena: ¿Achique roma tok ncatokꞌ? xquibij chin.

Y rijaꞌ xbij cꞌa cheque: Yin nquinokꞌ, roma yecꞌo xeꞌelesan-e ri ruchꞌacul ri 
Vajaf Jesús y man vetaman tüj apeꞌ xbequiya-vi can chinuvüch, xbij cheque.

14 Y tok rijaꞌ rubin chic cꞌa ka ri tzij riꞌ, xtzuꞌun chirij. Rijaꞌ xutzꞌet-vi cꞌa que 
cꞌo jun ri paꞌül-apu chiriꞌ, pero man xretamaj tüj ruvüch que ja ri Jesús ri 
cꞌo-apu chiriꞌ. 15 Jariꞌ tok ri Jesús xucꞌutuj chin ri María Magdalena: ¿Achique 
cꞌa ri nacanoj y achique chukaꞌ roma tok juis okꞌej nabün? xbij chin.

Y ri María Magdalena xunuc cꞌa que ri nchꞌo-apu riqꞌuin ja ri nsamajin 
ri ulef riꞌ, ri ticon ruvüch, romariꞌ tok rijaꞌ xbij cꞌa chin: Si ja rat ri 
xatucꞌuan-e ri ruchꞌacul ri Vajaf Jesús, tabij cꞌa chuve apeꞌ xaya-vi can, y 
yin nincanoj cꞌa apeꞌ ninya-vi, xbij chin.

16 Pero ri Jesús xchꞌo chic cꞌa apu chin y xbij cꞌa: María, xbij.
Y ri María Magdalena jariꞌ xretamaj ruchꞌabül ri Jesús, xupiscolij-riꞌ 

y xbij cꞌa chin: Raboni, xbij. Roma ri israelitas quiriꞌ nquibij chin jun 
maestro.

17 Y ri Jesús xbij cꞌa chin ri María Magdalena, roma xrajoꞌ tüj xukꞌetej: 
Man quinakꞌetej. Yin man jani cꞌa quibe riqꞌuin ri Nataꞌ, ri chilaꞌ chicaj. Xa 
cabiyin chubixic cheque ri ye vachibilaꞌ, que yin nquibe cꞌa riqꞌuin ri Nataꞌ, ri 
Itataꞌ chukaꞌ rix. Nquibe cꞌa riqꞌuin ri nu-Dios, ri i-Dios chukaꞌ rix, xbij chin.

18 Y ri María Magdalena, xbe na vi quiqꞌuin ri achibilaꞌ, richin xberuyaꞌ 
rutzijol cheque que xutzꞌet ri Ajaf Jesús, y richin chukaꞌ xberuyaꞌ rutzijol 
cheque ri bin-e chin.

Tok ri Jesús xukꞌalajrisaj-riꞌ chiquivüch ri rachibilaꞌ
19 Y tok xoc cꞌa pe ri akꞌaꞌ chupan ri kꞌij riꞌ, ri domingo ri nabey kꞌij richin 

ri semana, ri achibilaꞌ quimolon-quiꞌ, pero ye quitzꞌapilon cꞌa ri ruchiꞌ 
ri jay apeꞌ yecꞌo-vi, roma rijeꞌ quixbin cꞌa quiꞌ chiquivüch ri israelitas, 
ri ye quivinak. Y ja tok quitzꞌapin-quiꞌ, tok xquitzꞌet cꞌo chic ri Jesús pa 
quinicꞌajal y xbij cꞌa cheque: Ja ta cꞌa ri uxlanen ncꞌujeꞌ pa tak ivánima 
chiꞌivonojel, xbij.

20 Tok rijaꞌ rubin chic cꞌa ka ri tzij riꞌ cheque ri quimolon-quiꞌ chiriꞌ, xerucꞌutulaꞌ 
cꞌa ri rusocotajic chiquivüch. Xerucꞌutulaꞌ cꞌa ri rukꞌaꞌ y ri rucꞌalcꞌaꞌx. Y ri achibilaꞌ 
juis vi xequicot, roma xquitzꞌet que ja vi ri Ajaf Jesús. 21 Cꞌateriꞌ ri Jesús, xbij 
chic cꞌa jun bey cheque ri rachibilaꞌ: Ja ta cꞌa ri uxlanen ncꞌujeꞌ pa tak ivánima 
chiꞌivonojel. Vocomi cꞌa nyixintük-e, cachiꞌel xinrutük-pe yin ri Nataꞌ, chubanic ri 
rusamaj.

22 Y tok rubin chic cꞌa ka ri tzij riꞌ, rijaꞌ xerupuj y xbij cheque: Ticꞌuluꞌ cꞌa 
ri Lokꞌolüj Espíritu. 23 Y si rix nicuy cꞌa rumac jun vinük, ncuyutüj-vi cꞌa 
rumac chukaꞌ chuvüch ri Dios. Jacꞌa ri xa man nucuy tüj rumac, ri Dios 
man nucuy tüj chukaꞌ rumac ri vinük riꞌ, xbij ri Jesús.

Ri Jesús y ri Tomás
24 Jacꞌa ri Tomás, ri jun cheque ri doce rachibilaꞌ ri Jesús, ri nbix chukaꞌ 

Ri Cuach chin, xa man cꞌo tüj quiqꞌuin ri rachibil, tok ri Jesús xcꞌulun 
chiquicojol. 25 Y romariꞌ ri achibilaꞌ ri ye rachibil ri Tomás xquibij cꞌa 
chin: Roj xkatzꞌet ri Ajaf Jesús, xquibij chin.

Pero rijaꞌ pa ruqꞌuexel que xunimaj ta, xa xbij cheque: Yin ta riꞌ cꞌa ja ta 
na tok nutzꞌeton chic ri socotajic ri xerucꞌuaj ri rukꞌaꞌ coma ri clavos, ja ta 
cꞌa riꞌ xinnimaj. Ja ta na tok nujuꞌun chic ri ruvi-nukꞌaꞌ pa tak socotajic pa 
rukꞌaꞌ y nujuꞌ ta chic na ri nukꞌaꞌ pa rucꞌalcꞌaꞌx chupan ri socotajic ri xbün 
ri lanza, cꞌateriꞌ xinbij que ja rijaꞌ, xbij ri Tomás.

26 Ocho yan cꞌa kꞌij riꞌ tok ri rachibilaꞌ xquitzꞌet ri Jesús. Rijeꞌ quimolon 
chic cꞌa quiꞌ jun bey, quitzꞌapin cꞌa quiꞌ pa jay y cꞌo cꞌa ri Tomás quiqꞌuin. 
Y jariꞌ tok xapon jun bey chic, y ri ruchi-jay ye tzꞌapül cꞌa. Ri Jesús xapon 
cꞌa pa quinicꞌajal y xbij cheque: Ja ta cꞌa ri uxlanen xticꞌujeꞌ pa tak ivánima 
chiꞌivonojel, xbij.

27 Y jariꞌ xbij chin ri Tomás: Taju-pe ri ruvi-akꞌaꞌ chereꞌ y queꞌatzꞌet ri 
nukꞌaꞌ ye socotajnük. Taya-pe la akꞌaꞌ pa nucꞌalcꞌaꞌx y taju-pe chupan ri 
socotajic ri xbün ri lanza. Tanimaj cꞌa, y man tabün cachiꞌel nquibün ri 
chꞌaka chic vinük, ri xa man nquinimaj tüj.

28 Y ri Tomás xbij cꞌa chin ri Jesús: Ja rat nu-Dios yin y Vajaf yin, xbij.
29 Pero ri Jesús xbij chin ri Tomás: Vocomi cꞌa quiriꞌ nabij chuve, 

roma cꞌa xinatzꞌet na. Vocomi cꞌa nanimaj. Ri yinquitakej y xa man 
yinquitzꞌeton tüj, jabel cꞌa quiquicot, xbij ri Jesús.

Ri Jesús Rucꞌajol vi ri Dios
30 Ri Jesús juis cꞌa qꞌuiy milagros xerubanalaꞌ, richin que tikꞌalajin que 

ja ri Dios takayon-pe richin, pero xa man ronojel tüj cꞌa ye tzꞌiban can 
chupan ri vuj reꞌ. Y ronojel reꞌ, chiquivüch ri rachibilaꞌ xerubanala-vi. 
31 Ja ri ye tzꞌiban can chupan ri vuj reꞌ, ye tzꞌiban can, richin que rix 
tinimaj cꞌa que ri Jesús jariꞌ ri Cristo ri Rucꞌajol ri Dios. Y tok ninimaj, 
nicꞌul ri icꞌaslen ri man nqꞌuis tüj, roma xiyaꞌ cꞌa ivánima riqꞌuin.

Tok ri Jesús xukꞌalajrisaj-riꞌ chiquivüch siete rachibilaꞌ

21  1 Qꞌuiy cꞌa ri xbanatüj yan, cꞌateriꞌ ri Jesús xukꞌalajrisaj chic cꞌa riꞌ 
jun bey chiquivüch ri rachibilaꞌ. Rijaꞌ ja chuchiꞌ ri lago rubiniꞌan 

Tiberias, chiriꞌ xukꞌalajrisaj-vi-riꞌ chiquivüch. Y quereꞌ cꞌa rubanic tok rijaꞌ 
xukꞌalajrisaj-riꞌ chiquivüch chuchi-yaꞌ. 2 Ri Simón Pedro, ri Tomás ri nbix 
chukaꞌ Ri Cuach chin, ri Natanael ri aj pa tinamit Caná ri cꞌo calaꞌ pa Galilea, 
ri ye caꞌiꞌ rucꞌajol ri Zebedeo y ye caꞌiꞌ chic cachibilaꞌ, quicꞌuan cꞌa quiꞌ. 3 Y jariꞌ 
tok ri Simón Pedro xbij cheque ri rachibil: Yin nquibe na chutzꞌamic cür, xbij.

Y ri rachibil xquibij: Roj chukaꞌ nkube chavij.
Y conojel na vi xebe y xeꞌoc-e pa jun canoa. Rijeꞌ stapeꞌ (aunque) jun 

akꞌaꞌ xecꞌaseꞌ, man jun vit cür xquitzꞌom. 4 Ja tok xsaker-pe, ri Jesús xapon 
y xbepaꞌeꞌ cꞌa chiriꞌ chuchiꞌ ri yaꞌ. Pero ri rachibilaꞌ man cꞌa xquetamaj tüj 
pe ruvüch achique ri paꞌül chuchi-yaꞌ. 5 Y rijaꞌ xchꞌo-apu cheque y xbij cꞌa: 
¿Man jun comi vit cür itzꞌamon richin niyaꞌ ta chuve? xbij-apu rijaꞌ.

Y ri rachibilaꞌ xquibij-pe chin: Man jun cür cꞌo katzꞌamon richin nkayaꞌ 
ta chave, xquibij.

6 Xpuꞌu ri Jesús xbij cꞌa apu cheque: Tiya-ka la yaꞌl tzꞌambül-cür quereꞌ 
pa rajquikꞌaꞌ (ru-derecha) chin la canoa y yecꞌo cꞌa cür nyeꞌitzꞌom, xbij.

Y ri rachibilaꞌ jariꞌ xquiya-ka ri yaꞌl tzꞌambül-cür pa yaꞌ. Cꞌateriꞌ, man 
nyetiquer tüj chic nquelesaj-pe ri yaꞌl pa yaꞌ, roma juis qꞌuiy cür ri xquiya-
pe-quiꞌ. 7 Y ri jun achibil ri juis cꞌa xujoꞌox roma ri Jesús, jariꞌ tok xchꞌo-apu 
chin ri Pedro y xbij cꞌa chin: La xchꞌo-pe cheke, ja ri Ajaf Jesús, xbij.

Y ri Simón Pedro, xe xracꞌaxaj quiriꞌ, jariꞌ xucusaj-pe ri jun chic rutziek 
ri relesan can chirij y xutorij-pe-riꞌ pa yaꞌ richin ntel-pe. 8 Jacꞌa ri chꞌaka 
chic rachibilaꞌ, cꞌa ja na pa canoa xepuꞌu-vi, y quichiriren cꞌa pe ri yaꞌl 
nojnük chi cür. Man nüj tüj cꞌa ye cꞌunük-apu pariꞌ ri yaꞌ. Xa jun laꞌük oxiꞌ 
rakün-cꞌan. 9 Y tok ri chꞌaka chic achibilaꞌ xeka-pe y xeꞌel-pe pa canoa 
richin xekaꞌ pan ulef, xquitzꞌet cꞌa que cꞌo jun kꞌakꞌ boxon y kajnük chic 
jabel ri rachük-kꞌakꞌ. Y pa rachük-kꞌakꞌ cꞌo jun cür saꞌon-ka, y vüy chukaꞌ. 
10 Ri Jesús xbij cꞌa cheque: Cꞌo ri cür ri cꞌate baꞌ nyeꞌitzꞌom-pe. Queꞌicꞌamaꞌ 
cꞌa pe caꞌi-oxiꞌ, xbij rijaꞌ.

11 Ri Simón Pedro xbe cꞌa y xjoteꞌ pa canoa. Pa yaꞌ cꞌa cꞌo-vi can ri canoa 
reꞌ, y xberukasaj-pe ri yaꞌl nojnük chi cür. Ye qꞌuiy vi cꞌa cür nimakꞌ yecꞌo 

chupan ri yaꞌl. Yecꞌo cꞌa jun ciento riqꞌuin nicꞌaj y oxiꞌ chic más. Xa matiox 
que man tirakꞌachꞌitüj ruvüch ri yaꞌl, roma juis ye qꞌuiy cür yecꞌo-pe chupan. 
12 Y ri Jesús xbij cꞌa cheque ri rachibilaꞌ: Quixampe cꞌa y ticꞌuxuꞌ ivay, xbij.

Y conojel cꞌa ri achibilaꞌ ri yecꞌo chiriꞌ, xetaken chin, roma quetaman cꞌa que 
ja rijaꞌ ri Ajaf Jesús. Y man jun cꞌa cheque rijeꞌ ri xcꞌutun ta chin: ¿Rat achique 
cꞌa rat? 13 Jariꞌ tok ri Jesús xjel-apu y xutzꞌom rujachic ri vüy chiquivüch, y 
quiriꞌ chukaꞌ xbün riqꞌuin ri cür. Xujachalaꞌ cꞌa chiquivüch, richin quevaꞌ.

14 Y jareꞌ ri rox yan mul que ri Jesús nukꞌalajrisaj-riꞌ chiquivüch ri 
rachibilaꞌ, tok cꞌastajnük chic pe chiquicojol ri caminakiꞌ.

Ri Jesús y ri Pedro
15 Y tok xecolaj yan conojel, ri Jesús xucꞌutuj chin ri Simón Pedro: Rat Simón 

ri rucꞌajol ri Jonás, ¿nquinajoꞌ comi más que chiquivüch conojel reꞌ? xbij chin. 
Y ri Simón Pedro xbij cꞌa: Ajaf, quiriꞌ vi. Rat avetaman que ncatinjoꞌ. Y ri Jesús 
xbij chin: Si nquinajoꞌ, queꞌayukꞌuj y queꞌachajij cꞌa ri nu-ovejas, xbij.

16 Cꞌateriꞌ ri Jesús xucꞌutuj chin jun bey chic: Rat Simón ri rucꞌajol ri 
Jonás, ¿nquinajoꞌ cꞌa? xbij chin.

Y ri Pedro xbij cꞌa: Ajaf, quiriꞌ vi. Rat avetaman que ncatinjoꞌ, xbij.
Y ri Jesús xbij: Si nquinajoꞌ cꞌa, queꞌayukꞌuj y queꞌacꞌuaj cꞌa ri nu-ovejas.
17 Y pa rox mul, ri Jesús xbij cꞌa chin: Rat Simón ri rucꞌajol ri Jonás, 

¿nquinajoꞌ cꞌa? xbij.
Y ri Pedro kꞌalüj vi cꞌa que xpuꞌu bis pa ránima, roma ja yan riꞌ ri rox 

mul ri xcꞌutux chin roma ri Jesús: ¿Nquinajoꞌ cꞌa? Cꞌateriꞌ ri Pedro xbij: 
Ajaf, rat ronojel cꞌa avetaman. Avetaman cꞌa que ncatinjoꞌ.

Y ri Jesús xbij chic cꞌa chin: Queꞌayukꞌuj y queꞌachajij cꞌa ri nu-ovejas. 
18 Ketzij cꞌa ri ninbij chave: Tok cꞌa rat alaꞌ, ayon cꞌa rat nabützꞌ apan y apeꞌ na 
cꞌa najoꞌ ncabe-vi, ncabe. Jacꞌa tok ncarijix, najajaj ri akꞌaꞌ chuvüch chic jun, 
ri xa man ncarujoꞌ tüj, y ncarucꞌuaj apeꞌ xa man nkaꞌ tüj chavüch, xbij chin.

19 Ri xbij cꞌa ri Jesús, richin cꞌa xukꞌalajrisaj ri achique chi camic ri 
nucꞌulachij-e ri Pedro, richin que nuyaꞌ rukꞌij ri Dios. Y tok ri Jesús rubin 
chic cꞌa ronojel riꞌ, xbij cꞌa chukaꞌ chin ri Pedro: Quinatzekelebej cꞌa, xbij.

Tok ri Pedro xucꞌutuj achique nbün can ri Juan
20 Y tok ri Jesús y ri Pedro ye benük cꞌa, ri Pedro xtzuꞌun can chirij y 

xutzꞌet cꞌa que cꞌo jun chic achibil ri benük chiquij. Y ja achibil riꞌ ri juis 
xujoꞌox roma ri Jesús y ja chukaꞌ rijaꞌ ri cꞌo chuchiꞌ ri Jesús tok xquibün ri 
jun nima-vaꞌin, y ri xcꞌutun cꞌa chin ri Jesús: Ajaf, ¿achique cꞌa ri njachon 
avichin? 21 Tok ri Pedro xutzꞌet cꞌa ri achibil riꞌ, xucꞌutuj chin ri Jesús: 
Ajaf, y rijaꞌ ¿achique cꞌa nbün can? xbij.

22 Y ri Jesús xbij cꞌa chin ri Pedro: Si ninjoꞌ que rijaꞌ cꞌa cꞌüs na tok 
nquipuꞌu jun bey chic, man jun ncꞌatzin-vi que jariꞌ ri nanuc. Ri cꞌuluman 
que nabün rat, ja ri quinatzeklebej, xbij ri Jesús.

23 Ri jun cꞌa tzij ri xbij ri Jesús, xetamüx cꞌa coma ri kavinak. Y ri kavinak 
xquinuc cꞌa que ri jun achibil riꞌ man cꞌa ncom tüj. Pero ri xbij ri Jesús xa 
man quiriꞌ tüj ntel-vi chi tzij, roma rijaꞌ xa xbij cꞌa: Si ninjoꞌ que rijaꞌ cꞌa 
cꞌüs na tok nquipuꞌu jun bey chic, man jun ncꞌatzin-vi que jariꞌ ri nanuc.

24 Ri achibil ri cꞌate baꞌ tinabüx-ka, ja rijaꞌ ri tzꞌibayon ronojel ri cꞌo 
chupan ri jun vuj reꞌ. Ketaman cꞌa que ketzij ronojel ri nukꞌalajrisaj, roma 
rijaꞌ xutzꞌet.

25 Y cꞌa cꞌo na cꞌa qꞌuiy ri samaj xerubanalaꞌ ri Ajaf Jesús ri man ye tzꞌiban 
tüj can chupan ri vuj reꞌ. Roma si ta chi jujun ri samaj xerubanalaꞌ ri Jesús 
nyetzꞌibüs, ninnuc que ri ruchꞌulef man ta xtibün richin nyacox ronojel ri 
vuj ri apeꞌ xetzꞌibüs ta vi ri samaj riꞌ, roma juis ta qꞌuiy vuj riꞌ. Quiriꞌ vi. 

  SAN JUAN 21

El Nuevo Testamento en Cakchiquel Oriental de Guatemala, 2a ed., © 2012, Wycliffe Bible Translators, Inc.



274

Ri Lokꞌolüj Espíritu npuꞌu-vi

1  1 Nimalüj Teófilo, chupan cꞌa ri jun vuj ri xinbün-e chave nabey, 
nutzꞌiban cꞌa e ri samaj ri xutzꞌucutüj can rubanun ri Jesús, y ri 

xutzꞌucutüj can chukaꞌ rucꞌutic chiquivüch ri vinük. 2 Y xutanabaꞌ can 
chupan ri kꞌij tok rijaꞌ xbe chilaꞌ chicaj. Pero tok rijaꞌ cꞌa man jani nbe 
chilaꞌ chicaj, riqꞌuin ri ruchukꞌaꞌ ri Lokꞌolüj Espíritu xbij cꞌa cheque ri 
ru-apóstoles ri ye ruchaꞌon, ri ncꞌatzin que nquibün can, tok rijaꞌ nbe. 3 Y 
rijaꞌ xutij pokonül, y xcamsüs. Pero tok rijaꞌ cꞌastajnük chic pe, xucꞌutulaꞌ 
cꞌa riꞌ chiquivüch. Cuarenta kꞌij ri xerubanalaꞌ quiriꞌ. Y cꞌo chꞌaka chic ri 
xerubanalaꞌ richin tetamüx que cꞌüs vi. Y cꞌo cꞌa chukaꞌ xubilaꞌ cheque 
pariꞌ tok ri vinük nyeꞌoc pa rukꞌaꞌ ri Dios.

4 Y jun mul tok ri Jesús y ri ye ru-apóstoles quimolon-quiꞌ, ri Jesús 
xbij cheque: Quixcꞌujeꞌ cꞌa chereꞌ pa tinamit Jerusalén. Man quixel-e. 
Tivoyobej hasta npuꞌu ri nubin chive. Tivoyobej cꞌa ri Lokꞌolüj Espíritu 
ri rusujun-pe ri Dios que nuyaꞌ. 5 Roma rix ivetaman que ri Juan riqꞌuin 
yaꞌ xerubün bautizar ri vinük. Jacꞌa rix, pa caꞌi-oxiꞌ kꞌij apu, riqꞌuin ri 
Lokꞌolüj Espíritu nyixban bautizar, xbij ri Jesús.

Tok ri Jesús xtzolij-e chilaꞌ chicaj
6 Y ri quimolon cꞌa quiꞌ xquicꞌutuj chin ri Jesús: Ajaf, ¿man ja tüj kꞌij reꞌ 

tok nkojacol roj israelitas chin ri nquibün mandar pa kaviꞌ ja pa kakꞌaꞌ? 
xquibij chin.

7 Pero ri Jesús xbij cheque: Cꞌa ja na ri Nutataꞌ nbin jampeꞌ nbanatüj riꞌ, y 
man ncꞌatzin tüj que nivetamaj rix. 8 Xaxe cꞌa tivetamaj, que tok ri Lokꞌolüj 
Espíritu nka-pe pan iviꞌ, nicꞌul cꞌa ivuchukꞌaꞌ, y nquinikꞌalajrisaj chiquivüch 
ri vinük pa tinamit Jerusalén, y cheque ri vinük ri yecꞌo pa chꞌaka chic 
tinamit chereꞌ pa ruchꞌulef Judea y pa ruchꞌulef Samaria, y cheque chukaꞌ 
conojel vinük pa chꞌaka chic ruchꞌulef chi nüj chi nakaj, xbij ri Jesús.

Vuj pariꞌ ri xquibanalaꞌ 
ri apóstoles

9 Y xe chic cꞌa ri tzij riꞌ ri xbij can. Roma ri yecꞌo riqꞌuin ri Jesús chiriꞌ, 
quitzꞌeton-apu cꞌa tok xcatüj-e chiquivüch chicaj, y xoc-e pa jun sutzꞌ, y 
man xquitzꞌet tüj chic. 10 Y ri apóstoles cꞌa quitzꞌeton cꞌa tok xbe chicaj. 
Tok cꞌa xquinaꞌ xebecꞌulun ye caꞌiꞌ cachiꞌel achiꞌaꞌ quiqꞌuin, ri quicusalon 
sük tak tziük. 11 Y ri caꞌiꞌ cachiꞌel achiꞌaꞌ riꞌ xquibij cꞌa cheque ri ye ru-
apóstoles ri Jesús: Achiꞌaꞌ ri nyixpuꞌu pa ruchꞌulef Galilea, man cꞌuluman 
tüj tok nyixtzuꞌun-e chicaj. Ri Jesús ri xitzꞌet que xbe chicaj vocomi, 
npuꞌu chic cꞌa jun bey. Y cachiꞌel ri xbün-e ri xbe, quiriꞌ chukaꞌ nbün pa 
rucaꞌn mul tok nka-pe chilaꞌ chicaj, xquibij cheque.

Ri Matías xoc apóstol pa ruqꞌuexel ri Judas
12 Y ri apóstoles xeꞌel cꞌa pe chiriꞌ pariꞌ ri juyuꞌ rubiniꞌan Olivos, y xetzolij 

pa tinamit Jerusalén. Ri juyuꞌ Olivos man nüj tüj quicojol riqꞌuin ri 
Jerusalén, xa colopeꞌ pa jun kilómetro. 13 Y tok xeꞌapon cꞌa, xejote-e pa rucaꞌn 
piso richin ri jay apeꞌ yecꞌo-vi-pe: Ri Pedro, ri Jacobo, ri Juan, ri Andrés, ri 
Felipe, ri Tomás, ri Bartolomé, ri Mateo, ri jun chic Jacobo ri rucꞌajol ri jun 
achi rubiniꞌan Alfeo, ri Simón ri cꞌo quiqꞌuin ri molaj achiꞌaꞌ ri nbix celadores 
cheque, ri ncajoꞌ que nquibün mandar ri israelitas pa ruqꞌuexel ri aj-Roma, 
y ri Judas ri ye quichakꞌ quiꞌ riqꞌuin ri Jacobo. 14 Y conojel rijeꞌ chi jumul cꞌa 
nquibün orar, junan quivüch conojel, ye cachibilan ri María ri ruteꞌ ri Jesús, 
ri ye ruchakꞌ ri Jesús, y ri chꞌaka chic ixokiꞌ ri cachibilan más banun can.

15 Y jun kꞌij tok quimolon cꞌa quiꞌ jun colopeꞌ ciento veinte hermanos, ri 
Pedro xbepaꞌe-pe chiquicojol, y xbij cꞌa cheque: 16 Hermanos, ri jun ka-rey 
ri xcꞌujeꞌ ojer can y rubiniꞌan David, rutzꞌiban cꞌa can ri tzij ri xeruyaꞌ ri 
Lokꞌolüj Espíritu pa ránima. Chupan cꞌa ri vuj ri rutzꞌiban can rijaꞌ, cꞌo 
cꞌa ri nchꞌo pariꞌ ri Judas ri xucꞌuan quibey ri vinük ri xebe chutzꞌamic 
ri Jesús. Ncꞌatzinej cꞌa que xbanatüj riꞌ. 17 Y ri Judas riꞌ xoc-vi kachibil, 
y cꞌo cꞌa samaj ri xbün chukaꞌ. 18 Y riqꞌuin ri rutumin rijaꞌ xlokꞌ jun ulef. 
Ja tumin riꞌ ri xucꞌul roma xujüch-e ri Jesús. Ri Judas xucamsaj-riꞌ. Rijaꞌ 
xcubucuꞌ, y ronojel ri rupan hasta calaꞌ xetzakaꞌ, tok xka-ka pan ulef. 19 Y 
tok xbanatüj reꞌ, conojel cꞌa ri vinük aj-Jerusalén xeꞌetaman, y romariꞌ tok 
Acéldama xbix chin ri ulef riꞌ. Y jariꞌ ri biꞌaj ri nquiyaꞌ rijeꞌ chin jun ulef 
richin quicꞌ. 20 Romariꞌ bin chupan ri vuj rubiniꞌan Salmos:

Man jun cꞌa ticꞌujeꞌ chupan ri racho, xa timalix can.
Y chukaꞌ nbij:

Toc chic jun ruqꞌuexel richin npaꞌeꞌ can chuvüch ri rusamaj, nbij.
21 Roma cꞌa riꞌ, ncꞌatzin cꞌa que nkacanoj jun ruqꞌuexel ri Judas, pero ja 

ri chiquicojol ri achiꞌaꞌ ri ronojel tiempo yecꞌo-vi kiqꞌuin, y ri ye benük-vi 
kiqꞌuin tok xcꞌujeꞌ ri Ajaf Jesús. 22 Jun cheque ri yecꞌo-pe kiqꞌuin tok xban 
bautizar ri Jesús roma ri Juan, y xcꞌujeꞌ kiqꞌuin hasta tok xbe chilaꞌ chicaj, 
y xel-e chikacojol. Ncꞌatzin cꞌa que nukꞌalajrisaj junan kiqꞌuin roj achique 
rubanic tok ri Jesús xbecꞌastüj-pe chiquicojol caminakiꞌ, xbij ri Pedro.

23 Y jariꞌ xquiyaꞌ quibiꞌ ye caꞌiꞌ. Xquiya-apu ri rubiꞌ ri José ri rubiniꞌan 
Barsabás y nquibij chukaꞌ Justo chin, y ri rubiꞌ ri Matías. 24 Y xquibün cꞌa 
orar, quereꞌ: Ajaf, rat ri natzꞌet ri cánima conojel, tacꞌutuꞌ cꞌa chikavüch 
achique cꞌa cheque ri caꞌiꞌ achiꞌaꞌ reꞌ ri achaꞌon, 25 richin ntoc can apóstol 
pa ruqꞌuexel ri Judas, y npaꞌeꞌ chuvüch ri samaj. Roma ri Judas xa xuyaꞌ 
can ri samaj, roma ri itzel xerubanalaꞌ. Y vocomi rijaꞌ xapon yan chupan 
ri lugar apeꞌ cꞌuluman que napon-vi, xquibij.

26 Cꞌateriꞌ xquiyaꞌ pan atzꞌanin. Y ri achi cꞌa ri xcꞌujeꞌ can pa ruqꞌuexel ri 
Judas richin ntoc cachibil ri once apóstoles, ja ri rubiniꞌan Matías, roma 
pariꞌ rijaꞌ xka-vi can ri samaj riꞌ.

Ri kꞌij tok xka-pe ri Lokꞌolüj Espíritu

2  1 Y tok xka-pe cꞌa ri kꞌij richin ri quinimakꞌij ri israelitas rubiniꞌan 
Pentecostés, ri quitaken cꞌa ri Ajaf Jesús quimolon cꞌa quiꞌ pa jun jay. 

Junan cꞌa quivüch. 2 Y man jun cꞌa runaben tok jariꞌ cꞌo jun ri xkꞌajan ri 
chicaj, cachiꞌel tok cꞌo jun nimalüj cakikꞌ ri nkꞌajan petenük. Y reꞌ xunojsaj 
ri jay apeꞌ quimolon-vi-quiꞌ, ye tzꞌuyul. 3 Y ri yecꞌo cꞌa chiriꞌ, xquitzꞌet 
cꞌa que ri cachiꞌel ruxak-kꞌakꞌ nuchꞌarala-riꞌ y jujun ri xecꞌujeꞌ pa quiviꞌ 
chiquijujunal. 4 Y xquitzꞌom nyechꞌo pa chꞌaka chic chꞌabül ri xa man ye 
quetamalon tüj. Pero quiriꞌ xbanatüj roma ri Lokꞌolüj Espíritu xunojsaj ri 
cánima, y jariꞌ ri xbanun cheque richin que xechꞌo pa chꞌaka chic chꞌabül.

5 Y chiriꞌ pa tinamit Jerusalén ri kꞌij riꞌ, ye juis cꞌa israelitas ri nquitakej 
ri Dios ri quimolon-quiꞌ richin nquiyaꞌ rukꞌij ri Dios. Ye juis cꞌa cheque 
ri yecꞌo pa chꞌaka chic ruchꞌulef, ri ye petenük. 6 Pero roma ri xkꞌajan, ri 
vinük xebecꞌulun-pe y xquimol-apu-quiꞌ. Y stapeꞌ (aunque) ri vinük reꞌ xa 
man junan tüj quichꞌabül, roma man junan tüj apeꞌ ye petenük-vi, pero 
tok ri ye tzeklebey richin ri Jesús xebechꞌo-pe, xkꞌax cheque, roma pa 
jalajoj cꞌa ruvüch chꞌabül xechꞌo-vi. Ri vinük xsatz quicꞌuꞌx tok xcacꞌaxaj 
reꞌ. 7 Xsatz-vi quicꞌuꞌx roma ri xcacꞌaxaj y nquibilaꞌ cꞌa chiquivüch: ¿Man 
aj-Galilea tüj ri nyechꞌo? 8 ¿Entonces achique cꞌa roma tok roj nkꞌax cheke 
ri nquibij? Tok roj xa man junan tüj kachꞌabül chikajujunal, nquibij. 
9 Roma yecꞌo cheke roj ri ye aj-chereꞌ pa ruchꞌulef Judea, yecꞌo ri ye 
petenük pa ruchꞌulef Partia, pa ruchꞌulef Media, pa ruchꞌulef Elam, pa 
ruchꞌulef Mesopotamia, pa ruchꞌulef Capadocia, pa ruchꞌulef Ponto, pa 
ruchꞌulef Asia, 10 pa ruchꞌulef Frigia, pa ruchꞌulef Panfilia, pa ruchꞌulef 
Egipto, y yecꞌo chukaꞌ ye petenük más cꞌa calaꞌ chin ri tinamit Cirene pa 
nimalüj ruchꞌulef rubiniꞌan África. Yecꞌo ye petenük pa tinamit Roma. Y 
chiquicojol rijeꞌ yecꞌo ri ye israelitas pa calaxic y yecꞌo ri xeꞌoc israelitas 
xaxe roma ri nquitakej ri nbij ri ley ri xuyaꞌ ri Dios richin ri Moisés. 11 Y 
yecꞌo cꞌa chukaꞌ vinük ri ye petenük pa ruchꞌulef Creta y pa ruchꞌulef 
Arabia. Y conojel cꞌa ri vinük reꞌ xquibij ri nimalüj rusamaj ri Dios, y pa 
tak kachꞌabül ka roj xkacꞌaxaj-vi, xquibij.

12 Y conojel man jun bey cꞌa quitzꞌeton que nbanatüj ta quereꞌ. Romariꞌ 
man nquil tüj cꞌa achique nquinuc, y nquibilaꞌ cꞌa chiquivüch: ¿Achique 
chi tzij reꞌ? nquibij ri chꞌaka.

13 Pero yecꞌo cꞌa vinük ri xa nyetzeꞌen-apu chiquij ri ye nojnük riqꞌuin ri 
Lokꞌolüj Espíritu, y nquibilaꞌ cꞌa: Laꞌ xa ye kꞌabarelaꞌ, nquibij.

Tok ri Pedro cꞌa nabey xutzijoj ri Jesucristo chiquivüch ri israelitas
14 Y ri Pedro y ri ye once chic apóstoles xebepaꞌe-pe chiquivüch ri vinük. 

Y ri Pedro xchꞌo cꞌa, y xbij: Nuvinak ri rix aj chereꞌ pa Judea, y rix chukaꞌ ri 
rixcꞌo pa Jerusalén ri kꞌij reꞌ, tivacꞌaxaj cꞌa ri ninbij chive, y tivetamaj 15 que 
cheke konojel ri kamolon-kiꞌ chereꞌ man jun ri kꞌabarel tüj. Man cachiꞌel 
tüj cꞌa ri ninuc rix. Xaxe vocomi las nueve chin ri xsaker. Xa cꞌa juis nim 
ta ri akꞌaꞌ que cꞌo ta jun ri kꞌabarel ta. 16 Ri xbanatüj vocomi, tzꞌiban cꞌa 
chupan ri rutzij ri Dios, y ja ri achi ri xkꞌalajrisan ri rutzij ri Dios ojer can, ri 
rubiniꞌan Joel, ri tzꞌibayon can. 17 Y chupan ri rutzꞌiban can rijaꞌ, ri Dios nbij:

Chupan ri ruqꞌuisbül tak kꞌij,
ninya-pe ri Lokꞌolüj Espíritu pa quiviꞌ ri vinük,
y chi xtaniꞌ chi alaboꞌ nquikꞌalajrisaj ri ninbij cheque.
Y ri cꞌa ye cꞌajolaꞌ, pa jun cachiꞌel achicꞌ nquitzꞌet ri ninkꞌalajrisaj cheque.
Y ri achiꞌaꞌ ye rajatük chic, pa cachicꞌ cꞌa ri cꞌo nyenkꞌalajrisaj cheque.

 18 Nintük chukaꞌ ri Lokꞌolüj Espíritu pa quiviꞌ ri nusamajelaꞌ, chi achiꞌaꞌ 
chi ixokiꞌ,

y rijeꞌ nquikꞌalajrisaj ri ninbij cheque.
 19 Y chupan ri caj ninbün que nyebanatüj ri man jun bey ye tzꞌeton tüj,

y quiriꞌ chukaꞌ, chuvüch ri ruchꞌulef.
Ninbün cꞌa que nyetzꞌetetüj quicꞌ, kꞌakꞌ, y sib ri cachiꞌel chic nimakꞌ tak sutzꞌ.

 20 Y ri kꞌij man nsakrisan tüj chic.
Ri icꞌ ntoc cachiꞌel quicꞌ.
Quereꞌ cꞌa ri nbanatüj nabey tok man jani nka-pe ri kꞌij richin ri Ajaf,
chupan ri nimalüj kꞌij tok nbün mandar pa quiviꞌ ri vinük.

 21 Y conojel cꞌa ri nyecꞌutun que ja ri Ajaf ri ntoꞌon quichin, nyecolotüj-
vi. Jariꞌ ri rutzꞌiban can.

22 Y jariꞌ chukaꞌ tok ri Pedro xbij: Nuvinak israelitas, tivacꞌaxaj cꞌa jabel 
ri ninbij chive: Ri Jesús ri aj-Nazaret, ja ri Dios ri banayun-pe chin que 
qꞌuiy ri xerubanalaꞌ chiꞌicojol. Xerubanalaꞌ milagros ri man jun bey ye 
tzꞌeton tüj. Cꞌo-vi ri xerubanalaꞌ rijaꞌ richin xkꞌalajin chivüch que ja vi ri 
Dios ri takayon-pe richin. Rix ivetaman chukaꞌ. 23 Pero ri Dios xuyaꞌ cꞌa 
kꞌij que xjach ri Jesús pan ikꞌaꞌ, roma quiriꞌ ri runucun-pe. Y rix xiyaꞌ pa 
quikꞌaꞌ vinük ri xa man nquibün tüj ri nbij ri rutzij ri Dios, xaxe richin 
que xquicamsaj chuvüch ri cruz. 24 Pero riqꞌuin ri ruchukꞌaꞌ ri Dios, ri 
Jesús xbecꞌastüj-pe, y xcolotüj-pe pa rukꞌaꞌ ri camic, roma ri camic man 
xtiquer tüj xchꞌacon chirij. 25 Romariꞌ ri rey David rubin cꞌa pariꞌ ri Jesús:

Chi jumul cꞌa nintzꞌet que ri Ajaf cꞌunük chinuvüch.
Man jun achique tüj nbanun chuve richin ninxbij-viꞌ, roma cꞌo viqꞌuin 

pa vajquikꞌaꞌ (nu-derecha).
 26 Y romariꞌ nquicot ri vánima, y quicot chukaꞌ nquichꞌo.

Y stapeꞌ (aunque) nquicom, ninyoꞌon vánima que nincꞌul ri utz richin 
ri Dios.

 27 Rat nu-Dios, man cꞌa nquinayaꞌ tüj can chiquicojol ri caminakiꞌ,
ni man cꞌa chukaꞌ nayaꞌ tüj kꞌij que ri nuchꞌacul yin, ri Lokꞌolüj 

Acꞌajol, nkꞌey tüj.
 28 Nacꞌut cꞌa ri utzilüj rubeyal richin ri cꞌaslen chinuvüch,

y juis nquicot ri vánima tok nquicꞌujeꞌ aviqꞌuin, nbij ri rutzꞌiban can ri 
David.

29 Y jariꞌ chukaꞌ tok ri Pedro xbij: Nuvinak, rix ivetaman que ri jun 
kaxquin-kamamaꞌ can, ri rey David xcom, y xmukutüj. Y ri apeꞌ mukun-
vi can, cꞌa cꞌo ri tiempo reꞌ. 30 Y ri David jun kꞌalajrisüy richin ri xbix 
chin roma ri Dios. Retaman cꞌa que ri Dios xuchokꞌobej que jun cheque ri 
ruxquin-rumam can rijaꞌ jariꞌ ri Jun chaꞌon-pe y takon-pe roma ri Dios, 
y jariꞌ ri ncꞌujeꞌ can pa ruqꞌuexel rijaꞌ, y ntoc Rey. 31 Y ri David, cachiꞌel 
xutzꞌet yan cꞌa ri nyebanatüj. Xchꞌo pariꞌ ri cꞌastajbül richin ri Jesucristo, 
ri Jun chaꞌon-pe y takon-pe roma ri Dios, que ri ránima man ncꞌujeꞌ tüj 
can chiriꞌ chiquicojol ri caminakiꞌ, y que ri ruchꞌacul man ncꞌujeꞌ tüj can 
chukaꞌ richin nkꞌey-ka. 32 Y konojel roj, yin y ri yecꞌo viqꞌuin, ketaman 
y nkatzijoj que ja ri Dios ri xbanun chin ri Jesús richin xbecꞌastüj-pe. 
33 Y xucꞌuꞌüx chukaꞌ chilaꞌ chicaj roma ri ruchukꞌaꞌ ri Dios. Y rijaꞌ xucꞌul 
cꞌa ri Lokꞌolüj Espíritu ri sujun roma ri Rutataꞌ. Y tok rijaꞌ xucꞌul yan cꞌa 
ri Lokꞌolüj Espíritu, xutük cꞌa pe kiqꞌuin roj, y ja yan cꞌa rusamaj reꞌ ri 
xitzꞌet y xivacꞌaxaj-e kiqꞌuin ri vocomi. 34 Y tok ri David xchꞌo cꞌa pariꞌ 
ri jun ri ncꞌastüj-pe chiquicojol ri caminakiꞌ, man pariꞌ tüj rijaꞌ xchꞌo-vi, 
roma ri xcꞌastüj-e y xbe chilaꞌ chicaj, ja ri Cristo. Y ri David rutzꞌiban can 
cꞌa chukaꞌ:

Ri Ajaf Dios xbij chin ri Vajaf ri Cristo:
Catzꞌuye-pe pa vajquikꞌaꞌ (nu-derecha),

 35 y nyenjüch pan akꞌaꞌ ri nyeꞌetzelan avichin.
Quiriꞌ ri rutzꞌiban can ri David.

36 Vocomi yin nquichꞌo cꞌa chive chiꞌivonojel rix ri ruxquin-rumam can 
ri Israel rix ri rixcꞌo-pe y chukaꞌ ri man yecꞌo tüj pe. Tivetamaj cꞌa que 
ketzij vi que ri Jesús ri xitük rucamsasic chuvüch ri cruz, ja vi rijaꞌ ri 
banun-pe chin roma ri Dios que ja rijaꞌ ri Jesucristo, ri Jun chaꞌon-pe y 
takon-pe roma ri Dios, y que ja rijaꞌ ri Rajaf ronojel.

37 Y tok ri vinük xcacꞌaxaj ri xbij ri Pedro, xkꞌoxon cánima, y xquicꞌutuj 
cꞌa chin ri Pedro y ri chꞌaka chic apóstoles: Hermanos, ¿achique ri 
cꞌuluman que nkabün? xquibij.

38 Y ri Pedro xbij cheque: Titzolij-pe icꞌuꞌx riqꞌuin ri Dios, y pa rubiꞌ ri Ajaf 
Jesucristo tibana-e bautizar iviꞌ, richin quiriꞌ ncuyutüj ri imac. Y ri Dios nuyaꞌ 
ri Lokꞌolüj Espíritu chive. 39 Roma jareꞌ ri rusujun ri Dios, man xe tüj chive rix, 
ni man xe tüj chukaꞌ cheque ri ivalcꞌual rix, xa cheque cꞌa conojel vinük ri yecꞌo 
nüj y ri yecꞌo nakaj, cheque vi cꞌa conojel ri vinük ri nyeroyoj ri Kajaf Dios.

40 Y ri Pedro cꞌo cꞌa chꞌaka chic tzij ri xerukꞌalajrisalaꞌ cheque. Rijaꞌ 
xuyaꞌ cꞌa rubeyal chiquivüch ri vinük quiqꞌuin tzij cachiꞌel reꞌ: Quixel-
pe chiquicojol ri vinük richin ri tiempo reꞌ, ri xa ye satznük pa quimac, 
richin quiriꞌ nyixcolotüj cꞌa pe, nbij cꞌa cheque.

41 Y ri vinük cꞌa ri xecꞌulun ri rutzij ri Dios pa tak cánima chupan ri kꞌij 
riꞌ, xeban bautizar. Ri quitaken ri Jesús, xeqꞌuiyür cꞌa, roma chupan ri 
kꞌij riꞌ xeꞌoc cꞌa quiqꞌuin ye colopeꞌ oxiꞌ mil vinük. 42 Y man jun bey cꞌa 
nquimalij ta quicꞌuꞌx, xa chi jumul cꞌa nquimol-quiꞌ richin ncacꞌaxaj ri 
quitijonic ri apóstoles. Junan chukaꞌ quivüch. Junan nquimol-quiꞌ richin 
nquicꞌux ri caxlan-vüy richin nquicꞌuxlaꞌaj ri rucamic ri Ajaf Jesús, y 
junan chukaꞌ nquibün orar. Chi jumul cꞌa quiriꞌ nquibün.

Ri rubanic cꞌaslen ri xquicꞌuaj ri nabey tak takenelaꞌ richin ri Jesucristo
43 Y qꞌuiy cꞌa milagros ri nyebanalox coma ri apóstoles. Y ri milagros ri 

nyequibanalaꞌ rijeꞌ, nquikꞌalajrisaj cꞌa que ye rusamajelaꞌ ri Dios. Y roma ri 
milagros riꞌ conojel ri vinük ntzꞌetzꞌiyuj quicꞌuꞌx. 44 Y conojel ri quitaken ri Jesús, 
cꞌo cꞌa jun quichakꞌlonel quiqꞌuin, y nquijachalaꞌ chiquivüch ri quichajilon. 45 Y 
richin nyequitolaꞌ ri hermanos ri cꞌo ncꞌatzin cheque, nyequicꞌayilaꞌ ri achique 
na ri quichajin. 46 Y pa racho ri Dios kꞌij-kꞌij cꞌa yecꞌo-apu, y junan cꞌa quivüch 
conojel. Y tok nquibün cꞌa vaꞌin pa jun jay, riqꞌuin cꞌa ronojel cánima y quicot. 
47 Y nquiyaꞌ rukꞌij ri Dios. Kꞌij-kꞌij cꞌa yecꞌo más ri nyecolotüj, roma ja ri Ajaf ri 
nbanun cheque que nyeqꞌuiyür. Y rijeꞌ utz cꞌa nyetzꞌet coma ri vinük.

Pa rubiꞌ ri Jesucristo xcꞌachojrisüs jun achi ri man ntiquer tüj nbiyin

3  1 Jun kꞌij ri Pedro y ri Juan cachibilan-quiꞌ ye benük cꞌa e richin nyebe 
pa racho ri Dios. Las tres ri xkakꞌij jariꞌ tok ye benük-e, chupan ri hora 

richin oración. 2 Y chiriꞌ pa jun ruchiꞌ ri racho ri Dios ri Jabel Oc Ntzuꞌun 
nquibij chin, ronojel cꞌa kꞌij cꞌo jun achi cꞌutuy-limosna ri nyebeyoꞌon can. 
Ri jun achi reꞌ pa ralaxic cꞌa petenük ri man ntiquer tüj biyinük. Rijaꞌ 
nucꞌutuj cꞌa can limosna cheque ri vinük nyeꞌoc-apu chiriꞌ. 3 Y tok ri Pedro 
y ri Juan ya ja nyeꞌoc apu pa racho ri Dios, ri achi cꞌutuy-limosna cꞌo cꞌa 
nucꞌutuj chukaꞌ cheque rijeꞌ. 4 Pero ri Pedro xutzꞌet-xutzꞌet ri achi, y chukaꞌ 
quiriꞌ xbün ri Juan, y cꞌateriꞌ ri Pedro xbij chin ri achi: Kutzꞌetaꞌ na peꞌ, xbij.

5 Y ri achi xerutzꞌet na vi apu, y royoben cꞌa achique ri nquiyaꞌ can chin. 
6 Jariꞌ tok ri Pedro xbij chin: Yin man jun tumin ri nquichajin que ninyaꞌ 
ta chave. Xaxe cꞌa ri yoꞌon chuve, jariꞌ ninyaꞌ chave, xbij. Y jariꞌ tok xbij 
chin: Pa rubiꞌ ri Jesucristo ri aj-Nazaret cacatüj, y cabiyin-e, xbij.

7 Y ri Pedro xutzꞌom cꞌa ri rajquikꞌaꞌ (ru-mano derecha) ri achi richin xpaꞌeꞌ. 
Y jariꞌ xchojmir. Ri rakün xecꞌujeꞌ cꞌa e cuchukꞌaꞌ y quiriꞌ chukaꞌ ri rukul tak 
rakün. 8 Y ri achi riꞌ, tok xtzꞌam rukꞌaꞌ roma ri Pedro richin npaꞌe-e, jutzocꞌ 
xuyaꞌ, y xbiyin cꞌa e. Y junan chic ri xoc-apu quiqꞌuin ri Pedro y ri Juan chiriꞌ 
pa racho ri Dios. Nropin cꞌa ri benük, y nuyaꞌ chukaꞌ rukꞌij ri Dios. 9 Y ye juis 
cꞌa vinük ri xetzꞌeton richin, que nbiyin y nuyaꞌ rukꞌij ri Dios ri achi riꞌ. 10 Ri 
vinük quetaman cꞌa que ja achi riꞌ ri cꞌutuy-limosna, ri ncꞌujeꞌ chiriꞌ pa ruchi-
jay ri Jabel Oc Ntzuꞌun nbix chin, ri jun ruchi-jay richin ri racho ri Dios. 
Romariꞌ ri vinük riꞌ xsatz quicꞌuꞌx pariꞌ roma ri xbanatüj chiriꞌ.

Tok ri Pedro xchꞌo chiquivüch ri vinük chiriꞌ pa racho ri Dios
11 Y ri achi ri xcꞌachojrisüs ye rukꞌateten cꞌa ri Pedro y ri Juan. Y ye 

juis ri vinük ri xeꞌapon chiquitzꞌetic chiriꞌ pa jun corredor, ri Richin Rey 
Salomón nquibij chin. Chanin cꞌa xquimol-apu-quiꞌ. Ri vinük cꞌa reꞌ man 
jun bey quitzꞌeton tüj que nbanatüj quereꞌ. 12 Y tok ri Pedro xerutzꞌet ri 
vinük, xbij cꞌa cheque: Nuvinak israelitas, ¿achique cꞌa roma tok cachiꞌel 
nsatz icꞌuꞌx roma ri xbanatüj? ¿Y achique roma tok ja roj ri nkujitzꞌet? 
Roma ri achi reꞌ xbiyin-e, pero man ja tüj ri kuchukꞌaꞌ roj ri xbanun, y 
chukaꞌ man ja tüj ri utz ri nkabün chuvüch ri Dios ri xbanun. 13 Tivacꞌaxaj 
cꞌa ri ninbij chive: Ri Katataꞌ Dios, ri qui-Dios chukaꞌ ri kaxquin-kamamaꞌ 
ri xecꞌaseꞌ ojer can, cachiꞌel ri Abraham, ri Isaac, ri Jacob, rijaꞌ xbün cꞌa 
chin ri Jesús, ri Rucꞌajol, que cꞌo rukꞌij. Pero rix man xijoꞌ tüj xinimaj que 
ja rijaꞌ ri Rucꞌajol ri Dios. Xa xiyaꞌ pa rukꞌaꞌ ri gobernador rubiniꞌan Pilato. 
Y tok ri gobernador rubin chic que nucol-e, rix man xijoꞌ tüj. Rix xa qꞌuiy 
ri xibij-apu chirij. 14 Xa ja ri jun camsüy vinük xibij que ticol-e, y ri lokꞌolüj 
y choj chukaꞌ ri rucꞌaslen, jariꞌ ri xiyaꞌ can pa ruqꞌuexel. 15 Y riqꞌuin riꞌ 
xitük cꞌa pa camic ri Jesús ri nyoꞌon cꞌaslen. Pero ri Dios xbün chin que 
xbecꞌastüj-pe chiquicojol ri caminakiꞌ. Nkabij cꞌa quereꞌ chive roma roj 
xkatzꞌet-vi tok cꞌastajnük chic pe. 16 Y ri jun achi ri nitzꞌet-pe rix ri cꞌo 
chereꞌ ivetaman chukaꞌ ruvüch, xcꞌachoj, roma pa rubiꞌ ri Jesús xkacꞌutuj-
vi. Y ri achi xcꞌachoj-vi roma xuyaꞌ chukaꞌ ránima riqꞌuin ri Jesús.

17 Rix nuvinak y ri más nimalüj ri yecꞌo chiꞌicojol, tok xiyaꞌ pa camic ri 
Jesús, xinuc que rijaꞌ xa choj jun achi y man xitzꞌet tüj que ja rijaꞌ ri Jun 
chaꞌon-pe y takon-pe roma ri Dios. 18 Xbanatüj-vi cꞌa cachiꞌel runucun-pe 
ri Dios. Y quiriꞌ ri tzꞌiban cꞌa can coma conojel ri achiꞌaꞌ ri xekꞌalajrisan 
ri xbix cheque roma ri Dios ri ojer can. Rijeꞌ quitzꞌiban cꞌa can que ri Jun 
chaꞌon-pe y takon-pe roma ri Dios ncꞌatzinej cꞌa que nucꞌusaj na pokonül. 
19 Vocomi titzolij cꞌa pe icꞌuꞌx riqꞌuin ri Ajaf Dios y tijalatüj ri icꞌaslen, richin 
quiriꞌ ncuyutüj y nsuꞌtüj ri imac. Y nyepuꞌu cꞌa tiempos richin uxlanen 
tok ri Ajaf cꞌo chic iviqꞌuin. 20 Y ri Ajaf Dios nutük cꞌa pe ri Jesucristo pa 
rucaꞌn mul, ri Jesucristo ri yoꞌon-pe rutzijol chive roma ri Ajaf Dios. 21 Jacꞌa 
vocomi, ncꞌatzinej que ncꞌujeꞌ na chilaꞌ chicaj, cꞌa tok napon na ri kꞌij 

tok nban cꞌojlen ronojel. Quiriꞌ nbij ri Dios chupan ri ye quitzꞌiban can ri 
lokꞌolüj tak achiꞌaꞌ ri xekꞌalajrisan ri xbix cheque roma ri Dios ri ojer can. 
22 Y ri Moisés xbij cꞌa cheque ri kaxquin-kamamaꞌ can: Ri Kajaf Dios nuyüc 
cꞌa pe jun ri nkꞌalajrisan ri rutzij cheque ri kaxquin-kamam can, cachiꞌel 
rubanun viqꞌuin yin. Rijaꞌ kavinak vi y tivacꞌaxaj cꞌa ronojel ri nbij chive. 
23 Y achique cꞌa ri man nutaken tüj chin, nka-ka cꞌa ri camic pariꞌ y ntelesüs 
cꞌa e chiquicojol ri ye rutinamit chic ri Dios, nbij ri rutzꞌiban can ri Moisés.

24 Y ri Pedro xbij chic cꞌa chukaꞌ cheque ri vinük: Conojel ri xekꞌalajrisan 
ri tzij ri xbix cheque roma ri Dios ojer can, cachiꞌel ri Samuel y ri chꞌaka 
chic, pariꞌ ri ntajin nyebanatüj vocomi. 25 Y ivichin cꞌa rix ri ye rusujun 
can ri Dios chupan ri ye tzꞌiban can coma ri achiꞌaꞌ ri xekꞌalajrisan ri xbix 
cheque roma ri Dios ri ojer can. Y ivichin chukaꞌ rix ri xusuj tok xbün ri jun 
trato quiqꞌuin ri ojer tak kaxquin-kamamaꞌ can, tok xbij chin ri Abraham 
que conojel ri vinük ri yecꞌo chuvüch ri ruchꞌulef nquicꞌul cꞌa utz roma ri 
ruxquin-rumam can rijaꞌ, ri nyeꞌalüx. 26 Y tok ri Dios xbün cꞌa que ri Jesús ri 
Rucꞌajol xbecꞌastüj-pe, chiꞌicojol cꞌa rix xutük-vi nabey. Rijaꞌ xrajoꞌ cꞌa xuyaꞌ 
can utz chiꞌicojol, richin quiriꞌ chiꞌijujunal xiyaꞌ ta can rubanic ri mac.

Ri Pedro y ri Juan xetzꞌam y xeꞌucꞌuꞌüx chiquivüch ri 
ye más-nimalüj vi chiquicojol ri israelitas

4  1 Ri Pedro y ri Juan cꞌa nyechꞌo na cꞌa chiquivüch ri vinük, tok xeka-
pe ri sacerdotes ye cachibilan-pe chꞌaka ri achiꞌaꞌ saduceos, y chukaꞌ 

ri achi ucꞌuey quichin ri achiꞌaꞌ ye chajinelaꞌ pa racho ri Dios. 2 Y ri achiꞌaꞌ 
cꞌa reꞌ juis catajnük-pe coyoval chiquij ri Pedro y ri Juan, roma nyequitijoj 
ri vinük. Nquitzijoj cꞌa cheque ri vinük achique rubanic tok ri Jesús xcꞌastüj 
y xa camnük chic e, y romariꞌ conojel chic ri caminakiꞌ nyecꞌastüj chukaꞌ, 
nquibij cꞌa cheque ri vinük. 3 Romariꞌ xequitzꞌom-e ri caꞌiꞌ apóstoles riꞌ, y 
xequiyaꞌ pa cárcel. Y man xechojmirsüs tüj cꞌa ri kꞌij riꞌ, roma xa xkakꞌij yan 
chiriꞌ. Xa cꞌa ja ri rucaꞌn kꞌij. 4 Y ye qꞌuiy cꞌa cheque ri vinük xetaken ri rutzij 
ri Dios. Cꞌa ri kꞌij riꞌ, xaxe ri achiꞌaꞌ yecꞌo colopeꞌ jun voꞌoꞌ mil.

5 Chupan cꞌa ri rucaꞌn kꞌij, xquimol-quiꞌ chiriꞌ pa tinamit Jerusalén ri ye 
más nimalüj chiquicojol ri israelitas, ri rajatük tak achiꞌaꞌ cꞌo quikꞌij, y ri 
etamanelaꞌ chin ri ley ri xuyaꞌ ri Dios richin ri Moisés. 6 Y chukaꞌ ri Anás 
ri nimalüj sacerdote, ri Caifás, ri Juan, ri Alejandro, y conojel chic cꞌa ri 
ye coxpochel ri nimalüj tak sacerdotes, xquimol chukaꞌ apu quiꞌ quiqꞌuin. 
7 Y cꞌateriꞌ cꞌa xquitük quicꞌamic ri Pedro y ri Juan. Y tok yecꞌo chic cꞌa 
apu chiriꞌ chiquivüch, xquicꞌutuj cꞌa cheque: ¿Achique yoꞌon kꞌij chive 
richin que rix nibün quereꞌ? ¿Y achique chok pa rubiꞌ richin xicꞌachojrisaj 
ri achi? xquibij.

8 Y ri Pedro, nojnük cꞌa ri ránima riqꞌuin ri Lokꞌolüj Espíritu, xbij cꞌa 
cheque: Rix achiꞌaꞌ ri rix más nimalüj chupan ri katinamit Israel, y rix 
chukaꞌ rajatük ri cꞌo ikꞌij: 9 Rix nicꞌutuj cꞌa cheke pariꞌ ri utz ri xkabün chin 

jun achi yavaꞌ, richin nivetamaj achique rubanic tok xcꞌachoj. 10 Tivetamaj 
cꞌa rix ri rixcꞌo-pe chereꞌ, y tiquetemaj cꞌa chukaꞌ conojel ri kavinak 
israelitas, que ri jun achi ri cꞌo chereꞌ chivüch xcꞌachoj tok xkabij pa rubiꞌ 
ri Jesucristo ri aj-Nazaret, ri Jesucristo ri xitük rucamsasic chuvüch ri 
cruz, pero ri Dios xbün que xbecꞌastüj-pe chiquicojol ri caminakiꞌ. Ja pa 
rubiꞌ rijaꞌ xcꞌachoj ri jun achi reꞌ. 11 Ri Jesús ibanun cꞌa chin cachiꞌel ri 
rutzꞌiban can pa rutzij ri Dios que man jun ncꞌatzin-vi, cachiꞌel nquibün ri 
chꞌaka banuy tak jay chin jun abüj, nquibij que xa man ncꞌatzin tüj. Pero 
ri Abüj reꞌ xa jareꞌ ri ncꞌatzin richin que man ntzak tüj ri jay. Y ri Jesús 
xban cꞌa chin vocomi que ja rijaꞌ ri más ncꞌatzin. 12 Y man jun chic cꞌa ri 
nilitüj tüj colonic riqꞌuin. Roma chuvüch ri ruchꞌulef xa man jun chic ri 
yoꞌon tüj pe cheke roj vinük richin nkucolotüj ta, xbij ri Pedro.

13 Y tok ri achiꞌaꞌ ri ye más nimalüj vi xequitzꞌet ri Pedro y ri Juan, xeꞌ 
xquicaꞌyej. Roma stapeꞌ (aunque) manak qꞌuiy achique quetamalon, manak 
xbiriꞌ quiqꞌuin. Juis cꞌa kꞌalüj que rijeꞌ xecꞌujeꞌ riqꞌuin ri Jesús. 14 Y man jun cꞌa 
xquibij chic cheque ri ye caꞌiꞌ apóstoles, roma cꞌo-apu ri achi ri xcꞌachojrisüs. 
Paꞌül-apu chiriꞌ quiqꞌuin. 15 Y ri Pedro y ri Juan xeꞌelesüs cꞌa e ri apeꞌ yecꞌo-vi 
ri achiꞌaꞌ pa comon ye banun mandar y juzgar, richin quiriꞌ pa quiyon na ri 
achiꞌaꞌ riꞌ nyenucun can. 16 Y ri achiꞌaꞌ reꞌ nquibilaꞌ cꞌa chiquivüch: ¿Achique 
cꞌa nkabün cheque? Roma man jun vinük chereꞌ pa Jerusalén ri man ta 
etamayon que xbanatüj jun nimalüj milagro. Y romariꞌ roj man nkutiquer 
tüj nkevaj chukaꞌ. 17 Y xaxe cꞌa richin man nbiyin más rutzijol ri xbanatüj, 
quekaxbij-e, richin quiriꞌ man nquitzijoj chic ri Jesús cheque ri vinük.

18 Y tok xeꞌoyox chic cꞌa apu ri Pedro y ri Juan, xbix cꞌa cheque que man 
chic quequitijoj ri vinük, que man chic tiquitzijoj ri Jesús cheque ri vinük. 
19 Pero ri Pedro y ri Juan xechꞌo-apu, y xquibij cheque: Tibij na cꞌa cheke: 
¿Achique ta nbij ri Dios, xa ta ja ri nibij rix ri nkabün y man nkabün tüj ri 
nbij rijaꞌ? 20 Roj man nkutiquer tüj nkabün que man ta chic nkabij cheque 
ri vinük ri xkatzꞌet y xkacꞌaxaj riqꞌuin ri Jesús, xquibij.

21 Y jariꞌ tok ri achiꞌaꞌ pa comon nyebanun mandar y juzgar, qꞌuiy cꞌa ri 
xquibij-e cheque ri Pedro y ri Juan xe richin nyequixbij. Y cꞌateriꞌ xquiya-e 
kꞌij cheque richin xebe. Xa man jun xquil xquibün ta cheque, roma ri 
vinük xa nquiyaꞌ cꞌa rukꞌij ri Dios roma ri achi xcꞌachojrisüs. 22 Roma ri 
achi cꞌa riꞌ más chic cuarenta rujunaꞌ, pero xcꞌachoj roma ri milagro riꞌ.

Ri takenelaꞌ nquicꞌutuj cꞌa cuchukꞌaꞌ chin ri Dios
23 Y tok ri Pedro y ri Juan xesekꞌopis-e, choj xetzolij cꞌa quiqꞌuin ri 

cachibil, y xbequitzijoj cꞌa cheque ronojel ri bin-e cheque coma ri más 
nimalüj tak sacerdotes y ri rajatük tak achiꞌaꞌ ri cꞌo quikꞌij. 24 Y tok ri 
cachibil xcacꞌaxaj ri xquitzijoj, junan cꞌa xquibün orar conojel y xquibij 
cꞌa chupan ri qui-oración: Nimalüj Ajaf Dios, rat ri xabanun ronojel, rat 
ri xabanun ri caj y ri yecꞌo chupan, rat ri xabanun ri ruchꞌulef y ri yecꞌo 

chuvüch, rat ri xabanun ri mar y ri yecꞌo chupan. 25 Rat ri xabün que xsamüj 
ri Lokꞌolüj Espíritu pa ránima ri asamajel xubiniꞌaj David, richin xbij:

Xa pa quirayibül ri vinük tok pa tak ruchꞌulef xaxe itzel tak quinojibül 
nyequibanalaꞌ,

y ri vinük ri yecꞌo pa tak tinamit xaxe ri man jun rakalen ri 
nyequinojij.

 26 Y nyebecatüj-pe ri reyes richin ri ruchꞌulef.
Y ri más nimalüj chiquicojol xquimol cꞌa quiꞌ,
richin xecatüj chavij rat Ajaf Dios, y chirij chukaꞌ ri Jesucristo ri Jun 

ri achaꞌon-pe y atakon-pe.
Quiriꞌ rutzꞌiban can ri David.

27 Y ketzij vi, que cachiꞌel ri tzꞌiban can, quiriꞌ ri xbanatüj. Roma ri rey 
Herodes y ri jun chic gobernador rubiniꞌan Poncio Pilato, chꞌaka ri israelitas 
y chꞌaka chic ri man ye israelitas tüj, xquimol-quiꞌ chereꞌ pa tinamit 
Jerusalén richin xecatüj chirij ri Jesús ri lokꞌolüj Acꞌajol ri xatük-pe. 28 Pero 
ncꞌatzin cꞌa que nbanatüj na ri ja pan akꞌaꞌ rat cꞌo-vi, y ri anucun-pe ojer-
ojer, y jareꞌ vi ri xquibün rijeꞌ. 29 Ajaf, vocomi cꞌa tatzꞌetaꞌ que ri vinük reꞌ 
nyexbin, roma catanük coyoval chikij roj asamajelaꞌ. Y romariꞌ roj nkacꞌutuj 
cꞌa chave que tabanaꞌ cheke que man ta jun xbiriꞌ kiqꞌuin richin nkatzijoj ri 
atzij. 30 Y nkacꞌutuj cꞌa chukaꞌ chave, que riqꞌuin ri avuchukꞌaꞌ nyecꞌachoj ta 
ri yavaꞌiꞌ, y que nyeban ta milagros xaxe pa rubiꞌ ri Jesús ri lokꞌolüj Acꞌajol. 
Y ronojel reꞌ ncꞌatzin ta richin nkꞌalajin que ketzij ri nkatzijoj cheque ri 
vinük, xquibij.

31 Y tok xetaneꞌ riqꞌuin ri oración, ri apeꞌ quimolon-vi-quiꞌ xsilon juis. 
Y tok nojnük chic cꞌa ri cánima riqꞌuin ri Lokꞌolüj Espíritu, man jun cꞌa 
xbiriꞌ cheque rijeꞌ richin nquitzijoj ri rutzij ri Dios.

Ri takenelaꞌ xquijachalaꞌ chiquivüch ri quichajin
32 Y jaruꞌ cꞌa ri vinük ri quitaken chic, junan cꞌa quivüch y jun cánima 

quibanun. Man jun cꞌa ri nbin que xe ta richin ka rijaꞌ ri ruchajin, roma 
jun quibanun conojel. 33 Ri apóstoles riqꞌuin cꞌa cuchukꞌaꞌ nquitzijoj ri 
rubanic tok xcꞌastüj-pe ri Ajaf Jesús chiquicojol ri caminakiꞌ, y nim ri 
utzilüj sipanic ri nspaj-pe ri Dios cꞌo pa quiviꞌ conojel. 34 Y chiquicojol cꞌa 
ri quitaken chic ri Dios, man jun cꞌa mebaꞌil, roma ri cꞌo culef y cꞌo cacho, 
nyequicꞌayilaꞌ y ri rajil nquicꞌuaj-apu. 35 Nquicꞌuaj-apu cheque ri apóstoles, 
y ri tumin riꞌ ntalux cꞌa chiquivüch ri cꞌo ncꞌatzin cheque. 36 Quiriꞌ cꞌa cꞌo 
jun achi chiquicojol rubiniꞌan José. Y ri José ruxquin-rumam can ri Leví, 
ri nabey sacerdote israelita ri xcꞌujeꞌ ojer can, y alaxnük pa ruchꞌulef pa 
yaꞌ rubiniꞌan Chipre. Pero ri apóstoles xquiyaꞌ chic cꞌa jun rubiꞌ. Romariꞌ 
tok xubiniꞌaj Bernabé. Y jareꞌ ri jun chic rubiꞌ ri xquiyaꞌ ri José, roma rijaꞌ 
nucukuba-vi quicꞌuꞌx conojel. 37 Y ri Bernabé cꞌa reꞌ xucꞌayij cꞌa jun rulef, 
y ri rajil xberujachaꞌ pa quikꞌaꞌ ri apóstoles.

Ri xquimacuj ri Ananías y ri Safira ri rixjayil

5  1 Pero jun achi rubiniꞌan Ananías rachibilan ri rixjayil rubiniꞌan 
Safira, xquicꞌayij cꞌa jun culef. 2 Y chi caꞌiꞌ xquiyaꞌ chiquivüch que 

nquicꞌün can chꞌaka chin ri rajil ri ulef, y ri chꞌaka chic xucꞌuaj-e ri Ananías 
richin xberuyaꞌ pa quikꞌaꞌ ri apóstoles. Y xquinuc nquibij cheque que jareꞌ 
ronojel ri rajil ri culef. 3 Pero ri Pedro xbij chin ri Ananías: ¿Achique cꞌa 
roma tok xayaꞌ kꞌij que ri itzel-vinük xunojsaj ri avánima, richin que xatzꞌuc 
tzij chuvüch ri Lokꞌolüj Espíritu, y xacꞌün can chꞌaka chin ri rajil ri ulef ri 
xacꞌayij? 4 Tok ri ulef xcꞌujeꞌ ta quiriꞌ y xa man ta xacꞌayij, xa avichin vi rat. 
Y tok xacꞌayij, xa avichin chukaꞌ rat ri rajil ri avulef. ¿Achique cꞌa roma tok 
xpuꞌu ri jun itzel anojibül aviqꞌuin? Rat man xaxe tüj chiquivüch cꞌa vinük 
xatzꞌuc-vi tzij, rat chuvüch cꞌa ri Dios chukaꞌ xatzꞌuc tzij, xbij ri Pedro.

5 Y ri Ananías, ri achi ri xcꞌayin ri ulef, xe cꞌa xracꞌaxaj ri tzij xerubij ri 
Pedro, xcom-ka. Y conojel cꞌa ri xeꞌacꞌaxan ri xbanatüj, xpuꞌu cꞌa jun xbiriꞌ 
cheque juis. 6 Y yecꞌo cꞌa caꞌi-oxiꞌ ri cꞌa ye cꞌajolaꞌ na ri chanin xecatüj-e richin 
xbequibana-pe cꞌojlen ri camnük, y cꞌateriꞌ xquicꞌuaj-e richin xebe chumukic.

7 Y cꞌa jun colopeꞌ oxiꞌ horas xcꞌulachitüj-ka ri rucamic ri Ananías, tok 
xapon ri rixjayil. Rijaꞌ man runaben tüj cꞌa ri xcꞌulachitüj chiriꞌ. 8 Y ri 
Pedro xucꞌutuj chin ri ixok riꞌ: Ri tumin ri rucꞌamon-pe ri Ananías, ¿jariꞌ 
ri rajil ri ulef ri xicꞌayij?

Y ri ixok xbij: Jaꞌ, jariꞌ ronojel tumin ri rajil ulef.
9 Pero ri Pedro xbij cꞌa chin: ¿Achique cꞌa roma rix xibün que man 

nyixrutzꞌet tüj pe ri Lokꞌolüj Espíritu richin ri Ajaf Dios? ¿Achique roma 
rix xiyaꞌ chivüch que xibün quiriꞌ? Romariꞌ ri avachijil jariꞌ xbemuk 
can. Y ri ye benük chumukuy richin, jariꞌ nyeꞌoc yan pe, richin quiriꞌ 
ncatquicꞌamaꞌ chic e rat, richin ncabequimukuꞌ can chukaꞌ, xbij.

10 Y jariꞌ xtzak-ka ri ixok chiriꞌ chuvüch ri Pedro, y xcom-ka. Tok 
xeka-pe cꞌa ri cꞌajolaꞌ ri xebemukun can ri Ananías, y xquitzꞌet que 
camnük chukaꞌ ri ixok, xquicꞌuaj y xbequimukuꞌ can riqꞌuin ri rachijil. 
11 Y ri hermanos juis cꞌa xquixbij-quiꞌ roma ri xbanatüj. Y quiriꞌ chukaꞌ 
xquicꞌulachij ri chꞌaka chic ri xeꞌacꞌaxan ri xbanatüj. Juis xquixbij-quiꞌ.

Ri apóstoles qꞌuiy milagros nyequibanalaꞌ
12 Y ri apóstoles juis cꞌa qꞌuiy nimakꞌ tak milagros ri man jun bey ye tzꞌeton 

tüj, ri nyequibanalaꞌ chiquivüch ri vinük, richin quiriꞌ tikꞌalajin que ri apóstoles 
ketzij vi ri nquibij. Y ri quitaken vi ri Dios, junan cꞌa quivüch nquimol-quiꞌ pa 
jun corredor richin ri racho ri Dios. Ri corredor riꞌ Richin ri Rey Salomón nquibij 
cꞌa chin. 13 Yecꞌo-vi cꞌa vinük ri man nyejel tüj apu quiqꞌuin roma ri nquixbij-quiꞌ 
nquibün quiriꞌ. Jacꞌa ri chꞌaka chic vinük ri yecꞌo chupan ri tinamit, nquiya-vi 
quikꞌij. 14 Pero juis ye qꞌuiy ri vinük ri nyetaken ri Ajaf Jesucristo. Romariꞌ ri ye 
takenelaꞌ kꞌij-kꞌij más ye qꞌuiy, chi ixokiꞌ y chi achiꞌaꞌ. 15 Quiriꞌ vi, roma ri yavaꞌiꞌ 

nyeꞌelesalox cꞌa pe pa tak bey y nyeyolox pa tak chꞌat y pa tak varabül, richin 
quiriꞌ tok ri Pedro ncꞌo-e, xaxe riqꞌuin ri rukꞌekumal ncꞌo ta cꞌa pa quiviꞌ jun 
caꞌiꞌ cheque ri yavaꞌiꞌ riꞌ y nyecꞌachoj ta. 16 Y ye qꞌuiy cꞌa chukaꞌ vinük ri yecꞌo 
pa tak tinamit ri yecꞌo-pe chunakaj ri Jerusalén, xeka-pe chiriꞌ pa tinamit, y ye 
quicꞌamalon-pe quiyavaꞌ. Yecꞌo cꞌa ri choj ye yavaꞌiꞌ riqꞌuin yabil, y yecꞌo ri yecꞌo 
pa pokonül pa quikꞌaꞌ itzel tak espíritu. Y conojel cꞌa nyecꞌachojrisüs-e.

Tok xetzꞌam ri apóstoles
17 Pero ri nimalüj sacerdote ye rachibilan ri achiꞌaꞌ quibiniꞌan saduceos, itzel 

cꞌa xquinaꞌ chiquivüch ri apóstoles roma ri nyetiquer nquibün. 18 Romariꞌ 
xebequitzꞌama-pe y xebequiyaꞌ can pa cárcel. 19 Y chakꞌaꞌ, ri Ajaf Dios xutük 
cꞌa pe jun ángel pa cárcel quiqꞌuin ri apóstoles. Y ri ángel reꞌ xujük-e ri ruchiꞌ 
ri cárcel chiquivüch, richin nyerelesaj-e. Y xbij cꞌa cheque: 20 Quixbiyin cꞌa. Y 
tok nyixapon chic cꞌa pa racho ri Dios, titzijoj cheque ri vinük ronojel ri tzij ri 
richin ri cꞌacꞌaꞌ cꞌaslen ri nuyaꞌ ri Jesucristo, xbij ri ángel.

21 Xe xcacꞌaxaj reꞌ ri apóstoles, cumaj yan ri xsaker pa rucaꞌn kꞌij xebe pa 
racho ri Dios, y nyequitijoj cꞌa cheque ri vinük.

Y chupan cꞌa ri hora riꞌ, lojcꞌan chic, ri nimalüj sacerdote y ri rachibil 
xequitük cꞌa coyoxic ri rajatük tak achiꞌaꞌ ri cꞌo quikꞌij. Y conojel cꞌa ri 
achiꞌaꞌ pa comon nyebanun mandar y juzgar xquimol-quiꞌ. Y cꞌateriꞌ xquitük 
quicꞌamic ri apóstoles ri yecꞌo pa cárcel. 22 Pero tok ri chajinelaꞌ ri ye takon-e 
xeꞌapon chuchi-cárcel y xeꞌoc-apu richin nyebequicꞌama-pe, xquitzꞌet que ri 
caꞌiꞌ achiꞌaꞌ riꞌ man cꞌo ta chic chiriꞌ. Cꞌateriꞌ xetzolij, y xbequiyaꞌ rutzijol. 23 Y 
xbequibij cꞌa: Pa cárcel man jun chic cheque rijeꞌ cꞌo. Ja roj ri xojbejakon, 
pero xa man yecꞌo tüj chic chiriꞌ. Ri cárcel jabel rutzꞌapexic banun can, y ri 
chajinelaꞌ yecꞌo chiriꞌ chuchi-cárcel, nyechajin, xquibij.

24 Ri nimalüj sacerdote, ri achi ucꞌuey quichin ri chajinelaꞌ ri richin pa 
racho ri Dios, y ri más nimalüj tak sacerdotes, tok xcacꞌaxaj ri xbequibij ri 
chajinelaꞌ cheque, man nquil tüj cꞌa achique nquinuc, y romariꞌ nquibilaꞌ 
cꞌa chiquivüch: ¿Cꞌa apeꞌ cꞌa napon-vi reꞌ? nquibij.

25 Y jariꞌ tok cꞌo cꞌa jun ri xapon chiriꞌ quiqꞌuin ri quimolon-quiꞌ, y 
xberubij cheque: Ri achiꞌaꞌ ri xeꞌyoꞌon pa cárcel, nyetajin chiquitijoxic ri 
vinük chiriꞌ pa racho ri Dios, xbij.

26 Y jariꞌ tok ri achi ri ucꞌuey quichin ri chajinelaꞌ y ri chajinelaꞌ xebe 
chiquicꞌamic ri apóstoles. Pero chi utz cꞌa xequicꞌün-pe, roma rijeꞌ 
nquixbij-quiꞌ que nyecꞌak chi abüj coma ri vinük. 27 Y tok ri achiꞌaꞌ ri 
xebe chiquicꞌamic ri apóstoles, xeka-pe y ye quicꞌamon-pe, choj cꞌa 
xebequipabaꞌ chiquivüch ri achiꞌaꞌ pa comon nyebanun mandar y juzgar. 
Y ri nimalüj sacerdote xbij cꞌa cheque ri apóstoles: 28 Roj kabin-e chive 
que man tiyaꞌ chic ri tijonic pariꞌ ri Jesús cheque ri vinük. Pero vocomi ri 
tinamit Jerusalén nojnük chic riqꞌuin ri itijonic, y nkꞌalajin cꞌa jabel que 
chikij roj nijoꞌ niya-vi ri rucamic ri jun achi riꞌ rubiniꞌan Jesús, xbij.

29 Pero ri Pedro y ri chꞌaka chic apóstoles xquibij cꞌa apu cheque: 
Ncꞌatzin que ja ri nbij ri Dios ri nkatakej, y man ja tüj ri ncajoꞌ ri vinük. 
30 Roma ri xbanun chin ri Jesús richin xcꞌastüj-e, ja ri Dios, ri Dios kichin 
roj y quichin chukaꞌ ri kaxquin-kamamaꞌ can. Pero rix xicamsaj tok xibij 
que tibajix chuvüch ri cruz. 31 Y ri Dios chukaꞌ xunimirsaj cꞌa rukꞌij ri 
Jesús, riqꞌuin ri xutzꞌuyuba-apu pa rajquikꞌaꞌ (ru-derecha), y xbün chin 
que ja rijaꞌ ri nucꞌuan kichin y ri ncolon kichin chukaꞌ, richin quiriꞌ nuyaꞌ 
kꞌij cheke roj israelitas richin ntzolin kacꞌuꞌx riqꞌuin ri Dios y ncuyutüj 
kamac. 32 Y ronojel reꞌ ketzij, y ja roj xojtzꞌeton, romariꞌ nkatzijoj. Y ri 
Lokꞌolüj Espíritu chukaꞌ rutzꞌamon cꞌa rukꞌalajrisasic que ketzij vi. Konojel 
cꞌa ri nkutaken rutzij ri Dios, ruyoꞌon cꞌa ri Lokꞌolüj Espíritu cheke, 
xquibij.

33 Y tok ri achiꞌaꞌ ri nyebanun mandar y juzgar pa comon xcacꞌaxaj 
ri xquibij ri apóstoles, xcatüj cꞌa coyoval y xquinuc que nyequicamsaj. 
34 Pero chiquicojol cꞌa ri achiꞌaꞌ pa comon nyebanun mandar y juzgar, cꞌo 
cꞌa jun achi ri cachibil ri fariseos, y ri achi cꞌa reꞌ rubiniꞌan Gamaliel. 
Rijaꞌ jun maestro richin ri ley ri xuyaꞌ ri Dios richin ri Moisés, y juis 
cꞌa chukaꞌ rukꞌij chiquivüch ri vinük. Ri achi reꞌ xpaꞌeꞌ cꞌa, y xbij que 
queꞌelesüs-e baꞌ ri apóstoles chiriꞌ. 35 Y cꞌateriꞌ xchꞌo cꞌa cheque ri rachibil, 
ri achiꞌaꞌ pa comon nyebanun mandar y juzgar, y xbij cꞌa cheque: 
Nuvinak, tinucuꞌ cꞌa jabel achique ri nibün cheque ri achiꞌaꞌ reꞌ. 36 Roma 
ticꞌuxlaꞌaj tok xbecꞌulun-pe ri jun achi xubiniꞌaj Teudas. Ri Teudas reꞌ 
xbij que rijaꞌ jun achi juis rukꞌij, y yecꞌo laꞌük cajiꞌ cientos achiꞌaꞌ ri 
xeꞌachibilan richin. Y tok xcamsüs, conojel ri xetaken rutzij xetalutüj y 
xeqꞌuis. 37 Y chirij reꞌ, tok xbanatüj ri tzꞌiban biꞌaj, xbecꞌulun-pe chukaꞌ 
jun chic achi ri rubiniꞌan Judas. Ri jun achi reꞌ aj-Galilea, y rijaꞌ xtiquer 
cꞌa xbün que ye juis ye qꞌuiy vinük ri xetzekleben richin. Y tok xcamsüs 
cꞌa chukaꞌ ri Judas reꞌ, conojel ri xetaken rutzij, xetalutüj. 38 Y roma cꞌa 
riꞌ ninbij chive que queꞌiyaꞌ can ri achiꞌaꞌ reꞌ. Roma si xa quinojibül vinük 
ri nyetajin chubanic, rijeꞌ nyeqꞌuis. 39 Pero si richin ri Dios, man jun cꞌa 
nyixtiquer nibün richin nichup. Tichajij-iviꞌ jabel, man xa quecꞌulun-pe 
que rix nyixtajin chi oyoval riqꞌuin ri Dios, xbij.

40 Y conojel xkaꞌ chiquivüch ri xbij ri achi rubiniꞌan Gamaliel. Y cꞌateriꞌ 
xquibij que nyeꞌucꞌuꞌüx chic apu ri apóstoles. Y tok ri apóstoles yecꞌo 
chic chiriꞌ, xechꞌay y xbix chic e cheque que man tiquitzijoj chic ri Jesús 
cheque ri vinük. Y cꞌateriꞌ xquiya-e kꞌij cheque richin xebe. 41 Y tok ri 
apóstoles xeꞌel-e chiriꞌ chiquivüch ri achiꞌaꞌ pa comon nyebanun mandar 
y juzgar, nquicot cꞌa ri cánima xebe, roma ri Dios ruyoꞌon kꞌij cheque 
richin que nquicꞌusaj pokonül roma ri rubiꞌ ri Jesús, que qꞌuiy ri nban y 
nbix cheque. 42 Y rijeꞌ man cꞌa nquiyaꞌ tüj can rutzijosic ri Jesús. Ronojel 
kꞌij nquicꞌut y nquitzijoj pa racho ri Dios y chi tak jay que ri Jesús ja rijaꞌ 
ri Jun chaꞌon-pe y takon-pe roma ri Dios.

Tok ri nabey tak hermanos xequichaꞌ ye vukuꞌ (siete) achiꞌaꞌ jachoj tak cosas

6  1 Chupan cꞌa ri tiempo riꞌ, ri hermanos quitzꞌamon nyeqꞌuiyür. Y cꞌo 
cꞌa sujunic quichin ri hermanos ri nyechꞌo chꞌabül griego chiquij 

ri hermanos nyechꞌo chꞌabül hebreo. Ri hermanos ri nyechꞌo griego 
nquibij cꞌa que ri malcaꞌn tak ixokiꞌ ri yecꞌo chiquicojol nban cheque que 
baꞌ oc cakalen tok nban ri jachoj-cosas richin kꞌij-kꞌij. 2 Roma cꞌa riꞌ ri 
doce apóstoles xequimol cꞌa conojel hermanos, y xquibij cheque: Man 
cꞌa cꞌuluman tüj que roj nkamalij can ri rukꞌalajrisasic ri rutzij ri Dios, 
richin ja nyixkilij. 3 Vocomi cꞌa hermanos, queꞌicha-pe vukuꞌ (siete) achiꞌaꞌ 
chiꞌicojol, achiꞌaꞌ ri etaman que choj ri quicꞌaslen, cꞌo etamabül quiqꞌuin y 
nojnük ri cánima riqꞌuin ri Lokꞌolüj Espíritu, richin quiriꞌ jariꞌ ri nyekayaꞌ 
chuvüch ri jachoj-cosas. 4 Y roj roj nkabün-vi ri samaj cachiꞌel ri kabanun-
pe. Chi jumul nkabün orar, y nkakꞌalajrisaj ri rutzij ri Dios, xquibij cheque.

5 Y conojel hermanos xkaꞌ cheque ri xbix cheque coma ri apóstoles, y 
xequichaꞌ cꞌa ri ye vukuꞌ (siete) achiꞌaꞌ. Ri jun cꞌa ri xquichaꞌ rubiniꞌan 
Esteban, y reꞌ jun achi ri jabel vi ruyoꞌon ránima riqꞌuin ri Dios y nojnük 
ránima riqꞌuin ri Lokꞌolüj Espíritu. Xequichaꞌ chukaꞌ ri achiꞌaꞌ quibiniꞌan 
Felipe, Prócoro, Nicanor, Timón, Parmenas y ri Nicolás ri aj pa tinamit 
Antioquía. Ri achi ri rubiniꞌan Nicolás man israelita tüj, pero nutakej cꞌa 
ri nbij ri ley ri xuyaꞌ ri Dios richin ri Moisés, y quiqꞌuin cꞌa ri israelitas 
cꞌo-vi tok cꞌa man jani rutaken tüj ri Jesucristo chiriꞌ. 6 Y ja vukuꞌ (siete) 
achiꞌaꞌ reꞌ ri xebepabüx chiquivüch ri apóstoles. Xepuꞌu ri apóstoles 
xquibün cꞌa orar, y cꞌateriꞌ xquiyaꞌ quikꞌaꞌ pa quiviꞌ ri achiꞌaꞌ riꞌ, richin 
tikꞌalajin que jariꞌ nquitzꞌom ri quisamaj.

7 Y ri rutzij ri Dios riqꞌuin ruchukꞌaꞌ benük, y nyeqꞌuiyür cꞌa chukaꞌ 
ri takenelaꞌ chiriꞌ pa tinamit Jerusalén. Y ye juis cꞌa chukaꞌ cheque ri 
sacerdotes ri nyetaken.

Tok xtzꞌam ri Esteban
8 Ri Esteban jun achi ri cꞌo cꞌa ri ruchukꞌaꞌ ri Dios riqꞌuin, y cꞌo chukaꞌ ri 

utzilüj sipanic ri nspaj-pe ri Dios riqꞌuin. Romariꞌ tok cꞌo milagros ri man jun 
bey ye tzꞌeton tüj, ri nyerubanalaꞌ chiquivüch ri vinük. 9 Pero yecꞌo vinük ri 
xebecatüj-pe y xquitzꞌom-quiꞌ riqꞌuin tzij riqꞌuin ri Esteban. Ri vinük cꞌa reꞌ ye 
richin jun jay ri apeꞌ ntzijos ri rutzij ri Dios, ri quichin ri lokꞌon tak samajelaꞌ ye 
colotajnük chic pe nbix chin. Y quichin chukaꞌ ri vinük aj-Cirene, aj-Alejandría, 
aj-Cilicia y aj pa ruchꞌulef Asia. 10 Y roma ri Esteban ja ri Lokꞌolüj Espíritu ri 
xyoꞌon etamabül chin, romariꞌ, tok rijaꞌ xchꞌo, ri vinük ri ye catajnük chirij 
xa man xetiquer tüj riqꞌuin. 11 Roma cꞌa riꞌ xequitoj chꞌaka vinük richin quiriꞌ 
tiquibij que xcacꞌaxaj que ri Esteban itzel xchꞌo chirij ri ley ri xuyaꞌ ri Dios 
richin ri Moisés y chirij chukaꞌ ri Dios. 12 Xquiyaꞌ cꞌa quinaꞌoj cheque ri rajatük 
achiꞌaꞌ ri cꞌo quikꞌij, cheque ri etamanelaꞌ chin ri ley ri xuyaꞌ ri Dios richin ri 

Moisés y cheque ri chꞌaka chic vinük, richin xebecatüj cꞌa pe chirij ri Esteban. 
Xbequitzꞌama-pe, y xquicꞌuaj chiquivüch ri achiꞌaꞌ pa comon nyebanun mandar 
y juzgar. 13 Y xequicꞌuaj cꞌa achiꞌaꞌ richin que nquitzꞌuc tzij chirij ri Esteban, y ri 
achiꞌaꞌ riꞌ nquibij cꞌa: Ri jun achi reꞌ man ntaneꞌ tüj cꞌa baꞌ richin nbij itzel chirij 
ri lokꞌolüj racho ri Dios y chirij ri ley ri xuyaꞌ ri Dios richin ri Moisés. 14 Roma 
kacꞌaxan cꞌa que nbilaꞌ que ri Jesús aj-Nazaret nuvulaj ri racho ri Dios, y que 
nujül-e ronojel ri rubin can ri Moisés ri ncꞌatzin que tikabanaꞌ.

15 Y jariꞌ tok ri achiꞌaꞌ ri pa comon nyebanun mandar y juzgar y ye 
tzꞌuyul chiriꞌ, xquitzꞌet-xquitzꞌet ruvüch ri Esteban. Y jariꞌ tok xquitzꞌet 
que xjalatüj ruvüch, xoc cachiꞌel titzuꞌun jun ángel.

Tok ri Esteban paban cꞌa apu chiquivüch ri nyebanun juzgar pariꞌ

7  1 Y ri nimalüj sacerdote xucꞌutuj cꞌa chin ri Esteban: ¿Ketzij cꞌa ri 
cꞌateriꞌ nbix-ka chavij?

2 Ri Esteban xbij: Nuvinak israelitas y rix ri más-nimalüj chupan ri 
katinamit, tivacꞌaxaj cꞌa ri ninbij chive vocomi: Ri Dios ri cꞌo rukꞌij, 
xukꞌalajrisaj-riꞌ chuvüch ri kaxquin-kamamaꞌ can Abraham. Y riꞌ ja ri ojer 
can, tok cꞌa cꞌo na cꞌa chiriꞌ chupan ri lugar rubiniꞌan Mesopotamia, tok 
cꞌa man jani rutzijol que nyecꞌujeꞌ tüj pa tinamit Harán. 3 Jariꞌ tok ri Dios 
xbij chin ri Abraham: Catel-pe chiquicojol ri avoxpochel, y tayaꞌ can ri 
aruchꞌulef, y ncabecꞌujeꞌ cꞌa pa jun ruchꞌulef ri nincꞌut chavüch, xbij ri Dios 
chin. 4 Y ri Abraham xuya-vi cꞌa can ri Caldea ri lugar apeꞌ cꞌo-vi, y xcꞌo 
pa tinamit Harán. Y camnük chic cꞌa can ri rutataꞌ ri Abraham chiriꞌ pan 
Harán, tok ri Dios xucꞌün cꞌa pe ri Abraham chupan ri ruchꞌulef Canaán apeꞌ 
rojcꞌo-vi vocomi. 5 Y ri Dios man jun cꞌa ulef xuyaꞌ ta can chin ri Abraham 
chupan ri ruchꞌulef reꞌ, stapeꞌ (aunque) ta xaxe richin npaꞌe-vi. Man jun 
vi ri xrichinaj can. Pero ri Dios xuchokꞌobej-vi cꞌa chin que ri ruchꞌulef reꞌ 
ntoc richin rijaꞌ y hasta cꞌa chirij ri rucamic ja xa cheque ri ruxquin-rumam 
can. Quereꞌ xbij ri Dios chin ri Abraham, stapeꞌ (aunque) man jun ralcꞌual 
chiriꞌ. 6 Y xbix cꞌa chukaꞌ chin roma ri Dios, que ri ruxquin-rumam rijaꞌ 
nyebecꞌujeꞌ cꞌa pa jun chic ruchꞌulef quiqꞌuin jun vi chic quivüch vinük. Y 
ri vinük riꞌ nyequiyaꞌ pa samaj y nquibün cheque que nquitij pokonül cajiꞌ 
ciento junaꞌ. 7 Y ri Dios xbij cꞌa chukaꞌ que ri vinük ri nyebanun quiriꞌ cheque 
ri ruxquin-rumam can ri Abraham, que ja rijaꞌ nuyaꞌ cꞌa castigo pa quiviꞌ. 
Y cꞌateriꞌ cꞌa nyeꞌel-pe chiquicojol ri vinük riꞌ, y nyepuꞌu chupan ri lugar 
reꞌ, chinusamajixic y chuyaꞌic nukꞌij, xbij. 8 Y ri Dios xbün cꞌa chukaꞌ jun 
trato riqꞌuin ri Abraham. Ri trato riꞌ cꞌo cꞌa jun retal. Y ri retal ri trato riꞌ, 
ja ri circuncisión ri nban cheque ri achiꞌaꞌ. Ri circuncisión xa ja jun retal pa 
quichꞌacul que rijeꞌ xeꞌoc rutinamit ri Dios. Y tok ri Abraham xalüx ri rucꞌajol 
rubiniꞌan Isaac, xbün cꞌa ri circuncisión chin tok xa cꞌateriꞌ ocho rukꞌij. Quiriꞌ 
chukaꞌ xbün ri Isaac tok xalüx ri Jacob ri rucꞌajol. Y ja chukaꞌ xbün ri Jacob 
quiqꞌuin ri doce rucꞌajol ri xeꞌoc tataꞌaj kichin roj ri aj-Israel.

9 Y ri chꞌaka cꞌa rucꞌajol ri Jacob itzel cꞌa xquinaꞌ chin ri quichakꞌ 
rubiniꞌan José, roma ja rijaꞌ ri más njoꞌox. Y romariꞌ tok xquicꞌayij-e, y 
xucꞌuꞌüx-e cꞌa pa ruchꞌulef Egipto. Jacꞌa ri Dios cꞌo-vi riqꞌuin ri José, 10 y 
xucol chuvüch ronojel pokonül. Xbün cꞌa chin que ri Faraón ri rey richin 
ri ruchꞌulef Egipto utz xutzꞌet y xutzꞌet chukaꞌ que cꞌo etamabül riqꞌuin. Y 
romariꞌ ri rey xbün que ri José xoc chukaꞌ jun ri nbanun mandar pariꞌ ri 
Egipto, y pa rukꞌaꞌ chukaꞌ rijaꞌ xujüch-vi ri rupan ri racho richin nuchajij.

11 Y cꞌateriꞌ pa ruchꞌulef Egipto y pa ruchꞌulef Canaán, xpuꞌu cꞌa jun 
vayjül, jun nimalüj pokonül. Y ri kaxquin-kamamaꞌ can ri yecꞌo pa ruchꞌulef 
Canaán man cꞌa nquil tüj chic achique nquicꞌux. 12 Y ri Jacob ri rutataꞌ ri 
José, xapon rutzijol riqꞌuin que chiriꞌ pa ruchꞌulef Egipto cꞌo trigo. Romariꞌ 
xerutük cꞌa e chulokꞌic trigo ri rucꞌajol, ri ye kaxquin-kamamaꞌ can roj. 
13 Y ja tok xebe chic jun bey, jariꞌ tok ri José xukꞌalajrisaj-riꞌ chiquivüch ri 
runimal y ruchakꞌ que ja rijaꞌ ri José. Y roma ri Faraón xretamaj ye achique 
ri runimal y ruchakꞌ ri José, romariꞌ xretamaj que jun hebreo vi. 14 Y jariꞌ tok 
ri José xutük quicꞌamic ri Jacob ri rutataꞌ y ri roxpochel. Ye setenta y cinco 
chiconojel. 15 Y quereꞌ cꞌa rubanic tok xxule-ka ri Jacob pan Egipto. Chiriꞌ 
xcom-vi rijaꞌ y ri ye rucꞌajol ri ye kaxquin-kamamaꞌ can roj. 16 Pero más tarde 
ri quichꞌacul, pa jun lugar rubiniꞌan Siquem, chiriꞌ xemuk-vi. Xemuk pa jun 
xolal, apeꞌ cꞌo quicꞌojlibül richin nyebemuk-vi can caminakiꞌ. Ri jun xolal reꞌ, 
ja ri Abraham ri lokꞌoyon can cheque ri ye ralcꞌual ri achi rubiniꞌan Hamor.

17 Y ri kꞌij cꞌa richin nbanatüj ri rusujun ri Dios chin ri Abraham, ri xbün 
jurar chin que nyerucꞌamon chic pe chupan ri jun ruchꞌulef, xa nakaj chic 
cꞌo-vi. Y ri tinamit Israel chukaꞌ rutzꞌamon cꞌa ninimür y nqꞌuiyür chiriꞌ 
pan Egipto. 18 Y ja tiempo riꞌ tok chiriꞌ pan Egipto xoc cꞌa can jun cꞌacꞌaꞌ 
rey ri xa man xretamaj tüj e ruvüch achique xbün ri José. 19 Y ri cꞌacꞌaꞌ 
rey reꞌ xuchꞌüc ri kavinak israelitas. Y xbün cꞌa cheque que xquicꞌusaj 
pokonül ri kaxquin-kamamaꞌ can, tok xbün cꞌa cheque que ri calcꞌual xa 
cꞌa pa calaxic xebetorix can, roma xrajoꞌ que man ta xeqꞌuiyür. 20 Chupan 
cꞌa ri tiempo riꞌ xalüx ri Moisés chiriꞌ chukaꞌ pan Egipto. Y chuvüch ri 
Dios, ri acꞌual reꞌ galán jabel. Oxiꞌ cꞌa icꞌ ri xilix coma ri rute-rutataꞌ. 21 Y 
cꞌateriꞌ, ncꞌatzinej cꞌa que xbemalix can pariꞌ ri rakün-yaꞌ, xbequiyaꞌ cꞌa 
can. Pero ri xilon chin y xucꞌuan-e ri acꞌual ja ri rumiꞌal ri rey, ri rey ri 
nbix chukaꞌ Faraón chin. Ri rumiꞌal ri rey Faraón cachiꞌel ral cꞌa xbün 
chin ri Moisés. 22 Y roma cꞌa riꞌ ri Moisés xtijox-vi jabel riqꞌuin ronojel 
ruvüch etamabül ri cꞌo quiqꞌuin ri nimakꞌ tak vinük aj-Egipto. Y jun 
nimalüj achi vi. Y nkꞌalajin tok cꞌo nbij y tok cꞌo nbün.

23 Ja tok ri Moisés rutzakon chic cuarenta rujunaꞌ, xalüx pa ránima richin 
xbe chiquitzꞌetic ri ruvinak israelitas. 24 Y xutzꞌet cꞌa que jun aj-Egipto juis cꞌa 
nchapon chin jun israelita, ruvinak rijaꞌ. Y richin nutoꞌ ri ruvinak riꞌ y nutzolij 
ruqꞌuexel chin, xucamsaj ri achi riꞌ, ri juis nchapon. 25 Y pa ránima rijaꞌ que 
ri ye ruvinak israelitas xtiquinabej que ja rijaꞌ ri takon-pe roma ri Dios richin 

nyerucol-e pa quikꞌaꞌ ri aj-Egipto, pero xa man quiriꞌ tüj xbanatüj. Ri israelitas 
xa man xquinabej tüj que jariꞌ ri rusamaj. 26 Y pa rucaꞌn kꞌij, yecꞌo cꞌa ye caꞌiꞌ 
vinük israelitas nquibün oyoval, y ri Moisés xapon cꞌa apu quiqꞌuin, y xrajoꞌ ta 
xoc chiquicojol richin que man ta nquibün oyoval. Romariꞌ rijaꞌ xbij cheque: 
¿Achique cꞌa roma nibün oyoval? Rix ichakꞌ-iviꞌ. Rix israelitas rix caꞌiꞌ, xbij 
cheque. 27 Jacꞌa ri jun cheque ri nquibün oyoval, ri ncꞌo ruviꞌ nbün, xunim-e ri 
Moisés, y xbij: ¿Achique xbin chave rat que nim akꞌij y que ncatiquer chukaꞌ 
nabün mandar pa kaviꞌ? 28 ¿O xa najoꞌ nquinacamsaj, cachiꞌel xabün chin ri 
jun achi aj chereꞌ pan Egipto, ivir?, xbij. 29 Y tok ri Moisés xracꞌaxaj quiriꞌ, jariꞌ 
tok xanmüj-e y xuyaꞌ cꞌa can ri ruchꞌulef Egipto y xbe cꞌa pa jun chic ruchꞌulef 
ri rubiniꞌan Madián. Y chiriꞌ, chiquicojol vinük ri man ye israelitas tüj, 
chiquicojol riꞌ xcꞌuje-vi. Chiriꞌ xcꞌule-vi chukaꞌ, y xecꞌujeꞌ ye caꞌiꞌ rucꞌajol.

30 Y ye cꞌunük chic cꞌa cuarenta junaꞌ xcꞌujeꞌ ri Moisés chiriꞌ pa ruchꞌulef 
Madián, jariꞌ tok rijaꞌ xucꞌut-riꞌ jun ángel chuvüch pa jun ruxulu-quiej, 
jun kꞌayis ri cꞌo ruqꞌuixal y ncꞌat pa kꞌakꞌ. Reꞌ xutzꞌet pa tzꞌiran ruchꞌulef, 
ri apeꞌ cꞌo-vi ri juyuꞌ rubiniꞌan Sinaí. 31 Y tok ri Moisés xutzꞌet reꞌ, xsatz 
rucꞌuꞌx. Y richin nutzꞌet jabel, xjel-apu. Pero jariꞌ tok xbechꞌo-pe ri Ajaf 
chin, y xbij cꞌa: 32 Ja yin ri Dios ri xquitakej ri axquin-amamaꞌ can. Ja yin 
cꞌa ri qui-Dios ri Abraham, ri Isaac y ri Jacob, xbij. Y ri Moisés man cꞌa 
xtiquer tüj chic xtzuꞌun-apu, xa nbarbot cꞌa roma xbiriꞌ. 33 Y ri Ajaf xbij 
cꞌa chukaꞌ chin ri Moisés: Tavelesaj la axajab chi avakün, roma la apeꞌ rat 
paꞌül-vi, jun lokꞌolüj lugar, roma yin kajnük-pe aviqꞌuin chereꞌ. 34 Y vocomi 
ncatintük cꞌa e pan Egipto, chucolic ri nuvinak, roma nintzꞌet cꞌa que juis 
pokonül nquicꞌusaj, y vacꞌaxan chukaꞌ ri okꞌej ri nquibün, y jareꞌ xinka-pe 
chiquicolic, xbij ri Ajaf chin ri Moisés.

35 Y ri Esteban xbij cꞌa chukaꞌ: Ja ri Dios ri xtakon-e ri Moisés chiquicolic ri 
ruvinak, y que ja chukaꞌ rijaꞌ ri nucꞌuan quichin. Y ri xtoꞌon richin ri Moisés, ja 
ri ángel ri xucꞌut-riꞌ chuvüch chupan ri ruxulu-quiej, jun kꞌayis cꞌo ruqꞌuixal y 
ncꞌat. Y ri Moisés reꞌ, jareꞌ ri xetzelüs coma ri ruvinak, y achique chok chin bin-vi: 
¿Achique biyon chave que nim akꞌij y ncatiquer chukaꞌ nabün mandar pa kaviꞌ? 
Ja Moisés reꞌ ri xtak-e roma ri Dios. 36 Ja rijaꞌ ri xcolon-pe quichin ri kaxquin-
kamamaꞌ can chiriꞌ pa ruchꞌulef Egipto. Rijaꞌ cꞌo cꞌa milagros ri man jun bey ye 
tzꞌeton tüj ri xerubanalaꞌ chiquivüch ri vinük, richin quiriꞌ tikꞌalajin que ja ri Dios 
ri takayon-e richin. Yecꞌo cꞌa ri xerubanalaꞌ chiriꞌ pa ruchꞌulef Egipto, pa nimalüj 
yaꞌ rubiniꞌan Mar Rojo, y pa tzꞌiran ruchꞌulef. Cuarenta cꞌa junaꞌ xquibün pa 
tzꞌiran ruchꞌulef riꞌ. 37 Y ri Moisés xbij cꞌa chukaꞌ cheque ri kavinak ri tiempo riꞌ: 
Ri Kajaf Dios nuyüc cꞌa pe jun ri nkꞌalajrisan ri rutzij cheque ri kaxquin-kamam 
can, cachiꞌel rubanun viqꞌuin yin. Tivacꞌaxaj cꞌa rutzij ri rusamajel ri Dios. Y ri 
samajel riꞌ jun kavinak, xbij can ri Moisés. 38 Ri Moisés xcꞌujeꞌ cꞌa chiquicojol ri 
ye chaꞌon roma ri Dios, pa tzꞌiran ruchꞌulef. Y ja chukaꞌ rijaꞌ ri xbin cheque ri 
kaxquin-kamamaꞌ can ri tzij ri xbij ri ángel richin ri Dios ri xcꞌujeꞌ pariꞌ ri juyuꞌ 
Sinaí. Chin vi cꞌa rijaꞌ xjach-vi ri tzij richin cꞌaslen y rijaꞌ tuyaꞌ cheke roj.

39 Xa ja chic cꞌa ri kaxquin-kamamaꞌ can riꞌ man xetaken tüj chin ri Moisés. 
Pa ruqꞌuexel que xetaken ta chin, ri cánima rijeꞌ chanin xetzolij cꞌa chilaꞌ 
pa ruchꞌulef Egipto. 40 Y tok ri Moisés cꞌa cꞌo cꞌa pariꞌ ri juyuꞌ Sinaí, xquibij 
cꞌa chin ri Aarón: Queꞌabanaꞌ cꞌa vachbül richin nyeꞌoc ka-dios, y jariꞌ ri 
nyeꞌucꞌuan kichin. Roma ri Moisés ri xelesan-pe kichin pan Egipto, man 
ketaman tüj achique roma tok man tzolijnük tüj pe. 41 Y xquibün cꞌa ruvachbül 
jun vit vacx. Y juis cꞌa nyequicot riqꞌuin ri xa ja rijeꞌ ri xebanun-ka. Romariꞌ 
xequicamsalaꞌ cꞌa chico chuvüch, richin nquiyaꞌ rukꞌij. 42 Y jariꞌ tok ri Dios 
xeruyaꞌ can ri kavinak, roma rijeꞌ xa xquitzꞌom nquiyaꞌ quikꞌij dios (tiox) 
ri man ye ketzij tüj. Ri Dios xuyaꞌ cꞌa kꞌij cheque que tiquiyaꞌ na cꞌa quikꞌij 
quivachbül conojel ri ye tzꞌetetül chicaj. Quiriꞌ cꞌa quitzꞌiban can ri achiꞌaꞌ ri 
xekꞌalajrisan ri rutzij ri Dios ojer can. Chupan ri ye tzꞌiban can, ri Dios nbij cꞌa:

Rix vinük aj-Israel, tok xixbiyin cuarenta junaꞌ pa tzꞌiran ruchꞌulef,
¿xeꞌicamsalaꞌ ri chico richin xeꞌisuj chuve yin? Xa man vichin tüj yin 

xibün quiriꞌ.
 43 Pa ruqꞌuexel que quiriꞌ ta xibün, xa xeꞌitelelaꞌ ruvachbül ri racho ri 

dios Moloc,
ri ruvachbül ri chꞌumil, ri i-dios rubiniꞌan Renfán.
Y ja vachbül riꞌ ri xeꞌibanalaꞌ rix, richin xiyaꞌ quikꞌij.
Roma cꞌa riꞌ yin, xbij ri Dios, ninbün chive que nyixbecꞌujeꞌ cꞌa más 

calaꞌ chin ri ruchꞌulef Babilonia.
Quiriꞌ nbij chupan ri ye tzꞌiban can coma ri rusamajelaꞌ ri Dios.

44 Y tok ri kaxquin-kamamaꞌ can xebiyin pa tzꞌiran ruchꞌulef, chi jumul cꞌa 
quicꞌuan ri racho ri Dios banun riqꞌuin tziük, y chiriꞌ cꞌa nukꞌalajrisaj-vi-riꞌ ri Dios 
chiquivüch. Ri racho ri Dios riꞌ, cachiꞌel cꞌa ri xrajoꞌ ri Dios, quiriꞌ rubanic xban 
chin, roma ri Dios xucꞌut-vi chuvüch ri Moisés ri rubanic nrajoꞌ que nban chin. 
45 Y ja racho ri Dios riꞌ ri quicꞌamon-pe ri kaxquin-kamamaꞌ can tok xeꞌoc-pe 
chupan ri ruchꞌulef reꞌ, tok ye cꞌamon-pe roma ri Josué. Y xecꞌujeꞌ cꞌa ka chereꞌ, 
tok quitzꞌamon chic nyequichꞌüc ri vinük ri yecꞌo chupan ri ruchꞌulef reꞌ. Ja ri 
Dios xtoꞌon quichin. Y ri racho ri Dios ri quicꞌamon-pe tok xeka-pe, jariꞌ ri cꞌo pa 
ru-tiempo ri rey David ojer can tiempo. 46 Y ri Dios utz xutzꞌet rucꞌaslen ri rey reꞌ. 
Romariꞌ tok rijaꞌ xucꞌutuj cꞌa favor chin ri Dios que tuyaꞌ kꞌij chin richin que nbün 
jun racho, ri Dios ri ru-Dios vi ri kaxquin-kamamaꞌ can Jacob chukaꞌ. 47 Pero man 
ja tüj cꞌa ri rey David ri xbanun ri jay. Ri Dios man xuyaꞌ tüj kꞌij que quiriꞌ. Xa cꞌa 
ja ri Salomón ri rucꞌajol ri rey David, jariꞌ ri xbanun ri racho ri Dios. 48 Pero chukaꞌ 
man ta ncꞌatzin que cꞌo ta jun jay apeꞌ ncꞌuje-vi ri nimalüj Dios. Romariꞌ cꞌo ri jun 
achi ri xkꞌalajrisan ri rutzij ri Dios ojer can, rutzꞌiban can: 49 Ri Ajaf Dios nbij cꞌa:

Ja ri caj ri nutzꞌuyubal,
y ri ruchꞌulef nupalibal.
Man ncꞌatzinej tüj que rix nibün jun jay richin ntoc vacho.
Y man ncꞌatzinej tüj que nibün jun lugar apeꞌ nibün cꞌojlen richin 

nquinuxlan.

 50 Rix nibij que ncꞌatzin jun jay chuve richin que nquicꞌujeꞌ chupan. 
Manak. Xaxe na peꞌ tika-pe chiꞌicꞌuꞌx que ja yin ri xinbanun ronojel.

Quiriꞌ nbij ri rutzꞌiban can ri rusamajel ri Dios.
51 Y ri Esteban xbij cꞌa chukaꞌ cheque: Rix covirnük ri ivánima chupan 

ri itzel, roma man nijoꞌ tüj nivacꞌaxaj ri nbij ri Dios chive, ni man niyaꞌ 
tüj chukaꞌ kꞌij richin ntoc pa tak ivánima, y man jun bey nijoꞌ que ja ta 
ri Lokꞌolüj Espíritu ri nucꞌuan ivichin. Y cachiꞌel xquibanalaꞌ ri ojer tak 
kaxquin-kamamaꞌ can, quiriꞌ cꞌa chukaꞌ nibün rix vocomi. 52 ¿Cꞌo ta jun 
cheque ri kꞌalajrisüy rutzij ri Dios ojer can, ri man ta xutij pokonül pa 
quikꞌaꞌ ri kaxquin-kamamaꞌ can? Man jun tüj. Ri kaxquin-kamamaꞌ can 
xequicamsaj cꞌa ri xebin que ri Jesús ri choj, npuꞌu na vi. Y tok xka-pe cꞌa ri 
Jesús, ja chic cꞌa rix ri xixjachon richin, y xicꞌutuj que ticamsüs. 53 Y ri ley ri 
xuyaꞌ ri Dios richin ri Moisés, ángeles cꞌa ri xebin chin. Y ja ley reꞌ ri icꞌulun 
rix. Y stapeꞌ (aunque) ángeles ri xebin, rix man nitakej tüj, xbij ri Esteban.

Tok ri Esteban xcamsüs
54 Y tok ri achiꞌaꞌ pa comon nyebanun mandar y juzgar xcacꞌaxaj ri xbij-ka 

ri Esteban, xcatüj cꞌa coyoval, y nquijachꞌachꞌelaꞌ cꞌa quey chirij ri Esteban 
roma itzel xquitzꞌet rijaꞌ. 55 Pero ri Esteban jun achi cꞌa ri nojnük ránima 
riqꞌuin ri Lokꞌolüj Espíritu. Romariꞌ, tok rijaꞌ xtzuꞌun chicaj, xutzꞌet cꞌa ri 
rukꞌij ri Dios, y xutzꞌet chukaꞌ ri Jesús paꞌül-apu pa rajquikꞌaꞌ (ru-derecha) 
ri Dios. 56 Y jariꞌ tok xbij: Yin nintzꞌet que la caj jakül y nintzꞌet ri Jesús ri 
xalüx-ka-pe chikacojol cꞌo-apu pa rajquikꞌaꞌ (ru-derecha) ri Dios, xbij.

57 Y ri vinük cꞌa ri nyeꞌetzelan richin ri Esteban, xaxe richin que man 
ncacꞌaxaj tüj, xquitzꞌapilaꞌ cꞌa pa tak quixiquin. Ri vinük cꞌa reꞌ juis cꞌa 
pa quichiꞌ xquibün tok xebe chirij ri Esteban richin xbequicꞌama-pe. 
58 Y xquelesaj cꞌa e cꞌa chuchiꞌ ri tinamit, y xquitzꞌom rucꞌakic chi abüj 
richin nquicamsaj. Y ri xetzꞌucun cꞌa tzij chirij ri Esteban xquisovilaꞌ ri 
quitziek ri cachiꞌel coton riqꞌuin ri jun alaꞌ rubiniꞌan Saulo, richin quiriꞌ 
utz nyecꞌakon. 59 Y ri Esteban xbün cꞌa orar tok tzꞌamon rucꞌakic chi abüj, 
y nbij cꞌa: Vajaf Jesús, tacꞌuluꞌ cꞌa ri vánima.

60 Y jariꞌ tok rijaꞌ xxuqueꞌ, y riqꞌuin cꞌa ruchukꞌaꞌ xchꞌo y xbij: Vajaf, man 
cꞌa tabün cheque que ncakalej ri nquibün chuve, xbij.

Y xe cꞌa xbij quereꞌ, xcom.

Ri Saulo xutzꞌom cꞌa nyeruyaꞌ pa pokonül ri hermanos

8  1 Ri Saulo xkaꞌ chuvüch que ri Esteban xcamsüs.
Y chiriꞌ pa tinamit Jerusalén, ja kꞌij riꞌ tok xtzꞌucutüj can chiquij ri 

nyetaken ri Jesucristo que juis nyeꞌetzelüs y nban cheque que nquitij pokonül. 
Ri apóstoles cꞌa xecꞌujeꞌ na can chiriꞌ pa tinamit Jerusalén. Jacꞌa conojel ri 
chꞌaka chic hermanos xetalutüj, roma yecꞌo xebe pa chꞌaka chic tinamit chiriꞌ 
pa ruchꞌulef Judea, y ri chꞌaka chic xebe cꞌa pa ruchꞌulef Samaria. 2 Ri kꞌij tok 

xcamsüs ri Esteban, xmuk y xokꞌex juis coma jun molaj achiꞌaꞌ ri cꞌo-vi cꞌa Dios 
pa cánima. 3 Y ri Saulo juis cꞌa nbün cheque ri hermanos. Ye ruyoꞌon-vi cꞌa pa 
pokonül, roma chi jujun chi jujun ri jay ntoc-vi richin nyeberelesala-pe, y chi 
ixokiꞌ y chi achiꞌaꞌ nyeberucherela-pe y cꞌateriꞌ nutük cꞌa quitzꞌapixic pa cárcel.

Ri Felipe nutzijoj rutzij ri Dios pa ruchꞌulef Samaria
4 Y ri hermanos cꞌa ri yecꞌo pa tinamit Jerusalén, xetalutüj-e. Rijeꞌ ronojel cꞌa 

lugar xeꞌapon-vi, nyebiyaj richin nquibetzijoj ri utzilüj tzij richin colonic. 5 Y ri 
Felipe jun cꞌa cheque ri hermanos ri xebanun quiriꞌ. Rijaꞌ xapon cꞌa chupan jun 
tinamit ri cꞌo chiriꞌ pa ruchꞌulef Samaria. Y tok cꞌo chic chiriꞌ, xutzꞌom cꞌa rutzijosic 
cheque ri vinük ye aj chiriꞌ que ri Jesús ja ri Jun chaꞌon-pe y takon-pe roma ri Dios. 
6 Y juis cꞌa vinük ri nquimol-quiꞌ riqꞌuin ri Felipe, richin ncacꞌaxaj ri nbij, roma qꞌuiy 
ri milagros nquitzꞌet que nbanalaꞌ. Nkꞌalajin-vi cꞌa que ja ri rutzij ri Dios ri nutzijoj. 
7 Ye qꞌuiy vi cꞌa vinük ri nrelesala-e itzel tak espíritu ri ye cꞌunük quiqꞌuin. Y ri itzel 
tak espíritu riꞌ riqꞌuin cuchukꞌaꞌ nyechꞌo tok nyeꞌelesüs-e coma ri rutzij ri Felipe. Y 
yecꞌo cꞌa chukaꞌ vinük ri man choj tüj nyebiyin, ri xa ye jetzꞌ nyebiyin, y ri ye man 
nyetiquer tüj nyesilon quichꞌacul, xecꞌachojrisüs cꞌa chukaꞌ e roma ri Felipe. 8 Roma 
cꞌa riꞌ, ri vinük ri yecꞌo chiriꞌ pa tinamit apeꞌ xapon-vi ri Felipe, juis cꞌa nyequicot.

9 Pero chupan cꞌa chukaꞌ ri tinamit riꞌ, tok cꞌa man jani tapon ri Felipe, 
cꞌo jun achi aj-itz rubiniꞌan Simón. Juis cꞌa ye ruchꞌacon ri vinük ri aj 
chiriꞌ pa ruchꞌulef Samaria riqꞌuin ri nyerubanalaꞌ. Rijaꞌ nubilaꞌ cꞌa chukaꞌ 
cheque que rijaꞌ jun vinük ri juis rukꞌij. 10 Y conojel cꞌa vinük nyetaken 
rutzij ri aj-itz riꞌ, ri qꞌuiy cꞌo quikꞌij y ri man qꞌuiy tüj quikꞌij cꞌo. Y ri 
vinük ri nyetzekleben richin, nquibilaꞌ cꞌa pariꞌ ri aj-itz riꞌ: Ri nimalüj 
ruchukꞌaꞌ ri Dios cꞌo-vi cꞌa riqꞌuin ri Simón, nquibilaꞌ.

11 Y qꞌuiy yan cꞌa tiempo juis ye ruchꞌacon ri vinük riqꞌuin ri itz ri 
nyerubanalaꞌ. Romariꞌ tok ri vinük nquinimaj ri rutzij. 12 Jacꞌa tok ri Felipe 
xapon chiriꞌ, ri vinük xquinimaj ri nutzijoj rijaꞌ pariꞌ ri rubiꞌ ri Jesucristo 
y ri utzilüj rutzij ri Dios ri nchꞌo pariꞌ tok ri vinük nyeꞌoc pa rukꞌaꞌ ri Dios. 
Y chi achiꞌaꞌ y chi ixokiꞌ xeban bautizar. 13 Y chukaꞌ ri Simón ri achi aj-itz, 
xunimaj ri rutzij ri Dios y xban bautizar. Ri Simón reꞌ, apeꞌ cꞌa benük-vi 
ri Felipe, tzeketül cꞌa e chirij. Pero rijaꞌ cꞌa nsatz rucꞌuꞌx tok nyerutzꞌet ri 
nimakꞌ tak milagros ri nyerubanalaꞌ ri Felipe chiquivüch ri vinük, richin 
quiriꞌ tiquetamaj que ja vi ri rutzij ri Dios nutzijoj.

14 Y ri quiqꞌuin ri apóstoles chiriꞌ pa tinamit Jerusalén xka-pe cꞌa rutzijol 
que ri vinük ri yecꞌo pa ruchꞌulef Samaria quitzꞌamon cꞌa nquinimaj ri rutzij 
ri Dios. Romariꞌ xequitük cꞌa ri apóstol Pedro y ri apóstol Juan chiquitzꞌetic. 
15 Y tok ri apóstoles xeꞌapon cꞌa, xquibün orar coma ri hermanos ri yecꞌo 
chiriꞌ pa ruchꞌulef Samaria, richin quiriꞌ nka-pe ri Lokꞌolüj Espíritu pa quiviꞌ. 
16 Y cꞌa man jun cꞌa cheque ri hermanos riꞌ kajnük ta ri Lokꞌolüj Espíritu pariꞌ, 
xaxe cꞌa ye banun bautizar pa rubiꞌ ri Ajaf Jesús. 17 Y roma cꞌa riꞌ tok ri Pedro 
y ri Juan xquiyaꞌ quikꞌaꞌ pa quiviꞌ y xquicꞌul cꞌa ri Lokꞌolüj Espíritu.

18 Y tok ri achi rubiniꞌan Simón xutzꞌet que nka-pe ri Lokꞌolüj Espíritu pa 
quiviꞌ ri vinük, tok ri apóstoles nquiyaꞌ quikꞌaꞌ pa quiviꞌ, ri Simón xusuj 
cꞌa qui-tumin, 19 y xbij cheque: Tibanaꞌ cꞌa chuve richin ncꞌujeꞌ la uchukꞌaꞌ 
laꞌ viqꞌuin, richin quiriꞌ tok ninyaꞌ cꞌa nukꞌaꞌ pariꞌ achique na vinük, 
nucꞌul ta cꞌa chukaꞌ ri Lokꞌolüj Espíritu, xbij cheque.

20 Y ri Pedro xbij cꞌa chin ri Simón: Cꞌa ta pa kꞌakꞌ ncabeka-vi, rachibilan 
ri atumin, roma rat nanuc que riqꞌuin ri tumin nalokꞌ ri nuspaj ri Dios. 21 Y 
chukaꞌ rat man jun akꞌaꞌ chin ri samaj reꞌ, roma ri avánima xa man choj tüj 
chukaꞌ chuvüch ri Dios. 22 Y queꞌayaꞌ cꞌa can ri xa man ye utz tüj ri yecꞌo 
pan avánima, titzolij-pe acꞌuꞌx y tacꞌutuj chin ri Dios que xtucuyuꞌ ta amac, 
roma chuvüch rijaꞌ man utz tüj ri nojibül ri xpuꞌu pan avánima. 23 Y nintzꞌet 
cꞌa que ri itzel cꞌa cꞌo na pan acꞌaslen, y cꞌa rat ruximon na, xbij ri Pedro.

24 Pero ri Simón xbij cꞌa cheque ri apóstoles: Tibanaꞌ cꞌa orar voma yin, y 
ticꞌutuj chin ri Ajaf Dios richin man cꞌa tincꞌulachij ri cachiꞌel ri xibij-ka chuvij.

25 Y tok ri Pedro y ri Juan quitzijon y quikꞌalajrisan chic can ri rutzij ri 
Dios cheque ri vinük pa jun tinamit chiriꞌ pa ruchꞌulef Samaria, cꞌateriꞌ 
qꞌuiy cꞌa tinamit ri yecꞌo chukaꞌ chiriꞌ, ri apeꞌ xebe-vi. Rijeꞌ xebe richin 
xbequitzijoj ri utzilüj tzij richin colonic cheque ri vinük. Y cꞌateriꞌ xetzolij 
pa tinamit Jerusalén.

Ri Felipe y ri achi aj-Etiopía
26 Y cꞌo cꞌa jun ángel richin ri Ajaf Dios ri xchꞌo riqꞌuin ri Felipe, y xbij 

cꞌa chin: Tachojmirsaj cꞌa e aviꞌ, roma ncꞌatzinej que ncabe chupan ri jun 
bey ri ntel-e pa tinamit Jerusalén y nbe-ka pa sur, cꞌa pa tinamit Gaza. Ri 
bey reꞌ jareꞌ ri ncꞌo pa tzꞌiran ruchꞌulef.

27 Y ri Felipe xuchojmirsaj na vi e riꞌ, y xbe cꞌa. Y ja tok rutzꞌamon-e bey, 
xutzꞌet cꞌa jun achi aj-Etiopía. Ri achi cꞌa reꞌ ja ri cꞌo pariꞌ ronojel ri rubeyomal 
ri ixok ri nbanun mandar pariꞌ ri ruchꞌulef Etiopía, y rubiniꞌan Candace. 
Ri achi cꞌa chukaꞌ riꞌ jun ri nbanun mandar ri nsamüj riqꞌuin ri Candace, y 
xpuꞌu pa tinamit Jerusalén richin xuya-pe rukꞌij ri Dios. 28 Y jariꞌ rutzꞌamon-e 
ntzolij-e pa ruruchꞌulef, tzꞌuyul-e pa jun carruaje. Y rijaꞌ nusiqꞌuij cꞌa jun vuj 
ri benük, ri vuj ri tzꞌiban can roma ri Isaías, jun ri xkꞌalajrisan ri rutzij ri Dios 
ojer can. 29 Y ri Lokꞌolüj Espíritu xbij cꞌa chin ri Felipe que tujel-apu riqꞌuin ri 
carruaje apeꞌ benük-vi ri achi ri nbanun mandar, y junan tibe riqꞌuin.

30 Y tok ri Felipe xjel chic ri carruaje riꞌ, xracꞌaxaj cꞌa que ri achi benük chiriꞌ 
ja ri vuj ri rutzꞌiban can ri Isaías ri rusamajel ri Dios, jariꞌ ri nusiqꞌuij benük. 
Romariꞌ ri Felipe xucꞌutuj chin: ¿Nkꞌax cꞌa chave ri ncatajin chusiqꞌuixic? xbij.

31 Pero ri achi riꞌ xbij: Xa man jun nbin chuve. ¿Cachiꞌel ta cꞌa tok nkꞌax chuve?
Y ri achi riꞌ xbij cꞌa chin ri Felipe que tijote-e, y titzꞌuye-e riqꞌuin. Y 

quiriꞌ xbün ri Felipe.
32 Ri rutzij ri Dios ri ntajin chusiqꞌuixic ri achi riꞌ, ja ri nbij:

Xucꞌuꞌüx cꞌa richin nyecamsüs, cachiꞌel nucꞌuꞌüx jun oveja.

Cachiꞌel cꞌa nbün ri alaj oveja ri man nkꞌajan tüj tok nsocüs rij,
quiriꞌ cꞌa chukaꞌ xbün rijaꞌ, man jun tzij xbij chirij.

 33 Xquibün cꞌa chin que man jun rukꞌij, y stapeꞌ (aunque) man jun 
rumac, ja rijaꞌ ri xkaꞌ can chuxeꞌ ronojel mac.

Y xapon cꞌa jun tiempo tok ri vinük xqꞌuiyür ri itzel quiqꞌuin, y xquicamsaj.
Quereꞌ cꞌa ri nbij chupan ri vuj ri rutzꞌiban can ri Isaías, jun ri 

xkꞌalajrisan ri rutzij ri Dios ojer can.
34 Y ri achi ri nbanun mandar xucꞌutuj cꞌa chin ri Felipe: Tabanaꞌ favor 

tabij chuve: ¿Pariꞌ achique chok cꞌa nchꞌo-vi ri jun ri xkꞌalajrisan ri rutzij 
ri Dios chereꞌ? ¿Pariꞌ ka rijaꞌ nchꞌo-vi, o pariꞌ jun chic? xbij.

35 Ri Felipe, tok xutzꞌom xchꞌo-apu, xtzꞌucutüj cꞌa e riqꞌuin ri mucaj ri 
tzꞌiban can roma ri Isaías, richin que xchꞌo pariꞌ ri utzilüj rutzij ri Jesús 
ri ncꞌamon-pe colonic. 36 Ja tok xeꞌapon pa jun lugar apeꞌ cꞌo yaꞌ, ri achi 
ri nbanun mandar xbij cꞌa chin ri Felipe: Chereꞌ cꞌo yaꞌ. ¿Cꞌo ta ri nbanun 
chuve que yin man ta utz que nquiban bautizar? xbij.

37 Y ri Felipe xbij cꞌa chin ri achi riꞌ: Si riqꞌuin ronojel avánima natakej ri 
Jesucristo, utz que ncaban bautizar, xbij.

Y ri achi xbij cꞌa: Jaꞌ, ninnimaj que ja ri Jesucristo ri Rucꞌajol ri Dios.
38 Y romariꞌ ri achi xbij-apu que tipaꞌeꞌ baꞌ ri carruaje. Y jariꞌ tok xeka-ka chi caꞌiꞌ, 

y ri Felipe xbün cꞌa bautizar ri achi chiriꞌ pa yaꞌ. 39 Tok chi caꞌiꞌ ye elenük chic cꞌa 
pe chiriꞌ pa yaꞌ, ri Felipe xucꞌuꞌüx cꞌa e roma ri Lokꞌolüj Espíritu richin ri Ajaf Dios. 
Y ri achi ri nbanun mandar man cꞌa xutzꞌet tüj chic ri Felipe, pero juis quicot ri 
xutzꞌom chic e ri rubey. 40 Y cꞌateriꞌ ri Felipe xril-riꞌ pa jun tinamit rubiniꞌan Azoto. 
Y chiriꞌ xutzꞌom chic cꞌa e jun rubey, xcꞌo-e pa tak tinamit nutzijolaꞌ ri utzilüj tzij 
richin colonic. Quiriꞌ xbün hasta que xapon cꞌa pa tinamit rubiniꞌan Cesarea.

Tok ri Saulo xjalatüj ri rucꞌaslen

9  1 Jacꞌa ri achi ri rubiniꞌan Saulo man cꞌa ncꞌo tüj ri royoval catajnük chiquij 
ri hermanos, y nrajo-vi cꞌa nyerucamsaj. Romariꞌ rijaꞌ xbe cꞌa riqꞌuin ri 

nimalüj sacerdote, 2 richin xberucꞌutuj-pe vuj chin, richin que tuya-e autoridad 
pa rukꞌaꞌ. Y riqꞌuin ri autoridad ri cꞌo chic pa rukꞌaꞌ nbe cꞌa pa tinamit Damasco, 
richin nyeꞌoc pa tak jay apeꞌ ntzijos-vi ri rutzij ri Dios, richin nyeberucanola-pe 
ri quitzekleben ri Jesús, ri Bey. Y tok nyeril-pe, nyeruximila-pe y nyerucꞌün-pe 
cꞌa pa tinamit Jerusalén, si achiꞌaꞌ o ixokiꞌ, nbij cꞌa ri Saulo. 3 Rijaꞌ rutzꞌamon 
cꞌa viaje. Y ja tok xa cꞌo chic apu chunakaj ri tinamit Damasco ri ncꞌatzinej que 
napon-vi, xka-ka cꞌa jun sük pariꞌ, jun sük ri petenük chilaꞌ chicaj. 4 Y ri Saulo 
jariꞌ xtzak cꞌa pan ulef, y xracꞌaxaj cꞌa que cꞌo jun ri nchꞌo-pe chin, y nbij: Saulo, 
Saulo, ¿achique cꞌa roma tok atzꞌamon chꞌaꞌoj chuvij yin? xbij.

5 Y ri Saulo xucꞌutuj: ¿Rat achique cꞌa rat? xbij.
Pero ri nchꞌo cꞌa riqꞌuin ri Saulo xbij chin: Ja yin ri Jesús, y chuvij yin 

atzꞌamon-vi rubanic chꞌaꞌoj. Xa ayon cꞌa rat nasoc-aviꞌ, roma atzꞌamon 
chꞌaꞌoj chuvij. Xa ayon rat naya-aviꞌ chutzaꞌn ri puña, xbij chin.

6 Y ri Saulo nbarbot roma xbiriꞌ, xbij: Ajaf, ¿achique cꞌa ri cꞌuluman que 
ninbün ta yin? xbij.

Y ri Ajaf Jesús xbij chin: Cacatüj cꞌa e, y cabiyin cꞌa pa tinamit, y chiriꞌ 
nbix cꞌa chave achique ri cꞌuluman que nabün, xbix.

7 Y ri achiꞌaꞌ cꞌa ri ye rachibilan-e ri Saulo xenacanoꞌ, roma ncacꞌaxaj 
que cꞌo jun nchꞌo, pero man nquitzꞌet tüj achique riꞌ. 8 Y jariꞌ tok ri Saulo 
xcatüj-e chiriꞌ pan ulef. Y tok xerujük ri runakꞌ-ruvüch, cꞌateriꞌ xunabej 
que xa man ntzuꞌun tüj. Romariꞌ tok xquiyukej xquicꞌuaj cꞌa pa tinamit 
Damasco. 9 Oxiꞌ cꞌa kꞌij ri xbecꞌujeꞌ chiriꞌ. Y chi oxiꞌ kꞌij riꞌ moyirnük, y 
man jun chukaꞌ xvaꞌ nixta xutij.

10 Pero chiriꞌ pa Damasco cꞌo cꞌa jun takenel richin ri Jesucristo, ri 
rubiniꞌan Ananías. Y ri Ajaf Jesucristo xucꞌut cꞌa riꞌ chuvüch pa jun 
cachiꞌel achicꞌ, y xbij chin: ¡Ananías! xbij.

Y ri Ananías xbij: Jareꞌ yincꞌo chereꞌ, Ajaf, xbij rijaꞌ.
11 Y ri Ajaf xbij cꞌa chin: Cacatüj-e. Cabiyin cꞌa pa racho ri Judas, ri cꞌo 

pa jun bey ri nbix Choj chin. Chiriꞌ cꞌa tabecanoj-vi jun achi aj-Tarso y 
rubiniꞌan Saulo. Cabiyin cꞌa, roma vocomi, rijaꞌ ntajin cꞌa chubanic orar. 
12 Y chukaꞌ pa jun cachiꞌel achicꞌ xinbün chin que xutzꞌet que cꞌo jun achi 
rubiniꞌan Ananías ri xapon riqꞌuin, y xuyaꞌ rukꞌaꞌ pariꞌ richin que ntzuꞌun, 
xbij chin.

13 Tok xracꞌaxaj quiriꞌ ri Ananías, xbij: Ajaf, ye qꞌuiy cꞌa ri ye biyon 
chuve ri itzel rubanic ri jun achi riꞌ, ri ye rubanalun cheque ri hermanos 
ri yecꞌo pa tinamit Jerusalén. 14 Y ri cꞌo chereꞌ pa tinamit Damasco 
vocomi, yoꞌon cꞌa pe chukaꞌ autoridad pa rukꞌaꞌ coma ri más nimalüj 
tak sacerdotes richin que nyeruxim-e conojel ri nquiya-vi akꞌij, xbij ri 
Ananías.

15 Y ri Ajaf Jesucristo xbij chin: Tabecanoj cꞌa ri Saulo, roma ja rijaꞌ ri 
nuchaꞌon richin nbe chukꞌalajrisasic ri nubiꞌ chiquivüch ri vinük ri xa 
man ye israelitas tüj, y richin que nbij chukaꞌ cheque ri reyes y ri vinük 
israelitas. 16 Y ri jaruꞌ pokonül ri nberutijaꞌ roma ri nubiꞌ yin, cꞌa ja vi yin 
ri nquicꞌutun chuvüch.

17 Y ri Ananías xberucanoj na vi ri Saulo apeꞌ cꞌo-vi ri jay ri bin-vi-e 
chin. Ja tok cꞌo chic chiriꞌ pa jay riqꞌuin ri Saulo, xuyaꞌ cꞌa rukꞌaꞌ pariꞌ 
y xbij cꞌa chin: Hermano Saulo, ri Ajaf Jesús ri xucꞌut-riꞌ chavüch tok 
atzꞌamon-pe bey pa tinamit Damasco, xinrutük cꞌa pe aviqꞌuin richin que 
ncatzuꞌun jun bey chic, y richin que nka-pe chukaꞌ ri Lokꞌolüj Espíritu 
pan aviꞌ richin nunojsaj ri avánima, xbij ri Ananías chin.

18 Y jariꞌ tok pa tak runakꞌ-ruvüch ri Saulo xetzak-e cachiꞌel rij-cür, 
y xtzuꞌun chic jun bey. Y jariꞌ chukaꞌ xcatüj-e richin xban bautizar. 
19 Ja tok vaꞌinük chic, xunaꞌ que ri ruchukꞌaꞌ xtzolij-pe. Y ri Saulo 
xcꞌujeꞌ cꞌa ka caꞌi-oxiꞌ kꞌij quiqꞌuin ri hermanos yecꞌo chiriꞌ pa tinamit 
Damasco.

Ri Saulo nutzijoj pa tinamit Damasco que ri Jesús jariꞌ 
ri Jun chaꞌon-pe y takon-pe roma ri Dios

20 Y ri Saulo chanin cꞌa xutzꞌom rubixic cheque ri vinük pa tak jay apeꞌ 
ntzijos-vi ri rutzij ri Dios, que ri Jesús jariꞌ ri Rucꞌajol ri Dios. 21 Y conojel 
cꞌa ri vinük ri nyeꞌacꞌaxan richin ri Saulo, xsatz quicꞌuꞌx y nquibilaꞌ cꞌa 
pariꞌ: Cꞌayuf que nkayaꞌ kánima que jareꞌ ri mismo achi ri juis kꞌoxomül 
xbün cheque ri nquiya-vi rukꞌij ri Jesús chiriꞌ pa tinamit Jerusalén y 
xbün cheque que xquicꞌusaj pokonül. Y vocomi xka-pe chereꞌ pa Damasco 
richin que ye ximon nyerucꞌuaj-e ri nquiyaꞌ rukꞌij ri Jesús, y nyeberuyaꞌ 
pa quikꞌaꞌ ri más nimalüj tak sacerdotes, nquibij.

22 Pero ri Saulo xcꞌuje-e más ruchukꞌaꞌ, y man nuyaꞌ tüj can rutzijosic ri 
rutzij ri Dios. Y nukꞌalajrisaj cꞌa que ri Jesús jariꞌ ri Cristo, ri Jun chaꞌon-
pe y takon-pe roma ri Dios. Y roma cꞌa riꞌ ri israelitas ri yecꞌo chiriꞌ pa 
tinamit Damasco man nquil tüj cꞌa achique nquinuc pariꞌ ri Saulo.

Tok ri Saulo xel-pe pa tinamit Damasco
23 Y cꞌo yan chic cꞌa kꞌij xcꞌujeꞌ ri Saulo chiriꞌ pa tinamit Damasco, tok ri 

israelitas xquinuc que nquicamsaj. 24 Pero ri quinucun pariꞌ xapon rutzijol 
riqꞌuin rijaꞌ. Y ri vinük ri nyejoꞌon nyecamsan ri Saulo, chi pakꞌij y chi 
chakꞌaꞌ coyoben cꞌa chi tak puertas apeꞌ nyeꞌoc-apu y nyeꞌel-e pa tinamit, 
richin nquicamsaj. 25 Pero ri hermanos, pa jun akꞌaꞌ xquiya-e ri Saulo 
chupan jun chacüch nim, y xquikasaj-ka riqꞌuin jun lazo chuvüch ri jun 
nimalüj tzꞌak ri rusutin rij ri tinamit. Y xbe.

Tok ri Saulo xcꞌujeꞌ pa tinamit Jerusalén
26 Y ja tok ri Saulo xapon pa tinamit Jerusalén, xrajoꞌ cꞌa xcꞌujeꞌ ta quiqꞌuin 

ri hermanos ri yecꞌo chiriꞌ. Pero rijeꞌ xquixbij-quiꞌ chuvüch, roma man jani 
tüj quiyoꞌon cánima riqꞌuin que ri Saulo jalatajnük chic ri rucꞌaslen y jun 
takenel chic richin ri Jesús. 27 Jacꞌa ri jun hermano rubiniꞌan Bernabé, xucꞌuaj 
ri Saulo quiqꞌuin ri apóstoles. Y ri Bernabé xutzijoj cꞌa cheque que ri Saulo 
xchꞌo cꞌa ri Ajaf riqꞌuin, que xucꞌut cꞌa riꞌ chuvüch tok rutzꞌamon-e bey pa 
tinamit Damasco, y que ri Saulo chukaꞌ man xuxbij tüj riꞌ xutzijoj ri Ajaf Jesús 
cheque ri vinük ri yecꞌo chiriꞌ pa tinamit Damasco, xbij ri Bernabé cheque 
ri apóstoles. 28 Cꞌateriꞌ xquicꞌün ruvüch, y romariꞌ ri Saulo xcꞌuje-ka chiriꞌ pa 
tinamit Jerusalén, y apeꞌ na cꞌa nyebe-vi ri apóstoles, cachibilan-e ri Saulo. 
29 Y man jun cꞌa xbiriꞌ riqꞌuin rijaꞌ richin nukꞌalajrisaj ri Ajaf cheque ri vinük. 
Nutzꞌom cꞌateriꞌ riqꞌuin tzij quiqꞌuin ri israelitas ri nyechꞌo pa quichꞌabül ri 
aj-Grecia, pariꞌ ri rutzij ri Dios. Pero ri israelitas cꞌa reꞌ xa nquicanoj cꞌa jun 
rubanic richin nquicamsaj. 30 Romariꞌ, tok ri hermanos xquinabej ri nquinuc ri 
vinük chirij ri Saulo, xquicꞌuaj cꞌa e cꞌa pa jun tinamit rubiniꞌan Cesarea. Y tok 
yecꞌo chic chiriꞌ pa Cesarea, xquitük cꞌa e cꞌa pa rutinamit rubiniꞌan Tarso.

31 Y ri tiempo riꞌ, ri hermanos ri yecꞌo pa tak tinamit chiriꞌ pa ruchꞌulef 
Judea, pa ruchꞌulef Galilea y pa ruchꞌulef Samaria, man cꞌa nquicꞌusaj 
tüj chic ri pokonül. Xa quitzꞌamon cꞌa nyeqꞌuiy chupan ri rutzij ri Dios, 
y nquixbij cꞌa quiꞌ nyemacun chuvüch ri Ajaf, y xeqꞌuiyür juis roma ri 
ruchukꞌaꞌ ri Lokꞌolüj Espíritu.

Tok ri Pedro xucꞌachojrisaj ri Eneas
32 Y ja tok ri Pedro elenük chiquitzꞌetic ri hermanos ri yecꞌo pa chꞌaka 

chic tinamit, xapon cꞌa chukaꞌ quiqꞌuin ri yecꞌo chiriꞌ pa tinamit rubiniꞌan 
Lida. 33 Y chupan ri tinamit riꞌ xberilaꞌ jun achi rubiniꞌan Eneas, y cꞌo yan 
cꞌa ocho junaꞌ cotzꞌol-pe. Ri achi cꞌa reꞌ man ntiquer tüj nsilon ruchꞌacul. 
34 Roma cꞌa riꞌ ri Pedro xbij chin ri achi rubiniꞌan Eneas: Ja ri Jesucristo ri 
ncacꞌachojrisan. Cacatüj cꞌa, y tabana-e rucꞌojlen la avarabül, xbij ri Pedro 
chin.

Y ri Eneas jariꞌ xpaꞌe-e. 35 Y juis cꞌa vinük ri aj-Lida y aj-Sarón ri 
xetzꞌeton que ri Eneas xcꞌachoj. Y ri vinük reꞌ xquitakej ri Ajaf Jesús y 
xjalatüj quicꞌaslen.

Tok ri Pedro xucꞌasoj jun ri ixok camnük chic
36 Chupan ri tinamit rubiniꞌan Jope, ri tiempo riꞌ cꞌo cꞌa jun hermana 

rubiniꞌan Tabita, y Dorcas nbix chin pa chꞌabül griego. Ri ri ixok cꞌa reꞌ juis 
jabel quiqꞌuin ri vinük, rijaꞌ nyerutolaꞌ cꞌa ri vinük ri man jun quichajin. 37 Y 
chupan cꞌa ri kꞌij riꞌ ri Dorcas xutzꞌom yabil, y xcom. Y tok chꞌajchꞌojin y 
vekon chic, ri ruchꞌacul xucꞌuꞌüx cꞌa e pa jun jay pa rucaꞌn piso. 38 Y ri tinamit 
Jope man nüj tüj cꞌa quicojol riqꞌuin ri tinamit Lida, ri lugar apeꞌ cꞌo-vi jun 
caꞌi-oxiꞌ kꞌij ri Pedro. Y ri hermanos ri yecꞌo pa Jope, roma xcacꞌaxaj que ri 
Pedro cꞌo pa Lida, xequitük cꞌa e caꞌiꞌ achiꞌaꞌ riqꞌuin, richin xbequibij chin: 
Tabanaꞌ favor catampe chanin pa Jope, roma ncacꞌatzin cheke, xquibij chin.

39 Y ri Pedro xbe cꞌa quiqꞌuin pa tinamit Jope. Tok xeꞌapon, ri Pedro 
xucusüs cꞌa pa jay apeꞌ liꞌan-vi ri camnük. Y ri malcaniꞌaꞌ tak ixokiꞌ 
xeꞌapon riqꞌuin ri Pedro, nyeꞌokꞌ y nquicꞌutulaꞌ cꞌa apu chuvüch, ri tziük ri 
xerubanalaꞌ ri Dorcas tok cꞌa cꞌüs na. 40 Y ri Pedro xbij cꞌa cheque conojel 
ri yecꞌo riqꞌuin, que queꞌel-e baꞌ. Y tok quiriꞌ quibanun, rijaꞌ xxuque-ka, y 
xbün cꞌa orar. Y xutzꞌet-apu ri camnük, y xbij: Tabita, cacatüj.

Y ri ixok riꞌ jariꞌ xbetzuꞌun-pe, y tok xutzꞌet cꞌa que cꞌo ri Pedro, xcatüj-
pe. 41 Ri Pedro xutzꞌom cꞌa apu rukꞌaꞌ ri ixok richin xpaꞌeꞌ. Y ri Pedro 
xeroyoj cꞌa ri malcaniꞌaꞌ tak ri ixokiꞌ y ri chꞌaka chic hermanos, richin 
xberuya-pe ri Dorcas cheque. Rijaꞌ man cꞌa camnük tüj chic. 42 Y ri 
xbanatüj reꞌ, xetamüx cꞌa coma conojel vinük ri yecꞌo chiriꞌ pa tinamit 
Jope, y ye juis cꞌa vinük xetaken ri Ajaf Jesús chiriꞌ. 43 Y ri Pedro qꞌuiy cꞌa 
kꞌij ri xcꞌuje-ka quiqꞌuin, chiriꞌ pa tinamit Jope. Xcꞌujeꞌ pa racho jun achi 
rubiniꞌan Simón, ri ntzacon y nakꞌoman quij quitzꞌumal chico.

Ri Pedro ntak royoxic roma jun achi rubiniꞌan Cornelio

10  1 Y pa tinamit rubiniꞌan Cesarea cꞌo cꞌa jun achi rubiniꞌan 
Cornelio, y rijaꞌ jun Capitán. Yecꞌo cꞌa jun ciento soldados pa 

rukꞌaꞌ, y ri molaj soldados riꞌ ye richin ri molaj soldados ri aj-Italia nbix 
cheque. 2 Ri Cornelio y ri ye aj pa racho ye yoꞌol cꞌa rukꞌij ri Dios, y 
nquixbij cꞌa quiꞌ nyemacun chuvüch ri Dios. Y rijaꞌ chi jumul cꞌa nbün 
orar, y qꞌuiy cꞌa nyerutola-vi ri vinük ri man jun quichajin. 3 Y pa jun 
xkakꞌij tok rubanun chic laꞌük las tres, rijaꞌ pa jun cachiꞌel achicꞌ jabel 
xutzꞌet que cꞌo jun ángel richin ri Dios ri xoc-apu riqꞌuin, y xbij chin: 
¡Cornelio! xbij ri ángel riꞌ.

4 Y ri Cornelio xeꞌ rucaꞌyen cꞌa ri ángel, y juis ruxbin-riꞌ. Y xbij chin ri 
ángel: ¿Achique cꞌa ri najoꞌ? xbij.

Y ri ángel xbij chin: Ri oraciones ri nyeꞌabün ye kajnük chuvüch ri Dios, 
y quiriꞌ chukaꞌ kajnük chuvüch ri nyeꞌatoꞌ ri vinük ri ncꞌatzin quitoꞌic, 
y romariꞌ ri Dios ncarucꞌuxlaꞌaj-pe vocomi. 5 Romariꞌ vocomi queꞌatakaꞌ 
cꞌa e achiꞌaꞌ cꞌa pa tinamit Jope richin quebe chiroyoxic ri Simón ri nbix 
chukaꞌ Pedro chin. 6 Y rijaꞌ cꞌo cꞌa pa racho ri jun achi rubiniꞌan chukaꞌ 
Simón, ri Simón ri ntzacon y nakꞌoman quij quitzꞌumal chico, y cꞌo racho 
chuchiꞌ ri mar. Y ja tok nka-pe ri Pedro aviqꞌuin, nbij cꞌa chave ri ncꞌatzin 
que nabün, xbij ri ángel chin ri Cornelio.

7 Y tok ri ángel ri xchꞌo can chin ri Cornelio benük chic, ri Cornelio 
xeroyoj cꞌa ye caꞌiꞌ rusamajelaꞌ y jun soldado ri jun yoꞌol chukaꞌ rukꞌij ri 
Dios. Ri soldado cꞌa reꞌ, jareꞌ ri chi jumul cꞌo riqꞌuin ri Cornelio, y nbün 
chukaꞌ ri nbix chin. 8 Y ri Cornelio xutzijoj cꞌa ronojel cheque, achique 
xbij ri ángel chin, y xerutük-e cꞌa pa tinamit Jope.

9 Y rucaꞌn kꞌij chin ri quitzꞌamon-e bey ri achiꞌaꞌ, xa baꞌ chic cꞌa chiquivüch 
richin nyeꞌapon-apu pa tinamit Jope, colopeꞌ pa nicꞌaj-kꞌij cꞌa riꞌ. Jariꞌ tok ri 
Pedro xjoteꞌ cꞌa e pa ruqꞌuisbül-e chin ri jay, richin xberubanaꞌ orar. 10 Rijaꞌ 
juis cꞌa nnum chic rupan, y nrajoꞌ cꞌa nvaꞌ yan. Y riqꞌuin cꞌa ri royoben 
richin nchojmirsüs ri nvaꞌ, ri Dios jariꞌ xbün chin ri Pedro que xbün cachiꞌel 
jun achicꞌ. 11 Rijaꞌ xutzꞌet cꞌa que ri caj jakatajnük, y chilaꞌ cꞌa nka-vi-pe 
jun nimalüj cachiꞌel cꞌul, ri ye tzꞌamalon ri cajiꞌ rutzaꞌn. Y kꞌalüj que cꞌo ri 
petenük chupan, roma chꞌokochꞌic banun. Y ri cachiꞌel cꞌul rutzꞌamon-pe 
kajin chuvüch ri ruchꞌulef. 12 Y tok kajnük chic cꞌa pe, ri Pedro xutzꞌet cꞌa 
que chupan yecꞌo-pe ronojel quivüch chico. Yecꞌo ri chico ri cajiꞌ cakün, 
yecꞌo ri chꞌipaꞌ ri nyebe chicaj y chꞌaka chic quivüch chico. Y xajan que ri 
israelitas xtiquicꞌux. 13 Y jariꞌ tok ri Pedro xracꞌaxaj que cꞌo jun ri nchꞌo chin, 
y nbij cꞌa: Pedro, cacatüj. Queꞌacamsaj chico, y tacꞌuxuꞌ, xbix.

14 Y ri Pedro xbij: Ajaf, yin man nyencꞌux tüj ri chico reꞌ. Yin man jun 
bey ye cꞌuxun tüj ri chico cachiꞌel reꞌ, ri ye cꞌutun chinuvüch que man ye 
chꞌajchꞌoj tüj, ri xa xajan richin nyecꞌux, xbij.

15 Y ri jun cꞌa ri nchꞌo riqꞌuin ri Pedro, xbij cꞌa pe chin pa rucaꞌn mul: Ronojel 
ri chꞌajchꞌojrisan chic pe roma ri Dios, chꞌajchꞌoj vi riꞌ, y man cꞌa tabij que xajan.

16 Oxiꞌ mul cꞌa ri xbitüj quiriꞌ, y cꞌateriꞌ ri nimalüj cachiꞌel cꞌul xtzolij-e 
chicaj. 17 Ri Pedro cꞌa cꞌo na cꞌa chiriꞌ, y man nril tüj achique nunuc pariꞌ 
ri cachiꞌel achicꞌ ri xbün tok ri achiꞌaꞌ ri ye takon-e roma ri Cornelio jariꞌ 
xeꞌapon, nquicanoj cꞌa ri racho ri achi rubiniꞌan Simón. Y tok xquil ri 
jay ri achiꞌaꞌ ri ye takon-e, 18 xquicꞌutuj cꞌa apu si chiriꞌ cꞌo-vi ri Simón ri 
nbix chukaꞌ Pedro chin. 19 Y roma ri Pedro cꞌa ntajin na chunuquic pariꞌ ri 
cachiꞌel achicꞌ, ja ri Lokꞌolüj Espíritu ri xbin chin: Yecꞌo ye oxiꞌ achiꞌaꞌ ri 
ncatquicanoj. 20 Cacatüj cꞌa e y caka-ka quiqꞌuin, y chukaꞌ man tapokonaj 
ncabe quiqꞌuin, roma ja yin xintakon-pe quichin cꞌa chereꞌ aviqꞌuin.

21 Y ri Pedro xbeka-vi-pe quiqꞌuin ri ye oxiꞌ achiꞌaꞌ ri ye takon-e roma ri 
Cornelio, y xbij cheque: Ja yin ri Pedro ri nquinicanoj. ¿Achique cꞌa roma 
tok rix petenük chinucanoxic? xbij.

22 Y ri achiꞌaꞌ xquibij chin ri Pedro: Jun Capitán rubiniꞌan Cornelio roj 
rutakon cꞌa pe chiꞌavoyoxic. Y ri achi cꞌa reꞌ jun achi choj rucꞌaslen, jun 
achi ri nuxbij-riꞌ nmacun chuvüch ri Dios. Y conojel ri vinük israelitas juis 
ncajoꞌ, y jabel nyechꞌo chin. Y cꞌo cꞌa jun lokꞌolüj ángel ri xchꞌo-pe riqꞌuin ri 
Cornelio, y ri ángel reꞌ xbij can chin que caroyoj rat, y tracꞌaxaj ri achique 
nabij chin. Roma cꞌa riꞌ xojpuꞌu chiꞌavoyoxic, xquibij ri achiꞌaꞌ ye takon-e.

23 Y ri Pedro xerucusaj-apu pa jay ri achiꞌaꞌ riꞌ, richin nyecꞌujeꞌ ka ri 
jun akꞌaꞌ chiriꞌ. Y pa rucaꞌn kꞌij, ri Pedro xbe na vi quiqꞌuin ri achiꞌaꞌ 
ye petenük cꞌa pa tinamit Cesarea. Y yecꞌo cꞌa hermanos ri aj chiriꞌ pa 
tinamit Jope xetzeke-e chirij ri Pedro.

24 Y cꞌa pa rucaꞌn kꞌij chin ri queꞌel-pe pa Jope, cꞌateriꞌ xeꞌapon pa tinamit 
Cesarea. Y chupan ri tinamit riꞌ, ri Cornelio ye royon cꞌa ri ye roxpochel y 
chukaꞌ ye royon vinük ri juis nyerujoꞌ, y ye coyoben-apu ri Pedro. 25 Y tok 
ri Pedro ntoc cꞌa apu pa racho ri Cornelio, ri Cornelio xbexuqueꞌ chuvüch. 
Quereꞌ rucꞌulic xbün-apu, y richin chukaꞌ xuya-apu rukꞌij. 26 Pero ri Pedro 
richin xuyüc, xbij cꞌa chin: Capaꞌeꞌ. Man cꞌa caxuqueꞌ chinuvüch yin richin 
nayaꞌ nukꞌij, roma yin xa jun chukaꞌ vinük cachiꞌel rat.

27 Y ri Pedro y ri Cornelio nyetzijon cꞌa, xeꞌoc-apu pa jay. Y ja tok xeꞌoc-apu 
pa jay, jariꞌ tok ri Pedro xutzꞌet que ye qꞌuiy vinük ri quimolon-quiꞌ chiriꞌ. 28 Y 
rijaꞌ xbij cꞌa cheque ri vinük riꞌ: Rix jabel vi ivetaman que roj israelitas man cꞌa 
yoꞌon tüj kꞌij cheke que junan kavüch iviqꞌuin y nkujoc ta pa tak ivacho rix ri 
xa man rix israelitas tüj. Pero ri Dios xucꞌut cꞌa chinuvüch que man cꞌuluman 
tüj que ninbij chin jun vinük, xa roma man israelita tüj, que man chꞌajchꞌoj tüj. 
29 Romariꞌ, xe cꞌa xeꞌapon ri achiꞌaꞌ ri ye itakon-e richin yinquibecoyoj, man jun 
cꞌa xinbij que man nquipuꞌu tüj, xa jariꞌ xinpuꞌu quiqꞌuin. Y vocomi ninjoꞌ cꞌa 
ninvetamaj achique roma tok xintük voyoxic, xbij ri Pedro.

30 Pero jariꞌ xchꞌo-apu ri Cornelio, y xbij cꞌa: Pa cajiꞌ kꞌij can, ri cachiꞌel 
hora reꞌ, ri las tres, tok yin man yin vaꞌinük tüj cꞌa richin ninbün orar ri 

nkakꞌij, jariꞌ tok jun cachiꞌel achi, nyiquiyot rutziek, xucꞌut-riꞌ chinuvüch. 
31 Y xbij cꞌa chuve: Cornelio, ri Dios utz racꞌaxan ri a-oración, y chukaꞌ 
kajnük chuvüch ri Dios que nyeꞌatoꞌ ri vinük ri ncꞌatzin quitoꞌic y romariꞌ 
ncarucꞌuxlaꞌaj cꞌa pe. 32 Y queꞌatakaꞌ cꞌa e achiꞌaꞌ cꞌa pa tinamit Jope 
richin nyebe chiroyoxic ri Simón ri nbix chukaꞌ Pedro chin, y cꞌo pa racho 
jun achi rubiniꞌan chukaꞌ Simón. Y ri jun Simón reꞌ cꞌo racho chunakaj ri 
mar, y ntzacon y nakꞌoman chukaꞌ quij quitzꞌumal chico. Y tok ri Pedro 
nka-pe aviqꞌuin, cꞌo cꞌa ri nbij-pe chave, xbij ri ángel riꞌ. 33 Romariꞌ jariꞌ 
xintük acanoxic, y matiox cꞌa que xapuꞌu. Y chuvüch vi cꞌa ri Dios nkucꞌo-
vi konojel ri kamolon-kiꞌ chereꞌ, y nkajoꞌ cꞌa nkacꞌaxaj ri nakꞌalajrisaj 
chikavüch, ri ja ri Dios biyon chave richin takꞌalajrisaj rat, xbij ri 
Cornelio chin ri Pedro.

Tok ri Pedro nutzijoj chic ri Jesucristo pa racho ri Cornelio
34 Y ri Pedro jariꞌ xutzꞌom nchꞌo, y xbij: Ketzij cꞌa ncꞌulun chinuvüch que ri 

Dios junan rubanun cheke konojel. Man xe tüj jun tinamit nrajoꞌ, y nyeretzelaj 
ta can ri chꞌaka chic. Man quiriꞌ tüj nbün. 35 Achique ta na ri katinamit chiriꞌ, 
ri Dios utz nkurutzꞌet konojel, xaxe si nkaxbij-kiꞌ que nkumacun chuvüch y 
ye choj chuvüch ri nyekabanalaꞌ. 36 Y ri Dios xutük cꞌa pe ri Jesucristo chereꞌ 
chuvüch ri ruchꞌulef, ri Jesucristo ri Kajaf konojel roj vinük, y xutzijoj-ka-pe ri 
utzilüj tzij richin colonic, ri nyoꞌon uxlanen pa tak kánima. Y chikacojol cꞌa roj 
israelitas xutzijoj-vi-ka-pe. 37 Rix riꞌ nka-pe chiꞌicꞌuꞌx ronojel cꞌa ri xbanatüj ri 
tiempo riꞌ pa ronojel ruchꞌulef Judea. Pa nabey, ja ri Juan ri Bautista ri xtzijon 
ri rutzij ri Dios y xerubün bautizar ri vinük. Y cꞌateriꞌ ja ri Jesús ri xbetzꞌucutüj 
rutzijosic ri rutzij ri Dios pa ruchꞌulef Galilea. 38 Y ivetaman chukaꞌ riꞌ que ri 
Jesús ri aj-Nazaret, cꞌo-vi ri Lokꞌolüj Espíritu riqꞌuin, ri yoꞌon-pe chin roma ri 
Dios, y romariꞌ cꞌo-vi ruchukꞌaꞌ pa rukꞌaꞌ. Y xe cꞌa ri utz ri xerubanalaꞌ cheque ri 
vinük. Xerucꞌachojrisalaꞌ chukaꞌ vinük ri ye tzꞌamon roma ri itzel-vinük. Quereꞌ 
ri xerubanalaꞌ ri Jesús, roma cꞌo-vi ri Dios riqꞌuin. 39 Y ri jaruꞌ ri xerubanalaꞌ 
ri Jesús pa tinamit Jerusalén y pa chꞌaka chic lugar richin ri ruchꞌulef Judea, 
xkatzꞌet cꞌa roj ri apóstoles richin rijaꞌ. Y jariꞌ ri nkutajin chukꞌalajrisasic 
chiquivüch ri vinük. Ri Jesús xbajix cꞌa chuvüch jun cruz richin xcamsüs. 40 Y 
pa rox kꞌij chin ri xcamsüs, ri Dios xucꞌasoj-pe chiquicojol ri caminakiꞌ. Y ja 
tok cꞌastajnük chic pe, xbün chin que xucꞌutula-riꞌ. 41 Y man cꞌa chiquivüch tüj 
achique na vinük xucꞌut-riꞌ, xaxe chikavüch roj ri runucun-vi-pe ri Dios pa kaviꞌ 
ri ojer que nkakꞌalajrisaj ri cꞌastajbül richin ri Jesús. Y junan cꞌa xojvaꞌ riqꞌuin ri 
Jesús, tok cꞌastajnük chic pe chiquicojol ri caminakiꞌ. 42 Y rijaꞌ juis cꞌa xuchilabej 
can cheke que tikatzijoj ri rubiꞌ rijaꞌ y tikakꞌalajrisaj que ri Dios xbün chin que ja 
rijaꞌ ri nbanun juzgar pa quiviꞌ ri vinük ri ye cꞌüs y pa quiviꞌ chukaꞌ ri vinük ri ye 
camnük chic e. 43 Ojer cꞌa ri bitajnük can coma ri xekꞌalajrisan ri rutzij ri Dios, 
que conojel cꞌa ri nyetaken richin ri Jesús, ncuyutüj quimac. Quiriꞌ ri quibin can 
pariꞌ ri Jesús ri achiꞌaꞌ ri xekꞌalajrisan ri rutzij ri Dios ojer can tiempo.

Tok ri Lokꞌolüj Espíritu xka-pe pa quiviꞌ ri vinük man ye israelitas tüj
44 Y ntajin nchꞌo cꞌa ri Pedro chiquivüch ri vinük ri quimolon-quiꞌ pa racho 

ri Cornelio, tok ri Lokꞌolüj Espíritu jariꞌ xka-pe pa quiviꞌ ri nyeꞌacꞌaxan 
richin. 45 Romariꞌ ri israelitas, ri hermanos ri ye petenük chirij ri Pedro, 
xsatz quicꞌuꞌx tok xquitzꞌet que ri Lokꞌolüj Espíritu nspüs-pe chukaꞌ cheque 
ri vinük riꞌ y rijeꞌ xa man ye israelitas tüj. 46 Roma ri hermanos ye israelitas 
nyecacꞌaxaj cꞌa ri hermanos ri xa man ye israelitas tüj, que nyechꞌo pa 
chꞌaka chic chꞌabül ri man quetamalon tüj y nquiyaꞌ rukꞌij ri Dios. 47 Y ri 
Pedro xbij cꞌa: ¿Cꞌo ta comi jun nbin que man queban bautizar ri xquicꞌul 
yan ri Lokꞌolüj Espíritu cachiꞌel ri xkacꞌul chukaꞌ roj? xbij.

48 Y ri Pedro xbij cꞌa que queban bautizar ri Cornelio y conojel ri 
quimolon-quiꞌ riqꞌuin. Y pa rubiꞌ cꞌa ri Ajaf Jesús queban bautizar. Y ri 
hermanos ri xeban bautizar, xquicꞌutuj cꞌa chin ri Pedro que ticꞌuje-ka 
caꞌi-oxiꞌ kꞌij quiqꞌuin.

Ri Pedro nutzijoj ri xbanatüj riqꞌuin ri Cornelio

11  1 Y ri apóstoles y ri chꞌaka chic hermanos ri yecꞌo pa ruchꞌulef 
Judea xcacꞌaxaj cꞌa que yecꞌo vinük ri man ye israelitas tüj ri 

xetaken ri rutzij ri Dios. 2 Romariꞌ, tok ri Pedro xtzolij chic cꞌa pa tinamit 
Jerusalén, ri hermanos ye israelitas ri nyebin que ncꞌatzinej que nban ri 
circuncisión cheque ri chꞌaka chic hermanos, ri jun retal ri xquibün ri 
israelitas pa ruchꞌacꞌul jun acꞌual alaꞌ o achi que ja richin ri tinamit ri 
Dios stapeꞌ (aunque) man ye israelitas tüj, xechꞌojin chuvüch ri Pedro, 3 y 
xquibij cꞌa chin: ¿Achique cꞌa roma tok rat xatapon quiqꞌuin ri vinük ri xa 
man banun tüj ri circuncisión cheque? ¿Y achique cꞌa roma xavaꞌ chukaꞌ 
quiqꞌuin? Xajan que quiriꞌ nkabün quiqꞌuin ri vinük man ye israelitas tüj, 
xquibij chin.

4 Jariꞌ tok ri Pedro pa rucholajen xutzꞌom rubixic cheque pariꞌ ri xbanatüj. 
Rijaꞌ xbij cꞌa: 5 Yin ja pa tinamit Jope yincꞌo-vi chiriꞌ. Y ja tok nquitajin riqꞌuin 
oración, xintzꞌet pa jun cachiꞌel achicꞌ que cꞌo jun nimalüj cachiꞌel cꞌul ri ye 
tzꞌamalon ri cajiꞌ rutzaꞌn. Y kꞌalüj que cꞌo ri petenük chupan roma chꞌokochꞌic 
banun, y rutzꞌamon cꞌa pe kajen ri chilaꞌ chicaj y nka-pe cꞌa viqꞌuin. 6 Y ja tok 
nutzꞌeton-nutzꞌeton, xintzꞌet cꞌa que xa ronojel quivüch chico ye petenük chupan 
ri jun nimalüj cachiꞌel cꞌul riꞌ. Yecꞌo chico ri cajiꞌ cakün, que cꞌuxunel y man 
cꞌuxunel tüj. Yecꞌo chꞌipaꞌ y chꞌaka chic quivüch chico. 7 Y xinvacꞌaxaj cꞌa que 
cꞌo jun ri nchꞌo-pe chuve, y nbij cꞌa: Pedro, cacatüj. Queꞌacamsaj ri chico, y 
tacꞌuxuꞌ, xbij. 8 Jacꞌa yin xinbij chin ri xchꞌo-pe chuve: Ajaf, yin man nyencꞌux 
tüj ri chico reꞌ. Yin man jun bey ncꞌuxun tüj chico cachiꞌel reꞌ, roma xa cꞌutun 
chinuvüch que man ye chꞌajchꞌoj tüj, que xajan si nyencꞌux tüj, xbij. 9 Pero ri jun 
cꞌa ri nchꞌo viqꞌuin, xchꞌo chic cꞌa pe chuve jun bey chilaꞌ chicaj, y xbij: Ronojel 
ri chꞌajchꞌojrisan chic pe roma ri Dios, chꞌajchꞌoj vi riꞌ, y man tabij cꞌa que xajan, 

xbij can chuve. 10 Y oxiꞌ cꞌa mul ri xbitüj quiriꞌ, y cꞌateriꞌ ri jun nimalüj cachiꞌel 
cꞌul riꞌ xtzolij chic cꞌa e chicaj. 11 Y jari-jariꞌ nintzꞌet-ka yin riꞌ, tok ja yan riꞌ yecꞌo 
ye oxiꞌ achiꞌaꞌ xeꞌapon pa ruchiꞌ ri jay apeꞌ yincꞌo-vi, yinquicanoj. Ri achiꞌaꞌ cꞌa reꞌ 
ye takon roma ri Cornelio, ri jun achi ri cꞌo pa tinamit Cesarea. 12 Y ri Lokꞌolüj 
Espíritu xbij cꞌa chuve que man tinpatzꞌej nquibe quiqꞌuin roma xa ja rijeꞌ man 
ye israelitas tüj. Y chukaꞌ ri vakiꞌ (seis) hermanos reꞌ xetzekeꞌ cꞌa e chuvij. Y 
xojapon na vi pa racho ri achi rubiniꞌan Cornelio. 13 Y rijaꞌ xutzꞌom cꞌa rutzijosic 
cheke que cꞌo jun ángel ri xucꞌut-riꞌ chuvüch pa racho, y que ri ángel riꞌ paꞌül-
apu riqꞌuin tok xbij chin: Queꞌatakaꞌ cꞌa e achiꞌaꞌ cꞌa pa tinamit Jope chiroyoxic 
ri Simón ri nbix chukaꞌ Pedro chin. 14 Y ja rijaꞌ cꞌa ri nbin chave achique rubanic 
nabün richin quiriꞌ ncacolotüj rat y ri ye aj pan avacho, xbix cha can roma ri 
ángel. 15 Y tok yin xintzꞌom nquichꞌo chuvüch ri Cornelio y chiquivüch ri vinük 
ri yecꞌo-apu riqꞌuin, xka-pe cꞌa ri Lokꞌolüj Espíritu pa quiviꞌ, cachiꞌel cꞌa tok ri 
xka-pe pa kaviꞌ roj pa nabey. 16 Y romariꞌ xka-pe cꞌa chinucꞌuꞌx ri tzij ri rubin can 
ri Ajaf Jesús, que ri Juan riqꞌuin yaꞌ xerubün bautizar ri vinük. Jacꞌa rix riqꞌuin 
ri Lokꞌolüj Espíritu nyixban bautizar, xbix can rijaꞌ. 17 Si ja ri Dios ri xyoꞌon ri 
Lokꞌolüj Espíritu pa quiviꞌ ri vinük riꞌ, cachiꞌel xbün chukaꞌ cheke roj ri kataken 
ri Ajaf Jesucristo, ¿achique ta cꞌa xtinchꞌojij yin chin ri Dios?

18 Y tok ri hermanos ri yecꞌo pa tinamit Jerusalén cacꞌaxan chic ka ri 
xbij ri Pedro cheque, man xechꞌo tüj chic apu. Ri hermanos riꞌ nquiyaꞌ cꞌa 
rukꞌij ri Dios, y nquibij cꞌa: Ri Dios xuyaꞌ cꞌa chukaꞌ kꞌij cheque ri man ye 
israelitas tüj richin que nquitzolij-pe quicꞌuꞌx riqꞌuin rijaꞌ, richin que nquil 
quicꞌaslen chi jumul, xbij cheque.

Ye qꞌuiy ri nyetaken richin ri Jesucristo pa tinamit Antioquía
19 Y ja tok xcꞌulachitüj ri rucamic ri Esteban, jariꞌ tok ri hermanos 

xquitij pokonül pa quikꞌaꞌ ri nyeꞌetzelan quichin. Y romariꞌ tok yecꞌo 
xebe cꞌa pa ruchꞌulef Fenicia, yecꞌo chukaꞌ xebe cꞌa pa ruchꞌulef Chipre, 
y yecꞌo xebe cꞌa pa tinamit Antioquía, y nquitzijoj cꞌa ri rutzij ri Dios 
xaxe cheque ri vinük ri ye israelitas vi. 20 Pero yecꞌo cꞌa chꞌaka achiꞌaꞌ ri 
ye aj pa ruchꞌulef Chipre y ye aj pa tinamit Cirene ri xeꞌapon pa tinamit 
Antioquía, y man xe tüj cꞌa cheque ri vinük israelitas xquitzijoj-vi ri 
utzilüj rutzij ri Ajaf Jesús ri ncꞌamon-pe colonic, xa xquitzijolaꞌ cꞌa chukaꞌ 
cheque ri vinük ri xa man ye israelitas tüj. 21 Ri ruchukꞌaꞌ ri Ajaf Dios cꞌo-
vi quiqꞌuin ri achiꞌaꞌ riꞌ. Romariꞌ tok ye juis cꞌa ye qꞌuiy vinük ri xetaken ri 
Ajaf. Xquitzolij cꞌa pe quicꞌuꞌx riqꞌuin ri Ajaf Jesucristo.

22 Y ronojel cꞌa reꞌ xapon rutzijol quiqꞌuin ri hermanos ri yecꞌo pa tinamit 
Jerusalén. Y ri hermanos reꞌ xquichilabej cꞌa chin ri Bernabé que tibiyin cꞌa 
pan Antioquía. 23 Y tok ri Bernabé xapon, xutzꞌet cꞌa que ri Dios ruyoꞌon-
vi cꞌa rukꞌaꞌ pariꞌ ri quisamaj ri hermanos. Romariꞌ juis xquicot ránima 
ri Bernabé, y xbij cꞌa cheque conojel que tiya-vi cánima riqꞌuin ri Ajaf 
Jesucristo, y que riqꞌuin ronojel cánima quecꞌujeꞌ riqꞌuin. 24 Ri Bernabé, 

jun achi cꞌa ri ruyoꞌon ránima riqꞌuin ri Dios, y nojnük-vi chukaꞌ ri ránima 
riqꞌuin ri Lokꞌolüj Espíritu. Rijaꞌ jun utzilüj achi. Y ri vinük ri xetaken ri Ajaf 
Jesucristo, juis ye qꞌuiy. Quiriꞌ cꞌa xbanatüj chupan ri kꞌij riꞌ.

25 Y ri Bernabé xbe cꞌa pa tinamit Tarso, chucanoxic ri Saulo. Y tok ri 
Bernabé xril-pe, xucꞌün cꞌa pe pan Antioquía. 26 Y chiriꞌ xecꞌuje-vi quiqꞌuin 
ri hermanos. Jun junaꞌ cꞌa ri xecꞌujeꞌ quiqꞌuin, roma rijeꞌ xequitijoj cꞌa juis 
vinük riqꞌuin ri rutzij ri Dios. Y chiriꞌ cꞌa pan Antioquía ri nabey xbix-vi 
cristianos cheque ri ye tzeklebey richin ri Jesucristo.

27 Y chupan cꞌa ri tiempo riꞌ, yecꞌo cꞌa chꞌaka hermanos ri nyekꞌalajrisan ri 
nbix cheque roma ri Dios. Ri hermanos cꞌa reꞌ xeꞌel-e pa tinamit Jerusalén, 
y xebe cꞌa pa tinamit Antioquía. 28 Y jun cꞌa cheque ri hermanos riꞌ, ja ri 
Agabo. Y roma ri Lokꞌolüj Espíritu ruyoꞌon-vi tzij chin, romariꞌ tok xbepaꞌe-pe 
chiquivüch ri hermanos xukꞌalajrisaj-vi cꞌa que npuꞌu jun nimalüj vayjül pariꞌ 
ri ruchꞌulef. Y ri nimalüj vayjül riꞌ xpuꞌu na vi pa ru-tiempo ri rey pa tinamit 
Roma rubiniꞌan Claudio. 29 Y romariꞌ ri hermanos ri yecꞌo pa tinamit Antioquía 
xquinuc cꞌa nyequito-e ri hermanos yecꞌo pa ruchꞌulef Judea, que chiquijujunal 
cꞌa nquiya-e ri jaruꞌ nyetiquer nquiyaꞌ. 30 Y ja ri Bernabé y ri Saulo ri xequitük-e 
richin ja rijeꞌ ri xeꞌucꞌuan-e ri jaruꞌ xmolotüj-e richin nyequitoꞌ ri hermanos ri 
nquitij vayjül. Y jaruꞌ cꞌa ri quicꞌuan-e ri Bernabé y ri Saulo, xquijüch cꞌa pa 
quikꞌaꞌ ri achiꞌaꞌ ucꞌuey quichin ri hermanos aj pa ruchꞌulef Judea.

Tok ri Herodes rucamsan chic ri Jacobo, xutük rutzꞌamic ri Pedro

12  1 Ri rey Herodes chupan ri tiempo riꞌ, yecꞌo cꞌa ye caꞌi-oxiꞌ chiquicojol 
ri hermanos ri xerutzꞌom-e, richin que nyeruyaꞌ pa pokonül. 2 Y chi 

machet cꞌa xutük rucamsasic ri Jacobo. Ri Jacobo y ri Juan ye quichakꞌ quiꞌ. 3 Y 
roma ri Herodes xutzꞌet que ri xbün chin ri Jacobo xa xkaꞌ chiquivüch ri israelitas 
ri man quitaken tüj ri Jesucristo, rijaꞌ xutük cꞌa chukaꞌ rutzꞌamic ri Pedro. Reꞌ 
xbanatüj chupan ri nimakꞌij pascua, tok ncꞌux cꞌa chukaꞌ caxlan-vüy ri xa manak 
levadura riqꞌuin. 4 Tok tzꞌamon chic cꞌa pe ri Pedro, ri Herodes xutük-e cꞌa pa 
cárcel. Y roma ri Herodes runucun chic que cꞌa ncꞌo na can ri nimakꞌij rubiniꞌan 
pascua, cꞌateriꞌ cꞌa nrelesaj-pe richin nbün juzgar pariꞌ ri Pedro, chiquivüch ri 
vinük, romariꞌ ye cajiꞌ cꞌa sol chajinelaꞌ ri xerucusaj richin nquichajij ri Pedro. Y 
ye cajiꞌ achiꞌaꞌ yecꞌo pa jujun sol. 5 Ri Pedro cꞌo cꞌa pa cárcel, y chajin jabel. Pero ri 
hermanos ri yecꞌo chiriꞌ pa tinamit, quitzꞌamon cꞌa nquibün orar roma ri Pedro.

Tok ri Dios xutük-pe jun ángel chin nuskꞌopij ri Pedro
6 Y xe chic cꞌa ri junakꞌaꞌ riꞌ nrajoꞌ que man napon ri runucun ri Herodes, 

que nrelesaj-pe ri Pedro y nbün juzgar pariꞌ chiquivüch ri vinük. Y ri 
Pedro ximil cꞌa riqꞌuin caꞌiꞌ cadenas chiquicojol ye caꞌiꞌ achiꞌaꞌ chajinelaꞌ, 
y nvür. Y ri apeꞌ nyeꞌoc-apu pa cárcel yecꞌo cꞌa chukaꞌ chajinelaꞌ. 7 Y chiriꞌ 
pa cárcel xapon cꞌa jun ángel richin ri Ajaf, y xsakin cꞌa chiriꞌ. Ri ángel riꞌ 
xuyiquiyaꞌ ri Pedro richin xucꞌasoj, y xbij chin: Chanin cacatüj.

Y ri cadenas, ri quiximon ri rukꞌaꞌ ri Pedro, xetzak can. 8 Y ri ángel xbij 
cꞌa chukaꞌ chin ri Pedro: Tachojmirsaj cꞌa e aviꞌ, y tacusaj la axajab.

Y tok chojmirnük chic cꞌa ri Pedro, ri ángel xbij chin: Tabolkotij-e la 
atziek cachiꞌel coton chavij, y joꞌ, xbij ri ángel.

9 Ri Pedro xutzeklebej cꞌa chirij ri ángel, pero man nril tüj cꞌa achique nunuc, 
si ketzij que ncol-e roma ri ángel, o xa cachiꞌel nachicꞌ. 10 Ri Pedro y ri ángel 
choj cꞌa xeꞌel-e chiquicojol caꞌiꞌ sol chajinelaꞌ. Y tok xeꞌapon chuvüch ri puerta 
banun riqꞌuin chꞌichꞌ, ri puerta riꞌ ruyon xjakatüj chiquivüch. Y rijeꞌ xeꞌel-e 
cꞌa pa bey richin ri tinamit, y xebe. Tok ye biyinük chic cꞌa baꞌ, ri Pedro xunaꞌ 
que xa ruyon chic, roma ri ángel manak chic riqꞌuin. 11 Y jariꞌ tok ri Pedro 
xunaꞌ ruvüch, y xbij: Vocomi cꞌa, xinvetamaj que ri ángel ketzij vi que takon-
pe roma ri Ajaf richin xinrucolo-pe pa rukꞌaꞌ ri Herodes y chuvüch ronojel ri 
quinojin ri nuvinak israelitas que nquibün chuve, nbij-ka pa ránima ri Pedro.

12 Rijaꞌ xunucun na cꞌa achique ri nbün, y tok xnucutüj chuvüch, xbe 
chiracho ri María ri ruteꞌ ri Juan ri nbix chukaꞌ Marcos chin. Y chupan ri 
jay riꞌ ye qꞌuiy cꞌa hermanos quimolon-quiꞌ richin nquibün orar. 13 Y tok 
ri Pedro xapon cꞌa chiracho ri María y xoyon-apu pa puerta, xbeꞌel cꞌa pe 
jun xtün rubiniꞌan Rode. 14 Ri xtün reꞌ, roma xracꞌaxaj que ja ri Pedro ri 
noyon-apu pa puerta, juis xquicot. Y roma xsatz rucꞌuꞌx, man xujük tüj 
can ri puerta chuvüch ri Pedro, y junanin xbe pa jay chubixic que ri Pedro 
jariꞌ ri noyon-apu pa puerta. 15 Pero ri quimolon-quiꞌ pa jay man xquinimaj 
tüj ri xberubij ri Rode cheque. Xa xquibij cꞌa chin ri xtün: Xa xachꞌujer laꞌ.

Y ri xtün nbij que ja vi ri Pedro ri xracꞌaxaj rijaꞌ.
Y xquibij chin ri xtün: Riꞌ man ja tüj ri Pedro, xa ja chic ri ángel chajiy 

richin, xquibij.
16 Pero ri Pedro cꞌa ntajin ncꞌajcꞌot y noyon apu pa puerta. Y ja tok xquijük ri 

puerta, xquitzꞌet cꞌa que ja na vi ri Pedro. Romariꞌ xsatz quicꞌuꞌx ri hermanos 
riꞌ, y xevolol chiquivüch romariꞌ. 17 Pero rijaꞌ xbün cꞌa retal riqꞌuin ri rukꞌaꞌ 
richin que man quevolol. Y xutzꞌom rutzijosic cheque ri xbün ri Ajaf Dios 
richin xrelesaj-pe pa cárcel, y xbij chukaꞌ cheque que tiquiyaꞌ rutzijol cheque ri 
Jacobo y ri chꞌaka chic hermanos. Y rijaꞌ xel cꞌa e richin xbe pa jun chic lugar.

18 Y ja tok xsaker ri rucaꞌn kꞌij, ri achiꞌaꞌ chajinelaꞌ man cꞌa nquil tüj achique 
nquibün, roma ri Pedro nixta retal. Manak chic. 19 Y ri Herodes xutük cꞌa 
rucanoxic ri Pedro, pero ri achiꞌaꞌ ri xebecanon richin, man xbequilaꞌ tüj pe. 
Jariꞌ cꞌa tok ri Herodes ri gobernador, xeroyolaꞌ cꞌa ri achiꞌaꞌ ri yecꞌo chajinel, 
y tok ye paꞌül chic cꞌa apu chuvüch, xucꞌutulaꞌ cꞌa cheque que achique xbün 
ri Pedro. Y roma ri man jun etamayon, xbij que quecamsüs ri chajinelaꞌ riꞌ. Y 
ri Herodes xel cꞌa e pa ruchꞌulef Judea, y xbecꞌujeꞌ pa tinamit Cesarea.

Ri Herodes xucꞌulachij-e rucamic pa quikꞌaꞌ jut
20 Ri rey Herodes xcatüj royoval cꞌa chiquij ri aj-Tiro y ri aj-Sidón. Pero ri 

aj-Tiro y ri aj-Sidón xquiyaꞌ cꞌa chiquivüch richin nyebe riqꞌuin ri Herodes. Y 

xquichꞌüc cꞌa ri jun rusamajel ri Herodes rubiniꞌan Blasto, richin nyerucꞌuaj 
cꞌa chuvüch ri rey y nquichojmirsaj chiquivüch que tiqꞌuis quiriꞌ ri oyoval, 
roma ja chiriꞌ pan Israel ntel-vi-e ri ncꞌuxtüj pa caꞌiꞌ tinamit, pa tinamit Tiro 
y pa Sidón. 21 Y xbix cꞌa jun kꞌij tok nchojmirsüs riꞌ. Y tok xapon ri kꞌij, ri 
rey Herodes xerucusaj cꞌa e ri tziük ri nyerucusaj jun rey. Xbetzꞌuye-pe pa 
ruchꞌacat, y xbechꞌo cꞌa pe chiquivüch ri jaruꞌ vinük quimolon-quiꞌ chiriꞌ. 
22 Y ri vinük riqꞌuin cꞌa ronojel cuchukꞌaꞌ nyechꞌo-apu, y nquibij: La nchꞌo-pe 
chikavüch nkꞌalajin que xa man jun achi tüj, rijaꞌ jun dios vi, nquibij cꞌa apu.

23 Y chupan cꞌa ri misma hora riꞌ, jun ángel richin ri Ajaf Dios xuyaꞌ 
cꞌa jun yabil pariꞌ ri Herodes, roma rijaꞌ xa man xbij tüj cheque ri vinük 
que man tiquiyaꞌ rukꞌij, y man chukaꞌ xuyaꞌ tüj rukꞌij ri Dios. Ri Herodes 
xcꞌuxtüj cꞌa coma jut, y jariꞌ ri xoc-e chin richin xcom.

24 Y ri rutzij ri Dios xbe cꞌa rubixic chi nüj chi nakaj, y ye qꞌuiy cꞌa ri 
vinük ri nyetaken.

25 Y ri Bernabé y ri Saulo nyetzolij cꞌa pa tinamit Antioquía. Rijeꞌ xquiya-pe 
cꞌa can pa tinamit Jerusalén, ronojel ri quitakon-pe ri hermanos ye aj pan 
Antioquía pa ru-tiempo ri vayjül. Pa quikꞌaꞌ cꞌa ri ucꞌuey quichin ri hermanos 
xquiya-pe can. Y tok xetzolij, xquicꞌuaj-e ri Juan ri nbix chukaꞌ Marcos chin.

Tok ri Dios xeruchaꞌ ri Bernabé y ri Saulo

13  1 Chiquicojol ri hermanos ri nquimol-quiꞌ pa rubiꞌ ri Dios pa 
tinamit Antioquía, yecꞌo cꞌa hermanos ri nyekꞌalajrisan ri nbix 

cheque roma ri Dios, y yecꞌo chukaꞌ maestros ri nyetijon quichin ri 
hermanos chupan ri rutzij ri Dios, cachiꞌel ri Bernabé, ri Simón ri nbix 
chukaꞌ ri Xak chin, ri Lucio ri aj-Cirene, ri Manaén ri junan xqꞌuiytisüs 
riqꞌuin ri Herodes ri xbanun mandar chiriꞌ pa ruchꞌulef Galilea, y ri Saulo. 
2 Y jun kꞌij, tok man cꞌa ye vaꞌinük tüj richin nquiyaꞌ rukꞌij ri Ajaf Dios, ri 
Lokꞌolüj Espíritu xbij cꞌa cheque: Ri Bernabé y ri Saulo cꞌo jun quisamaj. 
Roma cꞌa riꞌ queꞌijachaꞌ can richin ri samaj riꞌ, xbij.

3 Y ri kꞌij cꞌa ri quibanun que man ye vaꞌinük tüj richin nquibün orar, 
jariꞌ tok xquiyaꞌ quikꞌaꞌ pa quiviꞌ ri Bernabé y ri Saulo, richin nyebe-apu 
chubanic ri samaj ri rubin can ri Lokꞌolüj Espíritu.

Ri Bernabé y ri Saulo nquitzijoj ri rutzij ri Dios pa Chipre, jun ruchꞌulef pa yaꞌ
4 Y jariꞌ tok ri Bernabé y ri Saulo xetak-e roma ri Lokꞌolüj Espíritu. Romariꞌ 

rijeꞌ xebe pa tinamit Seleucia. Y chiriꞌ xeꞌoc-e pa jun barco richin xecꞌo-apu 
pa Chipre, jun ruchꞌulef pa yaꞌ. 5 Y tok yecꞌo chic pa tinamit Salamina chiriꞌ 
pa Chipre, xquitzꞌom cꞌa rutzijosic ri rutzij ri Dios pa tak jay apeꞌ nquimol-
quiꞌ ri israelitas richin ntzijos-vi ri rutzij ri Dios cheque. Ri Bernabé y ri Saulo 
quicꞌuan-e jun toꞌonel quichin y riꞌ ja ri Juan ri nbix chukaꞌ Marcos chin. 6 Ri 
Chipre jun cꞌa ruchꞌulef pa yaꞌ cꞌo-vi. Romariꞌ, tok ri Bernabé, ri Saulo y ri Juan 
ye cꞌunük chic e chupan ri ruchꞌulef riꞌ, xeꞌapon cꞌa lojcꞌan chic ruchiꞌ. Xeꞌapon 

pa tinamit rubiniꞌan Pafos. Y chupan ri tinamit riꞌ cꞌo cꞌa jun achi israelita 
rubiniꞌan Barjesús, jun achi aj-itz, y jun chukaꞌ tzꞌucuy-tzij, roma rijaꞌ nbij que 
nukꞌalajrisaj cꞌa ri nbix chin roma ri Dios. 7 Y ri jun achi rubiniꞌan Sergio Paulo 
jariꞌ ri gobernador chiriꞌ, jun achi ri cꞌo-vi etamabül riqꞌuin. Y ja riqꞌuin rijaꞌ 
nsamüj-vi ri Barjesús ri achi aj-itz. Ri Sergio Paulo ri gobernador xutük cꞌa 
coyoxic ri Bernabé y ri Saulo, roma nrajoꞌ nracꞌaxaj ri rutzij ri Dios. 8 Pero ri aj-
itz ri nsamüj riqꞌuin, ri nbix chukaꞌ Elimas chin, xa man xrajoꞌ tüj. Xrajoꞌ ta xbün 
chin ri Sergio Paulo que man ta nutakej ri Jesucristo. 9 Pero ri Saulo, ri rubiniꞌan 
chukaꞌ Pablo, nojnük cꞌa ri ránima riqꞌuin ri Lokꞌolüj Espíritu. Rijaꞌ xutzꞌet-
xutzꞌet ri achi aj-itz, 10 y xbij chin: Rat xa nojnük avánima riqꞌuin ronojel ruvüch 
chꞌaconel y riqꞌuin ronojel ruvüch itzel. Xa rat jun ralcꞌual ri itzel-vinük, roma 
navetzelaj ronojel ri utz. Rat xa nacotoyij ri chojmilüj bey richin ri Ajaf Dios. Rat 
man jun bey ncataneꞌ chubanic quiriꞌ. 11 Vocomi cꞌa, ri Ajaf Dios nuya-pe castigo 
pan aviꞌ. Ncamoyir, y ncꞌo cꞌa jun tiempo ri man natzꞌet tüj ruvüch ri kꞌij.

Y xe cꞌa xbij quiriꞌ ri Pablo, ja chukaꞌ riꞌ man xtzuꞌun tüj chic ri achi aj-itz. 
Romariꞌ rijaꞌ nucanoj cꞌa jun ri niyuken richin, roma xmukeꞌ can pa kꞌekuꞌn. 
12 Tok ri Sergio Paulo ri gobernador rutzꞌeton chic ka ri xcꞌulachitüj, xsatz 
rucꞌuꞌx pariꞌ ri rutzij ri Ajaf Dios. Y rijaꞌ xutakej cꞌa ri Jesús chupan ri kꞌij riꞌ.

Ri Pablo y ri Bernabé nquitzijoj rutzij ri Dios pa 
jun tinamit rubiniꞌan chukaꞌ Antioquía

13 Y ri Pablo y ri rachibil xquiyaꞌ cꞌa can ri tinamit Pafos. Xquicꞌusaj-
apu ri yaꞌ richin xebe pa tinamit Perge ri cꞌo pa ruchꞌulef Panfilia. Jacꞌa 
ri Juan ri rubiniꞌan chukaꞌ Marcos, xerumalij can ri rachibil y xtzolij pa 
tinamit Jerusalén. 14 Y tok ri Pablo y ri Bernabé ye cꞌunük chic e pa tinamit 
Perge, xebe cꞌa pa jun chic tinamit ri rubiniꞌan chukaꞌ Antioquía. Y ri 
tinamit reꞌ pa ruchꞌulef Pisidia cꞌo-vi. Y chupan cꞌa ri kꞌij richin uxlanen, 
rijeꞌ xebe cꞌa pa jun jay apeꞌ ntzijos-vi ri rutzij ri Dios, y xebetzꞌuyeꞌ. 15 Ja 
tok xsiqꞌuis-ka ri ley richin ri Moisés y ri ye quitzꞌiban can ri achiꞌaꞌ ri 
xekꞌalajrisan ri rutzij ri Dios ojer can, ri más nimalüj chupan ri jay riꞌ cꞌo 
cꞌa jun ri xquitük-apu riqꞌuin ri Pablo y ri Bernabé, richin xberubij cheque: 
Hermanos, si cꞌo cꞌa jun chive rix ri nrajoꞌ nbij caꞌi-oxiꞌ tzij cheque ri 
quimolon-quiꞌ chereꞌ, utz nbij, xbij ri xapon quiqꞌuin.

16 Y ri Pablo jariꞌ xpaꞌeꞌ, y xbün cꞌa retal riqꞌuin rukꞌaꞌ que man jun tichꞌo, 
y xutzꞌom cꞌa rubixic cheque: Tivacꞌaxaj rix nuvinak israelitas y tivacꞌaxaj 
cꞌa rix ri man rix israelitas tüj ri nyixbij-iviꞌ nyixmacun chuvüch ri Dios. 
Tivacꞌaxaj cꞌa ri ninbij chive: 17 Ri ka-Dios roj israelitas xeruchaꞌ cꞌa ri 
kaxquin-kamamaꞌ can, y xbün cꞌa cheque que xeꞌoc jun nimalüj tinamit 
tok cꞌa yecꞌo na chiriꞌ pan Egipto, ruchꞌulef ri xa man quichin tüj rijeꞌ. Ri 
Dios riqꞌuin cꞌa ri ruchukꞌaꞌ xerelesaj-pe chiriꞌ. 18 Y ri jubama cuarenta junaꞌ 
ri xquicꞌusaj chupan ri tzꞌiran ruchꞌulef, ri Dios xucochꞌ ri quinojibül. 19 Y 
xbün chukaꞌ que pa ruchꞌulef rubiniꞌan Canaán xeqꞌuis ri vinük quichin 

siete tinamit, xaxe richin que ri ulef riꞌ xuyaꞌ can pa quikꞌaꞌ ri kaxquin-
kamamaꞌ can. 20 Cꞌateriꞌ ri Dios xuyaꞌ jun ruvüch nbanun mandar pa quiviꞌ, 
ri nbix juez chin. Y ja ri Samuel ri ruqꞌuisbül juez ri xcꞌujeꞌ. Y ri Samuel 
jun cꞌa chukaꞌ cheque ri xekꞌalajrisan ri rutzij ri Dios ojer can. Cajiꞌ cꞌa 
ciento junaꞌ riqꞌuin nicꞌaj xebanun mandar ri jueces pa quiviꞌ ri kaxquin-
kamamaꞌ can. 21 Pero rijeꞌ jun rey ri xcajoꞌ richin nbanun mandar pa quiviꞌ. 
Y ri Dios xuya-vi cꞌa ri qui-rey. Y cuarenta junaꞌ cꞌa xbanun mandar pa 
quiviꞌ ri kaxquin-kamamaꞌ can ri jun rey rubiniꞌan Saúl. Ri Saúl riꞌ rucꞌajol 
cꞌa ri achi rubiniꞌan Cis. Y ri Saúl jun ruxquin-rumam can ri Benjamín, ri 
rucꞌajol ri Jacob. 22 Y tok ri Dios xrajoꞌ que ri Saúl xel chi rey, xuyaꞌ ri David 
richin que xoc rey. Ri Dios xbij cꞌa pariꞌ ri rey David: Cꞌo-vi jun ri nbün ri 
nurayibül y nkaꞌ chinuvüch. Yin nintzꞌet cꞌa que ri nbanun quiriꞌ ja ri David 
ri rucꞌajol ri Isaí. Quiriꞌ xbij ri Dios. 23 Y jun cꞌa cheque ri ruxquin-rumam 
can ri rey David, ja ri Jesús. Y ja ri Jesús ri yoꞌon-pe roma ri Dios richin 
nkurucol roj israelitas, cachiꞌel ri rusujun-pe cheke. 24 Y tok cꞌa man jani 
tika-pe ri Jesús, ri Juan Bautista xbij cꞌa cheque ri kavinak israelitas que 
titzolij-pe quicꞌuꞌx riqꞌuin ri Dios, y queban bautizar. 25 Ja tok ri Juan napon 
yan chuvüch ri camic, rijaꞌ xbij: ¿Achique cꞌa yin, ninuc rix? Roma man ja 
tüj yin ri Jun chaꞌon-pe y takon-pe roma ri Dios. Roma ri Jun chaꞌon-pe y 
takon-pe roma ri Dios cꞌa man jani tutzꞌom samaj chiꞌicojol, y juis rukꞌij. Y 
yin man cꞌuluman tüj cꞌa ni richin ninsol ri ruximbül ruxajab rijaꞌ, xbij cꞌa.

26 Rix nuvinak israelitas, ri roj ruxquin-rumam can ri katataꞌ Abraham, 
y rix ri man rix israelitas tüj, ri nyixbij-iviꞌ nyixmacun chuvüch ri Dios, 
ninbij cꞌa chive, que ri rutzij ri Dios, ri nchꞌo cꞌa pariꞌ ri colonic, ivichin cꞌa 
rix yoꞌon-pe. 27 Xa ja ri vinük ri yecꞌo pa tinamit Jerusalén y ri más nimalüj 
chukaꞌ ri yecꞌo chiquicojol, xa jariꞌ ri man xenaben tüj achique riꞌ ri Jesús, 
ni man chukaꞌ kꞌaxnük tüj cheque ri rutzij ri Dios tzꞌiban can coma ri achiꞌaꞌ 
ri xekꞌalajrisan ri rutzij ojer can. Y pa ronojel cꞌa kꞌij richin uxlanen nsiqꞌuis 
pa tak jay apeꞌ ntzijos rutzij ri Dios. Romariꞌ, tok rijeꞌ xquibij que tika-ka 
ri camic pariꞌ ri Jesús, ja rijeꞌ ri xetoꞌon que ketzij xbeꞌel ri nbij ri rutzij ri 
Dios. 28 Pero ri vinük y ri más nimalüj, stapeꞌ (aunque) man jun rumac ri 
Jesús xquil richin ncamsüs, rijeꞌ xquicꞌutuj chin ri gobernador rubiniꞌan 
Pilato que ticamsüs. 29 Y chupan ri rutzij ri Dios, tzꞌiban cꞌa can ronojel 
ri nban chin ri Jesús, y quiriꞌ xbanatüj. Chukaꞌ yecꞌo ri xebekasan-pe 
chuvüch ri cruz, y cꞌateriꞌ xbequimukuꞌ can. 30 Y ri Dios xbün chin ri Jesús 
que xbecꞌastüj-pe. 31 Y qꞌuiy cꞌa kꞌij ri xucꞌutula-riꞌ ri Jesús chiquivüch ri ye 
benük riqꞌuin tok xel-e pa ruchꞌulef Galilea richin xbe pa tinamit Jerusalén. 
Y ja ri xetzꞌeton richin, jariꞌ ri nyekꞌalajrisan ri Jesús cheque ri vinük.

32 Y roj, ja ri utzilüj tzij pariꞌ ri Jun chaꞌon-pe y takon-pe roma ri Dios ri rusujun 
ri Dios cheque ri kaxquin-kamamaꞌ ri ojer can, jariꞌ ri nkatzijoj chive. 33 Roma xa 
cꞌa ja ri chikavüch roj ri quixquin-quimam can ri xbanatüj ri rusujun can ri Dios. 
Rijaꞌ xbün cꞌa que xbecꞌastüj-pe ri Jesús, cachiꞌel vi ri nbij chupan ri rucaꞌn salmo: 

Ja rat ri Nucꞌajol. Romariꞌ vocomi ninyaꞌ acꞌaslen, nbij. 34 Y ri rutzij ri Dios nbij 
cꞌa chukaꞌ: Ri utzilüj tzij pariꞌ ri Jun chaꞌon-pe y takon-pe roma ri Dios ri nusujun 
chin ri rey David, ketzij vi, y ninyaꞌ chukaꞌ chive rix, nbij. Quiriꞌ xbij ri Dios richin 
nucꞌut chikavüch que ri Jesús xcꞌasos-vi roma ri Dios chiquicojol ri caminakiꞌ, y 
man ncom tüj chic. 35 Y ri David nbij-vi cꞌa chukaꞌ chupan ri vuj rubiniꞌan Salmos: 
Man cꞌa nayaꞌ tüj kꞌij que ri ruchꞌacul ri Lokꞌolüj Acꞌajol nkꞌey tüj, nbij. 36 Keteman 
que ri David man pariꞌ tüj rijaꞌ mismo xbij quiriꞌ, roma ri David, tok xa ruqꞌuison 
chic cꞌa can ri samaj ri ruyoꞌon-pe ri Dios chin, xcom, y xbemuk can apeꞌ ye 
mukutünük-vi ri ye ruxquin-rumamaꞌ can. Xa xkꞌey-vi cꞌa riꞌ. 37 Jacꞌa ri ruchꞌacul 
ri Jesús man xkꞌey tüj, roma ri Dios xbün-vi cꞌa chin que xbecꞌastüj-pe chiquicojol 
ri caminakiꞌ. 38 Roma cꞌa riꞌ nuvinak israelitas, tivetamaj cꞌa que xaxe roma ri 
Jesús tok ntzijos chive que cꞌo cuyubül-mac. Y ja ri rutzij rijaꞌ ri kacꞌamon-pe 
chive. 39 Roma ri ley ri xuyaꞌ ri Dios richin ri Moisés man ntiquer tüj nbün chive 
que ri imac nsutüj chuvüch ri Dios. Man cachiꞌel tüj ri nbün ri Jesús. Y conojel cꞌa 
ri nyetaken richin, ronojel cꞌa quimac xa nyesutüj-vi chuvüch ri Dios. 40 Tichajij 
cꞌa iviꞌ, que man ta pan iviꞌ rix tika-ka ri quitzꞌiban can ri achiꞌaꞌ ri xekꞌalajrisan ri 
rutzij ri Dios ojer can. Chupan ri ye quitzꞌiban can rijeꞌ, ri Dios nbij:
 41 Rix ri nyixetzelan ri nutzij, titzꞌetaꞌ cꞌa ri nimalüj castigo ri nka-pe 

pan iviꞌ, y quixqꞌuis cꞌa,
roma ri nimalüj castigo ri ninyaꞌ pan iviꞌ, richin cꞌa que nitij juis pokonül.
Jacꞌa rix, man ninimaj tüj, stapeꞌ (aunque) cꞌo jun ri nyoꞌon rutzijol chive.
Quiriꞌ rubin can ri Dios, xbij ri Pablo.

42 Y ja tok ri Pablo y ri Bernabé xeꞌel-pe chiriꞌ pa jay apeꞌ nquimol-quiꞌ ri 
israelitas richin ntzijos-vi ri rutzij ri Dios cheque, jariꞌ tok ri vinük ri man 
ye israelitas tüj xquibij cꞌa cheque: Nyixkoyobej cꞌa ri vukubix apu, richin 
quiriꞌ nkacꞌaxaj jun bey chic ri tzij ri icꞌamon-pe.

43 Y tok ri vinük ri quimolon-quiꞌ chiriꞌ xquitaluj cꞌa e quiꞌ, ye qꞌuiy cꞌa 
ri xebe chiquij ri Pablo y ri Bernabé. Yecꞌo cꞌa israelitas, y yecꞌo cꞌa ri xa 
man ye israelitas tüj ri nquibün chukaꞌ ri nbij ri ley ri xuyaꞌ ri Dios richin 
ri Moisés, roma ye yoꞌol-vi rukꞌij ri Dios. Y xbix cꞌa cheque coma ri Pablo 
y ri Bernabé, que tiyaꞌ cánima riqꞌuin ri Dios ri nyoꞌon ri utzilüj sipanic ri 
nspaj-pe cheque ri vinük, xquibij cheque.

44 Y chupan cꞌa ri kꞌij richin uxlanen ri jun chic semana, xa jubama conojel 
ri vinük ri yecꞌo chiriꞌ pa tinamit ri xquimol-quiꞌ richin ncacꞌaxaj ri rutzij 
ri Dios. 45 Roma cꞌa riꞌ, ri vinük israelitas ri man nquitakej tüj ri Jesús, tok 
xquitzꞌet que ye juis vinük ri xeꞌapon, juis itzel xquinaꞌ, y nquibilaꞌ que ri 
nbij ri Pablo xa man ja tüj ri ketzij, y nquiyokꞌ cꞌa. 46 Y ri Pablo y ri Bernabé 
xa man nquixbij tüj quiꞌ chiquivüch richin xquibij cheque: Ncꞌatzin cꞌa que 
nabey na chivüch rix ri kavinak nkabij-vi-pe ri rutzij ri Dios, pero rix xa 
man nkaꞌ tüj chivüch. Y riqꞌuin riꞌ nkꞌalajin cꞌa que man cꞌuluman tüj chive 
rix ri cꞌaslen ri man nqꞌuis tüj. Romariꞌ quiqꞌuin ri vinük ri man ye israelitas 
tüj ri nkube-vi. 47 Y ja ri Ajaf Dios biyon cheke. Rubin cꞌa:

Rat nuyoꞌon cꞌa richin sük quichin ri vinük ronojel ruchꞌulef,
y avoma rat nquil colonic ri vinük yecꞌo chi nüj chi nakaj.

48 Y tok ri vinük ri man ye israelitas tüj xcacꞌaxaj cꞌa ri tzij xbix-ka, juis 
cꞌa xequicot pa cánima, y xquiyaꞌ cꞌa rukꞌij ri rutzij ri Ajaf Dios. Y ye jaruꞌ 
cꞌa ri ncꞌatzinej que nquil na ri cꞌaslen ri man nqꞌuis tüj, xquitakej. 49 Y ri 
rutzij ri Ajaf Dios xbetzijos cꞌa chi nüj y chi nakaj, chiriꞌ pa ruchꞌulef riꞌ. 
50 Jacꞌa ri vinük israelitas ri man nquitakej tüj ri Jesús, xebe quiqꞌuin ri 
ixokiꞌ ri man ye israelitas tüj, pero xa nquiya-vi rukꞌij ri Dios. Ri ixokiꞌ 
riꞌ cꞌo quikꞌij. Y xebe chukaꞌ quiqꞌuin ri achiꞌaꞌ cꞌo quikꞌij chiquicojol 
ri vinük, richin xbequiyaꞌ quinaꞌoj, richin nyecokotaj-e ri Pablo y ri 
Bernabé chiriꞌ pa ruchꞌulef. Y quiriꞌ vi xquibün-e cheque. 51 Romariꞌ rijeꞌ 
xquitotalaꞌ cꞌa can ri pokolaj ri cꞌo pa cakün chiquivüch ri vinük, richin 
quiriꞌ tiquetamaj que man utz tüj ri nyetajin chubanic. Y rijeꞌ xebe cꞌa pa 
jun chic tinamit rubiniꞌan Iconio. 52 Y conojel cꞌa ri ye hermanos chic ri 
yecꞌo chiriꞌ pa tinamit Antioquía ri cꞌo pa ruchꞌulef Pisidia, nojnük-vi cꞌa 
cánima riqꞌuin quicot y ri Lokꞌolüj Espíritu.

Tok ri Pablo y ri Bernabé xecꞌujeꞌ pa tinamit Iconio

14  1 Y ri Pablo y ri Bernabé xeꞌapon cꞌa pa tinamit rubiniꞌan Iconio. 
Rijeꞌ xeꞌapon cꞌa pa jun jay apeꞌ nquimol-quiꞌ ri israelitas richin 

ntzijos-vi ri rutzij ri Dios cheque. Y ri rutzij ri Dios ri xquibij rijeꞌ cheque 
ri vinük, xbün cꞌa cheque que juis ye qꞌuiy ri xquitakej ri Jesucristo. 
Yecꞌo cꞌa israelitas y yecꞌo cꞌa chukaꞌ ri man ye israelitas tüj ri xetaken. 
2 Jacꞌa ri israelitas ri man xquitakej tüj, nyequetzelaj ri xetaken ri Ajaf 
Jesucristo. Romariꞌ rijeꞌ xquiyalaꞌ quinaꞌoj ri man ye israelitas tüj, richin 
quiriꞌ quequetzelaj ri xetaken ri Ajaf Jesucristo. 3 Romariꞌ ri Pablo y ri 
Bernabé cꞌa xecꞌujeꞌ na cꞌa qꞌuiy kꞌij quiqꞌuin ri hermanos. Y roma quiyoꞌon 
cánima riqꞌuin ri Ajaf Jesucristo, romariꞌ man jun cꞌa xbiriꞌ quiqꞌuin 
richin nquitzijoj ri rutzij ri Dios cheque ri vinük, tzij ri nkꞌalajrisan ri 
utzilüj sipanic ri nspaj-pe ri Dios chiquivüch. Y ri Dios nukꞌalajrisaj 
cꞌa chiquivüch ri vinük, que ri nquibij ri Pablo y ri Bernabé ye ketzij 
vi. Y romariꞌ nyequibanalaꞌ cꞌa qꞌuiy milagros. 4 Romariꞌ ri vinük xa 
jachꞌül quivüch pariꞌ ri quinaꞌoj, roma chꞌaka nyequitoꞌ ri israelitas ri 
man quitaken tüj, y ri chꞌaka chic nyequitoꞌ ri Pablo y ri Bernabé ri ye 
apóstoles. 5 Y ja tok ri vinük israelitas riꞌ y ri man ye israelitas tüj chukaꞌ 
y ri nyebanun mandar pa quiviꞌ quiyoꞌon chiquivüch que juis nquibün 
cheque ri Pablo y ri Bernabé, y hasta nyequicamsaj chi abüj, 6 ri Pablo y ri 
Bernabé xa xquinabej ri nucun chiquij. Romariꞌ rijeꞌ xquevala-e-quiꞌ richin 
xebe cꞌa pa tinamit Listra y cꞌa pa Derbe, ri tinamit ri yecꞌo pa ruchꞌulef 
Licaonia. Chukaꞌ xebe pa chꞌaka chic lugar ri yecꞌo-pe chiquinakaj ri caꞌiꞌ 
tinamit riꞌ. 7 Rijeꞌ ja pa tak tinamit y pa tak lugar riꞌ nquitzijoj-vi ri tzij 
richin colonic.

Ri vinük aj pa tinamit Listra xa xjalatüj cꞌa quinojibül 
y romariꞌ xquicꞌük chi abüj ri Pablo

8 Y ja chiriꞌ pa tinamit rubiniꞌan Listra, cꞌo cꞌa jun achi pa ralaxic que man 
ntiquer tüj nbiyin. Man jun bey cꞌa biyinük tüj baꞌ. Y ri achi cꞌa reꞌ tzꞌuyul 
chiriꞌ. 9 Rijaꞌ nracꞌaxaj cꞌa ri ntajin chubixic ri Pablo. Y ri Pablo xutzꞌet cꞌa que 
ri achi riꞌ ruyoꞌon-vi ránima riqꞌuin ri Dios richin ncꞌachojrisüs. 10 Romariꞌ ri 
Pablo riqꞌuin ruchukꞌaꞌ xchꞌo chin ri achi, y xbij chin: Capaꞌeꞌ cꞌa e choj.

Y ri achi jariꞌ jutzocꞌ xuyaꞌ, xpaꞌe-e y xutzꞌom nbiyin-e. 11 Tok ri vinük 
xquitzꞌet ri xbün ri Pablo, ri vinük xechꞌo cꞌa pa Licaónica, ri quichꞌabül 
rijeꞌ. Y riqꞌuin cꞌa cuchukꞌaꞌ xquibilaꞌ pa quichꞌabül: Ri achiꞌaꞌ ri nyekatzꞌet 
nquibün quiriꞌ, ja ri ye ka-dios ri ye kajnük-pe chikacojol vocomi.

12 Nquibilaꞌ cꞌa que ri Bernabé jariꞌ ri qui-dios rubiniꞌan Júpiter, ri más nimalüj 
cheque ri qui-dios rijeꞌ, y ri Pablo jariꞌ ri qui-dios rubiniꞌan Mercurio, ri ucꞌuey 
tak tzij cheque ri qui-dios, roma ja rijaꞌ ri ucꞌuayon ri tzij. 13 Y ri Júpiter ri qui-dios 
ri vinük riꞌ, cꞌo cꞌa jun rusamajel, y ri dios riꞌ cꞌo cꞌa chukaꞌ racho cꞌa chuchiꞌ e 
ri tinamit. Ri rusamajel cꞌa ri Júpiter cꞌa pa tak puertas cꞌa xerucꞌuaj-vi ri vacx 
ye vekon-pe riqꞌuin cotzꞌiꞌj. Rijaꞌ y ri vinük ncajoꞌ cꞌa nquiyaꞌ quikꞌij ri Pablo y ri 
Bernabé, romariꞌ tok ye quicꞌamalon-pe ri vacx richin nyequicamsaj. 14 Pero tok 
ri apóstol Bernabé y ri apóstol Pablo xquinabej ri nquinuc ri vinük, rijeꞌ xpuꞌu 
bis pa cánima, y romariꞌ rijeꞌ nquiretzelaꞌ ri quitziek ri quicusan. Y jariꞌ tok xeꞌoc 
chiquicojol ri vinük, y nquibilaꞌ cꞌa cheque: 15 ¿Achique roma tok rix nibün quereꞌ? 
Roj roj vinük cachiꞌel rix, y roj petenük iviqꞌuin richin nkabij-pe chive que timestaj 
can ri tak naꞌoj quereꞌ, ri xa man jun utz nucꞌün-pe chive, y titakej cꞌa ri cꞌaslic Dios 
ri banayun ronojel. Ri banayun ri caj y ri yecꞌo chupan, ri banayun ri ruchꞌulef y 
ri yecꞌo chuvüch, ri banayun ri mar y ri yecꞌo chupan. 16 Y stapeꞌ (aunque) ri ojer 
can, ri Dios xuya-vi kꞌij cheque ri vinük ri man ye israelitas tüj, que xequicꞌualaꞌ 
ri itzel bey ri xekaꞌ chiquivüch. 17 Pero rukꞌalajrisan-vi cꞌa riꞌ chiquivüch riqꞌuin ri 
nuya-pe job chicaj, nuya-pe ticoꞌn. Y nuyaꞌ cꞌa pe ronojel richin ncꞌux, richin quiriꞌ 
nquicot ri cánima. Ruyoꞌon-vi-pe utz pa kaviꞌ konojel, xquibij.

18 Y stapeꞌ (aunque) ri Pablo y ri Bernabé xquibij cheque, cꞌarunaj 
xetiquer xquibün cheque ri vinük que man xequicamsaj tüj ri vacx richin 
nquiyaꞌ quikꞌij rijeꞌ.

19 Y chiriꞌ pa tinamit Listra yecꞌo cꞌa israelitas ri ye apon. Ri israelitas 
cꞌa riꞌ ye petenük cꞌa pa tinamit Antioquía y pa tinamit Iconio, apeꞌ ri 
Pablo xutzijoj can nabey ri rutzij ri Dios cheque. Y ri israelitas reꞌ xquiyaꞌ 
quinaꞌoj ri vinük aj chiriꞌ pa tinamit Listra, y xechꞌacon-vi chiquij, roma 
ri vinük aj chiriꞌ xquicꞌük cꞌa chi abüj ri Pablo, y cꞌateriꞌ xquichirirej-e y 
xbequitorij can chuchiꞌ ri tinamit, roma rijeꞌ xquinuc que ri Pablo camnük 
chic. 20 Y ja tok ri hermanos quimolon-apu-quiꞌ chirij ri Pablo, rijaꞌ xa 
xbepaꞌe-pe, y xtzolij chic cꞌa pa tinamit. Y pa rucaꞌn kꞌij rijaꞌ y ri Bernabé 
xebe cꞌa pa jun tinamit rubiniꞌan Derbe.

21 Y chiriꞌ pa tinamit Derbe xquitzijoj cꞌa ri tzij richin colonic. Y juis cꞌa 
ye qꞌuiy vinük ri xetaken ri Jesús. Y cꞌateriꞌ xetzolij. Y xebecꞌo chic cꞌa pe 
pa tinamit Listra, pa tinamit Iconio y pa tinamit Antioquía. 22 Y ri tinamit 
apeꞌ xebecꞌo-vi-pe, xquicukubalaꞌ cꞌa can quicꞌuꞌx ri hermanos, y xquibilaꞌ 
can cheque que tiquiyaꞌ cánima riqꞌuin ri Jesucristo. Y xquibij cheque: 
Roma ncꞌatzinej que riqꞌuin juis pokonül nkatoc pa rukꞌaꞌ ri Dios, xquibij. 
23 Y xequichojmirsalaꞌ can ri samaj chiquicojol ri hermanos. Xequicanolaꞌ 
can achiꞌaꞌ ucꞌuey quichin ri hermanos. Quiriꞌ xquibanalaꞌ pa tak tinamit 
ri xecꞌo-vi. Y man cꞌa xquicꞌux tüj quivay richin xquibün orar, y xequijüch 
can pa rukꞌaꞌ ri Ajaf ri quitaken chic.

Tok ri Pablo y ri Bernabé xetzolij pa tinamit Antioquía ri cꞌo pa ruchꞌulef Siria
24 Y cꞌateriꞌ xebecꞌo-pe pa ruchꞌulef Pisidia, y xeꞌapon pa ruchꞌulef Panfilia. 

25 Y xquitzijoj cꞌa ri rutzij ri Dios chiriꞌ pa tinamit Perge. Y cꞌateriꞌ xebe pa 
tinamit Atalia, ri cꞌo chuchiꞌ ri mar. 26 Y chiriꞌ pan Atalia xeꞌoc cꞌa e pa jun 
barco richin nyetzolij cꞌa pan Antioquía, ri tinamit apeꞌ ri hermanos ye 
quijachon cꞌa e pa rukꞌaꞌ ri Dios ri Pablo y ri Bernabé, que ja ta ri utzilüj 
sipanic ri nspaj-pe ri Dios nyeꞌucꞌuan, richin nyequibanaꞌ ri samaj. Y 
vocomi ri samaj riꞌ xcꞌachoj yan can. 27 Y tok ri Pablo y ri Bernabé xeꞌapon 
pan Antioquía, xequimol cꞌa conojel hermanos ri nquimol-quiꞌ pa rubiꞌ ri 
Dios chiriꞌ, y cꞌateriꞌ xquitzꞌom rubixic cheque ri jaruꞌ xerutoꞌ ri Dios richin 
xquitzꞌucutüj can ri samaj, y ri xbün ri Dios, xquichojmirsaj ri bey chin que 
chukaꞌ ri vinük ri man ye israelitas tüj, chukaꞌ tiquitakej ri Jesucristo chin 
nquil ta colonic. 28 Y ri Pablo y ri Bernabé xecꞌujeꞌ cꞌa ka qꞌuiy kꞌij quiqꞌuin ri 
hermanos aj-Antioquía, ri tinamit cꞌo pa ruchꞌulef Siria.

Tok ri hermanos man junan tüj quivüch achique rubanic 
ri nquil colonic ri vinük man ye israelitas tüj

15  1 Yecꞌo cꞌa achiꞌaꞌ ri ye petenük pa ruchꞌulef Judea y xeꞌapon chiriꞌ 
pan Antioquía, ri tinamit cꞌo pa ruchꞌulef Siria, nquibilaꞌ cꞌa cheque 

ri hermanos ye man israelitas tüj que richin cha nquil ri colonic, ncꞌatzinej 
cꞌa que nban ri circuncisión cheque, ri jun retal ri xquibün ri israelitas pa 
ruchꞌacꞌul jun acꞌual alaꞌ o achi que ja richin ri tinamit ri Dios, circuncisión 
ri nbij chupan ri ley ri xuyaꞌ ri Dios richin ri Moisés. 2 Y ri Pablo y ri Bernabé 
juis vi xquichꞌojij cheque ri nyebin quiriꞌ. Roma cꞌa riꞌ, ri hermanos ri yecꞌo 
chiriꞌ xequichaꞌ cꞌa e ri Pablo y ri Bernabé y chukaꞌ chꞌaka chic hermanos, 
richin nyebe cꞌa pa tinamit Jerusalén quiqꞌuin ri apóstoles yecꞌo chiriꞌ y ri 
ucꞌuey quichin ri hermanos, richin nchojmirsüs-pe, si nban o man nban tüj 
ri circuncisión cheque ri hermanos achiꞌaꞌ man ye israelitas tüj.

3 Y xetak-vi cꞌa e ri achiꞌaꞌ ri ye chaꞌon richin nyebe cꞌa pa Jerusalén. Xetak 
cꞌa e coma ri hermanos ri nquimol-vi-quiꞌ pa rubiꞌ ri Dios chupan ri tinamit 
riꞌ. Y ri ye chaꞌon-e xebe cꞌa, y xecꞌo pa tak tinamit ri yecꞌo pa ruchꞌulef 

Fenicia y pa ruchꞌulef Samaria, y nquitzijolaꞌ cꞌa can cheque ri hermanos 
que ye qꞌuiy vinük ri man ye israelitas tüj ri xquitakej ri Jesucristo y xjalatüj 
quicꞌaslen. Y ri hermanos cꞌa ri xeꞌacꞌaxan can, juis cꞌa xquicot can cánima.

4 Y tok xeꞌapon pa tinamit Jerusalén ri ye takon-e, xecꞌul-vi cꞌa coma ri 
hermanos ye aj chiriꞌ, y coma ri apóstoles ri yecꞌo chiriꞌ, y coma chukaꞌ 
ri chꞌaka chic achiꞌaꞌ ucꞌuey quichin ri hermanos ri chiriꞌ yecꞌo-vi. Y ri 
Pablo y ri Bernabé xquitzꞌom cꞌa rutzijosic cheque, que ri Dios juis ye 
rutoꞌon rijeꞌ, y romariꞌ ye qꞌuiy vinük man ye israelitas tüj ri xetaken yan 
ri Jesucristo, xquibij.

5 Y yecꞌo cꞌa achiꞌaꞌ fariseos ri quitaken chic ri Jesucristo, ri xebepaꞌe-
pe y xquibij cꞌa: Ri hermanos ri man ye israelitas tüj, tibix cheque que 
ncꞌatzinej que nban ri circuncisión cheque, y que tiquibanaꞌ chukaꞌ ri nbij 
chupan ri ley ri xuyaꞌ ri Dios richin ri Moisés, xquibij.

6 Y romariꞌ ri apóstoles y ri ucꞌuey quichin ri hermanos xquimol cꞌa quiꞌ richin 
nquichojmirsaj, si nban o man nban tüj ri circuncisión cheque ri hermanos man 
ye israelitas tüj. 7 Y tok qꞌuiy cꞌa chic ye chꞌovinük-ka pariꞌ ri naꞌoj riꞌ, ri Pedro 
xpaꞌeꞌ, y xbij cꞌa: Hermanos, rix riꞌ nka-pe chiꞌicꞌuꞌx que cꞌo yan baꞌ tiempo ticꞌo 
chin tok ri Dios xinrucha-e chiꞌicojol richin que xintzijoj ri utzilüj tzij richin 
colonic chiquivüch ri vinük ri man ye israelitas tüj, richin quiriꞌ tiquitakej 
chukaꞌ rijeꞌ. 8 Ri Dios xukꞌalajrisaj que nyerucꞌul ri vinük riꞌ. Romariꞌ xuya-pe ri 
Lokꞌolüj Espíritu pa quiviꞌ junan cachiꞌel xuya-pe pa kaviꞌ roj roj israelitas, roma 
xutzꞌet ri cánima. Junan cꞌa ri xbün ri Dios cheke roj israelitas y cheque ri man 
ye israelitas tüj. 9 Man jun kacojol xbün. Rijeꞌ xquitakej ri Jesucristo. Romariꞌ tok 
ri Dios xuchꞌajchꞌojrisaj chukaꞌ ri cánima. 10 Y rix ¿achique cꞌa roma tok nijoꞌ nitij 
ri Dios? ¿Achique cꞌa roma tok nijoꞌ niyaꞌ jun akaꞌn pa quiviꞌ ri hermanos ri man 
ye israelitas tüj? Roma ri rucꞌuaxic ri ley ri xuyaꞌ ri Dios richin ri Moisés xa jun 
akaꞌn ri man xetiquer tüj xquicꞌuaj ri kaxquin-kamamaꞌ can, ni roj chukaꞌ man 
nkucovin tüj chucꞌuaxic. 11 Jacꞌa roj kaniman-vi que ri kacolonic, xkacꞌul roma 
ri utzilüj sipanic ri nspaj-pe ri Ajaf Jesús, jun colonic ri span cheke, cachiꞌel ri 
colonic ri xquicꞌul chukaꞌ ri hermanos ri man ye israelitas tüj, xbij ri Pedro.

12 Y romariꞌ ri jaruꞌ quimolon-quiꞌ chiriꞌ xa man xechꞌo tüj apu, xaxe 
xcacꞌaxaj ri nquitzijoj ri Bernabé y ri Pablo. Rijeꞌ nquitzijolaꞌ cꞌa ri jaruꞌ 
milagros ri man jun bey ye tzꞌeton tüj, ri xequibanalaꞌ chiquivüch ri vinük 
man ye israelitas tüj, roma rijeꞌ ja ri Dios ri xyoꞌon cuchukꞌaꞌ. Xkꞌalajin-vi que 
ja ri Dios ri takayon-pe quichin. 13 Y tok ri Bernabé y ri Pablo ye tanul chic 
ka, xpuꞌu ri Jacobo xchꞌo cꞌa, y xbij: Quinivacꞌaxaj cꞌa, hermanos: 14 Ri Simón 
Pedro cꞌateriꞌ nutzijoj-ka cheke que ri Dios cꞌunük chic vi quiqꞌuin ri vinük ri 
xa man ye israelitas tüj. Xeruchaꞌ cꞌa richin que nyeꞌoc rutinamit ri nyeyoꞌon-
vi rukꞌij. 15 Ketzij cꞌa ncꞌulun-vi ri quitzꞌiban can ri achiꞌaꞌ ri xekꞌalajrisan ri 
rutzij ri Dios ojer can. Ri quitzꞌiban can, nbij cꞌa: Quereꞌ nbij ri Ajaf Dios:
 16 Cꞌateriꞌ nquitzolij chic pe quiqꞌuin ri israelitas ye ruxquin-rumam can 

ri rey David,

y ninbün cꞌa cheque que nyecatüj chic pe jun bey, richin quiriꞌ nquiyaꞌ 
chic nukꞌij, cachiꞌel tok cꞌa cꞌo na ri David.

 17 Y yin ri Ajaf Dios ninbün cꞌa quiriꞌ cheque, richin quiriꞌ ri chꞌaka chic 
vinük nquicanoj ta cꞌa nuvüch.

Xa conojel ta ri man ye israelitas tüj ri ye nuchaꞌon chic, quiriꞌ ta 
nquibün.

 18 Quiriꞌ cꞌa ri rubin can ri Ajaf Dios ri ojer can.
Quiriꞌ nbij ri rutzij, xbij ri Jacobo.

19 Y xbij cꞌa chukaꞌ: Romariꞌ yin ninnuc que man quekanük tüj ri man 
ye israelitas tüj ri xtzolin-pe quicꞌuꞌx riqꞌuin ri Dios, riqꞌuin ri nban ri 
circuncisión cheque. 20 Ri cꞌuluman cꞌa nkabün, ja ri tikataka-e rubixic 
cheque chupan jun vuj, que man nyequicꞌux ri xa man utz tüj richin 
ncꞌuxtüj roma yoꞌon chic chiquivüch dios ri xa man ye ketzij tüj, y ri 
achiꞌaꞌ y ri ixokiꞌ man tiquicanola-quiꞌ richin nyemacun, y man chukaꞌ 
tiquicꞌux tiꞌij ri cꞌo quicꞌ rucꞌuan, cachiꞌel quichin ri chico ri xejikꞌ, ni 
man cꞌa chukaꞌ tiquitij quicꞌ, nkurubij-e chupan ri vuj, richin quetaman 
achique ri man cꞌuluman tüj que nquibün, y achique ri man ncꞌatzinej tüj 
que nquibün. 21 Pero roj, ojer cꞌa riꞌ chi pa ronojel tinamit, pa tak jay apeꞌ 
ntzijos-vi ri rutzij ri Dios cheke roj israelitas, yecꞌo cꞌa ri nyetijon kichin 
chupan ri ley ri xuyaꞌ ri Dios richin ri Moisés. Romariꞌ ketaman achique 
ri man cꞌuluman tüj que nkabün. Y pa ronojel ri kꞌij richin uxlanen 
nkacꞌaxaj ri nsiqꞌuis chikavüch, xbij ri Jacobo.

22 Y jariꞌ tok ri apóstoles, ri chꞌaka chic achiꞌaꞌ ye ucꞌuey quichin ri hermanos, 
y ri chꞌaka chic hermanos xquinuc cꞌa que yecꞌo hermanos nyequicha-e richin 
nyebe cꞌa pa tinamit Antioquía y nyecachibilaj-e ri Pablo y ri Bernabé richin 
nquiyaꞌ chiquivüch ri xkayaꞌ chikavüch roj. Ri xequichaꞌ cꞌa e rijeꞌ ja ri Judas ri 
nbix chukaꞌ Barsabás chin y ri Silas. Ye caꞌiꞌ hermanos ri cꞌo quikꞌij chiquivüch 
ri chꞌaka chic hermanos. 23 Y xban-e jun vuj y xjach-e cheque richin nquicꞌuaj 
cheque ri hermanos. Y ri vuj riꞌ nbij cꞌa: Roj ri apóstoles, roj ri chꞌaka chic ucꞌuey 
quichin ri hermanos, y ri chꞌaka chic hermanos chereꞌ pa tinamit Jerusalén, 
nkatük cꞌa saludos chive rix hermanos ri man cꞌa rix israelitas tüj, ri rixcꞌo pa 
tinamit Antioquía y pa chꞌaka chic tinamit richin ri ruchꞌulef Siria y ri rixcꞌo 
pa ruchꞌulef Cilicia. 24 Kacꞌaxan cꞌa rutzijol que yecꞌo cꞌa ri ye apon iviqꞌuin, y 
chereꞌ ye elenük-vi-e, pero man ja tüj roj roj takayon-e quichin. Rijeꞌ xa jun vi 
chic ri xquibij chive y romariꞌ xquisütz icꞌuꞌx, roma rijeꞌ nquibij que rix ncꞌatzinej 
que nban ri circuncisión chive, ri retal ri nban pa ruchꞌacul jun israelita que 
ja richin ri tinamit ri Dios, y ri chꞌaka chic ri nbij chupan ri ley ri xuyaꞌ ri Dios 
richin ri Moisés. 25 Y romariꞌ tok roj xkanuc cꞌa que utz nyekacha-e ye caꞌiꞌ 
hermanos richin que nyekatük-e chiꞌitzꞌetic. Y ri ye caꞌiꞌ reꞌ nyecachibilaj cꞌa e 
ri Bernabé y ri Pablo ri juis nyekajoꞌ. 26 Y etaman-vi que ri hermanos Bernabé 
y ri Pablo ye apon-vi pa tak pokonül chutzijosic ri rutzij ri Kajaf Jesucristo. 
27 Roj ja ri hermano Judas y ri hermano Silas ri nyekatük-e richin nyebechꞌo 

iviqꞌuin pariꞌ ri tzij katzꞌiban chukaꞌ e chive. 28 Y ri nrajoꞌ ri Lokꞌolüj Espíritu, ja 
chukaꞌ riꞌ ri nkajoꞌ roj chive, que man cꞌa titzeklebej ri jaruꞌ cꞌo chupan ri ley ri 
xuyaꞌ ri Dios richin ri Moisés, xaxe cꞌa ri más ncꞌatzin, jariꞌ tibanaꞌ, 29 que man 
ticꞌux tiꞌij richin jun chico ri xcamsüs richin xsuj chin jun dios man ketzij tüj, 
man titij quicꞌ, ni man cꞌa chukaꞌ ticꞌux tiꞌij ri cꞌa cꞌo na quicꞌ rucꞌuan, cachiꞌel ri 
quichin ri chico ri xejikꞌ, y chukaꞌ ri achiꞌaꞌ y ri ixokiꞌ man tiquicanola-quiꞌ richin 
nyemacun. Si ronojel cꞌa reꞌ nitakej, utz cꞌa nyixbiyin. Dios cꞌa nchajin ivichin.

30 Y xetak cꞌa e. Ja tok rijeꞌ xeꞌapon pa tinamit Antioquía, rijeꞌ xequimol 
cꞌa ri hermanos, y xquijüch ri vuj cheque. 31 Y tok ri hermanos xquisiqꞌuij 
ri vuj, juis cꞌa xequicot, y xcukür-ka quicꞌuꞌx roma ri tzij ri yecꞌo-e chupan. 
32 Y ri Judas y ri Silas qꞌuiy cꞌa tzij xquibilaꞌ cheque ri hermanos richin 
xcukür quicꞌuꞌx. Ri Judas y ri Silas ye kꞌalajrisüy cꞌa richin ri nbix cheque 
roma ri Dios. 33 Y ri caꞌiꞌ hermanos riꞌ, ri Judas y ri Silas, xecꞌujeꞌ jun caꞌiꞌ 
oxiꞌ kꞌij quiqꞌuin chiriꞌ pa tinamit Antioquía. Ja tok xquinuc nyetzolij pa 
Jerusalén, cꞌa quiqꞌuin ri ye takayon-pe quichin, ri hermanos ri yecꞌo chiriꞌ 
pan Antioquía xequitük cꞌa e. Xquibij cheque que ja ta ri Dios tichajin 
quichin y ncꞌujeꞌ ta uxlanen pa cánima. Quiriꞌ cꞌa xquibij-e cheque.

34 Y tok jariꞌ yecꞌo chic richin nyetzolij, ri Silas xa man xbe tüj chic, xa xcꞌujeꞌ 
can chiriꞌ quiqꞌuin ri hermanos. 35 Y quiriꞌ cꞌa chukaꞌ ri Pablo y ri Bernabé, 
xecꞌujeꞌ can chiriꞌ pan Antioquía. Rijeꞌ y ye cachibilan cꞌa chukaꞌ chꞌaka chic 
xequitijoj ri hermanos chupan ri rutzij ri Ajaf, y xquitzijoj chukaꞌ ri utzilüj tzij 
richin colonic cheque ri vinük. Ye qꞌuiy vi cꞌa ri xebanun ri samaj.

Ri Pablo caꞌiꞌ yan mul reꞌ nbe chubanic rusamaj ri Dios
36 Y biyinük chic cꞌa baꞌ kꞌij chiriꞌ tok ri Pablo xbij chin ri Bernabé: Joꞌ, 

joꞌ chiquitzꞌetic ri hermanos ri yecꞌo pa conojel tinamit apeꞌ katzijolon-vi 
can ri rutzij ri Ajaf Dios, xbij chin.

37 Y ri Bernabé nrajoꞌ cꞌa que nquicꞌuaj ta jun bey chic ri Juan ri nbix 
chukaꞌ Marcos chin. 38 Pero ri Pablo man cꞌa nrajoꞌ tüj que nbe chiquij, 
roma tok xquicꞌuaj ri nabey mul, xerumalij cꞌa can chiriꞌ pa ruchꞌulef 
Panfilia, y man xbe tüj chiquij chubanic ri samaj. 39 Y romariꞌ xekolokoꞌ, 
y xquijüch cꞌa quiꞌ. Ri Bernabé xrachibilaj-e ri Marcos, y xeꞌoc-e pa jun 
barco richin xebe cꞌa pa ruchꞌulef ri cꞌo pa yaꞌ rubiniꞌan Chipre. 40 Y ri 
Pablo xuchaꞌ cꞌa ri Silas richin nrachibilaj-e richin nyebe. Y ri hermanos 
aj chiriꞌ pa tinamit Antioquía xequijüch cꞌa pa rukꞌaꞌ ri Dios ri Pablo 
y ri Silas. 41 Tok ye benük chic, xecꞌo cꞌa e pa ruchꞌulef Siria y Cilicia, 
nquicukubalaꞌ cꞌa quicꞌuꞌx pa rubiꞌ ri Dios nquimol-vi-quiꞌ.

Ri Pablo y ri Silas cachibilan-e ri Timoteo

16  1 Y ri Pablo y ri Silas xeꞌapon cꞌa pa tinamit Derbe y pa tinamit Listra. 
Y ja chiriꞌ pa tinamit Listra cꞌo jun hermano alaꞌ rubiniꞌan Timoteo, 

ral jun ixok israelita ri rutaken cꞌa chukaꞌ ri Jesucristo, jacꞌa ri rutataꞌ man 

israelita tüj. 2 Y ri hermanos cꞌa ri yecꞌo pa tinamit Listra y Iconio juis cꞌa 
jabel nyechꞌo pariꞌ ri Timoteo. 3 Ri Pablo ja ri Timoteo ri nrajoꞌ nrachibilaj-e 
richin nbün ri rusamaj ri Dios. Y quiriꞌ cꞌa xbün, pero ncꞌatzinej cꞌa que xbün 
ri circuncisión chin, ri retal ri xquibün pa ruchꞌacul jun israelita, richin utz 
ntzꞌet coma ri israelitas ri yecꞌo pa tinamit Listra y ri yecꞌo chukaꞌ pe nakaj 
chin ri tinamit, roma conojel cꞌa ye etamayon que ri rutataꞌ ri Timoteo, man 
israelita tüj. 4 Y pa tak tinamit apeꞌ nyecꞌo-vi ri Pablo y ri ye rachibilan-e, 
nquibilaꞌ cꞌa can cheque ri hermanos ri man ye israelitas tüj, que tiquibanaꞌ 
cꞌa ri nquichilabej ri apóstoles ye cachibilan ri ucꞌuey quichin ri hermanos ri 
yecꞌo pa tinamit Jerusalén pariꞌ ri xajan que nquicꞌux. Y man ncꞌatzin tüj que 
nquibün ronojel ri nbij chupan ri ley ri xuyaꞌ ri Dios richin ri Moisés. 5 Y riqꞌuin 
riꞌ, ri hermanos ri nquimol-quiꞌ pa rubiꞌ ri Dios pa tak tinamit riꞌ, xquiya-vi 
cánima, y kꞌij-kꞌij yecꞌo ri nyeꞌoc-apu quiqꞌuin richin nquitakej.

Tok xbix chin ri Pablo que ticꞌo pa ruchꞌulef Macedonia
6 Y ri Lokꞌolüj Espíritu man cꞌa xuyaꞌ tüj kꞌij cheque ri Pablo y ri ye 

rachibilaꞌ, richin xebe pa ruchꞌulef rubiniꞌan Asia richin nyequitzijoj ri rutzij 
ri Dios chiriꞌ. Romariꞌ rijeꞌ xecꞌo pa ruchꞌulef Galacia y pa ruchꞌulef Frigia. 
7 Y cꞌateriꞌ xeꞌapon pa mojón richin ri ruchꞌulef rubiniꞌan Misia. Y xquinuc cꞌa 
que nyebe pa ruchꞌulef Bitinia, pero ri Lokꞌolüj Espíritu xa man xuyaꞌ tüj kꞌij 
cheque richin xebe. 8 Y xecꞌo cꞌa ri mojón richin ri ruchꞌulef Misia, y xeꞌapon 
cꞌa ka pa tinamit rubiniꞌan Troas, ri cꞌo chuchiꞌ ri mar. 9 Y chakꞌaꞌ ri Pablo 
xutzꞌet cꞌa pa jun cachiꞌel achicꞌ, que cꞌo jun achi aj pa ruchꞌulef Macedonia ri 
paꞌül-apu chuvüch, y que ri achi riꞌ nbij cꞌa chin: Tabanaꞌ favor, cacꞌo lojcꞌan 
yaꞌ cꞌa kiqꞌuin pa karuchꞌulef Macedonia, y kojatoꞌ, xbij chin, xutzꞌet ri Pablo. 
10 Y ja tok ri Pablo rutzꞌeton chic ri jun cachiꞌel achicꞌ riꞌ, jariꞌ cꞌa tok conojel 
xquichojmirsaj-quiꞌ, y quiriꞌ chukaꞌ yin, Lucas, xinchojmirsaj-e-viꞌ, y jariꞌ 
xkabün-e richin xojbe cꞌa pa ruchꞌulef Macedonia, roma xkꞌax cꞌa cheke que 
roma ri xkꞌalajrisüs chuvüch ri Pablo, nbij que ri Dios nrajoꞌ cꞌa que nkube cꞌa 
quiqꞌuin ri aj-Macedonia richin nkatzijoj ri tzij richin colonic cheque.

Tok ri Pablo y ri Silas xecꞌujeꞌ pa tinamit Filipos
11 Y jariꞌ xojoc-e pa jun barco, y xkayaꞌ can ri tinamit Troas. Y choj xojbe 

cꞌa pa Samotracia, jun ruchꞌulef pa yaꞌ. Y cꞌa ja ri rucaꞌn kꞌij ri xojel chic e 
chiriꞌ, richin xojapon pa tinamit rubiniꞌan Neápolis. 12 Y tok xkayaꞌ cꞌa can 
ri tinamit Neápolis, xojbe pa tinamit rubiniꞌan Filipos. Y ri Filipos jun cꞌa 
nimalüj tinamit ri cꞌo chupan ri ruchꞌulef rubiniꞌan Macedonia. Y ri vinük 
cꞌa ri yecꞌo chupan ri tinamit riꞌ ye romanos. Tok xojapon pa tinamit riꞌ, 
xojcꞌujeꞌ cꞌa ka caꞌi-oxiꞌ kꞌij chiriꞌ. 13 Y pa jun kꞌij richin uxlanen, roj xojel 
cꞌa e pa tinamit richin xojbe chuchiꞌ jun rakün-yaꞌ, jun lugar apeꞌ tiban-
vi oración. Y xojbetzꞌuyeꞌ cꞌa chiriꞌ, y xkatzꞌom rutzijosic ri rutzij ri Ajaf 
Jesucristo cheque ri ixokiꞌ ri xquimol-quiꞌ ri kꞌij riꞌ. 14 Jun cꞌa cheque ri 

ixokiꞌ ri xquimol-quiꞌ chiriꞌ, jun ixok rubiniꞌan Lidia. Y ri Lidia riꞌ pa jun 
cꞌa tinamit rubiniꞌan Tiatira npuꞌu-vi. Rijaꞌ jun cꞌayinel richin jun ruvüch 
tziük ri morado ntzuꞌun, y nbix púrpura chin. Y ri Lidia riꞌ man israelita 
tüj pero yoꞌol cꞌa rukꞌij ri Dios, y nracꞌaxaj cꞌa apu ri nbij ri Pablo. Y ri 
Ajaf Dios xchꞌo-vi cꞌa pa ránima. Romariꞌ tok rijaꞌ xunimaj cꞌa ri nbij ri 
Pablo. 15 Y rijaꞌ y ri yecꞌo riqꞌuin pa racho, xeban bautizar. Y ja tok ye 
banun chic bautizar, ri Lidia xbij cꞌa cheke: Si ninimaj que yin xinyaꞌ 
vánima riqꞌuin ri Ajaf, quixampe cꞌa viqꞌuin, y quixcꞌuje-pe pa vacho, xbij.

Ri ixok riꞌ xbün-vi cꞌa cheke que xojbecꞌujeꞌ riqꞌuin chiriꞌ pa racho chin 
nkutzijoj más ri rutzij ri Dios cheque.

16 Y jun mul cꞌa tok katzꞌamon-e bey richin nkube cꞌa pa lugar apeꞌ nban-vi 
oración, xkacꞌul jun xtün. Y ri xtün reꞌ cꞌo cꞌa jun itzel espíritu riqꞌuin, y jariꞌ ri 
nbanun chin que ntiquer nbij cꞌa ri nquicꞌulachilaꞌ ri vinük. Ri xtün cꞌa riꞌ jun 
aj-icꞌ lokꞌon. Romariꞌ ri jaruꞌ tumin ri nquiyaꞌ ri vinük chin richin nquitoj, choj 
cꞌa napon pa quikꞌaꞌ ri rajaf. 17 Y ri Pablo y roj chi jumul chic cꞌa roj tzekleben 
roma ri jun xtün reꞌ. Riqꞌuin cꞌa ruchukꞌaꞌ tok nchꞌo, y nubilaꞌ cꞌa chikij: Ri 
achiꞌaꞌ reꞌ ye rusamajelaꞌ ri nimalüj Dios ri cꞌo chilaꞌ chicaj, y nquitzijoj cꞌa 
chive achique rubanic nibün rix richin que nyixcolotüj tüj, nbij cꞌa.

18 Y ri xtün riꞌ, qꞌuiy cꞌa kꞌij ri quiriꞌ xbün. Ri Pablo xunaꞌ que cꞌo jun 
itzel espíritu riqꞌuin. Y jun kꞌij ri Pablo man xucochꞌ tüj chic. Romariꞌ rijaꞌ 
xupiscolij-riꞌ, y xbij cꞌa chin ri itzel espíritu ri cꞌo riqꞌuin ri xtün: Pa rubiꞌ 
cꞌa ri Jesucristo ninbij chave que catel-e riqꞌuin ri xtün, xbij ri Pablo.

Y ri itzel espíritu reꞌ jariꞌ vi xuyaꞌ can ri xtün. 19 Jacꞌa tok ri rajaf ri xtün, 
lokꞌon aj-icꞌ, xquitzꞌet que xa man baꞌ chic nquichꞌüc tüj quitumin chirij ri 
caj-icꞌ, roma xa man cꞌo tüj chic ri itzel espíritu riqꞌuin, y romariꞌ man ntiquer 
tüj chic nbij ri nquicꞌulachilaꞌ ri vinük, romariꞌ xebequitzꞌama-pe ri Pablo y ri 
Silas, y xequicꞌuaj cꞌa chiquivüch ri jueces. 20 Y tok xebequipabaꞌ chiquivüch 
ri jueces, xquibij: Ri achiꞌaꞌ reꞌ ye israelitas y nquiyoj quinojibül ri vinük 
chereꞌ pa tinamit. 21 Y nquicꞌut cꞌa jun chic ruvüch costumbre chikavüch, ri 
man cꞌuluman tüj que nkacꞌul y nkabün, roma roj roj vinük romanos, xquibij.

22 Y ye juis cꞌa vinük ri xebecatüj-pe chiquij ri Pablo y ri Silas. Ri jueces 
chukaꞌ, xequichꞌanabaꞌ ri Pablo y ri Silas, y jariꞌ xquitük quichꞌayic riqꞌuin 
xicꞌaꞌy. 23 Y tok juis chic ye chꞌayon, xebetzꞌapis can pa cárcel, y xbix chin 
ri chajinel que jabel quichajixic tubanaꞌ. 24 Romariꞌ rijaꞌ, xe xbix quiriꞌ 
chin, ja ri más chupan apu ri cárcel xeberuya-vi can ri Pablo y ri Silas. Y 
ri cakün xerukꞌatabalaꞌ can chi cojol ri cheꞌ nbix cepo chin, richin quiriꞌ 
man cꞌa nyeꞌel tüj.

25 Y colopeꞌ pa nicꞌaj-akꞌaꞌ riꞌ tok ri Pablo y ri Silas nquiyaꞌ cꞌa rukꞌij ri 
Dios riqꞌuin bix, y nquibün cꞌa chukaꞌ orar. Y ri chꞌaka chic cꞌa ri yecꞌo pa 
cárcel nyecacꞌaxaj cꞌa. 26 Jariꞌ tok xuyiquiyo-pe jun nimalüj cab-rakün, y 
xusiloj cꞌa ri cárcel y hasta xusiloj ri ruxeꞌ. Ri ruchiꞌ ri cárcel xejakatüj, y ri 
cadenas ri ye ucusan richin ye ximilon can ri yecꞌo pa cárcel, xquiskꞌopij-

quiꞌ. 27 Ri achi cꞌa ri chajinel quichin ri yecꞌo pa cárcel, xunaꞌ ruvüch 
roma ri cab-rakün. Y tok rijaꞌ xutzꞌet que ri ruchiꞌ ri cárcel ye jakatajnük, 
xrelesaj cꞌa ri rumachet richin nucamsaj-ka-riꞌ, roma rijaꞌ xunuc que xebe 
yan conojel ri yecꞌo pa cárcel. 28 Pero ri Pablo riqꞌuin ruchukꞌaꞌ xchꞌo-apu 
chin, y xbij: Man tacamsaj-aviꞌ, xa jareꞌ rojcꞌo konojel, xbij.

29 Y ri achi chajinel xucꞌutuj cꞌa jun candil. Y tok rucꞌuan chic ri kꞌakꞌ riꞌ, 
junanin cꞌa xoc-apu pa cárcel, pero nbarbot ruxbin-riꞌ. Y ri achi chajinel 
riꞌ xbexuqueꞌ cꞌa chiquivüch ri Pablo y ri Silas. 30 Y cꞌateriꞌ rijaꞌ xerelesaj-
pe pa cárcel, y xucꞌutuj cheque: ¿Achique cꞌa ri ncꞌatzin richin ninbün 
richin quiriꞌ nquicolotüj ta? xbij rijaꞌ.

31 Y ri Pablo y ri Silas xquibij chin: Tatakej cꞌa ri Ajaf Jesucristo, rat y ri 
ye aj pan avacho, y nyixcolotüj, xquibij.

32 Ri Pablo y ri Silas xquitzijoj cꞌa ri rutzij ri Ajaf chin rijaꞌ y cheque chukaꞌ 
conojel ri yecꞌo pa racho ri chajinel riꞌ. 33 Y man riqꞌuin tüj cꞌa que juis nüj akꞌaꞌ 
chic, rijaꞌ xuchꞌajlaꞌ ri quisocotajic ri Pablo y ri Silas. Y xban cꞌa can bautizar 
rijaꞌ y conojel ri ye aj pa racho. 34 Y cꞌateriꞌ xerucꞌuaj chiracho richin xerutzuk-
pe. Y rijaꞌ y ri ye aj pa racho juis cꞌa nquicot cánima, roma xquitakej ri Dios.

35 Y xsaker yan rucaꞌn kꞌij ri jueces xequitük cꞌa jukꞌat chic chajinelaꞌ 
richin xbequibij chin ri achi chajinel quichin ri yecꞌo pa cárcel, que utz 
cꞌa queꞌelesüs-e ri Pablo y ri Silas. 36 Y ri chajinel xberubij-vi cꞌa chin ri 
Pablo: Ri jueces xquitük cꞌa pe rubixic chuve que quixinvelesaj-e. Vocomi 
quixel cꞌa pe. Quixbiyin cꞌa y ncꞌujeꞌ ta uxlanen pa tak ivánima, xbij.

37 Pero ri Pablo xbij cꞌa cheque ri jukꞌat chic chajinelaꞌ: Roj roj achiꞌaꞌ 
romanos. Pero ivir, ri jueces chanin yan xquitük kachꞌayic chiquivüch ri 
vinük y man jani tüj quibanun tüj juzgar pa kaviꞌ. Cꞌateriꞌ xojquitzꞌapij 
can chereꞌ pa cárcel. Y vocomi ncajoꞌ que man ta jun ri nunaben que 
nkutel-e. Ri ka-ley man quiriꞌ tüj nbij. Queꞌibij cheque ri jueces, que ja 
rijeꞌ ri quepuꞌu chikelesasic, xbij ri Pablo cheque.

38 Y ri jukꞌat chajinelaꞌ riꞌ xbequibij cꞌa cheque ri jueces ronojel ri xbij-e 
ri Pablo cheque. Romariꞌ ri jueces xquixbij-quiꞌ, roma xquetamaj que ri ye 
caꞌiꞌ achiꞌaꞌ ye romanos chukaꞌ. 39 Y ri jueces xeꞌapon cꞌa quiqꞌuin ri Pablo 
y ri Silas chiriꞌ pa cárcel, y xquicꞌutuj cꞌa cuyubül quimac chiquivüch. 
Cꞌateriꞌ xequelesaj-pe pa cárcel y chukaꞌ xquibij cheque que man chic 
cꞌa quecꞌuje-ka chiriꞌ pa tinamit. 40 Tok ri Pablo y ri Silas xeꞌelesüs-e 
pa cárcel, xebe cꞌa pa racho ri Lidia, y xquicukubalaꞌ can quicꞌuꞌx ri 
hermanos. Y tok ye chꞌovinük chic cheque conojel, rijeꞌ xebe cꞌa.

Ri xcꞌulachitüj pa tinamit Tesalónica

17  1 Ri Pablo y ri Silas quitzꞌamon cꞌa bey. Xecꞌo pa tinamit Anfípolis 
y Apolonia, y cꞌateriꞌ cꞌa xeꞌapon pa tinamit rubiniꞌan Tesalónica. 

Y ri vinük israelitas ri yecꞌo chiriꞌ, cꞌo cꞌa jun jay apeꞌ nquimol-vi-quiꞌ richin 
ntzijos-vi ri rutzij ri Dios cheque. 2 Y ri Pablo, cachiꞌel cꞌa rubanalun pa chꞌaka 

chic tinamit que nabey na napon pa tak jay ri apeꞌ nquimol-quiꞌ ri israelitas, ja 
chukaꞌ riꞌ ri xbün chiriꞌ pa tinamit Tesalónica. Xapon cꞌa pa jay ri apeꞌ nquimol-
quiꞌ ri israelitas ri ruvinak, chupan ri kꞌij richin uxlanen. Oxiꞌ cꞌa semanas quiriꞌ 
xbün, richin xquinuc pariꞌ ri rutzij ri Dios. 3 Y ja ri rutzij ri Dios ri xucusaj richin 
xukꞌalajrisaj chiquivüch ri vinük que ri Jun chaꞌon-pe y takon-pe roma ri Dios 
ncꞌatzinej na que xucꞌusaj pokonül, y tok camnük chic e, xcꞌastüj cꞌa pe. Y ri 
Pablo xbij cꞌa chukaꞌ cheque ri vinük: Ri Jesús ri nintzijoj chive yin, ja rijaꞌ ri 
Cristo, ri Jun chaꞌon-pe y takon-pe roma ri Dios, xbij cheque.

4 Y yecꞌo-vi ri xetaken ri Ajaf Jesucristo. Yecꞌo israelitas ri xetaken, pero más 
ye qꞌuiy ri xa man ye israelitas tüj ri ye yoꞌol rukꞌij ri Dios. Y ye qꞌuiy chukaꞌ ri 
ixokiꞌ ri nimakꞌ quikꞌij ri xetaken. Y conojel cꞌa rijeꞌ xequitzeklebej-e ri Pablo y ri 
Silas. 5 Jacꞌa ri vinük israelitas ri xa man nquitakej tüj ri Jesucristo, itzel xquinaꞌ 
cheque ri Pablo y ri Silas. Y romariꞌ tok rijeꞌ xebequimolola-pe achiꞌaꞌ ri ye itzel 
y ye kꞌor. Ye juis cꞌa vinük ri xequimol, roma xquiyüc-vi ri tinamit. Y rijeꞌ xebe 
richin nyebeꞌoc pa racho ri jun achi rubiniꞌan Jasón, chiquicanoxic ri Pablo y 
ri Silas. Rijeꞌ ncajoꞌ cꞌa nyequelesaj-pe pa jay y nyequiya-pe pa quikꞌaꞌ ri vinük. 
6 Pero xa man xequil tüj pe ri Pablo y ri Silas. Romariꞌ tok xa ja chic ri Jasón 
y chꞌaka chic hermanos ri xequicꞌuaj-e cꞌa chiquivüch ri achiꞌaꞌ ri nyebanun 
mandar pariꞌ ri tinamit. Y riqꞌuin cꞌa cuchukꞌaꞌ nyechꞌo-apu, y nquibij: Ri achiꞌaꞌ 
quibiniꞌan Pablo y Silas ye yojoy quinojibül conojel vinük richin ri ruchꞌulef, y 
xeka-pe yan cꞌa chereꞌ chupan ri katinamit. 7 Y ja ri Jasón ri xcꞌulun-apu quichin 
pa racho. Conojel cꞌa ri nyetzekleben quichin ri Pablo y ri Silas, man ja tüj ri nbij 
ri ley richin ri karuchꞌulef ri nyetajin chubanic. Rijeꞌ xa man nquitakej tüj ri nbij 
ri rey César, roma xa nquibij que cꞌo jun chic qui-rey, y rubiniꞌan Jesús, xquibij.

8 Y tok ri vinük y ri achiꞌaꞌ ri nyebanun mandar pariꞌ ri tinamit 
Tesalónica xcacꞌaxaj ri sujunic riꞌ, xquixbij-quiꞌ y romariꞌ xevolol-ka 
chiquivüch. 9 Y roma ri quiriꞌ xbix chiquij ri Jasón y ri chꞌaka chic 
hermanos, ri nyebanun mandar xquinojij cꞌa que man nquiyüc tüj chꞌaꞌoj 
chiquij, que xa nyetiquer nyecolotüj-e, pero ncꞌatzinej que nquiyaꞌ can 
tumin pa quiqꞌuexel y nyetzꞌet na cꞌa achique ri nyequibanalaꞌ. Y ri Jasón 
y ri chꞌaka chic hermanos xquiyaꞌ cꞌa can ri tumin riꞌ y xeꞌel-pe.

Ri Pablo y ri Silas nquitzijoj rutzij ri Dios pa tinamit Berea
10 Ri hermanos riꞌ, chanin cꞌa xequitük-e ri Pablo y ri Silas cꞌa pa tinamit Berea. 

Chakꞌaꞌ cꞌa xequitük-e. Y tok ri Pablo y ri Silas yecꞌo chic chiriꞌ pa Berea, xebe cꞌa 
pa jun jay apeꞌ ri israelitas nquimol-quiꞌ richin ntzijos-vi ri rutzij ri Dios cheque. 
11 Y ri israelitas riꞌ más cꞌa utz quinaꞌoj que chiquivüch ri israelitas yecꞌo pa tinamit 
Tesalónica, roma rijeꞌ choj xquicꞌul ri rutzij ri Dios. Y ri jaruꞌ ncacꞌaxaj-e quiqꞌuin 
ri Pablo y ri Silas, nyequicanolaꞌ chupan ri rutzij ri Dios ri ye tzꞌiban can, richin 
nquetamaj, si ketzij ri nquibij o xa man ketzij tüj. Ri vinük riꞌ kꞌij-kꞌij cꞌa quiriꞌ 
nquibün. 12 Y ye qꞌuiy cꞌa ri xetaken ri Ajaf Jesucristo chiquicojol ri israelitas. Y 
quiriꞌ cꞌa chukaꞌ chiquicojol ri vinük ri man ye israelitas tüj. Yecꞌo ri ixokiꞌ ri cꞌo 

quikꞌij y achiꞌaꞌ chukaꞌ. 13 Jacꞌa ri israelitas ri man quitaken tüj ri yecꞌo pa tinamit 
Tesalónica, xcacꞌaxaj cꞌa que ri Pablo cꞌo pa tinamit Berea nutzijoj ri rutzij ri Dios 
cheque ri vinük, y romariꞌ rijeꞌ xebe cꞌa pa Berea. Y chiriꞌ pa Berea xequitakchiꞌij 
ri vinük richin xecatüj chirij ri Pablo. 14 Y ri vinük ri ye hermanos chic ri yecꞌo pa 
Berea, jariꞌ xquitük-e ri Pablo cꞌa chuchiꞌ ri mar. Y ri Silas y ri Timoteo cꞌa xecꞌujeꞌ 
na cꞌa can pa Berea quiqꞌuin ri hermanos. 15 Y ri hermanos ri xerachibilaj-e ri Pablo, 
tok yecꞌo chic chuchiꞌ ri mar, xquicꞌuaj cꞌa e lojcꞌan yaꞌ pa jun tinamit rubiniꞌan 
Atenas. Y ri hermanos riꞌ xetzolij cꞌa, y bin-pe cheque roma ri Pablo que ri Silas y ri 
Timoteo queꞌapon yan chanin pa tinamit Atenas, roma chiriꞌ nyeroyobej-vi rijaꞌ.

Tok ri Pablo xcꞌujeꞌ pa tinamit Atenas
16 Y tok ri Pablo ye royoben cꞌa ri Silas y ri Timoteo chiriꞌ pa tinamit 

Atenas, ri ránima rijaꞌ juis cꞌa kꞌoxon nunaꞌ, roma ri tinamit riꞌ nojnük chi 
vachbül. Y ri vachbül riꞌ, jariꞌ ri ye cꞌunük qui-dios ri vinük. 17 Romariꞌ ri 
Pablo napon cꞌa pa jay apeꞌ ntzijos-vi ri rutzij ri Dios chupan ri tinamit riꞌ, 
y nquinuc cꞌa pariꞌ ri rutzij ri Dios, ye rachibilan ri israelitas y chꞌaka chic 
vinük ri ye yoꞌol-vi rukꞌij ri Dios. Y quiriꞌ vi chukaꞌ nberubanaꞌ ronojel 
ri chꞌaka chic kꞌij pa cꞌayibül. Nquinuc cꞌa pariꞌ ri rutzij ri Dios quiqꞌuin 
ri nyeꞌapon pa cꞌayibül. 18 Y yecꞌo cꞌa chꞌaka achiꞌaꞌ ri nyejoꞌon etamabül 
chiriꞌ pan Atenas, achiꞌaꞌ ri nbix epicúreo cheque y chꞌaka chic ri nbix 
estoico cheque, nyebetzijon cꞌa riqꞌuin ri Pablo. Pero yecꞌo chukaꞌ ri xa 
nquibij: ¿Achique comi nrajoꞌ nbij cheke ri jun achi reꞌ, xe nvolol? nquibij.

Y chꞌaka chic nquibilaꞌ cꞌa: Ri achi reꞌ cachiꞌel xa nuyaꞌ quitzijol chꞌaka 
chic dios quichin chꞌaka chic vinük ri xa man ye aj chereꞌ tüj, nquibij cꞌa.

Y quiriꞌ ri nquibij ri vinük riꞌ, roma ri nutzijoj ri Pablo cheque, ja 
ri rutzij ri Jesús ri ncꞌamon-pe colonic, y nbij chukaꞌ cheque pariꞌ ri 
cꞌastajbül quichin ri caminakiꞌ. 19 Y ri vinük riꞌ xquicꞌuaj cꞌa ri Pablo pan 
Areópago, ri apeꞌ nquimol-vi-quiꞌ ri nimakꞌ quikꞌij chiquicojol rijeꞌ chin 
nquibün mandar y juzgar. Y tok xeꞌapon cꞌa, rijeꞌ xquicꞌutuj chin ri Pablo: 
¿Utz comi nbün chavüch que natzijoj cheke pariꞌ ri cꞌacꞌaꞌ etamabül ri 
nakꞌalajrisaj? 20 Roma roj man kacꞌaxan tüj ri natzijoj rat, y nkajoꞌ cꞌa que 
nasol rij chikavüch, xquibij chin.

21 Y quiriꞌ xquibij, roma conojel vinük ri yecꞌo chiriꞌ pa tinamit Atenas, 
ri aj chiriꞌ y ri nyepuꞌu lojcꞌan chic ruchꞌulef, man jun cꞌa chic nquibün 
tüj, xaxe ri ncacꞌaxaj o nquibij jun chic naꞌoj ri cꞌacꞌaꞌ chiquivüch rijeꞌ.

22 Y tok ri Pablo xbepaꞌe-pe chiquivüch ri vinük chiriꞌ pan Areópago, 
ri apeꞌ xquimol-quiꞌ ri más nimalüj tak achiꞌaꞌ chin nquibün mandar y 
juzgar, xbij cꞌa: Rix ri rixcꞌo chereꞌ pan Atenas, nintzꞌet cꞌa que iyoꞌon-
vi quikꞌij ri i-dios. 23 Tok xincꞌo cꞌa apeꞌ niya-vi quikꞌij conojel i-dios, 
xintzꞌet cꞌa jun altar ri apeꞌ nbij-vi: Richin ri Dios man etaman tüj ruvüch, 
nbij. Y ja Dios riꞌ ri man ivetaman tüj ruvüch, y niyaꞌ rukꞌij rix, jariꞌ ri 
ninkꞌalajrisaj yin chivüch vocomi.

24 Ja Dios riꞌ ri banayun ri ruchꞌulef y ri jaruꞌ ri cꞌo chuvüch. Ja rijaꞌ ri 
Rajaf ri caj y ri ruchꞌulef. Y rijaꞌ Dios cꞌa riꞌ, y man jun cꞌa vinük ntiquer 
tüj nbün jun jay richin ncꞌujeꞌ ta rijaꞌ chupan. 25 Chukaꞌ ri vinük man 
nyetiquer tüj nquitoꞌ ri Dios, roma pa ruqꞌuexel que quiriꞌ ta nbanatüj, 
xa ja ri Dios ri ntoꞌon richin ri vinük, roma ja rijaꞌ ri nyoꞌon kacꞌaslen, ri 
cakikꞌ ri nkajikꞌaj, y ronojel ri chꞌaka chic.

26 Chukaꞌ rubanun cheke konojel ri rojcꞌo chuvüch ri ruchꞌulef que xaxe 
riqꞌuin jun vinük roj alaxnük-pe, y katalun-kiꞌ chuvüch ri ruchꞌulef apeꞌ 
rojcꞌo-vi y rubin chic chukaꞌ ri tok nyetzꞌucutüj ri karuchꞌulef, y tok nyeqꞌuis 
ri apeꞌ yecꞌo-vi. Jariꞌ ri rubin chic pe ojer can. 27 Cachiꞌel nbün ri moy, 
nkacanoj ri Dios, apeꞌ la cꞌa nkil-vi-pe. Y xa man nüj tüj cꞌo-vi, xa nakaj 
cꞌo-vi-pe kiqꞌuin. 28 Y roma rijaꞌ tok cꞌo kacꞌaslen, roma rijaꞌ tok nkusilon, 
y roma chukaꞌ rijaꞌ tok rojcꞌo, cachiꞌel cꞌa quibin chꞌaka achiꞌaꞌ poetas ri 
chiꞌicojol, que roj ralcꞌual cꞌa chukaꞌ ri Dios. 29 Y si roj ralcꞌual cꞌa ri Dios, 
man nkutiquer tüj nkabij Dios chin jun ruvachbül ri xa achiꞌaꞌ ye banayun. 
Y riꞌ stapeꞌ (aunque) ta riqꞌuin kꞌanapük o sakpük o riqꞌuin abüj banun-vi, 
roma xa runojibül jun vinük. 30 Ri vinük ri ojer can, xquibanalaꞌ vachbül 
richin xquiyaꞌ quikꞌij, y ri Dios juis xerucochꞌ, roma man quetaman tüj 
achique ri cꞌuluman que nquiyaꞌ rukꞌij. Jacꞌa ri kꞌij reꞌ rijaꞌ nbij que conojel 
vinük tiquitzolij-pe quicꞌuꞌx riqꞌuin. 31 Roma rijaꞌ ruchaꞌon jun kꞌij richin tok 
nbün juzgar pa quiviꞌ conojel vinük. Ruchaꞌon chic cꞌa Jun ri choj vi nbanun 
juzgar. Y ri Dios xukꞌalajrisaj que ketzij que ri Jun riꞌ nbanun juzgar, roma 
xbün chin que xbecꞌastüj-pe chiquicojol ri caminakiꞌ, xbij ri Pablo.

32 Y tok ri vinük xcacꞌaxaj que cꞌo Jun ri xcꞌastüj-pe chiquicojol ri 
caminakiꞌ, yecꞌo chꞌaka xa xetzeꞌen-apu chirij ri Pablo. Pero yecꞌo chꞌaka 
chic xebin chin: Ncatkacꞌaxaj na jun bey chic, xquibij.

33 Y ri Pablo xel-pe chiquicojol. 34 Y yecꞌo cꞌa caꞌi-oxiꞌ vinük ri xetaken 
ri Ajaf Jesucristo. Ri vinük reꞌ xebe-vi cꞌa chirij ri Pablo. Chiquicojol 
ri vinük ri xetaken, cꞌo cꞌa ri jun achi rubiniꞌan Dionisio, jun achi ri 
chiquicojol ri jueces pa ri Areópago. Y cꞌo cꞌa chukaꞌ jun ri ixok rubiniꞌan 
Dámaris ri xutaken ri Ajaf Jesucristo. Y yecꞌo chukaꞌ chꞌaka chic.

Tok ri Pablo xcꞌujeꞌ pa tinamit Corinto

18  1 Y jariꞌ tok ri Pablo xuyaꞌ can ri tinamit Atenas, y xbe pa tinamit 
rubiniꞌan Corinto. 2 Chiriꞌ cꞌo cꞌa jun achi israelita rubiniꞌan Aquila, 

y rijaꞌ alaxnük pa ruchꞌulef Ponto. Rijaꞌ rachibilan ri Priscila ri rixjayil, xa 
cꞌa xeꞌapon cꞌa pa Corinto, ye elenük cꞌa pe pa ruchꞌulef Italia, apeꞌ xecꞌuje-
vi. Xeꞌel cꞌa pe pa ruchꞌulef riꞌ, roma ri Claudio ri nimalüj rey chiriꞌ xbij 
can que ri vinük israelitas queꞌel-e pa tinamit Roma. Y ri Pablo xapon cꞌa 
chiquitzꞌetic. 3 Y roma ri xa junan cꞌa ri quisamaj chi oxiꞌ, ri Pablo xcꞌujeꞌ cꞌa 
ka quiqꞌuin. Chi oxiꞌ ye banuy cꞌa jay riqꞌuin cꞌul, y junan xesamüj. 4 Ja pa 
tak kꞌij richin uxlanen, ri Pablo nbe cꞌa chupan ri jay apeꞌ ntzijos-vi ri rutzij 

ri Dios, nukꞌalajrisaj cꞌa ri Jesús chiquivüch ri vinük israelitas y ri man ye 
israelitas tüj. Nutij cꞌa rukꞌij quiqꞌuin, richin nkꞌax ta cheque.

5 Y tok ri Silas y ri Timoteo ye tzolijnük chic pe pa ruchꞌulef Macedonia y 
yecꞌo chic riqꞌuin ri Pablo pa tinamit Corinto, jariꞌ tok ri Pablo más xujüch-
riꞌ chutzijosic ri rutzij ri Dios. Y man nrevaj tüj vi baꞌ richin nukꞌalajrisaj 
cheque ri israelitas ri yecꞌo chiriꞌ, que ri Jesús ja vi riꞌ ri Jun chaꞌon-pe y 
takon-pe roma ri Dios. 6 Pero ri israelitas riꞌ man nkaꞌ tüj cꞌa chiquivüch ri 
nbij ri Pablo, y qꞌuiy cꞌa itzel tak tzij ri nyequibilaꞌ. Romariꞌ ri Pablo xutotaj 
ri rutziek, richin quiriꞌ tiquinabej que man utz tüj ri xquibün. Y xbij cꞌa 
chukaꞌ cheque: Ja rix cꞌo imac vi nyixbetzak pa castigo. Yin xinel yan cꞌa 
chuvüch, roma xinyaꞌ ri rutzijol chive. Y vocomi nyixinyaꞌ cꞌa can, richin 
nquibe quiqꞌuin ri vinük ri xa man ye israelitas tüj, xbij cheque.

7 Y jariꞌ xel cꞌa pe ri Pablo chiriꞌ chupan ri jay apeꞌ ntzijos-vi ri rutzij ri Dios, 
y xbe chiracho ri jun achi rubiniꞌan Justo. Ri achi riꞌ man israelita tüj pero 
yoꞌol cꞌa rukꞌij ri Dios, y ri racho chunakaj apeꞌ nquimol-quiꞌ. 8 Y jun chic achi 
rubiniꞌan Crispo, jun achi ri más ucꞌuey chiquivüch chiriꞌ chupan ri jay apeꞌ 
ntzijos-vi ri rutzij ri Dios, xutakej cꞌa ri Ajaf Jesucristo ye rachibilan ri ye aj 
pa racho. Y yecꞌo cꞌa chukaꞌ chꞌaka chic vinük aj chiriꞌ pa tinamit Corinto, 
xetaken ri Jesucristo tok xcacꞌaxaj ri rutzij ri Dios. Y xeban cꞌa chukaꞌ bautizar. 
9 Y ri Ajaf xchꞌo cꞌa riqꞌuin ri Pablo pa jun chakꞌaꞌ, xucꞌut cꞌa riꞌ chuvüch pa jun 
cachiꞌel achicꞌ, y xbij cꞌa chin: Man cꞌa taxbij-aviꞌ y man tatanabaꞌ rubixic ri 
nutzij cheque ri vinük. 10 Y yin cꞌa ri nquichajin avichin chereꞌ, man jun itzel 
ri nacꞌulachij tüj pa quikꞌaꞌ ri vinük. Roma chereꞌ pa tinamit Corinto ye qꞌuiy 
vinük ri ye vichin chic yin, roma yinquitakej, xbij ri Ajaf.

11 Romariꞌ jun junaꞌ riqꞌuin nicꞌaj ri xcꞌuje-ka ri Pablo chiriꞌ pa Corinto, 
rijaꞌ nucꞌut-vi cꞌa ri rutzij ri Dios.

12 Y chupan ri tiempo riꞌ, ja ri jun achi rubiniꞌan Galión ri gobernador chiriꞌ 
pa ruchꞌulef rubiniꞌan Acaya, ri apeꞌ cꞌo-vi ri tinamit Corinto. Y ja tiempo riꞌ 
tok ri israelitas xquimol-quiꞌ richin xecatüj chirij ri Pablo. Xbequitzꞌama-pe, 
xquicꞌuaj pa juzgado, 13 y xbequibij cꞌa chin ri gobernador Galión: Ri jun achi 
reꞌ nbün cꞌa cheque ri vinük que tiquiyaꞌ rukꞌij ri Dios, pero xa man cachiꞌel 
tüj rubanic ri nbij ri ley ri xuyaꞌ ri Dios richin ri Moisés.

14 Y tok ri Pablo xrajoꞌ xchꞌo-apu, xa ja ri Galión ri xchꞌo-pe nabey, y 
xbij cꞌa cheque ri israelitas riꞌ: Man chic cꞌa jun tibij-pe chuve. Roma xa 
ta camic o jun ta chic ruvüch chꞌaꞌoj rubanun can ri achi reꞌ, utz ta que 
nibij-pe chuve. Pero xa man quiriꞌ tüj. 15 Roma ri rumac ri achi reꞌ xa 
chivüch ka rix. Xa pariꞌ tijonic, ri i-ley y ri biꞌaj Jesús. Yin man ninjoꞌ tüj 
cꞌa ninbün juzgar pariꞌ reꞌ. Xa tichojmirsaj-ka chivüch rix, xbij.

16 Y xerelesaj-pe chiriꞌ pa juzgado. 17 Jariꞌ tok ri vinük xquitzꞌom ri 
Sóstenes chuvüch ri Galión ri gobernador, y xquichꞌey. Ri Sóstenes cꞌa reꞌ 
jun ri ucꞌuey quichin ri vinük chiriꞌ chupan ri jay apeꞌ ntzijos-vi ri rutzij 
ri Dios. Pero ri Galión xbün que man xutzꞌet tüj ri xbanatüj.

HECHOS 18  

El Nuevo Testamento en Cakchiquel Oriental de Guatemala, 2a ed., © 2012, Wycliffe Bible Translators, Inc.



323

Ri Pablo xtzolij pa tinamit Antioquía y chiriꞌ xel-vi-pe 
richin que xbe jun bey chic chubanic rusamaj ri Dios

18 Y ri Pablo qꞌuiy cꞌa kꞌij ri xcꞌujeꞌ na ka chiriꞌ quiqꞌuin ri hermanos pa 
tinamit Corinto, pero tok ncꞌatzinej que xbe, ncꞌatzinej que xeruyaꞌ can. Y 
tok chꞌovinük chic can cheque ri hermanos, rijaꞌ xbe richin nyerutzꞌama-
pe jun barco richin nbe cꞌa pa ruchꞌulef rubiniꞌan Siria. Y ye rachibilan cꞌa 
e ri Priscila y ri Aquila. Y ri Pablo cꞌo ri rusujun chin ri Dios. Romariꞌ tok 
xeꞌapon pa Cencrea, ri tinamit ri cꞌo que nyeꞌoc-e pa barco, ri Pablo xujucꞌ-e 
ri rusmal tak ruviꞌ, richin retal que rijaꞌ xuqꞌuis yan pariꞌ ri rusujun chin 
ri Dios que nbün. 19 Y tok xecꞌo lojcꞌan-yaꞌ, xeꞌapon cꞌa pa tinamit rubiniꞌan 
Éfeso. Ri Pablo xeruyaꞌ can ri Priscila y ri Aquila, y rijaꞌ xbe pa jun jay apeꞌ 
ntzijos-vi ri rutzij ri Dios. Junan cꞌa nquinuc pariꞌ ri rutzij ri Jesucristo, 
quiqꞌuin ri ruvinak ye israelitas. 20 Y ri israelitas riꞌ xquibij cꞌa chin que 
ticꞌuje-ka baꞌ quiqꞌuin chiriꞌ pan Éfeso, pero rijaꞌ man xrajoꞌ tüj. 21 Xa xbij cꞌa 
cheque que ncꞌatzin que cꞌo pa tinamit Jerusalén ri kꞌij richin ri nimakꞌij ri 
petenük. Pero nquitzolij chic pe jun bey iviqꞌuin, si quiriꞌ nrajoꞌ ri Dios, xbij.

Y tok chꞌovinük chic cꞌa can cheque conojel, xuyaꞌ cꞌa can ri tinamit 
Éfeso y xoc chic e pa barco.

22 Tok xbeka-ka can pa tinamit Cesarea, choj cꞌa xbe pa tinamit 
Jerusalén. Y tok ye rubanun saludar chic can ri hermanos ri nquimol-
quiꞌ pa rubiꞌ ri Dios chiriꞌ, rijaꞌ xbe cꞌa pa tinamit Antioquía. 23 Y xcꞌujeꞌ 
na cꞌa e baꞌ chiriꞌ pan Antioquía. Cꞌateriꞌ xtzolij chic jun bey chin 
nyerucukubalaꞌ quicꞌuꞌx ri hermanos ri yecꞌo pa tak tinamit ri yecꞌo pa 
ruchꞌulef Galacia y ri yecꞌo chukaꞌ pa ruchꞌulef Frigia.

Ri Apolos nutzijoj ri rutzij ri Dios pan Éfeso
24 Y chiriꞌ pa tinamit Éfeso ri tiempo riꞌ, xapon cꞌa jun achi israelita rubiniꞌan 

Apolos, jun achi aj pa tinamit Alejandría. Y jabel cꞌa retaman ri rutzij ri Dios 
ri tzꞌiban can, y jabel chukaꞌ retaman nchꞌo chiquivüch ri vinük, romariꞌ jabel 
rubixic nbün chin. 25 Y jabel vi rutijosic banun chupan ri rutzij ri Ajaf Jesús. Y 
riqꞌuin cꞌa ronojel ránima nutzijoj ri rutzij ri Ajaf Jesús cheque ri vinük. Jabel 
vi nyerutijoj pariꞌ ri Jesús. Xa ja rijaꞌ xaxe ri bautismo richin ri Juan Bautista y 
ri retaman ri Juan pariꞌ ri Jesús, jariꞌ ri retaman Apolos chukaꞌ. 26 Y man nuxbij 
tüj cꞌa riꞌ nutzijoj chiquivüch ri vinük pa jay apeꞌ ntzijos-vi ri rutzij ri Dios. Y ri 
Priscila y ri Aquila xcacꞌaxaj cꞌa. Y rijeꞌ pa ruyon cꞌa xechꞌo riqꞌuin, y xquiyaꞌ 
más rubeyal chuvüch, pariꞌ ri rutzij ri Dios, y más pariꞌ ri Jesús y ri colonic ri cꞌo 
riqꞌuin. 27 Y rurayibül vi cꞌa rijaꞌ que nbe pa ruchꞌulef rubiniꞌan Acaya. Romariꞌ 
tok ri hermanos ri yecꞌo pa tinamit Éfeso xquibij cꞌa chin que utz ri nunuc, y 
xquibün chukaꞌ e jun vuj richin nuyaꞌ cheque ri ye takenelaꞌ vi richin ri Jesús 
ri yecꞌo pa ruchꞌulef Acaya. Ri vuj riꞌ nbij cꞌa que tiquicꞌuluꞌ ri Apolos. Y tok ri 
Apolos xapon, juis xucukubaꞌ quicꞌuꞌx ri takenelaꞌ ri yecꞌo chiriꞌ, ri xsamüj yan ri 

  HECHOS 18

El Nuevo Testamento en Cakchiquel Oriental de Guatemala, 2a ed., © 2012, Wycliffe Bible Translators, Inc.



324

utzilüj sipanic ri nspaj-pe ri Dios pa tak cánima richin quitaken y ye colotajnük 
chic. 28 Y ri Apolos chiquivüch cꞌa conojel tok xukꞌalajrisaj que ri israelitas ri 
man quitaken tüj ri Jesucristo, man ja tüj ri nyetajin chubanic. Y ri israelitas riꞌ 
man jun cꞌa nquibij, roma ri Apolos nucusaj cꞌa ri rutzij ri Dios ri ye tzꞌiban can, 
richin nbij que ri Jesús jariꞌ ri Jun chaꞌon-pe y takon-pe roma ri Dios.

Tok ri Pablo xapon chic pa tinamit Éfeso

19  1 Y ja tok ri Apolos cꞌo pa tinamit Corinto, jariꞌ tok ri Pablo 
rutzꞌamon cꞌa bey, y xbecꞌo-pe pa tak tinamit ri yecꞌo-e chirij-

juyuꞌ pa ruchꞌulef Galacia y Frigia. Y cꞌateriꞌ xapon pa tinamit Éfeso, y 
xeberilaꞌ chꞌaka chic hermanos chiriꞌ. 2 Romariꞌ rijaꞌ xucꞌutuj cꞌa cheque: 
Tok xitakej, ¿xka-pe ri Lokꞌolüj Espíritu pan iviꞌ? xbij.

Y ri hermanos riꞌ xquibij chin: Nixta man ketaman tüj que cꞌo Lokꞌolüj 
Espíritu, xquibij.

3 Y jariꞌ tok ri Pablo xucꞌutuj chic cheque: ¿Achique cꞌa chi bautismo ri 
xban chive? xbij.

Y ri hermanos riꞌ xquibij: Roj ja ri bautismo ri rucꞌutun can ri Juan 
Bautista ri xban cheke, xquibij.

4 Y ri Pablo xbij cheque: Ri bautismo ri xbün ri Juan, retal que ri vinük 
xtzolin-pe quicꞌuꞌx riqꞌuin ri Dios. Pero xbij cꞌa chukaꞌ que cꞌo Jun ri 
npuꞌu, y jariꞌ ri tiquitakej. Y riꞌ ja ri Jesús, roma ja rijaꞌ ri Jun chaꞌon-pe y 
takon-pe roma ri Dios, xbij ri Pablo.

5 Y tok rijeꞌ xcacꞌaxaj cꞌa ri quiriꞌ, xcajoꞌ que xeban bautizar pa rubiꞌ 
ri Ajaf Jesús. 6 Y xka-pe ri Lokꞌolüj Espíritu pa quiviꞌ, tok ri Pablo xuyaꞌ 
rukꞌaꞌ pa quiviꞌ. Y xechꞌo cꞌa pa chꞌaka chic chꞌabül ri man ye quetamalon 
tüj, y xquikꞌalajrisalaꞌ ri xbix cheque roma ri Dios. 7 Y yecꞌo colopeꞌ doce 
achiꞌaꞌ chiconojel.

8 Ri Pablo kꞌij-kꞌij chin oxiꞌ icꞌ xapon chiriꞌ chupan ri jay apeꞌ ntzijos ri rutzij 
ri Dios. Man cꞌa nuxbij tüj riꞌ nutzijoj ri rutzij ri Jesucristo cheque ri vinük. 
Nquinuc pariꞌ ri tzij ri nchꞌo pariꞌ tok ri vinük yecꞌo pa rukꞌaꞌ ri Dios. Rijaꞌ 
nutij cꞌa rukꞌij quiqúin. 9 Pero yecꞌo cꞌa chꞌaka ri xquicovirsaj ri cánima, y man 
xetaken tüj. Xa pa ruqꞌuexel xetaken tüj, xa xquitzꞌom itzel nyechꞌo chiquivüch 
ri vinük chirij ri Ajaf Jesús, ri utzilüj Bey. Romariꞌ ri Pablo xuchꞌür-e-riꞌ 
quiqꞌuin, y xerucꞌuaj cꞌa e chukaꞌ ri ye takenelaꞌ chic. Y pa jun jay richin tijonic 
ri richin ri achi rubiniꞌan Tiranno nquimol-vi-quiꞌ, richin nquinuc pariꞌ ri rutzij 
ri Dios ronojel kꞌij. 10 Y caꞌiꞌ junaꞌ ri xbün quiriꞌ ri Pablo. Romariꞌ tok conojel 
xeꞌacꞌaxan ri rutzij ri Ajaf Jesús chiriꞌ pa ruchꞌulef rubiniꞌan Asia. Chi israelitas 
y man israelitas tüj ri xeꞌacꞌaxan. 11 Y ri Dios xucusaj cꞌa ri Pablo richin 
xerubanalaꞌ nimakꞌ tak milagros. 12 Romariꞌ hasta ri tziük ri nuyaꞌ chu-rucꞌuꞌx 
rijaꞌ tok nsamüj y chukaꞌ ri rusuꞌt ri xeꞌucꞌuꞌüx quiqꞌuin yavaꞌiꞌ, ri yavaꞌiꞌ riꞌ 
xecꞌachoj. Chukaꞌ ri vinük yecꞌo itzel tak espíritu quiqꞌuin, ri itzel tak espíritu 
xeꞌel-vi-e, riqꞌuin xeꞌucꞌuꞌüx chukaꞌ ri tziük quiqꞌuin.

13 Y yecꞌo cꞌa achiꞌaꞌ israelitas ri nyebiyaj, ri ye elesüy vi itzel tak espíritu. 
Chꞌaka cꞌa cheque rijeꞌ ncajoꞌ cꞌa nquicusaj ri rubiꞌ ri Ajaf Jesús richin que 
nquibün quiriꞌ. Romariꞌ rijeꞌ nquibij cꞌa cheque ri itzel tak espíritu: Pa rubiꞌ ri 
Ajaf Jesús ri nutzijoj ri Pablo nkabij cꞌa chive que quixel-e, nquibij cꞌa cheque.

14 Y quiriꞌ cꞌa chukaꞌ ncajoꞌ nquibün ri ye vukuꞌ (siete) rucꞌajol ri achi 
rubiniꞌan Esceva, jun ri nucꞌuan ri sacerdotes. 15 Pero jun bey tok rijeꞌ 
xquicusaj ri rubiꞌ ri Jesús richin nquelesaj ri itzel espíritu cꞌo riqꞌuin jun 
achi, ri espíritu riꞌ xchꞌo-pe y xbij: Yin vetaman achique ri Jesús y chukaꞌ 
vetaman achique chi achi ri Pablo. Jacꞌa rix, ¿achique uchꞌukꞌaꞌ pan ikꞌaꞌ 
rix? xbij cheque.

16 Y ri achi ri cꞌo ri itzel espíritu riqꞌuin, xtorij cꞌa riꞌ chiquij ri achiꞌaꞌ riꞌ, 
y man jun chic cꞌa ri nyetiquer nquibün pa rukꞌaꞌ, xa xchꞌacon-vi chiquij. 
Xuretz cꞌa ri quitziek chiquij y ye socotajnük xeꞌanmüj-e chupan ri jay riꞌ. 
17 Y ri xbanatüj xetamüx cꞌa coma conojel. Xetamüx cꞌa coma ri israelitas 
y ri man ye israelitas tüj ri yecꞌo chupan ri tinamit Éfeso. Rijeꞌ juis cꞌa 
xbiriꞌ xpuꞌu cheque roma ri xbanatüj. Y ri Ajaf Jesús xucꞌul cꞌa rukꞌij.

18 Y ye qꞌuiy cꞌa cheque ri vinük ri quitaken chic, nquimol-quiꞌ chin 
nquikꞌalajrisaj chiquivüch ri itzel ri quibanun. 19 Ye qꞌuiy cꞌa ri quitaken 
chic ri Ajaf Jesús, ye aj-itzaꞌ ri rubanun can. Romariꞌ xequicanola-pe ri 
quivuj richin itz, y ja chiquivüch ri vinük xequiporoj-vi ri quivuj riꞌ. Y ri 
rajil ri jaruꞌ vuj richin itz ri xporox, cꞌo colopeꞌ jun cincuenta mil sakpük 
tumin. 20 Y roma cꞌa ri xbanatüj, xkꞌalajin ri ruchukꞌaꞌ ri rutzij ri Ajaf Dios 
y ye juis vinük ri nyetaken.

21 Y ri Pablo xunuc que ncꞌatzinej que nbe cꞌa pa ruchꞌulef Macedonia 
y pa ruchꞌulef Acaya chiquitzꞌetic ri hermanos. Y chukaꞌ xunuc que 
ncꞌatzinej que nbe cꞌa pa tinamit Jerusalén, y cꞌateriꞌ que nbe pa tinamit 
Roma. 22 Romariꞌ xerutük cꞌa e ri Timoteo y ri Erasto, ri nyetoꞌon richin, 
cꞌa pa ruchꞌulef Macedonia. Y rijaꞌ cꞌa xcꞌujeꞌ na chic baꞌ pa ruchꞌulef Asia.

Ri xquicꞌulachij ri Gaio y ri Aristarco pan Éfeso
23 Y pa tinamit Éfeso ri tiempo riꞌ, ri vinük juis cꞌa coyoval xecatüj cꞌa chirij ri 

ketzij bey ri Ajaf Jesús. 24 Y ja ri jun achi samajiy-sakpük ri rubiniꞌan Demetrio, 
ri xetakchiꞌin ri vinük. Roma chiriꞌ pan Éfeso, cꞌo racho jun ruvachbül ri 
ixok dios ri nbix Diana chin, y ja ri ruvachbül ri jay riꞌ apeꞌ nyerubanalaꞌ rijaꞌ 
riqꞌuin ri sakpük, y nyerucꞌayij. Y ri achi riꞌ, ye rachibilan ri samajelaꞌ juis 
cꞌa nyechꞌacon chiquij ri tak ruvachbül jay riꞌ. 25 Romariꞌ ri achi riꞌ xeroyoj 
ri samajelaꞌ, y xerumol chukaꞌ ri chꞌaka chic banoy ruvachbül ri jay richin 
ri Diana, y xbij cheque: Rix ivetaman cꞌa que ri jun samaj katzꞌamon, cꞌo-vi 
chꞌacoj chirij. 26 Pero rix itzꞌeton y chukaꞌ ivacꞌaxan chic que ri achi ri nbix 
Pablo chin, nbij cꞌa cheque ri vinük que ri vachbül ye banalun coma achiꞌaꞌ 
man ye dios tüj. Y ye qꞌuiy ri rujalon chic quinojibül y quitaken chic, man xe 
tüj chereꞌ pan Éfeso, xa jubama pa ronojel ri ruchꞌulef Asia. 27 Y man xe tüj chin 

ri kachꞌacoj xa chꞌaꞌoj cꞌa nbün, xa chꞌaꞌoj chukaꞌ nbün chin ri racho ri ka-dios 
Diana, roma man jun rukꞌij nban can chin. Y si quiriꞌ nban chin, nyetzelüs cꞌa 
can ri nimalüj ka-dios, y jun dios ri nquiyaꞌ chukaꞌ rukꞌij ri vinük ri yecꞌo pa 
ronojel tinamit richin ri ruchꞌulef Asia y ri ye richin chꞌaka chic ruchꞌulef, xbij.

28 Tok xcacꞌaxaj ri xbij ri Demetrio cheque, ri achiꞌaꞌ riꞌ xcatüj coyoval. Y 
junan cꞌa tok xechꞌo riqꞌuin ronojel cuchukꞌaꞌ, y xquibij: ¡Nim ri Diana ri 
ka-dios roj aj-Éfeso! xquibij cꞌa.

29 Y conojel cꞌa ri vinük richin ri tinamit Éfeso xebecatüj-pe, stapeꞌ (aunque) 
man quetaman tüj achique roma. Rijeꞌ xa ja ri caꞌiꞌ achiꞌaꞌ ri nyepuꞌu pa 
ruchꞌulef Macedonia, ri ye rachibil ri Pablo ri xequitzꞌom. Ri caꞌiꞌ achiꞌaꞌ riꞌ 
quibiniꞌan Gaio y Aristarco. Y xequicꞌuaj-e pa ri estadio ri apeꞌ nquimol-vi-
quiꞌ ri vinük riꞌ. 30 Y ri Pablo xrajoꞌ cꞌa xapon chupan ri lugar riꞌ, y xoc ta apu 
richin nchꞌo chiquivüch ri vinük, pero ri hermanos man xquiyaꞌ tüj kꞌij chin. 
31 Chukaꞌ yecꞌo cꞌa chꞌaka ri más nimalüj achiꞌaꞌ pariꞌ ri ruchꞌulef Asia ri yecꞌo 
chiriꞌ pa tinamit Éfeso, ri xquitük rubixic chin ri Pablo que man tapon apeꞌ 
quimolon-vi-quiꞌ ri vinük. Xquibün cꞌa quiriꞌ ri achiꞌaꞌ riꞌ, roma cachibil quiꞌ 
riqꞌuin ri Pablo. 32 Ja ri ntajin-vi ri quimolic, ri vinük juis pa quichiꞌ nquibün. 
Yecꞌo jun vi cꞌa ri nquibij. Y ri chꞌaka jun vi chic ri nquibilaꞌ. Y ri más ye qꞌuiy 
ni man quetaman tüj achique roma tok quimolon-apu-quiꞌ quiqꞌuin. Satznük 
cꞌa quicꞌuꞌx ri vinük ri quimolon-quiꞌ. 33 Y chiquicojol cꞌa ri vinük ri quimolon-
quiꞌ chiriꞌ, yecꞌo cꞌa vinük israelitas ri chiriꞌ pa tinamit yecꞌo-vi, y rijeꞌ richin 
que nquito-quiꞌ y man jun tüj npuꞌu chiquij, romariꞌ xquiyaꞌ runaꞌoj jun achi 
ri quivinak, ri rubiniꞌan Alejandro y xquibün chin que tichꞌo-pe chiquivüch 
ri vinük. Y tok ri Alejandro cꞌo chic chiquivüch ri vinük, richin nquicol ta 
quiꞌ, xbün cꞌa retal riqꞌuin ri rukꞌaꞌ que quetane-ka. 34 Pero ri vinük riꞌ xa itzel 
nquinaꞌ cheque ri israelitas. Romariꞌ, tok xquitzꞌet ri Alejandro y xquinabej 
que israelita, jun colopeꞌ caꞌiꞌ horas ri xquibij: ¡Nim ri Diana ri ka-dios roj aj-
Éfeso! Riqꞌuin cꞌa ronojel cuchukꞌaꞌ nyechꞌo, y junan cꞌa tok nyechꞌo.

35 Y tok ri tzꞌibüy richin ri tinamit riꞌ xtiquer xerutanaba-ka ri vinük, 
xbij cꞌa cheque: Vinük richin ri tinamit Éfeso, ¿cꞌo ta comi jun vinük 
ri man ta etamayon que ri aj chereꞌ pan Éfeso ye chajinelaꞌ vi richin ri 
racho ri Diana y quiriꞌ chukaꞌ richin ri ruvachbül ri nimalüj dios Diana 
ri kajnük-pe chilaꞌ riqꞌuin ri dios Júpiter? 36 Y man jun cꞌa nbanun que 
man ta quiriꞌ. Xa tichꞌuchꞌuꞌ cꞌa ka ri ivánima, man tibün ri xa man 
cꞌuluman tüj. 37 Roma ri achiꞌaꞌ ri ye icꞌamon-pe, man jun itzel quibanun 
chirij ri racho ri i-dios, ri Diana, o quibin tüj chirij rijaꞌ, ri i-dios. 38 Y si 
ri Demetrio y ri samajelaꞌ ri ye rachibil cꞌo ncajoꞌ nquichꞌojij chirij jun, 
romariꞌ yecꞌo jueces, yecꞌo juzgados, ri apeꞌ cꞌuluman nquichojmirsaj-vi-
quiꞌ. 39 Y si xa jun chic ruchojmirsasic ri nijoꞌ rix, tikachaꞌ cꞌa can jun kꞌij 
tok nkamol-kiꞌ konojel y nkachojmirsaj, cachiꞌel ri nbij ri ka-ley. 40 Roma 
xa choj quiriꞌ kamolon-pe-kiꞌ. Y si ta ncꞌutux cheke que achique roma 
tok kamolon-kiꞌ y achique roma tok ye cacatajnük-pe ri vinük, man jun 

nkabij. Y riqꞌuin baꞌ ri aj-Roma ri nyebanun mandar nquinuc que nkabün 
ri kamolic reꞌ richin nkacatüj chiquij. Y riꞌ cꞌayuf cheke roj.

41 Y ri tzꞌibüy can xe cꞌa xbij ri tzij riꞌ, xbij que ri molic riꞌ titaneꞌ can.

Ri Pablo xcꞌo pa ruchꞌulef Grecia, pa ruchꞌulef 
Macedonia, y xapon pa tinamit Troas

20  1 Y tok xtaneꞌ cꞌa ronojel y ri vinük quitalun chic e quiꞌ, ri Pablo 
xerumol cꞌa conojel ri hermanos aj chiriꞌ pa tinamit Éfeso, y 

xerupixabalaꞌ can. Y tok chꞌovinük chic can cheque y ye rukꞌetelon chic 
can conojel, xutzꞌom cꞌa e bey richin nbe cꞌa pa ruchꞌulef Macedonia. 
2 Xbe cꞌa chiquitzꞌetic ri hermanos ri yecꞌo pa ronojel lugar chiriꞌ pa 
Macedonia, y xberucukubalaꞌ cꞌa can quicꞌuꞌx riqꞌuin qꞌuiy tzij. Y cꞌateriꞌ 
xbe pa ruchꞌulef Grecia. 3 Y xcꞌujeꞌ cꞌa oxiꞌ icꞌ chiriꞌ. Y tok rijaꞌ xrajoꞌ xbe 
pa barco richin ntzolij pa ruchꞌulef Siria, jariꞌ tok xunabej que ri ruvinak 
israelitas ri man quitaken tüj, cꞌo ri quinucun que nquibün chin tok ntoc-e 
pa barco. Y romariꞌ rijaꞌ xa xujül ri runucun, rijaꞌ xa xunuc que xticꞌo jun 
bey chic pa Macedonia. 4 Ri nyebe ta chirij ri Pablo cꞌa pa ruchꞌulef Asia 
ja ri Sópater aj pa tinamit Berea, ri Aristarco y ri Segundo ri ye aj pa 
tinamit Tesalónica, ri Gaio ri aj pa tinamit Derbe, ri Timoteo, ri Tíquico y 
ri Trófimo ri ye aj pa ruchꞌulef Asia. 5 Pero ri hermanos reꞌ xenabeyüj yan 
cꞌa e chikavüch roj, y xojcoyobej cꞌa chiriꞌ pa tinamit Troas. Ja yin xkil-kiꞌ 
pa tinamit Filipos. 6 Y tok cꞌunük chic cꞌa ri nimakꞌij tok ncꞌux ri caxlan-
vüy ri manak levadura riqꞌuin, jariꞌ tok roj xojoc-e pa jun barco, y xkayaꞌ 
can ri tinamit Filipos. Y voꞌoꞌ kꞌij cꞌa ri xkacusaj roj richin que xojapon 
quiqꞌuin, chiriꞌ pa tinamit Troas. Y vukuꞌ (siete) cꞌa kꞌij ri xojcꞌuje-ka chiriꞌ.

Ri xucꞌulachij ri Eutico tok ruqꞌuisbül kꞌij cꞌo ri Pablo pa tinamit Troas
7 Y chupan ri nabey kꞌij richin ri semana, xkamol-kiꞌ quiqꞌuin ri hermanos 

ri yecꞌo chupan ri tinamit riꞌ richin nkacꞌux ri caxlan-vüy chin nkacꞌuxlaꞌaj 
richin ri rucamic ri Ajaf Jesucristo. Y ri Pablo xchꞌo cꞌa chiquivüch ri 
hermanos, y xapon cꞌa nicꞌaj-akꞌaꞌ, roma ja ri rucaꞌn kꞌij ncꞌatzinej que nbe. 
8 Y pa rox piso chicaj-e, ri apeꞌ kamolon-vi-kiꞌ, jabel cꞌa sük roma qꞌuiy kꞌakꞌ 
ye tzijon. 9 Pero cꞌo cꞌa jun alaꞌ rubiniꞌan Eutico, ri tzꞌuyul pa ventana richin 
ri jay. Y roma ri Pablo cꞌa nchꞌo na cꞌa ri nüj chic akꞌaꞌ, juis cꞌa ruvaran 
xpuꞌu ri alaꞌ riꞌ. Pero tok xvür-vi-ka, ri alaꞌ xtzak-ka pan ulef. Ja pa rox piso 
xtzak-vi-ka. Y tok xebe cꞌa chuyaquic, xa xquitzꞌet que camnük chic. 10 Y 
cꞌateriꞌ ri Pablo xbeka-pe y xjupeꞌ chirij ri ruchꞌacul ri alaꞌ, y xukꞌetej. Y xbij 
cꞌa cheque ri hermanos: Man tixbij-iviꞌ. Ri alaꞌ xa xcꞌastüj yan pe.

11 Y ri Pablo y ri chꞌaka chic xejoteꞌ chic e pa jay. Rijaꞌ xuper cꞌa ri 
caxlan-vüy, y xquicꞌux. Y xutzꞌom chic cꞌa nchꞌo jun bey, y cꞌa ja xsaker-
pe tok xtaneꞌ. Y jariꞌ chukaꞌ tok xbe. 12 Y ri hermanos juis cꞌa xcuker 
quicꞌuꞌx roma ri alaꞌ, roma cꞌüs vi ri xquicꞌuaj.

Tok ri Pablo xapon pa tinamit Mileto
13 Y ri Pablo chirakün xbe pa tinamit Asón. Pero xojnabeyüj-e roj pa 

barco, richin quiriꞌ nyekacꞌama-pe ri Pablo chiriꞌ pan Asón, roma quiriꞌ 
ri ruchojmil ri rubin-e rijaꞌ cheke. 14 Tok xbekacꞌulu-kiꞌ chiriꞌ pa tinamit 
Asón, rijaꞌ xoc cꞌa e kiqꞌuin pa barco richin xojbe cꞌa tinamit rubiniꞌan 
Mitilene. 15 Cꞌateriꞌ xojel chic cꞌa e chiriꞌ pa Mitilene, y pa rucaꞌn kꞌij 
xojcꞌo chuvüch ri ruchꞌulef pa yaꞌ rubiniꞌan Quío. Y cꞌa ja pa rucaꞌn chic 
kꞌij chin ri xojcꞌo chuvüch ri Quío, jariꞌ tok xojcꞌo pa ruchꞌulef pa yaꞌ 
rubiniꞌan Samos, cꞌateriꞌ ja pa tinamit Trogilio xojuxlan-vi-e. Y cꞌa ja chic 
pa rucaꞌn kꞌij xojapon pa tinamit rubiniꞌan Mileto. 16 Y man xojbe tüj cꞌa 
pa tinamit Éfeso, roma ri Pablo man cꞌa nrajoꞌ tüj que qꞌuiy chic tiempo ri 
ncꞌuje-ka pa ruchꞌulef Asia. Y xa rurayibül cꞌa que napon yan pa tinamit 
Jerusalén richin ri nimakꞌij rubiniꞌan Pentecostés, si xtitzakon.

Tok ri ucꞌuey quichin ri hermanos pa tinamit Éfeso xeꞌoyox roma ri Pablo
17 Y chiriꞌ cꞌa pa tinamit Mileto rojcꞌo-vi, tok ri Pablo xutük coyoxic ri 

ucꞌuey quichin ri hermanos pa tinamit Éfeso. 18 Ja tok xeꞌapon kiqꞌuin chic 
ri hermanos riꞌ, ri Pablo xbij cheque: Rix jabel ivetaman achique rubanic ri 
nucꞌaslen ri xincꞌuaj chivüch jampeꞌ xincꞌujeꞌ chiꞌicojol chereꞌ pa ruchꞌulef 
Asia. 19 Nuchꞌutinirsan cꞌa viꞌ chuvüch ri Ajaf Dios chubanic ri rusamaj. 
Stapeꞌ (Aunque) cꞌo okꞌej, ninbün ri rusamaj. Y stapeꞌ (aunque) chukaꞌ ri 
nuvinak xinquiyaꞌ pa kꞌoxon roma ri itzel nyequinuculaꞌ richin nquibün 
chuve, xinbün ri rusamaj rijaꞌ. 20 Man jun bey cꞌa xinmalij tüj ka que man 
ta chic xintzijoj ri rutzij ri Dios ri utz nbün chin ri icꞌaslen. Y xixintijoj cꞌa 
chupan ri rutzij ri Dios tok cꞌo molojriꞌil y pa tak ivacho chukaꞌ. 21 Y cheque 
ri nuvinak israelitas y cheque ri vinük man ye israelitas tüj, nukꞌalajrisan cꞌa 
chukaꞌ que titzolij-pe quicꞌuꞌx riqꞌuin ri Dios y tiquitakej ri Kajaf Jesucristo. 
22 Y vocomi, ri Lokꞌolüj Espíritu nbün chuve que nquibe cꞌa pa tinamit 
Jerusalén, y man vetaman tüj cꞌa achique ri nincꞌulachij chiriꞌ. 23 Ri vetaman 
xaxe cꞌa ri rukꞌalajrisan ri Lokꞌolüj Espíritu chuve, que yin nquitzꞌapis pa 
cárcel, y nintij pokonül tok nquinapon pa tinamit Jerusalén. Roma quiriꞌ ri 
rukꞌalajrisan-pe ri Lokꞌolüj Espíritu chuve ronojel tinamit apeꞌ xincꞌo yan pe. 
24 Pero man ja tüj riꞌ ri más ninnuc pariꞌ, ni man ja tüj chukaꞌ ri nucꞌaslen ri 
ninnuc más. Ri más cꞌa ninnuc, ja ri samaj ri ruyoꞌon ri Ajaf Jesús chuve, y 
riqꞌuin ta cꞌa quicot ri ninqꞌuis rutzijosic cheque ri vinük ri utzilüj tzij richin 
colonic, ri nkꞌalajrisan ri utzilüj sipanic ri nspaj-pe ri Dios.

25 Y yin vetaman chic cꞌa que ja ruqꞌuisbül mul reꞌ ri nquinitzꞌet-e. Rix 
cꞌa ri xivacꞌaxaj tok xintzijoj chive pariꞌ tok ri vinük nyeꞌoc pa rukꞌaꞌ ri 
Dios, rix xa man nquinitzꞌet tüj chic e chuvüch ri ruchꞌulef. 26 Romariꞌ 
ninbij can chive, que man numac tüj yin si yecꞌo chꞌaka chiꞌicojol rix 
aj-Éfeso ri nyebetzak cꞌa chupan ri castigo. 27 Roma man jun ri xinvevaj, 

y man ta xinbij chive, xa ronojel ri runucun ri Dios pa kaviꞌ roj vinük 
xinbij chive. 28 Tichajij cꞌa ka icꞌaslen rix, y quiriꞌ chukaꞌ tibanalaꞌ quiqꞌuin 
conojel ri hermanos, roma ri samaj ri ruyoꞌon ri Lokꞌolüj Espíritu chive, 
ja que jabel quicꞌuaxic nibün, roma rijeꞌ ye richin chic ri Ajaf Jesús y ye 
ru-iglesia chukaꞌ chic, roma ja rijaꞌ ri xcolon quichin, riqꞌuin ri ruquiqꞌuel 
ri xbiyin chuvüch ri cruz tok xcamsüs. 29 Roma vetaman que xe tok man 
nquipuꞌu tüj chic yin, jariꞌ nyeka-pe can vinük ri cachiꞌel quibanic utivaꞌ. 
Roma ri utivaꞌ, xe ri nyeꞌoc chiquicojol ri ovejas, nyequicꞌux y nyequiqꞌuis. 
Ye quiriꞌ chukaꞌ ri vinük riꞌ, nyeꞌoc chiquicojol ri hermanos, y nquibün cꞌa 
cheque que man chic nquiyaꞌ tüj cánima riqꞌuin ri Ajaf Jesús. 30 Y yecꞌo 
cꞌa chukaꞌ chꞌaka chive rix ri nyebekꞌalajin-pe. Y rijeꞌ man ja tüj rubixic 
nquibün chin ri rutzij ri Dios, y nyequijüch quivüch ri ye takenel vi richin 
ri Jesús, richin que ri chꞌaka cheque rijeꞌ nyequitzeklebej-e rijeꞌ. 31 Roma 
cꞌa riꞌ, tichajij-iviꞌ. Tika-pe chiꞌicꞌuꞌx que yin oxiꞌ junaꞌ ri xincꞌujeꞌ iviqꞌuin, 
y chi jumul xixinvokꞌej y xixinpixabaj.

32 Y vocomi cꞌa hermanos, nyixinjüch can pa rukꞌaꞌ ri Dios y ri rutzij. Y ri 
tzij riꞌ nukꞌalajrisaj ri utzilüj sipanic ri nspaj-pe ri Dios chikavüch, y nbün 
cꞌa cheke que ri kacꞌaslen nqꞌuiy y chukaꞌ que junan ri nkichinaj quiqꞌuin 
ri chꞌaka chic ri chꞌajchꞌoj chic quicꞌaslen y ye richin chic ri Dios. 33 Y yin 
man roma tüj cꞌa xinjoꞌ ri itumin, ni man roma tüj chukaꞌ xinrayij ri itziek, 
roma ta riꞌ xintzijoj ri rutzij ri Dios chive, man quiriꞌ tüj. 34 Roma rix jabel 
ivetaman que xinsamüj riqꞌuin nukꞌaꞌ richin cꞌo xincusaj yin y cꞌo chukaꞌ 
xquicusaj ri vachibilaꞌ. 35 Yin xincꞌut cꞌa chivüch que ncꞌatzin que nyixsamüj 
richin nichꞌüc itumin richin que riqꞌuin riꞌ nyeꞌitojoj ri ncꞌatzin quitoꞌic. 
Y tika-pe cꞌa chiꞌicꞌuꞌx ri rubin can ri Ajaf Jesús. Rijaꞌ rubin cꞌa can: Más 
nquicot ránima ri vinük ri nspan que chuvüch ri ncꞌulun jun sipanic.

36 Y tok rijaꞌ chꞌovinük chic ka, xxuqueꞌ cꞌa y xbün orar quiqꞌuin 
conojel ri yecꞌo chiriꞌ. 37 Y ri quimolon cꞌa quiꞌ chiriꞌ xeꞌokꞌ, xquikꞌetelaꞌ 
y xquitzꞌubaj chukaꞌ ri Pablo. 38 Y juis nyebison roma ri Pablo, roma rijaꞌ 
xbij cꞌa can cheque que man jun bey chic cꞌa nquitzꞌet ruvüch chuvüch ri 
ruchꞌulef. Y xebe cꞌa chirij, richin xbequijachaꞌ can pa barco.

Ri Pablo cꞌa rutzꞌamon na cꞌa bey richin nbe pa Jerusalén

21  1 Y tok kajachon chic kiꞌ, ri hermanos xecanaj cꞌa can, y roj xojoc-e 
pa barco, y choj xojbe cꞌa pa jun vit ruchꞌulef ri cꞌo pa yaꞌ y rubiniꞌan 

Cos. Pa rucaꞌn kꞌij tok xojel-e chiriꞌ, xojapon pa jun chic vit ruchꞌulef cꞌo 
chukaꞌ pa yaꞌ y rubiniꞌan Rodas. Y tok xojel-e pa Rodas, xojapon cꞌa pa tinamit 
rubiniꞌan Pátara. 2 Chiriꞌ pa Pátara xbekilaꞌ cꞌa jun chic barco ri nbe cꞌa pa 
ruchꞌulef Fenicia. Xojoc cꞌa e chupan, y xkatzꞌom cꞌa e bey. 3 Y jariꞌ tok xkatzꞌet 
ri ruchꞌulef Chipre ri cꞌo pa yaꞌ, y ja pa kaxocon (ka-izquierda) ri xcꞌuje-vi can, 
roma ri barco ri ucꞌuayon kichin, xa choj rutzꞌamon bey cꞌa pa ruchꞌulef Siria. 
Y ja pa tinamit Tiro xojapon-vi, roma ri barco rucꞌuan-e akaꞌn richin chiriꞌ. 4 Y 

  HECHOS 20 ,  21

El Nuevo Testamento en Cakchiquel Oriental de Guatemala, 2a ed., © 2012, Wycliffe Bible Translators, Inc.



330

xekacanoj cꞌa ri hermanos ri yecꞌo chiriꞌ. Y siete kꞌij ri xojcꞌujeꞌ chiriꞌ quiqꞌuin. 
Y ri hermanos riꞌ xquibij cꞌa chin ri Pablo que man tibe pa tinamit Jerusalén, 
roma ja ri Lokꞌolüj Espíritu ri kꞌalajrisayon chiquivüch que cꞌo nucꞌulachij ri 
Pablo pa tinamit Jerusalén. 5 Chupan cꞌa ri ruvukuꞌ (séptimo) kꞌij nkucꞌujeꞌ 
chiriꞌ, xkachojmirsaj-kiꞌ richin nkube. Y conojel ri hermanos cachibilan ri 
quixjaylal y ri calcꞌual, xojbequijachaꞌ cꞌa can ri chuchiꞌ ri yaꞌ. Y chiriꞌ chuchi-
yaꞌ, xojxuque-ka y xkabün orar. 6 Y richin cꞌa xkachꞌür-kiꞌ, xkakꞌetelaꞌ can kiꞌ. 
Roj xojoc-e pa barco, y ri hermanos xetzolij chi tak cacho.

7 Y ja tok xojel-pe pa tinamit Tiro richin xojbe cꞌa pa tinamit Tolemaida, 
jariꞌ ri ruqꞌuisbül kꞌij ri xkabün pariꞌ yaꞌ. Y chiriꞌ pa tinamit Tolemaida 
xkabün saludar cꞌa can ri hermanos, y xojcꞌuje can jun kꞌij quiqꞌuin. 
8 Pa rucaꞌn kꞌij ri Pablo y roj benük riqꞌuin, xojel cꞌa e chiriꞌ pa tinamit 
Tolemaida, y xkatzꞌom-e bey richin nkube cꞌa pa tinamit Cesarea. Ja tok 
xojapon, xojbe chiracho ri Felipe ri ntzijon ri utzilüj tzij richin colonic. 
Rijaꞌ jun cꞌa cheque ri siete diáconos ri xeꞌilon quichin ri malcaniꞌaꞌ tak 
ixokiꞌ pa tinamit Jerusalén. Y xojcꞌujeꞌ cꞌa ka ri chiracho ri Felipe. 9 Y 
rijaꞌ yecꞌo cꞌa ye cajiꞌ rumiꞌal ri man ye cꞌulan tüj, y rijeꞌ nquikꞌalajrisaj 
cꞌa ri nbix cheque roma ri Dios. 10 Y caꞌi-oxiꞌ yan kꞌij nkucꞌujeꞌ chiriꞌ pa 
tinamit, tok jun achi rubiniꞌan Agabo xapon chukaꞌ chiriꞌ pa tinamit. Rijaꞌ 
petenük cꞌa pa ruchꞌulef Judea, y jun rusamajel ri Dios ri nukꞌalajrisaj ri 
nbix chin roma ri Dios. 11 Y tok rijaꞌ xapon cꞌa chikatzꞌetic, xberucꞌama-pe 
jun ximbül-rupan ri Pablo, y riqꞌuin riꞌ xuximilaꞌ rukꞌa-rakün rijaꞌ mismo, 
y cꞌateriꞌ xbij: Ri Lokꞌolüj Espíritu rubin cꞌa chuve que ri rajaf ri ximbül 
reꞌ, quereꞌ nban chin coma ri israelitas tok napon pa tinamit Jerusalén, y 
cꞌateriꞌ nquijüch pa quikꞌaꞌ vinük ri xa man ye israelitas tüj, xbij.

12 Y tok xkacꞌaxaj cꞌa quiriꞌ, roj y ri hermanos aj-Cesarea juis cꞌa xkacꞌutuj 
chin ri Pablo que man tibe pa tinamit Jerusalén. 13 Pero ri Pablo xbij cheke: 
Manak ncꞌatzinej que rix niya-pe bis pa vánima riqꞌuin la nyixokꞌ. Roma yin 
man cꞌa ninpokonaj tüj viꞌ si nquicamsüs roma ri nintzijoj ri rutzij ri Ajaf 
Jesús, man xaxe tüj nquibexim chilaꞌ pa tinamit Jerusalén, xbij ri Pablo.

14 Y roma cꞌa ri man xojtiquer tüj xkabün chin que man ta nbe pa 
Jerusalén, xaxe cꞌa xkabij: Ja ta cꞌa ri rurayibül ri Ajaf nbanatüj, xkabij.

15 Y cꞌateriꞌ xkachojmirsala-kiꞌ, y xkatzꞌom-e bey pa tinamit Jerusalén. 16 Y 
yecꞌo hermanos aj-Cesarea ri xekachibilaj-e. Y chiquicojol rijeꞌ benük cꞌa jun 
hermano aj-Chipre, y rubiniꞌan Mnasón. Rijaꞌ cꞌo chic cꞌa tiempo rutaken-pe 
ri Ajaf Jesús, y cꞌo jun racho pa tinamit Jerusalén apeꞌ xojbecꞌuje-vi.

Tok ri Pablo xapon riqꞌuin ri Jacobo
17 Y tok xojapon cꞌa pa Jerusalén, riqꞌuin cꞌa quicot xojcꞌulux coma ri 

hermanos. 18 Y pa rucaꞌn kꞌij xkachibilaj cꞌa e ri Pablo richin xbekatzꞌetaꞌ can 
ri Jacobo, ri nabey ucꞌuey quichin ri hermanos. Tok xojapon riqꞌuin ri Jacobo, 
conojel ri chꞌaka chic achiꞌaꞌ ri ye ucꞌuey quichin hermanos, quimolon cꞌa 

chukaꞌ quiꞌ chiriꞌ. 19 Ri Pablo xerubün saludar, y cꞌateriꞌ chiquijujunal xutzijoj 
ri xbün ri Dios chiquicojol ri vinük man ye israelitas tüj, roma ri rusamaj rijaꞌ. 
20 Y tok xcacꞌaxaj ri xbij ri Pablo cheque, rijeꞌ xquiyaꞌ cꞌa rukꞌij ri Dios romariꞌ, y 
xquibij cꞌa chin ri Pablo: Hermanos, juis cꞌa nquicot ri kánima roma ri xatzijoj-
ka cheke, pero yecꞌo man quiriꞌ tüj. Rat avetaman chic cꞌa que pa mil israelitas 
ri quitaken chic, y ja rijeꞌ cꞌa ri nyebin que ncꞌatzin que nban ri nbij chupan 
ri ley ri xuyaꞌ ri Dios richin ri Moisés. 21 Y tzijon cꞌa cha cheque que rat nabij 
cheque ri israelitas ri yecꞌo pa chꞌaka chic ruchꞌulef, que man tiquibün ronojel 
ri nbij ri ru-ley ri Moisés, que man tiquibün ri circuncisión cheque ri cꞌajolaꞌ, 
y chukaꞌ man tiquibün ri chꞌaka chic ri rubin can ri Moisés que ncꞌatzinej que 
nban. 22 ¿Achique cꞌa nkabün vocomi? Roma tok rijeꞌ nquinabej que ratcꞌo, 
nyeka-pe chin nquichꞌojij. 23 Más cꞌa utz tabanaꞌ ri nkabij chave: Yecꞌo cꞌa cajiꞌ 
hermanos achiꞌaꞌ ri cꞌo quisujun chin ri Dios richin nquibün, y xa chuakꞌ-cabij 
ri ntzꞌaküt ri kꞌij. 24 Queꞌacꞌuaj cꞌa e, tichꞌajchꞌojrisaj-iviꞌ quiqꞌuin y tiyaꞌ chin ri 
Dios ri nbij ri ley ri xuyaꞌ ri Dios richin ri Moisés. Y ja rat calokꞌon ronojel ri 
ncꞌatzin richin ri achique nquisujuj chuvüch ri Dios. Y cꞌateriꞌ rijeꞌ nquikupij-e 
ri rusmal tak quiviꞌ richin retal que xeqꞌuis yan pa quiviꞌ richin ri quisujun 
chin ri Dios que nquibün. Si rat nabün ronojel ri xkabij chave, ri vinük 
nquetamaj cꞌa que xa man ketzij tüj ri ntzijos chavij que man nabün tüj ri nbij 
ri ley ri xuyaꞌ ri Dios richin ri Moisés, xa nquibij cꞌa que rat takenel vi richin ri 
ley. 25 Y cheque ri xa man ye israelitas tüj ri quitaken chic, xkatük yan cꞌa e vuj 
quiqꞌuin pariꞌ ri naꞌoj ri cꞌateriꞌ nkatzijoj-ka. Xaxe cꞌa xkachilabej cheque que 
man tiquicꞌux tiꞌij richin jun chico ri xcamsüs richin xsuj chin jun dios ri man 
ketzij tüj, que man tiquitij quicꞌ, man tiquicꞌux tiꞌij ri cꞌa cꞌo na quicꞌ rucꞌuan, 
cachiꞌel ri quichin ri chico ri xejikꞌ, chukaꞌ ri achiꞌaꞌ y ri ixokiꞌ man tiquirayij-
quiꞌ chiquivüch richin nyemacun, xquibij chin.

Tok ri vinük xecatüj chirij ri Pablo pa racho ri Dios y xquitzꞌom-e
26 Y ri Pablo xerucꞌuaj cꞌa e ri cajiꞌ achiꞌaꞌ riꞌ, y pa rucaꞌn kꞌij 

xquichꞌajchꞌojrisaj-quiꞌ, y xebe pa racho ri Dios ri cꞌo chiriꞌ pa tinamit 
Jerusalén, richin xbequibij can jampeꞌ ntzꞌaküt ri kꞌij richin ri 
chꞌajchꞌojrisanic y chiquijujunal nquiyaꞌ chin ri Dios ri ncꞌatzin que nquiyaꞌ.

27 Y tok ntzꞌaküt yan cꞌa ri siete kꞌij, ri Pablo cꞌo cꞌa chiriꞌ pa racho 
ri Dios. Y jariꞌ tok xtzꞌet coma chꞌaka israelitas ri nyepuꞌu cꞌa calaꞌ pa 
ruchꞌulef Asia. Y ri israelitas reꞌ xquiyaꞌ cꞌa chukaꞌ quinaꞌoj ri chꞌaka chic 
quivinak israelitas richin xquitzꞌom ri Pablo. 28 Y tok xquitzꞌom, riqꞌuin 
cꞌa cuchukꞌaꞌ xquibilaꞌ: ¡Kojitoꞌ! ¡Kojitoꞌ, rix kavinak israelitas! ¡Ja achi reꞌ 
ri nbiyaj ronojel tinamit, y nyerutijoj ri vinük que man tiquibün ri nbij 
chupan ri ley ri xuyaꞌ ri Dios richin ri Moisés, y itzel chukaꞌ nchꞌo chirij ri 
racho ri Dios ri cꞌo chereꞌ pa Jerusalén. Qꞌuiy cꞌa chukaꞌ ri nbij chikij roj 
israelitas, y vocomi ye rucusan-pe vinük ri man ye israelitas tüj, cachiꞌel 
xa man racho tüj ri Dios nbün chin ri lokꞌolüj jay reꞌ!

29 Quiriꞌ cꞌa nquibilaꞌ ri vinük riꞌ, roma quitzꞌeton pa tinamit que ri Pablo 
junan benük riqꞌuin ri Trófimo ri aj-Éfeso, y rijeꞌ xquinuc que ri Pablo 
rucꞌuan chukaꞌ apu ri Trófimo pa racho ri Dios. Roma rijeꞌ quetaman que 
jun ri man israelita tüj, xajan que ntoc chupan ri racho ri Dios riꞌ.

30 Y xa bama conojel vinük richin ri tinamit ri xebecatüj-pe, y junanin ye 
petenük. Y quichiriren cꞌa ri Pablo, xquelesaj-pe chiriꞌ pa racho ri Dios. Y ja 
chukaꞌ riꞌ xetzꞌapilos can ri ruchiꞌ ri racho ri Dios. 31 Y nquicamsaj yan cꞌa 
ri Pablo. Pero xapon cꞌa rutzijol riqꞌuin ri Comandante quichin ri soldados 
que ri vinük richin ri Jerusalén ye catajnük. 32 Romariꞌ ri achi riꞌ chanin cꞌa 
xerumol-pe ri achiꞌaꞌ ri yecꞌo pa rukꞌaꞌ, ri soldados y ri Capitanes, y junanin 
xebe apeꞌ quimolon-vi-quiꞌ ri vinük. Y ri vinük, xe cꞌa xequitzꞌet, xquiyaꞌ 
can ruchꞌayic ri Pablo. 33 Y ri achi ri Comandante xtiquer cꞌa xjel-apu cꞌa 
riqꞌuin ri Pablo, xberutzꞌama-pe, y xutük cꞌa ruximic riqꞌuin caꞌiꞌ cadenas. 
Y cꞌateriꞌ cꞌa xucꞌutuj que achique achi riꞌ, y achique ri xumacuj. 34 Y ri 
achi Comandante man jun cꞌa tzij xracꞌaxaj tüj jabel, roma juis ye qꞌuiy 
vinük ri yecꞌo chiriꞌ. Jun vi cꞌa ri nquibij chꞌaka, y jun vi chic nquibij ri 
chꞌaka, y riqꞌuin ronojel cuchukꞌaꞌ tok nquibij. Romariꞌ xbij cꞌa que tucꞌuꞌüx 
ri Pablo coma ri soldados cꞌa chupan ri jay apeꞌ yecꞌo-vi rijeꞌ. 35 Ja tok ye 
benük chuvüch ri gradas ri yecꞌo chuvüch ri apeꞌ yecꞌo-vi ri soldados, ri 
soldados reꞌ ncꞌatzinej que xquitzekej ri Pablo chicaj, roma ri vinük más 
xcatüj coyoval. 36 Y conojel cꞌa ri vinük riꞌ ye tzeketül cꞌa e chiquij, y juis pa 
quichiꞌ nquibün y nquibilaꞌ cꞌa: ¡Ticamsüs la Pablo! nquibij.

Ri Pablo nchꞌo cꞌa chiquivüch ri vinük
37 Y ja tok nucusüs yan apu chupan ri jay apeꞌ yecꞌo-vi ri soldados, ri 

Pablo xbij cꞌa chin ri achi Comandante: ¿Utz nquichꞌo baꞌ aviqꞌuin? xbij.
Y ri achi xsatz rucꞌuꞌx y xbij chin ri Pablo: A, ncachꞌo chukaꞌ pa 

quichꞌabül ri aj-Grecia rat. 38 ¿Man ja tüj rat riꞌ ri achi aj-Egipto ri cꞌo 
yan chic baꞌ tiempo quecatüj chirij ri gobierno ye rachibilan ye cajiꞌ mil 
camsanelaꞌ tak achiꞌaꞌ, ri xquimol-quiꞌ pa tzꞌiran ruchꞌulef? xbix.

39 Pero ri Pablo xbij cꞌa: Yin yin jun israelita ri xinalüx pa Tarso, ri jun 
nimalüj tinamit ri cꞌo pa ruchꞌulef Cilicia. Y nincꞌutuj cꞌa favor chave que 
tayaꞌ kꞌij chuve richin nquichꞌo cheque ri vinük.

40 Y ri achi Comandante xuyaꞌ cꞌa kꞌij chin richin tichꞌo. Y ri Pablo 
xpaꞌeꞌ chiriꞌ pa tak gradas, y xbün-pe retal riqꞌuin ri rukꞌaꞌ cheque ri 
vinük richin quetane-ka. Y tok man jun chic cꞌa nkꞌajan, rijaꞌ xbechꞌo-pe 
chiquivüch pan hebreo, ri quichꞌabül ri israelitas:

22  1 Nuvinak israelitas y rix más nimalüj chupan ri katinamit, 
tivacꞌaxaj cꞌa ri tzij ri nyenbij chive vocomi, richin ninto-viꞌ, xbij.

2 Y tok ri vinük xcacꞌaxaj cꞌa que ri Pablo xa nchꞌo-pe cheque pan hebreo, ri 
quichꞌabül rijeꞌ, más man jun xchꞌo. Y ri Pablo xutzꞌom cꞌa nchꞌo y xbij cꞌa: 3 Yin 
yin jun israelita. Xaxe cꞌa que yin xinalüx pa tinamit rubiniꞌan Tarso ri cꞌo pa 

ruchꞌulef Cilicia, pero ja chereꞌ pa tinamit Jerusalén xinqꞌuiy-vi. Y ja ri nimalüj 
achi ri rubiniꞌan Gamaliel ri xutijon vichin. Y xinrutijoj cꞌa riqꞌuin ronojel ri 
nbij chupan ri ley ri yoꞌon can cheque ri ojer tak kaxquin-kamamaꞌ can. Roma 
nurayibül cꞌa riqꞌuin ronojel vánima riꞌ richin ninbün rusamaj ri Dios, cachiꞌel 
chukaꞌ ri irayibül chiꞌivonojel rix chupan ri kꞌij reꞌ. 4 Roma tok rubanun can, 
yin juis cꞌa pokonül ri xinbanalaꞌ cheque ri vinük ri quitzekleben ri Ajaf 
Jesucristo, ri ketzij Bey. Xentzꞌamalaꞌ cꞌa pe richin xenyaꞌ pa cárcel. Xentük pa 
camic. Y chi achiꞌaꞌ y chi ixokiꞌ ri quiriꞌ xinbün cheque. 5 Y ri nimalüj sacerdote 
y conojel ri rajatük tak achiꞌaꞌ ri cꞌo quikꞌij jabel quetaman si ketzij ri ninbij 
o man ketzij tüj, roma ja rijeꞌ ri xeyoꞌon-e autoridad pa nukꞌaꞌ, y tzꞌiban-e 
chuvüch vuj richin ninjüch pa quikꞌaꞌ ri kavinak ri yecꞌo pa tinamit Damasco. 
Y xinbe cꞌa chiquitzꞌamic ri vinük ri nyetzekleben ri Jesucristo, richin ye 
ximon nyencꞌün-pe chereꞌ pa Jerusalén, y cꞌateriꞌ nyenyaꞌ cꞌa pa pokonül.

Ri Pablo nutzijoj cꞌa achique rubanic tok rijaꞌ xutakej
6 Pero pa jun nicꞌaj-kꞌij tok katzꞌamon-e bey y xa baꞌ chic nrajoꞌ que man 

nkujapon pa tinamit Damasco, cꞌo cꞌa jun nimalüj sük petenük chilaꞌ chicaj ri 
xka-pe pa nuviꞌ. 7 Y romariꞌ yin xintzak pan ulef. Y jariꞌ tok xinvacꞌaxaj que cꞌo 
Jun ri nchꞌo-pe chuve, y nbij cꞌa: Saulo, Saulo, ¿achique cꞌa roma tok atzꞌamon 
chꞌaꞌoj chuvij yin? xbij. 8 Y yin xincꞌutuj cꞌa: ¿Rat achique cꞌa rat? xinbij. Y xbij cꞌa 
chuve: Ja yin ri Jesús aj-Nazaret ri achique chok chij atzꞌamon rubanic chꞌaꞌoj, 
xbij chuve. 9 Y ri ye benük viqꞌuin xquixbij-quiꞌ, roma xquitzꞌet ri sük, pero man 
xcacꞌaxaj tüj ri xbij ri Jun ri xchꞌo chuve. 10 Y yin xinbij cꞌa: Ajaf, ¿achique cꞌa ri 
cꞌuluman que ninbün ta yin? xinbij. Y ri Ajaf xbij chuve: Cacatüj cꞌa e, y cabiyin 
pa tinamit Damasco, y chiriꞌ nbix cꞌa chave ri cꞌuluman que nabün, xbij chuve. 
11 Pero cꞌa ja na ri vachibil ri xeyuken-e chinukꞌaꞌ richin xojbe cꞌa pa tinamit 
Damasco, roma ri ruchukꞌaꞌ ri sük ri xintzꞌet, xinrumoyirsaj can.

12 Y chiriꞌ pa Damasco cꞌo cꞌa jun achi rubiniꞌan Ananías, jun achi ri nbün-
vi ri nbij chupan ri ley ri xuyaꞌ ri Dios richin ri Moisés. Y conojel kavinak 
israelitas ri yecꞌo chiriꞌ, jabel cꞌa nyechꞌo pariꞌ ri Ananías riꞌ. 13 Y rijaꞌ xapon 
cꞌa viqꞌuin, y xberubij chuve: Hermano Saulo, catzuꞌun chic cꞌa, xbij. Y yin 
jariꞌ xintiquer xintzuꞌun, y xintzꞌet cꞌa ruvüch ri Ananías. 14 Y rijaꞌ xbij cꞌa 
chukaꞌ chuve: Ri Dios ri quichin ri kaxquin-kamamaꞌ can xaruchaꞌ richin 
navetamaj ri rurayibül rijaꞌ y richin chukaꞌ xatzꞌet ri Ajaf Jesucristo ri choj, 
y xavacꞌaxaj ri rutzij. 15 Y ja rat ri nakꞌalajrisan cheque ri vinük ri xatzꞌet y 
xavacꞌaxaj. 16 Cacatüj y joꞌ. Cabiyin cꞌa richin nabün bautizar aviꞌ, y tatakej 
rubiꞌ ri Ajaf Jesús, richin ncuyutüj ri amac, xbij chuve.

Ri Pablo nutzijoj cꞌa ri rubanic tok rijaꞌ xutzꞌom 
samaj chiquicojol ri man ye israelitas tüj

17 Cꞌateriꞌ, tok xintzolij-pe y xinka-pe chereꞌ pa Jerusalén, xinbe cꞌa pa racho 
ri Dios chubanic orar. Y ja tok nquitajin chin ri oración, xinbün cꞌa jun cachiꞌel 

achicꞌ, 18 roma ri Kajaf Jesucristo xucꞌut-riꞌ chinuvüch, y xbij cꞌa chuve pa quiviꞌ ri 
israelitas: Junanin catel-e chereꞌ pa Jerusalén, roma ri vinük ri yecꞌo chereꞌ man 
nquinimaj tüj ri nakꞌalajrisaj pa nuviꞌ yin, xbij chuve. 19 Romariꞌ rijeꞌ quetaman 
cꞌa que ja yin ri xinapon pa tak jay apeꞌ ntzijos ri rutzij ri Dios, chiquitzꞌamic ri 
ye takeyon avichin, xencꞌuaj-e pa cárcel y xenchꞌey. 20 Y tok xcamsüs ri Esteban 
ri xkꞌalajrisan ri abiꞌ, xkaꞌ chinuvüch ri xban chin, yincꞌo chukaꞌ apu quiqꞌuin ri 
camsanelaꞌ, nuchajin ri quitziek ri cachiꞌel coton, ri ye quichꞌililon can chiquij, 
xinbij. 21 Pero ri Ajaf Jesucristo xbij chuve: Cabiyin cꞌa, roma ncatintük cꞌa e pa 
tak tinamit ri nüj yecꞌo, richin nyeꞌatzijoj ri nutzij cheque ri vinük ri xa man ye 
israelitas tüj, xbij chuve, xbij ri Pablo cheque ri ruvinak israelitas.

Tok ri Pablo cꞌo chic cꞌa pa rukꞌaꞌ ri achi Comandante
22 Y tok ri vinük xcacꞌaxaj que rijaꞌ nbe chin nyerutzijoj ri rutzij ri 

Dios cheque ri vinük ri xa man ye israelitas tüj, man xcajoꞌ tüj cꞌa chic 
xcacꞌaxaj ri Pablo. Xa xquitzꞌom cꞌa nquibilaꞌ riqꞌuin juis cuchukꞌaꞌ: 
¡Ticamsüs la jun achi laꞌ, roma xa man cúluman tüj chic que cꞌüs! nquibij.

23 Y roma cꞌa ri vinük riqꞌuin juis cuchukꞌaꞌ nyechꞌo y nquitorilaꞌ chukaꞌ 
ri quitziek ri cachiꞌel coton ri nyequichꞌilila-e chiquij, y xbequimokꞌela-
pe pokolaj richin xquicꞌük chicaj roma coyoval, 24 romariꞌ ri achi 
Comandante xbij cꞌa que tucꞌuꞌüx-apu ri Pablo chupan ri jay apeꞌ yecꞌo-vi 
ri soldados, y tichꞌay, richin quiriꞌ tukꞌalajrisaj achique roma tok ri vinük 
juis pa quichiꞌ nquibün chirij. 25 Y ja tok ximon chic ri Pablo richin nchꞌay, 
ri Pablo xbij chin ri Capitán: Yin yin jun achi romano. ¿Culuman comi 
que nquinichꞌey, tok xa man jani xban juzgar pa nuviꞌ? xbij.

26 Ri Capitán tok xracꞌaxaj quiriꞌ, xberubij cꞌa chin ri achi Comandante: 
¿Achique nanuc que nabün vocomi? Roma ri Pablo jun achi romano, xbij chin.

27 Y tok ri achi Comandante xracꞌaxaj riꞌ, xbe cꞌa riqꞌuin ri Pablo, y 
xberucꞌutuj chin: ¿Ketzij cꞌa que rat rat jun achi romano? xbij chin.

Y ri Pablo xbij que jaꞌ.
28 Y ri achi Comandante xbij cꞌa: Yin juis qꞌuiy tumin xinyaꞌ richin quiriꞌ 

xintoc jun achi romano, xbij.
Y ri Pablo xbij: Yin man quiriꞌ tüj, yin xinalüx que yin jun achi romano, 

xbij ri Pablo.
29 Y riqꞌuin xquinabej que ri Pablo jun achi romano, ri achiꞌaꞌ ri yecꞌo 

chic apu richin nquichꞌey, xejel-e chiquij. Y ri achi Comandante ruxbin 
chukaꞌ riꞌ, roma xuxim ri Pablo.

Tok ri Pablo xucꞌuꞌüx chiquivüch ri achiꞌaꞌ pa comon nyebanun mandar y juzgar
30 Y pa rucaꞌn kꞌij, roma ri achi Comandante nrajoꞌ nretamaj achique 

mac rubanun ri Pablo chiquivüch ri israelitas, romariꞌ rijaꞌ xutük coyoxic 
ri más nimalüj tak sacerdotes y ri ye cachibil pa comon nyebanun mandar 
y juzgar. Y cꞌateriꞌ xberelesaj-pe ri Pablo, y xberupabaꞌ chiquivüch.

23  1 Y ri Pablo xerutzꞌet cꞌa ri achiꞌaꞌ pa comon vi nyebanun mandar y 
juzgar, y xbij cheque: Achiꞌaꞌ ri rix nuvinak yin, man jun cꞌa achique 

tüj nunaꞌ ri vánima, roma ri nucꞌaslen chuvüch ri Dios choj cꞌa rubanun-pe, xbij.
2 Romariꞌ ri Ananías ri nimalüj sacerdote xbij cꞌa cheque ri yecꞌo-apu 

chunakaj ri Pablo, que tiquiyaꞌ jun paj kꞌaꞌ chiruchiꞌ. 3 Pero ri Pablo chanin 
xbij-apu chin ri Ananías: ¡Ri nbanun cꞌa quereꞌ chave rat ja ri Dios! ¡Rat 
jun achi ri xa caꞌiꞌ rupalüj! Roma rat tzꞌuyul cꞌa pe chiriꞌ richin nabün 
juzgar pa nuviꞌ, y chukaꞌ nacꞌusaj pa nuviꞌ ronojel ri ley ri xuyaꞌ ri Dios 
richin ri Moisés nabij, ¿pero achique cꞌa roma tok rat nabün que quichꞌay, 
y ri ley ri xuyaꞌ ri Dios richin ri Moisés man quiriꞌ tüj ri nbij? xbij ri Pablo.

4 Y ri vinük quimolon-quiꞌ chiriꞌ xquibij cꞌa chin ri Pablo: ¿Achique roma 
tok itzel ncachꞌo-apu chin la nimalüj ru-sacerdote ri Dios? xquibij chin.

5 Y ri Pablo xbij: Nuvinak israelitas, yin man vetaman tüj riꞌ que ja rijaꞌ 
ri nimalüj sacerdote, roma si ta vetaman man ta xinbij ri quiriꞌ ninbij-
ka, roma chupan ri rutzij ri Dios nbij cꞌa: Man itzel cachꞌo chirij jun ri 
nbanun mandar richin ri atinamit, nbij, xbij ri Pablo.

6 Y ri Pablo retaman que chiquicojol ri achiꞌaꞌ pa comon nyebanun 
mandar y juzgar, yecꞌo cꞌa achiꞌaꞌ saduceos y yecꞌo cꞌa chukaꞌ fariseos. 
Romariꞌ rijaꞌ riqꞌuin ruchukꞌaꞌ xchꞌo-apu y xbij: Nuvinak israelitas, yin yin 
fariseo, y quiriꞌ chukaꞌ ri nataꞌ. Y vocomi rix nibün juzgar pa nuviꞌ, roma 
yin nuyoꞌon vánima que ri caminakiꞌ nyecꞌastüj-vi, xbij ri Pablo.

7 Y tok ri achiꞌaꞌ fariseos y saduceos xcacꞌaxaj ri xbij-ka ri Pablo, xquitzꞌom 
cꞌa nquichꞌojilaꞌ chiquivüch, y caꞌiꞌ xel-vi ri quimolonic riꞌ. 8 Roma ri saduceos 
man nquinimaj tüj que ri caminakiꞌ nyecꞌastüj, ni man nquinimaj tüj chukaꞌ 
que yecꞌo ángeles y espíritus, pero ri achiꞌaꞌ ye fariseos nquinimaj-vi riꞌ. 9 Y 
juis cꞌa pa quichiꞌ nquibün. Y ri etamanelaꞌ chin ri ley ri xuyaꞌ ri Dios richin 
ri Moisés ri yecꞌo quiqꞌuin ri achiꞌaꞌ fariseos xecatüj cꞌa y xquibij: Ri jun achi 
reꞌ man jun itzel rubanun. Y riqꞌuin baꞌ jun espíritu o jun ángel takon-pe 
roma ri Dios, ri biyon chin ri tzij ri nyerukꞌalajrisaj chikavüch. Y si quiriꞌ, 
man cꞌa cꞌuluman tüj que nkujel chꞌojinelaꞌ chirij ri Dios, xquibij.

10 Y caꞌiꞌ cꞌa xel-vi ri jun quimolonic riꞌ. Juis cꞌa ri nquibilaꞌ chiquivüch. 
Xquitzꞌom cꞌa quiꞌ riqꞌuin tzij. Romariꞌ ri jun achi Comandante xeroyoj 
cꞌa ri soldados richin xbequelesaj-pe ri Pablo y tiquicꞌuaj-e cꞌa pa jay apeꞌ 
yecꞌo-vi ri soldados, roma xunuc que ri vinük riꞌ nquikꞌachꞌij ri Pablo.

11 Y ri jun chic cꞌa akꞌaꞌ riꞌ, ri Ajaf Jesucristo xucꞌut-riꞌ chuvüch ri 
Pablo, y xbij chin: Man cꞌa taxbij-aviꞌ, xa tayaꞌ avánima, roma cachiꞌel ri 
nukꞌalajrisasic xabün chereꞌ pa tinamit Jerusalén, ncꞌatzin cꞌa que quiriꞌ 
nyeꞌabanaꞌ pa tinamit Roma, xbij chin.

Yecꞌo achiꞌaꞌ ri xejoꞌon xquicamsaj ta ri Pablo
12 Y pa rucaꞌn kꞌij chin ri chꞌonük ri Ajaf Jesucristo riqꞌuin ri Pablo, yecꞌo cꞌa 

cheque ri israelitas pan evatül xquinuculaꞌ achique ri nquibün chin ri Pablo. 

Y xquibij que man xquevaꞌ tüj ni man xquetij tüj yaꞌ, si man nyetiquer tüj 
nquicamsaj. Y xquibij chukaꞌ que ja ta cꞌa ri Dios ri nyoꞌon castigo pa quiviꞌ, si 
xtiquikꞌüj ri quitzij. 13 Y ri xebin que pan evatül nquibün quiriꞌ, yecꞌo xa bama 
cuarenta achiꞌaꞌ israelitas. 14 Ri achiꞌaꞌ riꞌ xeꞌapon quiqꞌuin ri más nimalüj tak 
sacerdotes y ri rajatük achiꞌaꞌ ri cꞌo quikꞌij, y xbequibij cheque: Roj kanucun 
chic cꞌa que nkacamsaj ri Pablo, y kabin chic que man nkuvaꞌ tüj nixta nkutij 
yaꞌ cꞌa hasta jampeꞌ nkutiquer chirij, y si xtikakꞌüj ri katzij, ja ta cꞌa ri Dios 
nyoꞌon-pe castigo pa kaviꞌ. 15 Y vocomi nkajoꞌ cꞌa que rix y ri chꞌaka chic pa 
comon nyixbanun mandar y juzgar nyeꞌibij tüj chin ri achi Comandante, 
que rix nijoꞌ que nucꞌuꞌüx-apu ri Pablo chivüch ri chuakꞌ roma cꞌo más nijoꞌ 
nicꞌutuj chin. Y roj nkakꞌelebej pa bey, y nkacamsaj ri Pablo, xquibij.

16 Pero ronojel reꞌ xacꞌaxüx roma jun alaꞌ ral ri ranaꞌ ri Pablo. Romariꞌ ri 
alaꞌ riꞌ xbe y xoc-apu chupan ri jay apeꞌ yecꞌo-vi ri soldados, roma chiriꞌ 
cꞌo-vi ri Pablo, y xberubij chin ri Pablo ronojel ri racꞌaxan-e. 17 Y tok ri 
Pablo xracꞌaxaj riꞌ, xroyoj cꞌa jun Capitán, y xbij chin: Tacꞌuaj baꞌ ri alaꞌ 
reꞌ chuvüch ri achi Comandante, roma cꞌo jun nrajoꞌ nbij chin, xbij chin.

18 Ri Capitán xucꞌuaj na vi e ri alaꞌ cꞌa chuvüch ri achi Comandante, y 
xberubij chin: Ri Pablo ri cꞌo pa cárcel xinroyoj, y xucꞌutuj favor chuve 
richin tincꞌama-pe ri alaꞌ reꞌ chavüch, roma cꞌo nrajoꞌ nbij chave, xbij.

19 Y ri achi Comandante xucꞌuaj cꞌa e, xuyukej-e lojcꞌan chic, y cꞌateriꞌ 
xucꞌutuj chin: ¿Achique cꞌa ri najoꞌ nabij chuve? xbij chin.

20 Y ri alaꞌ xbij cꞌa chin: Jun molaj cheque ri nuvinak israelitas xquiyaꞌ 
cꞌa chiquivüch que nquicꞌutuj-pe favor chave, que chuakꞌ tacꞌuaj ri Pablo 
chiquivüch ri achiꞌaꞌ pa comon nyebanun mandar y juzgar, roma nquibij-pe 
chave que cꞌo más ri ncajoꞌ nquicꞌutuj chin ri Pablo. 21 Pero rat man tanimaj riꞌ, 
roma yecꞌo ye más ye cuarenta achiꞌaꞌ ri nyekꞌeleben richin ri Pablo pa bey, y ri 
achiꞌaꞌ riꞌ quibin cꞌa que man nyevaꞌ tüj nixta nyetij yaꞌ, hasta jampeꞌ nyetiquer 
nquicamsaj, y que ja ta ri Dios ri nyoꞌon castigo pa quiviꞌ, si xtiquikꞌüj quitzij. Y 
vocomi xaxe chic cꞌa coyoben ri achique nabij-e rat, xbij ri alaꞌ.

22 Y ri achi Comandante xbij chin ri alaꞌ que titzolij, y man tutzijoj que 
xberubij yan can chin rijaꞌ.

Tok ri Pablo xucꞌuꞌüx pa tinamit Cesarea chuvüch ri gobernador rubiniꞌan Félix
23 Y jariꞌ tok ri achi Comandante xeroyoj ye caꞌiꞌ Capitanes, y xbij cheque 

que a las nueve chupan ri akꞌaꞌ riꞌ, nrajoꞌ cꞌa que quichojmirsan chic quiꞌ 
ye setenta soldados ri nyebe chirij quiej y cajiꞌ ciento soldados ri nyebe 
chicakün. Nicꞌaj cꞌa cheque rijeꞌ ri queꞌucꞌuan chukaꞌ e lanzas. Richin nyebe 
cꞌa pa tinamit Cesarea. 24 Y chukaꞌ tibanaꞌ quicꞌojlen jun caꞌiꞌ ruquiej ri 
Pablo, richin nyerutzꞌuyubej, roma yin ninjoꞌ que rix nicꞌuaj-e ri Pablo cꞌa 
chuvüch ri gobernador Félix. Y ninjoꞌ cꞌa que man jun tucꞌulachij-e pa bey.

25 Y xutzꞌibaj cꞌa e jun vuj richin nquijüch pa rukꞌaꞌ ri gobernador, y 
chupan ri vuj riꞌ rubin cꞌa e: 26 Yin Claudio Lisias nintük cꞌa e saludos chave 

rat nimalüj ka-gobernador Félix. 27 Ja ri jun achi ri ucꞌuan-apu chavüch, 
tzꞌamon cꞌa coma ri israelitas y xa bama xquicamsaj. Y ja yin y ri soldados 
ri xojapon chucolic pa quikꞌaꞌ ri vinük, roma xinnabej que rijaꞌ jun achi 
romano. 28 Chanin cꞌa xincꞌuaj chiquivüch ri achiꞌaꞌ pa comon nyebanun 
mandar y juzgar chiquicojol ri israelitas, roma xinjoꞌ xinvetamaj achique 
rumac ri ye rubanalun y romariꞌ nquisujuj. 29 Y xintzꞌet cꞌa que nquisujuj 
roma man nbün tüj ri nbij ri qui-ley rijeꞌ. Pero man roma tüj riꞌ cꞌuluman 
ta que ntzꞌapis pa cárcel o ncamsüs ta. 30 Y vocomi xintük-e ri achi reꞌ 
aviqꞌuin, roma xbix-pe chuve que ri vinük israelitas quikꞌeleben ri achi reꞌ, 
richin nquicamsaj. Y xinbij chukaꞌ cheque ri vinük ri ye tzꞌamayon chꞌaꞌoj 
chirij ri Pablo, que quebe cꞌa aviqꞌuin rat richin nyequibij achique ri ye 
rubanalun. Ri nurayibül yin que utz ta avüch. Quiriꞌ cꞌa nbij ri vuj riꞌ.

31 Y ri soldados xquibün-vi cꞌa ri xbix cheque. Xquicꞌuaj-e ri Pablo cꞌa pa 
jun tinamit rubiniꞌan Antípatris ri akꞌaꞌ riꞌ. 32 Pa rucaꞌn kꞌij xquitzꞌom chic 
e bey. Y xaxe ri setenta soldados ri ye benük chirij quiej, xaxe chic riꞌ ri 
xebe chirij ri Pablo, y ri cajiꞌ ciento soldados xetzolij can. 33 Y tok xeꞌapon 
pa tinamit Cesarea ri ye ucꞌuayon-e richin ri Pablo, xbequijachaꞌ cꞌa ri vuj 
pa rukꞌaꞌ ri Félix ri gobernador, y xquijüch chukaꞌ apu ri Pablo chin. 34 Y tok 
rutzꞌeton chic cꞌa ri nbij ri vuj, ri gobernador riꞌ xucꞌutuj cꞌa chin ri Pablo 
que achique ruchꞌulef petenük-vi. Tok racꞌaxan chic cꞌa can que pa ruchꞌulef 
Cilicia petenük-vi, 35 xbij cꞌa chin: Tok nyeka-pe ri ye sujunelaꞌ chavij, 
ninvacꞌaxaj cꞌa chukaꞌ ri tzij ri nyeꞌabij richin nato-aviꞌ, xbij ri gobernador.

Y xbij cꞌa chukaꞌ ri gobernador riꞌ que tucꞌuꞌüx ri Pablo cꞌa pa palacio 
richin ri Herodes, y tichajix coma soldados.

Ri Pablo y ri ye yacayon-e chꞌaꞌoj chirij ye paꞌül 
cꞌa apu chuvüch ri Félix ri gobernador

24  1 Y voꞌo yan cꞌa kꞌij cꞌo ri Pablo chiriꞌ pa tinamit Cesarea, tok 
xapon-ka ri Ananías ri nimalüj sacerdote ye rachibilan-e chꞌaka 

cheque ri rajatük tak achiꞌaꞌ ri cꞌo quikꞌij y jun chukaꞌ licenciado rubiniꞌan 
Tértulo. Y xeꞌapon cꞌa chuvüch ri Félix ri gobernador, richin nquisujuꞌ 
chꞌaꞌoj chirij ri Pablo. 2 Y tok xoyox ri Pablo chuvüch ri gobernador, jariꞌ 
tok ri Tértulo xutzꞌom-apu ri sujunic chirij ri Pablo. Ri Tértulo quereꞌ cꞌa 
ri xerubila-apu chin ri Félix: Nimalüj gobernador, roj juis nkamatioxij 
chave, roma pa katinamit quicot rojcꞌo, y manak oyoval, roma cꞌo anaꞌoj, 
y riqꞌuin riꞌ roj acꞌuan-vi. 3 Nkamatioxij cꞌa chave rat nimalüj achi, ri utz ri 
abanun cheke chi jumul y achique na lugar. 4 Y man nkajoꞌ tüj cꞌa nkelesaj 
juis tiempo chave, pero xaxe cꞌa roma ketaman que rat juis jabel anaꞌoj, 
romariꞌ nkajoꞌ cꞌa que navacꞌaxaj ta baꞌ ri caꞌi-oxiꞌ tzij ri nkajoꞌ nkabij. 
5 Roma ri jun achi reꞌ, ketaman que jun achi ri nchꞌo chirij ri autoridad pa 
tinamit Roma. Ja rijaꞌ ri nbanun que ri israelitas nyecatüj pa ronojel lugar. 
Ja rijaꞌ ri quijolomaj chiquicojol ri jun molaj vinük ri nyetaken rubiꞌ ri Jesús 

aj-Nazaret. 6 Y ja chukaꞌ rijaꞌ ri xujoꞌon ta xbün can itzel pa racho ri Dios ri 
cꞌo pa tinamit Jerusalén. Romariꞌ roj xkatzꞌom richin xkabün ta juzgar pariꞌ 
cachiꞌel nbij ri ka-ley. 7 Pero ri Comandante rubiniꞌan Lisias xoc chikacojol, 
y xberujecꞌa-pe pa kakꞌaꞌ. 8 Y xbij cꞌa que ri nyebin que ri Pablo cꞌo rumac, 
quepuꞌu cꞌa chavüch rat. Y ja tok nacꞌutuj ri rumac ye rubanalun, navetamaj 
cꞌa que ketzij ri nkutajin chubixic chave chirij ri Pablo, xbij ri Tértulo.

9 Y ri vinük ri ye rachibilan-e ri Tértulo, nquibij cꞌa que ketzij ri xbij. 10 Y ri Félix 
ri gobernador xbün cꞌa pe retal riqꞌuin ri rukꞌaꞌ chin ri Pablo richin tichꞌo. Y rijaꞌ 
xchꞌo cꞌa apu, y xbij cꞌa: Vetaman cꞌa que rat cꞌo chic cꞌa qꞌuiy junaꞌ ri abanun 
mandar pariꞌ ri ruchꞌulef reꞌ. Romariꞌ riqꞌuin ronojel vánima nquichꞌo-apu, richin 
ninkꞌalajrisaj que man jun chꞌaꞌoj ri nubanun tüj. 11 Y rat ncatiquer cꞌa navetamaj si 
ketzij ri nquibij chuvij o xa man ketzij tüj. Roma yin xa cꞌate doce kꞌij ri xinka-pe 
chic chilaꞌ jun bey pa tinamit Jerusalén, y xinpuꞌu chuyaꞌic rukꞌij ri Dios. 12 Y tok 
xinquil xa man riqꞌuin tüj oyoval riqꞌuin jun chic vinük riqꞌuin tzij ri nquitajin ta 
chubanic, man jun. Ni man ye nuyacon tüj chukaꞌ e vinük richin nquibün oyoval, 
chiriꞌ pa racho ri Dios y nixta pa tak jay apeꞌ ntzijos-vi ri rutzij ri Dios. Y chukaꞌ 
nixta pa tak bey richin ri tinamit xinquil ta que cꞌo ta ri nquitajin chubanic. 13 Y 
ri vinük ri nyebin que ja numac riꞌ ri ye nubanalun, man cꞌa nyetiquer tüj nquibij 
que ketzij, si ta ncꞌutux cheque que tiquikꞌalajrisaj. 14 Pero ri ninkꞌalajrisaj-apu 
chave que ketzij vi, que yin nquitzekleben-vi ri Jesús ri Bey, ri nquibij rijeꞌ que 
man utz tüj. Roma xa riqꞌuin ri nquitzekleben ri Jesús, yin ninsamajij-vi ri Dios ri 
quichin ri kaxquin-kamamaꞌ can roj israelitas. Nintakej-vi ronojel ri tzꞌiban can 
chupan ri ley ri xuyaꞌ ri Dios richin ri Moisés, y chupan chukaꞌ ri ye quitzꞌiban 
can ri achiꞌaꞌ ri xekꞌalajrisan ri rutzij ri Dios ojer can. 15 Y yin nuyoꞌon cꞌa vánima 
riqꞌuin ri Dios que ri caminakiꞌ cꞌo vi jun kꞌij tok nyecꞌastüj-pe. Nyecꞌastüj cꞌa pe ri 
ye choj y ri man ye choj tüj. Y ri nuvinak quiriꞌ chukaꞌ ri coyoben que nbanatüj. 
16 Y romariꞌ yin nintij cꞌa nukꞌij que man ninbün tüj ri itzel chuvüch ri Dios y 
chiquivüch chukaꞌ ri vinük. Y quiriꞌ ri vánima utz vi cꞌa nunaꞌ.

17 Y cꞌo yan chic cꞌa junaꞌ ri man yin bosnük tüj chereꞌ. Y tok xinpuꞌu, 
nucꞌamon cꞌa pe sipanic ri molon-pe richin ninbejachaꞌ cheque ri nuvinak 
ri cꞌo ncꞌatzin cheque, y chukaꞌ nucꞌamon-pe ri nusipanic yin richin pa 
racho ri Dios. 18 Jariꞌ nquitajin chubanic chiriꞌ pa racho ri Dios, tok ri 
nuvinak israelitas ri ye petenük cꞌa calaꞌ pa ruchꞌulef Asia xinquitzꞌet. Yin 
nuchꞌajchꞌojrisan chic cꞌa viꞌ, cachiꞌel nbij ri ley ri xuyaꞌ ri Dios richin ri 
Moisés, man yin benük tüj cꞌa quiqꞌuin vinük, ni man jun chukaꞌ oyoval 
ninbün. Xa ja ri caꞌi-oxiꞌ israelitas riꞌ ri rijeꞌ quekꞌalajrisan ronojel ri 
nquisuj chuvij. 19 Y rijeꞌ cꞌuluman que yecꞌo ta pe chereꞌ chavüch vocomi 
y nquibij ta apu chave si cꞌo ri ncajoꞌ nquikꞌalajrisaj chuvij, si cꞌo jun mac 
ri nubanun chiquivüch. 20 Y roma cꞌa ri xa man yecꞌo tüj pe, ja ri yecꞌo-pe 
chereꞌ quebin-pe ri achique numac xquil tok yin xinucꞌuꞌüx chiquivüch 
ri achiꞌaꞌ pa comon nyebanun mandar y juzgar. 21 O xaxe si rijeꞌ nquinuc 
que mac ri xinbün tok xinchꞌo riqꞌuin vuchukꞌaꞌ chiriꞌ chiquicojol y 

xinbij: Nibün juzgar pa nuviꞌ vocomi roma yin ninnimaj que ri caminakiꞌ 
nyecꞌastüj-vi. Quiriꞌ cꞌa ri xbij ri Pablo.

22 Ri Félix ri gobernador retaman-vi cꞌa achique quibanic ri 
nyetzekleben ri Jesucristo, ri ketzij Bey. Man riqꞌuin tüj riꞌ, xupabaꞌ ri 
chꞌojinic riꞌ tok racꞌaxan chic ka ri xbij ri Pablo, y xbij cꞌa cheque conojel: 
Cꞌa npuꞌu na cꞌa ri Lisias ri achi Comandante, cꞌa ja kꞌij cꞌa riꞌ ninvetamaj 
más pariꞌ ri jun chꞌaꞌoj ri itzꞌamon.

23 Y ri Félix xbij cꞌa chin ri Capitán que tuchajij jabel ri Pablo, pero 
chukaꞌ man xe titzꞌapeꞌ, xa tuyaꞌ baꞌ kꞌij chin que ntel baꞌ. Y man querukꞌüt 
ri nyeꞌapon riqꞌuin richin cꞌo utz ri nquibün chin o nyequitzꞌetaꞌ can.

24 Y tok cꞌunük chic cꞌa caꞌi-oxiꞌ kꞌij, xpuꞌu cꞌa ri Félix ri gobernador 
rachibilan ri Drusila ri rixjayil, jun ixok israelita. Xutük cꞌa royoxic ri 
Pablo, roma rijaꞌ nrajoꞌ cꞌa nretamaj achique rubanic riꞌ ri nayaꞌ avánima 
riqꞌuin ri Jesucristo. 25 Y ri Pablo xapon quiqꞌuin, y xutzꞌom cꞌa rubixic 
cheque pariꞌ ri achique rubanic jun cꞌaslen choj, ri achique rubanic richin 
natij akꞌij richin man nabün tüj ri mac, y que pa ruqꞌuisbül, ri Dios nbün 
juzgar pa quiviꞌ ri vinük. Y ri Félix juis xuxbij-riꞌ riqꞌuin ri xracꞌaxaj, y 
xbij chin ri Pablo: Vocomi cꞌa cabiyin. Y tok xtuyaꞌ chic cꞌa baꞌ tiempo 
chinuvüch, ncatinvoyoj cꞌa jun bey chic, xbij ri Félix.

26 Y ri gobernador riꞌ qꞌuiy mul cꞌa nroyoj ri Pablo richin nchꞌo riqꞌuin, roma 
xroyobej que ri Pablo xusuj ta tumin chin richin nucol-e. Pero man jun xusuj 
chin. 27 Y caꞌiꞌ cꞌa junaꞌ xcꞌo, y ri Pablo cꞌa cꞌo na cꞌa chiriꞌ pa cárcel. Y ri Félix 
ri gobernador xel-e y xpuꞌu ri Porcio Festo pa ruqꞌuexel. Y ri Félix xaxe richin 
utz ntzꞌetetüj coma ri vinük israelitas, cꞌa xuyaꞌ na pa cárcel ri Pablo.

Tok ri Pablo cꞌo cꞌa apu chuvüch ri gobernador Festo

25  1 Y ri Festo xka-pe cꞌa pa tinamit Cesarea richin nucꞌulu-pe can ri 
rusamaj, roma ja rijaꞌ ri ntoc can gobernador. Y pa rox kꞌij cꞌa chin 

ri tucꞌün can ri rusamaj, rijaꞌ xbe cꞌa e pa tinamit Jerusalén. 2 Tok cꞌo chic cꞌa 
ri chiriꞌ pa Jerusalén, ri más nimalüj tak sacerdotes y ri vinük israelitas ri 
más nim quikꞌij, xeꞌapon cꞌa riqꞌuin, y xbequisujuj ri Pablo, y cꞌo cꞌa jun ri juis 
xquicꞌutuj favor chin que tubanaꞌ. 3 Rijeꞌ xquicꞌutuj cꞌa jun nimalüj favor chin 
ri Festo que tutakaꞌ rucꞌamic ri Pablo, roma xa quinojin chic cꞌa jabel que tok 
xticꞌamün-pe pa Jerusalén, nquikꞌelebej pa bey, y nquicamsaj. 4 Pero ri Festo 
xa xbij cꞌa cheque: Ri Pablo tzꞌapül pa cárcel chilaꞌ pa tinamit Cesarea, y yin xa 
nquitzolij yan cꞌa ka jun bey chic chilaꞌ. 5 Más ta utz nyeꞌicha-e ri más cꞌo quikꞌij 
chiꞌicojol, y nyenvachibilaj-e ri nkube-ka cꞌa pa tinamit Cesarea, richin quiriꞌ 
cꞌa chilaꞌ nquibij-vi chuve ri rumac rubanun ri achi riꞌ, xbij ri Festo cheque.

6 Y rijaꞌ xaxe xa bama jun ocho o diez kꞌij ri xcꞌuje-e pa tinamit Jerusalén, y 
xxule-ka pa Cesarea. Y pa rucaꞌn kꞌij, rijaꞌ xbetzꞌuyeꞌ cꞌa pe pa juzgado, y xutük 
cꞌa rucꞌamic ri Pablo. 7 Y tok ri Pablo xoc-apu, ri vinük israelitas ri ye petenük 
pa Jerusalén xquisutij rij, y nquisujuj cꞌa apu riqꞌuin qꞌuiy y nimakꞌ tak mac. 

Pero man xetiquer tüj xquiyaꞌ pa sük si ketzij que ye rubanalun ri mac riꞌ, tok 
xcꞌutux cheque. 8 Romariꞌ ri Pablo, richin nuto-riꞌ, xchꞌo cꞌa apu, y xbij: Yin man 
jun cꞌa numac nubanun chuvüch ri ley kichin roj israelitas, ni man jun chukaꞌ 
itzel nubanun tüj pa racho ri Dios ri cꞌo pa tinamit Jerusalén, y ni man jun cꞌa 
chukaꞌ nubanun chuvüch ri ley ri yoꞌon roma ri César, xbij ri Pablo.

9 Y roma ri Festo nrajoꞌ que utz ntzꞌetetüj coma ri israelitas, xucꞌutuj cꞌa 
chin ri Pablo: ¿Najoꞌ cꞌa que cꞌa pa Jerusalén nkube-vi, chuchojmirsasic ri 
chꞌaꞌoj ntajin chavij? xbij ri Festo.

10 Pero ri Pablo xbij chin: Yin yin jun vinük romano, y romariꞌ ja ri ru-
juzgado ri rey César ri ncátzinej que nbanun juzgar pa nuviꞌ, cachiꞌel ri 
apeꞌ yincꞌo-vi vocomi chavüch rat. Y chukaꞌ rat jabel avetaman que yin 
man jun itzel ri nubanun tüj cheque ri nuvinak israelitas. 11 Y si cꞌo ta cꞌa 
mac ri nubanun y ncꞌatzinej que nquicamsüs, man cꞌa chukaꞌ ninbij tüj 
que man quicamsüs. Pero si xa man ketzij tüj ri nquibij chuvij nubanun, 
man jun cꞌa cꞌo rukꞌaꞌ chuve richin nquirujüch ta e cheque ri nyebin que 
cꞌo numac. Roma cꞌa riꞌ ninjoꞌ que ja ri rey César ri nbanun juzgar pa 
nuviꞌ, xbij ri Pablo chin ri Festo ri gobernador pa tinamit Cesarea.

12 Ri Festo xtzijon cꞌa quiqꞌuin ri achiꞌaꞌ ri nyetoꞌon-apu richin, y cꞌateriꞌ xbij 
chin ri Pablo: Rat xacꞌutun que ja ri rey César nbanun juzgar pan aviꞌ. Jariꞌ riꞌ, 
ncabe cꞌa pa tinamit Roma chuvüch ri rey César, xbix chin ri Pablo.

Ri rey Agripa nrajoꞌ nracꞌaxaj ri Pablo
13 Y caꞌi-oxiꞌ kꞌij riꞌ, ri rey rubiniꞌan Agripa y ri Berenice xeꞌapon pa Cesarea 

chin nquibün saludar ri Festo. 14 Y roma cꞌa ri rey Agripa y ri Berenice qꞌuiy 
kꞌij xecꞌuje-ka chiriꞌ, ri Festo xutzijoj cꞌa chin ri rucꞌulachin ri Pablo. Y xbij cꞌa: 
Chereꞌ cꞌo jun achi ri ruyoꞌon can pa cárcel roma ri Félix tok xel-e. 15 Y tok xa 
xinbe-e pa Jerusalén, ri más nimalüj tak sacerdotes y ri rajatük tak achiꞌaꞌ 
israelitas ri cꞌo quikꞌij, xeꞌapon viqꞌuin y xbequibij chuve ri mac ri ye rubanalun 
ri achi reꞌ, y xquicꞌutuj cꞌa chuve que tinbanaꞌ que nka-ka castigo pariꞌ. 16 Pero 
yin xinbij cꞌa cheque que ri ka-ley roj romanos man nuyaꞌ tüj kꞌij que choj ta 
natük pa camic jun vinük. Ri ka-ley roj nbij cꞌa que ri tzꞌamon chꞌaꞌoj chirij 
ncꞌatzinej que nuto-riꞌ. Ncꞌatzinej que nchꞌo na quiqꞌuin ri ye tzꞌamayon chꞌaꞌoj 
chirij richin nuto-riꞌ chiquivüch. 17 Y romariꞌ, xe cꞌa xeka-pe pa tinamit Cesarea, 
man cꞌa xinyaꞌ tüj kꞌij que xbe ta más tiempo, xa ja ri rucaꞌn kꞌij xinbetzꞌuyeꞌ 
pa juzgado y xintük cꞌa rucꞌamic ri achi rubiniꞌan Pablo. 18 Y ri sujunelaꞌ chirij 
ri achi, manak cꞌo ta xquil xquibij chirij ri achique ta ri ye rubanalun, man 
cachiꞌel tüj ri nunucun yin. 19 Roma ri rumac ri xquibij rijeꞌ que ye rubanalun, 
xaxe chiquivüch ka rijeꞌ ri ye nimüy richin ri Dios, y xquicꞌuxlaꞌaj chukaꞌ jun 
Jesús. Pero ri Jesús riꞌ xa camnük chic e, y ri Pablo nbij que xcꞌastüj-e. 20 Y roma 
cꞌa yin man ninvil tüj achique ninbün riqꞌuin ri jun chꞌojinic riꞌ, xincꞌutuj cꞌa 
chin ri Pablo: ¿Najoꞌ cꞌa que cꞌa pa tinamit Jerusalén nkube-vi, chuchojmirsasic 
ri chꞌaꞌoj ntajin chavij? xinbij chin. 21 Y rijaꞌ xbij: Ja ri rey César ri ninjoꞌ richin 

nbanun juzgar pa nuviꞌ. Y romariꞌ yin cꞌa nuyoꞌon pa cárcel, cꞌa tok nquitiquer 
na cꞌa nintük-e pa tinamit Roma chuvüch ri rey César, xbij ri Festo.

22 Y ri rey Agripa xbij cꞌa chin ri Festo: Yin ninrayij ninvacꞌaxaj achique 
ri nbij ri jun achi riꞌ.

Y ri Festo xbij cꞌa chin ri rey Agripa: Chuakꞌ navacꞌaxaj cꞌa ri achi riꞌ, xbij.
23 Y pa rucaꞌn kꞌij, xban cꞌa jun nimalüj cꞌulunic cheque ri rey Agripa y ri 

Berenice. Rijeꞌ ye cachibilan-e ri achiꞌaꞌ ri yecꞌo pa quiviꞌ ri soldados y ri 
achiꞌaꞌ ri nimakꞌ quikꞌij chiriꞌ pa tinamit Cesarea, tok xeꞌoc-apu chupan ri jay 
richin quimolic. Y cꞌateriꞌ ri Festo xutük rucꞌamic ri Pablo. 24 Y ri Festo xbij 
cꞌa: Rey Agripa y ivonojel rix ri imolon-pe-iviꞌ kiqꞌuin vocomi, ja achi reꞌ ri 
rubiniꞌan Pablo. Ri vinük israelitas ri yecꞌo pa tinamit Jerusalén y ri yecꞌo 
chukaꞌ chereꞌ, ye kajnük-pe viqꞌuin y riqꞌuin cuchukꞌaꞌ quicꞌutun chuve que 
man cꞌuluman tüj chic ri cꞌüs. 25 Ja yin nintzꞌet que ri jun achi reꞌ man jun 
itzel rubanun richin quiriꞌ ncamsüs ta rijaꞌ. Y rijaꞌ xucꞌutuj cꞌa chuve que ja 
ri rey César ri nbanun juzgar pariꞌ, y yin nintük cꞌa e riqꞌuin ri rey César cꞌa 
chilaꞌ pa tinamit Roma. 26 Y roma cꞌa ri man vetaman tüj achique ninbij-e 
chin ri vajaf ri rey César, jareꞌ nupaban chivüch vocomi, y chavüch cꞌa 
chukaꞌ rat rey Agripa, richin quiriꞌ tacꞌutuj cꞌa chin ri rumac ye rubanalun, 
richin ja rumac riꞌ ri nintzꞌibaj-e chin ri rey César. 27 Roma chinuvüch yin 
man cꞌuluman tüj que nintük-e jun ri cꞌo pa cárcel, y man nintük tüj e 
rubixic achique rumac ye rubanalun, xbij ri Festo chin ri rey Agripa.

Ri Agripa xuyaꞌ kꞌij chin ri Pablo richin nchꞌo

26  1 Y jariꞌ tok ri rey Agripa xbij chin ri Pablo: Ninyaꞌ cꞌa kꞌij chave 
richin ncachꞌo, xbij chin.

Y ri Pablo xuyüc cꞌa rukꞌaꞌ, y jareꞌ ri tzij ri xerucusaj richin nukꞌalajrisaj 
que man jun rumac. Y xutzꞌom rubixic: 2 Yin juis ninmatioxij y juis chukaꞌ 
nquiquicot, roma chavüch rat rey Agripa yin paꞌül-vi richin ninto-viꞌ. 
Roma ri kavinak israelitas nquibij que juis cha mac ye nubanalun. 3 Y yin 
más nquimatioxij roma rat jabel vi avetaman ri achique nbün jun israelita 
chupan ri rucꞌaslen, ri achique ncꞌatzin que nbün. Chukaꞌ jabel avetaman 
que jun vi nunuc ri jun y jun vi chic nunuc ri jun. Romariꞌ ninjoꞌ cꞌa que 
nquinavacꞌaxaj ta baꞌ y man ta cꞌa ncꞌo acꞌuꞌx roma ri tzij ri ninjoꞌ ninbij.

Ri Pablo nutzijoj rubanic ri rucꞌaslen tok cꞌa man jani rutaken tüj
4 Y ri kavinak israelitas quetaman cꞌa pe achique rubanic ri nucꞌaslen tok yin 

cꞌa acꞌual, quiriꞌ pa nutinamit y quiriꞌ chukaꞌ pa Jerusalén. 5 Y rijeꞌ quetaman cꞌa 
chukaꞌ que cꞌa yin cꞌajol na chiriꞌ tok xincꞌujeꞌ yan pe quiqꞌuin ri achiꞌaꞌ fariseos. 
Y ja roj ri achiꞌaꞌ fariseos ri más nkataken ri nbij ri ley ri xuyaꞌ ri Dios richin ri 
kaxquin-kamamaꞌ can Moisés. Y si ta ri kavinak reꞌ ncajoꞌ nquikꞌalajrisaj, nkꞌalajin 
que ketzij ri nquitajin chubixic. 6 Pero vocomi yincꞌo-pe chereꞌ richin nibün juzgar 
pa nuviꞌ, xaxe roma yin nuyoꞌon vánima que ri caminakiꞌ cꞌo na vi jun kꞌij tok 

nyebecꞌastüj-pe, cachiꞌel rusujun can ri Dios cheque ri kaxquin-kamamaꞌ ojer can. 
7 Y man xe tüj cꞌa yin yin oyobeyon ri jun cꞌastajbül reꞌ, xa quiriꞌ chukaꞌ ri kavinak 
israelitas. Roj ri quixquin-quimam can ri doce rucꞌajol ri Israel nkanimaj que ri 
caminakiꞌ nyecꞌastüj vi pe, y romariꞌ, chi pakꞌij chi chakꞌaꞌ nkasamajij ri Dios ri 
biyon can quiriꞌ. Rey Agripa, yin jariꞌ ri numac ri nquibij. 8 ¿Achique roma tok 
chivüch rix man ninimaj tüj que ri Dios ntiquer nucꞌasoj jun ri camnük chic e?

Ri Pablo nutzijoj ri xbün quiqꞌuin ri takenelaꞌ richin ri Cristo
9 Roma tok rubanun can, yin xinnuc cꞌa riꞌ que ncꞌatzinej que nyenvetzelaj 

ri vinük ri quitaken ri Jesús aj-Nazaret, y chukaꞌ ncꞌatzinej que ninbün 
cheque que nquitij juis pokonül pa nukꞌaꞌ. 10 Y quiriꞌ vi xinbün cheque chiriꞌ 
pa tinamit Jerusalén. Y riqꞌuin chic que ri más nimalüj tak sacerdotes 
xquiyaꞌ autoridad pa nukꞌaꞌ, yin ye qꞌuiy cꞌa lokꞌolüj tak vinük ri quitaken 
ri Jesús aj-Nazaret ri xenyaꞌ pa cárcel. Y tok cꞌo jun cheque ri takenelaꞌ 
riꞌ ncamsüs, yin ninbij cꞌa riꞌ que utz rubanic chin. 11 Y qꞌuiy mul ri xinyaꞌ 
pokonül cheque, richin quiriꞌ nquiyokꞌ ta can ri rutzij ri Jesús. Quiriꞌ 
xinbanalaꞌ cheque pa tak jay apeꞌ ntzijos-vi ri rutzij ri Dios. Y juis cꞌa voyoval 
catajnük chiriꞌ. Romariꞌ hasta xinbe pa tak tinamit quichin chꞌaka chic 
ruchꞌulef chiquicanoxic ri quitaken ri Jesús, richin que xenyaꞌ pa pokonül.

Ri Pablo nutzijoj cꞌa jun bey chic achique rubanic tok rijaꞌ xutakej
12 Y chubanic cꞌa riꞌ tok xintak-e coma ri más nimalüj tak sacerdotes cꞌa 

pa tinamit Damasco, y yoꞌon cꞌa e chukaꞌ autoridad pa nukꞌaꞌ coma rijeꞌ. 
13 ¡A nu-rey! Pero pa nicꞌaj-kꞌij tok nutzꞌamon-e bey pa tinamit Damasco, 
xintzꞌet jun sük ri petenük chilaꞌ chicaj, ri más ruchukꞌaꞌ que chuvüch ri 
kꞌij, ri xka-pe pa nuviꞌ yin y pa quiviꞌ chukaꞌ ri vachibil. 14 Y romariꞌ konojel 
xojtzak cꞌa pan ulef. Y xinvacꞌaxaj cꞌa chukaꞌ que cꞌo Jun ri xchꞌo-pe pan 
hebreo, ri kachꞌabül roj israelitas, y xbij cꞌa chuve: Saulo, Saulo, ¿achique 
cꞌa roma tok atzꞌamon chꞌaꞌoj chuvij yin? Xa ayon cꞌa rat nasoc-aviꞌ, roma 
atzꞌamon chꞌaꞌoj chuvij. Xa ayon rat naya-aviꞌ chutzaꞌn ri puya, xbij chuve. 
15 Y jariꞌ tok xinbij chin: ¿Rat achique cꞌa rat? xinbij chin. Y rijaꞌ xbij chuve: 
Ja yin ri Jesús. Y chuvij yin ri atzꞌamon-vi chꞌaꞌoj. 16 Pero tasicꞌaꞌ cꞌa aviꞌ, 
y cacatüj. Xincꞌut-viꞌ chavüch roma ncacꞌatzin chuve, y richin chukaꞌ 
nyeꞌatzijoj cheque ri vinük ri xatzꞌet y ri nyencꞌut chavüch chupan ri kꞌij 
ye chikavüch-apu. 17 Ri ncatapon-vi, ncatintoꞌ cꞌa chiquivüch ri avinak, y 
chukaꞌ chiquivüch ri vinük man ye israelitas tüj. Y quiqꞌuin cꞌa ri vinük 
riꞌ ncatintük-e vocomi. 18 Ncatintük cꞌa e quiqꞌuin, richin que rijeꞌ njakatüj 
ri runakꞌ tak quivüch, y nyeꞌel-pe chupan ri kꞌekuꞌn y nyecꞌujeꞌ chupan ri 
sük, nyeꞌel cꞌa pe chukaꞌ chuxeꞌ ri rutzij ri itzel-vinük y nyeꞌoc chuxeꞌ rutzij 
ri Dios, richin nquicꞌul ri cuyubül quimac, y ri Dios cꞌo nuyaꞌ cheque richin 
nquichinaj, ye cachibilan ri chꞌaka ri chꞌajchꞌoj chic ri quicꞌaslen y ye 
richin ri Dios, roma xquiyaꞌ chukaꞌ cánima viqꞌuin, xbij ri Jesús chuve.

Ri Pablo nutzijoj que xutakej-vi ri xbix chin 
chupan ri jun cachiꞌel achicꞌ ri xbün

19 ¡A rey Agripa! Yin xinbün cꞌa ri xkꞌalajrisüs chinuvüch, roma ri xkꞌalajrisüs 
chinuvüch chupan ri jun cachiꞌel achicꞌ riꞌ, chicaj cꞌa petenük-vi. 20 Romariꞌ 
xintzꞌom cꞌa rutzijosic nabey cheque ri vinük yecꞌo pa tinamit Damasco, 
cꞌateriꞌ cheque ri vinük yecꞌo pa tinamit Jerusalén y cheque cꞌa chukaꞌ ri vinük 
ri yecꞌo pa ronojel tinamit chereꞌ pa ruchꞌulef Judea, y cꞌateriꞌ cheque cꞌa ri 
vinük ri man ye israelitas tüj, chi nüj chi nakaj. Cheque conojel cꞌa xinbij que 
tiquitzolij-pe quicꞌuꞌx riqꞌuin ri Dios, tijalatüj ri quicꞌaslen, y tiquikꞌalajrisaj-
quiꞌ riqꞌuin ri quinojibül que ye jalatajnük chic. 21 Jariꞌ ri xinbün. Y xaxe 
romariꞌ tok ri kavinak israelitas xinquitzꞌom-pe chiriꞌ pa racho ri Dios ri cꞌo pa 
Jerusalén, y xcajoꞌ ta xinquicamsaj. 22 Pero ri Dios cꞌo-pe viqꞌuin. Romariꞌ man 
jun cꞌa ri ncꞌulachin pa quikꞌaꞌ ri vinük. Nubin cꞌa pe ri rutzij ri Dios cheque 
conojel ri vinük, cheque ri juis quikꞌij y cheque chukaꞌ ri manak oc quikꞌij. Y 
xaxe cꞌa ri quibin can ri achiꞌaꞌ ri xekꞌalajrisan ri xbix cheque roma ri Dios ri 
ojer can y ri rubin can ri Moisés, ri nintzijoj yin, roma ja rijeꞌ ri ye biyon can 
ri nbanatüj. 23 Ja rijeꞌ ri ye biyon can que ri Jun chaꞌon-pe y takon-pe roma ri 
Dios nucꞌusaj na pokonül y ncamsüs. Ja rijaꞌ ri ncꞌastüj-e nabey chiquivüch 
conojel ri ye camnük chic e. Y romariꞌ rijaꞌ nuya-vi cꞌa sük cheque ri vinük, 
cheque vinük israelitas y cheque chukaꞌ ri man ye israelitas tüj.

Xkꞌalajin cꞌa pe que ri Pablo man jun rumac
24 Y ja tzij riꞌ ri ntajin chubixic ri Pablo richin nukꞌalajrisaj que rijaꞌ 

man jun rumac rubanun. Pero ri Festo jariꞌ xchꞌo riqꞌuin ruchukꞌaꞌ, y xbij: 
Pablo, roma juis etamabül cꞌo aviqꞌuin, xpuꞌu chꞌujinic chave, xbij chin.

25 Pero ri Pablo xbij chin ri Festo: Nimalüj achi, yin manak chꞌujinic 
chuve, roma ronojel ri ninbij, ketzij, y ronojel chukaꞌ pa rubeyal ninbij-vi. 
26 Chereꞌ cꞌo-vi ri rey Agripa. Romariꞌ man cꞌa ninxbij tüj viꞌ nquichꞌo-apu, 
roma yin ninnuc que ronojel ri ye banatajnük ye retaman, roma xa pa sük 
ri banatajnük-vi. 27 ¡A rey Agripa! ¿Nanimaj rat ri quibin can ri achiꞌaꞌ ri 
xekꞌalajrisan ri xbix cheque roma ri Dios chupan ri ojer can tiempo? Yin 
vetaman que nanimaj.

28 Pero ri Agripa xbij chin ri Pablo: ¿Rat nanuc que chanin nabün chuve 
que nquinoc jun chukaꞌ takenel richin ri Jesús?

29 Y ri Pablo xbij chin: Si chanin o man chanin tüj, ri Dios xtubün ta cꞌa 
chave cachiꞌel xbün viqꞌuin yin. Xbün chuve que xinjüch vánima riqꞌuin ri 
Ajaf Jesucristo. Y quiriꞌ cꞌa chukaꞌ ri nurayibül iviqꞌuin rix ri nyixacꞌaxan-
pe vichin vocomi. Pero man cꞌa nurayibül tüj que nyixtzꞌapis pa cárcel, 
cachiꞌel banun chuve yin, y yin ximil riqꞌuin cadena, xbij ri Pablo.

30 Y xe cꞌa xtaneꞌ que nchꞌo-apu ri Pablo, ri rey Agripa y ri Berenice, 
ri Festo ri gobernador y ri chꞌaka chic ri ye tzꞌuyul chukaꞌ quiqꞌuin, 

xecatüj y xeꞌel-e. 31 Y tok xbequimoloꞌ chic cꞌa quiꞌ lojcꞌan, nquibilaꞌ cꞌa 
chiquivüch: Ri Pablo man cꞌa cꞌuluman tüj que cꞌo pa cárcel, o que man 
ta ntak pa camic, roma man jun itzel rubanun richin nban ta quiriꞌ chin.

32 Romariꞌ ri rey Agripa xbij chin ri Festo: Man ta na rubin chic que ja ri 
rey César ri nbanun juzgar pariꞌ, ntel ta e, xbij ri Agripa.

Tok ri Pablo xtak-e pa tinamit Roma

27  1 Y tok bin chic cꞌa que ri Pablo y chꞌaka chic ri yecꞌo pa cárcel 
nyetak-e cꞌa pa Roma, ri tinamit ri cꞌo pa ruchꞌulef rubiniꞌan Italia, 

xejach cꞌa e pa rukꞌaꞌ jun achi rubiniꞌan Julio. Ri Julio reꞌ jun Capitán quichin 
jun ciento soldados, y ri soldados riꞌ ye richin ri jukꞌataj soldados ri ye Richin 
ri Rey Augusto nbix cheque. 2 Romariꞌ yin, Lucas, vachibilan cꞌa ri hermano 
Aristarco, ri npuꞌu pa tinamit Tesalónica ri cꞌo pa ruchꞌulef Macedonia, xojbe 
cꞌa chirij ri Pablo. Xojoc-e pa jun barco ri petenük cꞌa calaꞌ pa jun tinamit 
rubiniꞌan Adramitio, y nbe pa chꞌaka tinamit ri yecꞌo chuchiꞌ ri mar chiriꞌ 
pa ruchꞌulef rubiniꞌan Asia. 3 Pa rucaꞌn kꞌij xojapon cꞌa pa tinamit rubiniꞌan 
Sidón. Chiriꞌ, ri Julio ri ucꞌuey quichin ri soldados, xbün cꞌa jun nimalüj favor 
chin ri Pablo, roma xuyaꞌ kꞌij chin que xbe chiquikꞌijaloxic ri hermanos y 
richin chukaꞌ que ri hermanos xquito-pe ri Pablo. 4 Xojoc chic cꞌa e chupan ri 
barco, y xkayaꞌ can ri tinamit Sidón. Ja tok roj benük, xbekacꞌuluꞌ jun cakikꞌ 
juis nim ri petenük, y romariꞌ ncꞌatzinej que xojcꞌo chuvüch ri Chipre ri jun 
ruchꞌulef ri cꞌo pa yaꞌ, roma xaxe chiriꞌ ri man pa rubey tüj cakikꞌ cꞌo-vi. Pa 
kajxocon cꞌa (ka-izquierda cꞌa) xcanaj-vi can ri Chipre cheke. 5 Y tok kacꞌusan 
chic e ronojel ri yaꞌ ri cꞌo-apu chiquivüch ri ruchꞌulef Cilicia y Panfilia, 
xojapon cꞌa pa tinamit rubiniꞌan Mira. Y ri Mira reꞌ pa ruchꞌulef Licia cꞌo-vi.

6 Chiriꞌ pa tinamit Mira, ri Julio ri Capitán xberilaꞌ cꞌa jun barco ri 
petenük cꞌa calaꞌ pa jun tinamit rubiniꞌan Alejandría, y nbe cꞌa pa ruchꞌulef 
Italia. Y chupan chic ri barco riꞌ xojrucusaj-e richin nkabün ri chꞌaka chic 
bey ri cꞌa cꞌo chikavüch. 7 Y qꞌuiy cꞌa kꞌij ri juis akal xojbe. Cꞌateriꞌ cꞌa xojcꞌo 
chuvüch ri tinamit rubiniꞌan Gnido, roma ri cakikꞌ cꞌa chikavüch na cꞌa 
petenük-vi, y nkurutzolij. Romariꞌ xojcꞌo chuvüch ri Salmón, jun ruchꞌulef 
pa yaꞌ, y xbekasutij-pe chukaꞌ rij ri Creta ri jun ruchꞌulef ri cꞌo chukaꞌ pa yaꞌ 
roma xaxe chiriꞌ ri man pa rubey tüj cakikꞌ cꞌo-vi. 8 Y cꞌayuf cꞌa chukaꞌ tok 
roj benük, kacꞌuan-e ruchiꞌ ri yaꞌ, y pa kajquikꞌaꞌ (ka-derecha) xcanaj-vi can 
ri Creta cheke. Y tok xbekilaꞌ ri lugar rubiniꞌan Buenos Puertos, xojcꞌujeꞌ cꞌa 
e chiriꞌ. Ri lugar cꞌa reꞌ cꞌo-apu chunakaj ri tinamit rubiniꞌan Lasea.

9 Y juis yan cꞌa kꞌij ri xojbiyin, y cꞌa xe chiriꞌ xojapon-vi. Y cꞌayuf chic cꞌa 
que nban viaje pariꞌ ri mar, roma ja tiempo riꞌ ri richin nimalüj cakikꞌ. Y 
romariꞌ ri Pablo xbij cheque ri achiꞌaꞌ ri nunuc rijaꞌ que utz que nquibün. 
10 Rijaꞌ xbij cꞌa cheque: Yin ninnuc que si nkatzꞌom chic e bey pa ruvi-yaꞌ, 
cꞌayuf, man xaxe tüj chin ri barco y ri akaꞌn ri rucꞌuan-e, xa quiriꞌ chukaꞌ 
cheke roj, xbij.

11 Pero ri Julio ri Capitán man xunimaj tüj ri xbij ri Pablo chin. Xa ja 
ri xbij ri rajaf ri barco y ri xbij ri achi ri más cꞌo rukꞌij ri ucꞌuayon richin 
ri barco, xa jariꞌ ri xbün. 12 Y roma cꞌa chiriꞌ xa man utz tüj richin que 
nyecꞌuje-ka richin nquicꞌusaj-e ri ru-tiempo ri nimalüj cakikꞌ, romariꞌ 
jubama conojel ri xquinuc que xa más ta utz que nquiyaꞌ can ri apeꞌ yecꞌo-
vi, roma riqꞌuin ta baꞌ xa nyetiquer ta nyeꞌapon pa tinamit Fenice, ri cꞌo 
chukaꞌ chiriꞌ pa Creta. Roma ri Fenice man pa rubey tüj cꞌa cakikꞌ cꞌo-vi, 
stapeꞌ (aunque) si ri cakikꞌ npuꞌu pa noroeste o stapeꞌ (aunque) ta si npuꞌu 
pa suroeste.

Ri barco ri benük-vi ri Pablo xucꞌul jun cakikꞌ pariꞌ ri mar
13 Y tok xpuꞌu cꞌa ri cakikꞌ pa sur, rijeꞌ xquinuc que utz nquibün-e ruvüch 

que nkube cꞌa pa Fenice. Tok xojel cꞌa e, xaxe cꞌa ri ruchiꞌ ri yaꞌ richin 
ri Creta roj benük-vi. 14 Pero cꞌate baꞌ roj elenük-e chiriꞌ, tok xcꞌulun-pe 
jun nimalüj cakikꞌ ri petenük pa noreste, jun cakikꞌ ri juis ruchukꞌaꞌ, y 
nupaxij-pe-riꞌ chuvüch ri barco apeꞌ roj benük-vi. 15 Y roma juis ruchukꞌaꞌ 
ri cakikꞌ, xutzꞌom cꞌa nkurucꞌuaj-e. Y xa man nkutiquer tüj nkubiyin 
chikavüch. Romariꞌ xa xkaya-vi kꞌij que xojrucꞌuaj. 16 Xojcꞌo cꞌa e chirij 
jun vit ruchꞌulef ri cꞌo pa yaꞌ, rubiniꞌan Clauda. Y chiriꞌ man qúiy tüj 
chic más ri ruchukꞌaꞌ ri cakikꞌ, pero cꞌa cꞌayuf na xbün chikavüch richin 
xkajotoba-e ri lancha ri chiriren-e roma ri barco apeꞌ roj benük-vi. 17 Y tok 
ri lancha cꞌo chic e pa barco, ri achiꞌaꞌ ri ye ucꞌuayon ri barco riꞌ, xquixim 
ri barco pa nimakꞌ rupan coloꞌ richin nquitoꞌ baꞌ. Y roma jotoban ri 
nimalüj tak cꞌul richin ri barco, ri cakikꞌ rutzꞌamon nyerunim cꞌa chupan 
yaꞌ apeꞌ ri man nim tüj rupan ri rubiniꞌan Sirte, pa ri ruchꞌulef rubiniꞌan 
África. Romariꞌ xepuꞌu ri ucꞌuey richin ri barco xequikasaj ri cꞌul, richin 
que man xebekaꞌ tüj chiriꞌ. Roma rijeꞌ juis quixbin-quiꞌ si ta nyebekaꞌ 
chiriꞌ. 18 Y pa rucaꞌn kꞌij, roma ri cakikꞌ cꞌa ja na ruvüch ntajin, xquitorilaꞌ 
cꞌa can pa yaꞌ chꞌaka chin ri akaꞌn ri rucꞌuan ri barco. 19 Y pa rox kꞌij, roma 
ri cakikꞌ cꞌa juis nim ntajin, xojtoꞌon cꞌa chukaꞌ roj, richin que qꞌuiy chin 
ri rusamajibal ri barco xkatorilaꞌ can pa yaꞌ. 20 Y roma juis nim ri cakikꞌ 
ri nimiyon kichin, y qꞌuiy yan kꞌij ri man katzꞌeton tüj ruvüch ri kꞌij ni 
quivüch ri chꞌumilaꞌ y man ketaman tüj chic apeꞌ nkucꞌo-vi, roma cꞌa riꞌ 
xa kacamic chic koyoben y man koyoben tüj chic que nkacolotüj.

21 Y roma cꞌo yan chic kꞌij ri man jun kavay kacꞌuxun, ri Pablo xbepaꞌe-pe 
chiriꞌ chikacojol konojel, y xbij cheke: Xivacꞌaxaj ta na baꞌ ri xinbij chive pa 
Creta, man ta na xojel-pe, man ta rojcꞌo roj pa cꞌayuf, ri barco, ri rusamajibal 
y ri akaꞌn ri rucꞌamon-pe. 22 Pero vocomi ninbij cꞌa chive: Ticukubaꞌ icꞌuꞌx. 
Yin veteman que man jun ri ncom, xaxe ri barco ri nqꞌuis can. 23 Roma 
chakꞌaꞌ xucꞌut-riꞌ chinuvüch jun ángel ri rutakon-pe ri Dios, ri Dios ri Vajaf y 
ri ninsamajij chukaꞌ. 24 Y ri ángel riꞌ xbij cꞌa chuve: Pablo, man cꞌa taxbij-aviꞌ. 
Rat ncꞌatzinej cꞌa que ncatapon na vi pa tinamit Roma chuvüch ri rey César. 

Romariꞌ man jun cꞌa nacꞌulachij. Y avoma cꞌa rat, ri Dios nyerucol cꞌa chukaꞌ 
ri ye avachibilan-e chupan ri jun barco reꞌ. Man jun cꞌa ncom can chive, xbij 
ri ángel chuve. 25 Roma cꞌa riꞌ, tijachaꞌ ivánima que nyixcolotüj, roma yin 
vetaman-vi que ri Dios nkurucol na vi, cachiꞌel ri xbij can ri ángel chuve. 
26 Y ncꞌatzinej cꞌa que pa jun ruchꞌulef ri cꞌo pa yaꞌ nkuka-vi can, xbij ri Pablo 
cheque conojel ri achiꞌaꞌ ri ye benük chupan ri jun barco riꞌ.

27 Y caꞌiꞌ yan cꞌa semanas tutzꞌom-vi-pe ri cakikꞌ riꞌ, y katzꞌamon cꞌa viaje 
pariꞌ ri mar. Y ri lugar riꞌ, ri yaꞌ rubiniꞌan Adria. Y xa bama pa nicꞌaj-
akꞌaꞌ riꞌ tok ri achiꞌaꞌ ri ye ucꞌuayon richin ri barco xquinabej que nakaj 
chic nkucꞌo-vi-apu chin jun ruchꞌulef. 28 Y rijeꞌ xcataj jaruꞌ rupan ri yaꞌ. Y 
xquitzꞌet cꞌa que treinta y seis metros rupan ri yaꞌ tok xcataj pa nabey. Ja 
tok roj biyinük chic baꞌ más, xquitzꞌet cꞌa que xa más xax nbün-ka ri yaꞌ, 
roma xaxe chic veinte y siete metros rupan. 29 Y roma nquixbij-quiꞌ que 
ri barco nupaxij-riꞌ chiquivüch abüj, romariꞌ xquichꞌakila-ka pa yaꞌ cajiꞌ 
chꞌichꞌ ri nbix ancla cheque, richin que ri barco man tibiyin. Ri cajiꞌ anclas 
reꞌ pa rachük cꞌa ka ri barco yecꞌo-vi. Rijeꞌ coyoben cꞌa jampeꞌ nsaker-pe, 
pero xa man cachaꞌ nsaker-pe. 30 Y ri achiꞌaꞌ ri ye ucꞌuayon ri barco ncajoꞌ 
cꞌa nyeꞌanmüj-e. Romariꞌ xquikasaj-ka ri lancha pa yaꞌ, y nquibün cꞌa 
que cachiꞌel ja ri chꞌaka chic anclas ri yecꞌo chuvüch ri barco ri nyetajin 
chukasasic. 31 Romariꞌ ri Pablo xberuyaꞌ cꞌa rutzijol chin ri Capitán quichin 
ri soldados y chukaꞌ cheque ri soldados. Rijaꞌ xbij cꞌa cheque que si nquiyaꞌ 
kꞌij que nyeꞌanmüj-e ri nyeꞌucꞌuan-vi richin ri barco, man jun cheque rijeꞌ, 
ri nyecanaj can, xa man ncolotüj tüj chuvüch ri camic.

32 Romariꞌ xepuꞌu ri soldados xequikupilaꞌ can ri coloꞌ ri achique chok 
qꞌuin quiyukuban-vi ri lancha chuvüch ri barco, richin que ri lancha 
tibiyin na.

33 Ja tok xsaker-pe, ri Pablo xbij cꞌa que quevaꞌ. Quereꞌ cꞌa ri xbij rijaꞌ 
cheque conojel ri ye benük pa barco: Vocomi ya ja tzꞌaküt caꞌiꞌ semanas ri 
man rix varnük tüj jabel, nixta rix chukaꞌ vaꞌinük tüj jabel. 34 Roma cꞌa riꞌ 
ninbij chive vocomi, que quixvaꞌ utz richin cꞌo ivuchukꞌaꞌ. Roma nkucolotüj 
konojel, cachiꞌel ri xkꞌalajrisüs chinuvüch. Man jun cꞌa ri cꞌo ta nucꞌulachij.

35 Y tok chꞌovinük chic cꞌa ka ri Pablo, rijaꞌ xberucꞌamaꞌ cꞌa pe jun ruvay, 
xumatioxij chin ri Dios chiriꞌ chiquivüch conojel, xuvechꞌ y xutzꞌom cꞌa 
rucꞌuxic. 36 Y tok conojel más chic cꞌa quiyoꞌon cánima, ja chukaꞌ xquibün, 
xquitzꞌom vaꞌin. 37 Y konojel cꞌa ri roj benük pa barco, rojcꞌo cꞌa caꞌiꞌ 
ciento riqꞌuin setenta y seis. 38 Y tok ye vaꞌinük chic ka utz, xquitzꞌom cꞌa 
can rutorixic ri trigo pa yaꞌ, richin tzoyotzic nbün can ri barco.

Xqꞌuis cꞌa chiriꞌ ri barco
39 Tok xsaker cꞌa, ri achiꞌaꞌ ri ye ucꞌuayon richin ri barco man quetaman 

tüj achique ruchꞌulef xebeka-vi. Xaxe cꞌa xquitzꞌet que cꞌo jun rukꞌa-yaꞌ, 
y jabel ri ruchiꞌ. Romariꞌ xquinuc cꞌa que riqꞌuin baꞌ nyetiquer nquicꞌuaj-

apu ri barco chiriꞌ. 40 Romariꞌ xquikupilaꞌ can ri coloꞌ ri richin ri anclas, y 
ri anclas xecanaj can chuxeꞌ yaꞌ. Y xequisol can ri timón richin ri barco. 
Cꞌateriꞌ xquijotobaꞌ ri jun nimalüj cꞌul ri cꞌo-apu chuvüch ri barco, y ri 
cakikꞌ xutzꞌom runimixic ri barco chuchiꞌ ri yaꞌ. 41 Y cꞌa man jani rutzijol 
que nkujapon chuchi-yaꞌ, tok xbekilaꞌ jun boloj sanayiꞌ cꞌo chuxeꞌ yaꞌ, y 
chiriꞌ xberukebuj-riꞌ ri ruxeꞌ ri rutzaꞌn ri barco, y chiriꞌ xkꞌate-vi can. Man 
xsilon tüj chic. Y ri rachük ri barco tijokꞌokꞌ cꞌa benük roma ri yaꞌ riqꞌuin 
cꞌa uchukꞌaꞌ nberupaxij-riꞌ chiriꞌ. 42 Romariꞌ tok ri soldados xquinuc que 
nyequicamsaj cꞌa conojel presos, richin que man jun ri nucꞌusaj tüj e ri 
yaꞌ richin nbe cꞌa chuchiꞌ richin nanmüj-e. 43 Pero ri Julio ri Capitán ri 
ucꞌuey richin ri soldados man cꞌa xrajoꞌ tüj que xquibün quiriꞌ, richin que 
ncolotüj ri Pablo. Xa xbij cꞌa que jaruꞌ ri nyetiquer nquicꞌusaj ri yaꞌ richin 
nyebe cꞌa chuchiꞌ, tiquitorila-e-quiꞌ y quebe nabey. 44 Ja ri chꞌaka chic ri 
man nyetiquer tüj, xbij cꞌa cheque que nyequitzꞌamala-e tzꞌalün o achique 
na cheꞌ richin ri barco ri ye jokꞌotajnük chic e, richin man nyejikꞌ tüj. Y 
quiriꞌ xkabün richin xojel-e cꞌa chuchiꞌ ri yaꞌ, y man cꞌa jun ri xcom cheke.

Tok ri Pablo xcꞌujeꞌ pa ruchꞌulef pa yaꞌ rubiniꞌan Malta

28  1 Y tok konojel roj colotajnük chic e pa yaꞌ, xketamaj cꞌa que ri 
ruchꞌulef riꞌ, ri cꞌo pa yaꞌ, rubiniꞌan Malta. 2 Y ri vinük ri aj chiriꞌ 

pa Malta, juis cꞌa jabel quinaꞌoj xquibün cheke, roma xquibox jun kꞌakꞌ. 
Cꞌateriꞌ xojcoyoj konojel richin tikamekꞌa-kiꞌ chi kꞌakꞌ, roma juis tef nbün 
y ntajin job. 3 Y tok ri Pablo xberucꞌama-pe juboraj xicꞌaꞌy y ntajin cꞌa ka 
chuyaꞌic pa kꞌakꞌ, xberucꞌakaꞌ cꞌa pe riꞌ jun cumütz chupan, tok xunaꞌ 
ri kꞌakꞌ. Y ri cumütz reꞌ xberuchꞌica-riꞌ chirij rukꞌaꞌ ri Pablo, y man cꞌa 
ntzak tüj e. 4 Y tok ri vinük ri aj chiriꞌ pa Malta xquitzꞌet que ri cumütz 
tzekel chirij rukꞌaꞌ ri Pablo, nquibilaꞌ cꞌa chiquivüch: Laꞌ nkꞌalajin que jun 
camsüy achi, roma stapeꞌ (aunque) xcolotüj chuvüch ri yaꞌ, ja la cumütz 
cꞌa ncamsan-e richin vocomi. Ncꞌatzinej cꞌa que nutoj ri itzel rubanun, 
xquibij cꞌa ri vinük riꞌ.

5 Xpuꞌu ri Pablo xutotaj can ri cumütz pa kꞌakꞌ, y man jun retal que 
cꞌo ta ri nucꞌulachij. 6 Pero conojel ri vinük quitzꞌeton-quitzꞌeton-apu ri 
Pablo, coyoben cꞌa jampeꞌ nspoj-pe o ncom-ka. Y tok xcꞌo qꞌuiy tiempo y 
nquitzꞌet que xa man jun rubanun, man xquibij tüj cꞌa chic que ri Pablo 
jun camsüy achi, xa xquibij cꞌa que rijaꞌ jun dios.

7 Y chunakaj apu ri lugar apeꞌ nkucꞌo-vi, cꞌo cꞌa jun liꞌaj ulef richin jun achi 
rubiniꞌan Publio. Y rijaꞌ, jariꞌ ri nbanun mandar chupan ri lugar riꞌ. Jabel 
xojrucꞌul pa racho, y oxiꞌ cꞌa kꞌij ri jabel xojrilij. 8 Ja ri rutataꞌ ri Publio kajnük 
pa varabül roma yabil. Cꞌatün y disentería ri ntoc cꞌa chin. Y ri Pablo xapon 
cꞌa chutzꞌetic. Xbün orar, y xuyaꞌ chukaꞌ rukꞌaꞌ pariꞌ, y ri yavaꞌ xcꞌachoj. 9 Xa 
riqꞌuin cꞌa riꞌ, ri xbün ri Pablo xbe rutzijol. Y xeka-pe cꞌa riqꞌuin ri Pablo ri 
chꞌaka chic yavaꞌiꞌ ri yecꞌo chiriꞌ pa Malta. Y ri Pablo xerucꞌachojrisala-e. 10 Y 

ri vinük ri aj chiriꞌ pa Malta juis cꞌa xquiyaꞌ kakꞌij y jabel vi quinaꞌoj xquibün 
cheke. Y tok xojbe, rijeꞌ xquiyalaꞌ pa barco ri ncꞌatzin cheke chupan ri kabey.

Ri Pablo xapon cꞌa pa tinamit Roma
11 Y oxiꞌ icꞌ ri xojcꞌujeꞌ cꞌa chiriꞌ pa Malta. Y cꞌo cꞌa jun barco ri cꞌa calaꞌ pa jun 

tinamit rubiniꞌan Alejandría xpuꞌu-vi. Ri barco riꞌ rucꞌuan cꞌa ri quivachbül caꞌiꞌ dios 
chutzaꞌn. Ri dios riꞌ quibiniꞌan Cástor y Pólux. Y cꞌo cꞌa chiriꞌ pa Malta, roma chiriꞌ 
xcꞌuje-vi chupan ri tiempo ri richin cakikꞌ. Y chupan cꞌa ri barco riꞌ xojbe-vi. 12 Y 
xojapon pa jun tinamit rubiniꞌan Siracusa, y xojcꞌujeꞌ oxiꞌ kꞌij chiriꞌ. 13 Y xe xojel-e 
chiriꞌ, xkacꞌuaj-e ri ruchiꞌ ri yaꞌ, y xojapon chic pa jun tinamit ri rubiniꞌan Regio. Y 
pa rucaꞌn kꞌij chin ri xojapon pa tinamit Regio, xkatzꞌom chic cꞌa e viaje tok xpuꞌu 
ri viento del sur. Y pa rox kꞌij chin ri xojapon-vi pa tinamit Regio, jariꞌ tok xojapon 
pa tinamit rubiniꞌan Puteoli. 14 Y chiriꞌ chupan ri tinamit riꞌ, yecꞌo cꞌa hermanos 
xebekilaꞌ, y rijeꞌ xquibij cꞌa cheke que nkucꞌuje-ka jun semana quiqꞌuin. Tok xtzꞌaküt 
cꞌa ri jun semana riꞌ, cꞌateriꞌ choj xojbe cꞌa pa tinamit Roma. 15 Ri hermanos ri yecꞌo 
chiriꞌ pa Roma cacꞌaxan chic cꞌa que nkujapon. Romariꞌ xojquicꞌuluꞌ pa bey, pa 
jun tinamit rubiniꞌan Foro de Apio, y chiriꞌ chukaꞌ pa jun chic lugar rubiniꞌan Tres 
Tabernas. Tok ri Pablo xerutzꞌet cꞌa ri hermanos riꞌ, xumatioxij chin ri Dios. Y reꞌ 
xuyaꞌ ruchukꞌaꞌ xunaꞌ rijaꞌ. 16 Y tok xojapon cꞌa pa tinamit Roma, ri Julio ri Capitán 
xerujüch cꞌa ri presos pa rukꞌaꞌ ri jun achi ri ucꞌuey quichin ri achiꞌaꞌ ye chajinelaꞌ. 
Jacꞌa chin ri Pablo xbix que utz ncꞌujeꞌ pa jun chic jay, chajin roma jun soldado.

Ri Pablo nutzijoj ri rutzij ri Dios pa tinamit Roma
17 Y oxiꞌ yan cꞌa kꞌij xapon ri Pablo pa Roma, tok xutük coyoxic ri más 

nimalüj chiquicojol ri israelitas ri yecꞌo pa tinamit Roma. Y tok xeꞌapon 
riqꞌuin, xbij cꞌa cheque: Nuvinak, yin man jun achique tüj cꞌa nubanun 
cheque ri chꞌaka chic kavinak israelitas, ni man jun chukaꞌ achique 
tüj nubin chirij ri quibin can ri kaxquin-kamamaꞌ can que ncꞌatzin que 
nkabün, pero ja yan chiriꞌ pa tinamit Jerusalén xintzꞌam y xinjach pa 
quikꞌaꞌ ri achiꞌaꞌ romanos ri nyebanun mandar. 18 Y tok rijeꞌ xquicꞌutuj 
chuve achique ri nubanun, xquinuc cꞌa yinquelesaj, roma man jun itzel ri 
nubanun tüj, richin quiriꞌ nquitak ta pa camic. 19 Pero ri kavinak israelitas 
man xcajoꞌ tüj que xinelesüs can, y romariꞌ yin xincꞌutuj cꞌa que ja ri 
rey César ri tibanun juzgar pa nuviꞌ, y man roma tüj cꞌa que cꞌo sujunic 
nucꞌamon-pe chiquij ri nuvinak, roma ta riꞌ xincꞌutuj quiriꞌ. Man tinuc 
quiriꞌ. 20 Xa romariꞌ xintük ivoyoxic richin que nyixintzꞌet y richin chukaꞌ 
que rix viqꞌuin yin nivetamaj-e achique cꞌa roma quereꞌ nucꞌulachin. 
Roma konojel roj israelitas kayoꞌon kánima que ri caminakiꞌ cꞌo na vi 
jun kꞌij tok nyecꞌastüj-pe, y ri numac chiquivüch ri vinük xa roma jariꞌ ri 
nuniman yin, romariꞌ tok yin ximil riqꞌuin cadena vocomi, xbij ri Pablo.

21 Y ri israelitas riꞌ xquibij chin ri Pablo: Roj man jun vuj kacꞌulun ri 
petenük pa ruchꞌulef Judea ri nchꞌo ta chavij. Ni man jun chukaꞌ cheque 

ri kavinak ri ye petenük chiriꞌ ri nyebin ta que cꞌo itzel ri abanalun. Man 
jun. 22 Pero roj ketaman que ronojel lugar, ri vinük juis cꞌa nyechꞌo chivij 
rix ri nyixtaken ri rubiꞌ ri Jesús, y nkajoꞌ cꞌa nketamaj achique rubanic ri 
naꞌoj ri acꞌamon-pe rat, xquibij chin.

23 Y xquichaꞌ cꞌa can jun kꞌij richin quiriꞌ nquimol-quiꞌ, y ri Pablo nbij cꞌa ri 
achique ncajoꞌ nquetamaj. Y tok xapon cꞌa ri kꞌij, juis cꞌa vinük ri xbequimolo-
quiꞌ riqꞌuin ri Pablo, y rijaꞌ xutzꞌom cꞌa nutzijoj y nukꞌalajrisaj pariꞌ tok ri 
vinük nyeꞌoc pa rukꞌaꞌ ri Dios, jampeꞌ xel-pe ri kꞌij cꞌa tok xtzak na ka, roma 
rijaꞌ xrajoꞌ cꞌa que nquinimaj ta que ri Jesús jariꞌ ri Jun chaꞌon-pe y takon-pe 
roma ri Dios, ri tzꞌiban can roma ri Moisés y coma ri achiꞌaꞌ ri xekꞌalajrisan 
ri rutzij ri Dios ojer can. 24 Yecꞌo cꞌa ri xeniman ri xbij ri Pablo, y yecꞌo ri man 
xeniman tüj. 25 Y roma ri xa man junan tüj cꞌa quivüch, xquitzꞌom cꞌa nyebe. 
Pero tok man jani tüj queꞌel ri apeꞌ yecꞌo-vi, xcacꞌaxaj na e ri ruqꞌuisbül tak 
tzij ri xbij ri Pablo. Y rijaꞌ xbij: Ri tzij ri xuyaꞌ ri Lokꞌolüj Espíritu chin ri Isaías 
ri kꞌalajrisüy rutzij ri Dios, richin que xbij cheque ri kaxquin-kamamaꞌ can, 
utz chukaꞌ nbün chive rix, roma ri Lokꞌolüj Espíritu xbij cꞌa:
 26 Cabiyin quiqꞌuin ri avinak, y queꞌabij cheque:

Xaxe cꞌa choj nivacꞌaxaj y man nkꞌax ta chive ri nivacꞌaxaj.
Xaxe ta cꞌa choj nitzꞌetaꞌ riꞌ y man nitzꞌet tüj jabel ri nitzꞌetaꞌ.

 27 Roma ri cánima ri vinük reꞌ xa xquicovirsaj.
Cꞌayuf cꞌa que ntoc pa quixiquin ri ncacꞌaxaj.
Ri runakꞌ tak quivüch, quimoyin, roma man ncajoꞌ tüj nyetzuꞌun.
Rijeꞌ man jun ncajoꞌ,
man ncajoꞌ tüj ncacꞌaxaj,
man ncajoꞌ tüj nkaꞌ pa tak cánima,
man ncajoꞌ tüj ntzolin-pe quicꞌuꞌx, richin que yin ninchojmirsaj ri 

quicꞌaslen.
Quiriꞌ xbij ri Lokꞌolüj Espíritu.

28 Roma cꞌa riꞌ tivetamaj can rix, que ri vinük man ye israelitas tüj, xapon yan 
quiqꞌuin ri colonic richin ri Dios. Rijeꞌ ncacꞌaxaj-vi ri tzij ri takon-pe cheque.

29 Y tok ri Pablo xbij quiriꞌ cheque ri ruvinak israelitas, xebe y juis cꞌa 
nquichꞌojilaꞌ chiquivüch.

30 Y ri Pablo tzꞌaküt cꞌa caꞌiꞌ junaꞌ ri xcꞌujeꞌ chupan ri racho rukajon, y 
nyerucꞌul cꞌa conojel vinük ri nyeꞌapon riqꞌuin. 31 Y rijaꞌ nutzijolaꞌ cheque 
pariꞌ tok ri vinük nyeꞌoc pa rukꞌaꞌ ri Dios, y nyerutijolaꞌ cꞌa chukaꞌ ri 
vinük pariꞌ ri samaj ri xbana-ka-pe ri Ajaf Jesucristo. Rijaꞌ cheque cꞌa 
conojel man xupokonaj tüj xbij. Y man jun cꞌa chukaꞌ xbin chin ri Pablo 
que man tutzijoj chic ri rutzij ri Dios. 

Ri Pablo nutzꞌom tzij

1  1 Yin Pablo jun rusamajel ri Jesucristo. Ja ri Dios cꞌa ri xinoyon 
richin que xinoc apóstol. Rijaꞌ xinruchaꞌ cꞌa richin que nintzijoj ri 

utzilüj rutzij ri ncꞌamon-pe colonic.
2 Ri Dios xusuj cheque ri rusamajelaꞌ ojer can que nuya-pe ri utzilüj rutzij 

riꞌ ri ncꞌamon-pe colonic. Y ri rusamajelaꞌ riꞌ xquitzꞌibaj-vi can ri xbij ri Dios. 
Xquitzꞌibaj can chupan ri lokꞌolüj ruvuj ri Dios. 3 Y ri xbij ri Dios cheque ri 
rusamajelaꞌ ojer can, pariꞌ vi cꞌa ri Rucꞌajol, y riꞌ ja ri Kajaf Jesucristo. Y tok 
ri Jesucristo xpuꞌu chereꞌ chuvüch ri ruchꞌulef, xoc vinük cachiꞌel roj, y rijaꞌ 
ruxquin-rumam cꞌa can ri rey ojer can ri David. 4 Y tok xcꞌastüj-pe chiquicojol 
ri caminakiꞌ, xkꞌalajin-vi que rijaꞌ Rucꞌajol ri Dios y lokꞌolüj vi cachiꞌel ri Dios. 
Y xkꞌalajin chukaꞌ que cꞌo ruchukꞌaꞌ. 5 Y rijaꞌ xuyaꞌ ri utzilüj sipanic ri nspaj-pe 
rijaꞌ pa kaviꞌ quiqꞌuin ri chꞌaka chic apóstoles y xbün cheke que xojoc apóstoles. 
Quiriꞌ xbün cheke roma xrajoꞌ que pa rubiꞌ rijaꞌ nkatzijoj ri rutzij pa ronojel 
ruchꞌulef. Rijaꞌ nrajoꞌ cꞌa que conojel vinük nquitakej ta rijaꞌ y nquinimaj ta 
chukaꞌ rutzij. 6 Y ri Jesucristo xixroyoj rix chukaꞌ richin xixoc richin rijaꞌ.

7 Y ri carta reꞌ chive rix hermanos ninbün-vi-e, ri rixcꞌo chiriꞌ pa tinamit 
Roma. Ri Dios juis nyixrujoꞌ y romariꞌ xixroyoj richin xixoc ri nyixtzeklebej-
vi rijaꞌ. Y ja ta cꞌa ri utzilüj sipanic ri nspaj-pe ri Dios y ri uxlanen ri petenük 
riqꞌuin ri Katataꞌ Dios y ri Ajaf Jesucristo ncꞌujeꞌ pa tak ivánima chiꞌivonojel.

Ri Pablo nrajoꞌ cꞌa nbe chiquitzꞌetic ri hermanos yecꞌo pa tinamit Roma
8 Nabey ninmatioxij chin ri Dios ivoma rix. Ninmatioxij chin roma 

ronojel apeꞌ chin ri ruchꞌulef ntzijos-vi que rix itaken-vi. Y xaxe cꞌa roma ri 

Ri carta ri xutzꞌibaj ri 
apóstol San Pablo cheque 

ri hermanos ri yecꞌo 
pa tinamit Roma

Jesucristo tok nquitiquer nquimatioxin chin ri Dios. 9 Y ri ka-Dios retaman-
vi que chi jumul ninbün orar ivoma rix ri rixcꞌo chiriꞌ pa tinamit Roma. Ri 
Dios, ri riqꞌuin ronojel vánima ninsamajij. Ri nintzijoj-vi yin ri utzilüj rutzij 
ri nchꞌo pariꞌ ri Rucꞌajol. 10 Y nincꞌutuj chukaꞌ chin ri Dios que nbün ta chuve 
que nquitiquer ta nquinapon iviqꞌuin, si quiriꞌ nrajoꞌ rijaꞌ. Qꞌuiy yan chic 
cꞌa tiempo njoꞌon que nquinapon ta iviqꞌuin. 11 Roma juis ninrayij nquibe 
chiꞌitzꞌetic, y ninjoꞌ nyixintoꞌ richin que rix cꞌo ta más ri nivetamaj riqꞌuin 
ri Lokꞌolüj Espíritu, richin que más niyaꞌ ivánima riqꞌuin ri Dios. 12 O más 
utz ninbij yin que nkato-kiꞌ, richin ncuker más kánima chikavüch roj. Rix 
nquinitoꞌ yin richin más ncuker vánima, y yin nyixintoꞌ rix, richin que más 
ncuker ivánima rix chukaꞌ. Quiriꞌ nkabün roma kataken ri Jesucristo.

13 Hermanos, yin ninjoꞌ que rix nivetamaj, que qꞌuiy mul cꞌa yin nunucun 
que nquibe ta chilaꞌ iviqꞌuin, pero man yin ninbanun tüj yin benük. Ri 
ninrayij yin cꞌa que rix nivetamaj ta más riqꞌuin ri rutzij ri Dios, cachiꞌel 
nubanun yin quiqꞌuin ye qꞌuiy vinük ri xa man ye israelitas tüj chukaꞌ. Y 
riqꞌuin riꞌ nicꞌuan ta utzilüj tak icꞌaslen y nyixqꞌuiy chupan ri rutzij ri Dios 
y romariꞌ ye qꞌuiy chꞌaka chic nyetaken ri rutzij ri Dios ivoma rix chukaꞌ. 
14 Ncꞌatzin-vi que yin nintzijoj ri rutzij ri Dios cheque ri vinük griegos y 
cheque ri man ye griegos tüj. Ncꞌatzin que nintzijoj cheque ri etamanelaꞌ y 
cheque chukaꞌ ri man ye etamanelaꞌ tüj. 15 Romariꞌ yin ninjoꞌ cꞌa nintzijoj 
ri utzilüj tzij richin colonic, chilaꞌ pa Roma ri itinamit rix.

Ri ruchukꞌaꞌ ri tzij richin colonic
16 Yin man nquiqꞌuix tüj cꞌa nintzijoj ri utzilüj tzij richin colonic, roma 

ja utzilüj tzij reꞌ ri uchukꞌaꞌ ri nucusaj ri Dios richin nyerucol ri nyetaken 
richin. Ri tzij cꞌa riꞌ nabey xtzijos chukaꞌ cheque ri man ye israelitas tüj. 17 Ri 
tzij richin colonic nukꞌalajrisaj chikavüch achique rubanun ri Dios richin que 
man jun kamac nkꞌalajin chuvüch. Cachiꞌel ri nbij chupan ri rutzij ri Dios 
ri tzꞌiban can: Ri vinük ri choj chic quicꞌaslen, ncꞌuje-vi quicꞌaslen riqꞌuin ri 
Dios roma quiyoꞌon cánima riqꞌuin. Quiriꞌ nbij ri tzꞌiban can.

Cꞌayuf ri quicꞌaslen ri man quetaman tüj ruvüch ri Dios
18 Ri Dios catanük royoval chiquij ri vinük ri man utz tüj quicꞌaslen 

chuvüch rijaꞌ. Roma riqꞌuin ri itzel quicꞌaslen ri vinük riꞌ quikꞌaton ri ketzij 
tijonic. Romariꞌ ri Dios nuya-vi pe cꞌa ri castigo pa quiviꞌ. 19 Roma cꞌo ta 
ri xetiquer xquetamaj pariꞌ ri Dios, roma ri Dios xukꞌalajrisaj chiquivüch. 
20 Ri Dios man tzꞌetetül tüj. Jacꞌa ri ruchꞌulef y ri chꞌaka chic ri xerubün, 
ye tzꞌetetül, y jariꞌ ri nyekꞌalajrisan ri Dios chiquivüch. Cꞌa pa rutzꞌuquic ri 
ruchꞌulef quikꞌalajrisan-pe ri Dios. Nquikꞌalajrisaj chiquivüch que cꞌo Dios 
y que ri ruchukꞌaꞌ man nqꞌuis tüj. Kꞌalüj vi que cꞌo Dios, romariꞌ ri vinük 
riꞌ man nyetiquer tüj cꞌa nquibij: Roj man jun kamac roma man jun xbin 
cheke que cꞌo Dios. 21 Roma chiquivüch cꞌa yecꞌo-vi ri nyekꞌalajrisan que 

cꞌo Dios, xa jacꞌa rijeꞌ man quiyoꞌon tüj rukꞌij cachiꞌel cꞌuluman que nban, 
nixta man quimatioxin tüj chin, xa ja ri man jun cakalen ri nyequinuclaꞌ 
ye nacanük y cꞌunük pa kꞌekuꞌn ri cánima. 22 Nquibij que ye etamanelaꞌ, 
y xa nkꞌalajin que man jun quetaman. 23 Roma man nquiyaꞌ tüj rukꞌij ri 
Dios ri man ncom tüj. Xa ja ri nyecom ri nquiyalaꞌ quikꞌij. Roma hasta 
ye quibanun quivachbül vinük, quivachbül chꞌipaꞌ, quivachbül cumütz y 
quivachbül ri chico cajiꞌ cakün. Y jariꞌ ri nquiyalaꞌ quikꞌij.

24 Romariꞌ ri Dios xeruyaꞌ can. Tiquicꞌuaj na cꞌa ri itzel cꞌaslen, roma ja 
vi riꞌ ri rurayibül ri cánima. Xcꞌo ruviꞌ ri itzel xquibanalaꞌ. Juis qꞌuixaj 
ri xquibanalaꞌ chicachibil quiꞌ. 25 Xa xquiyoj rubanic ri ketzij, roma man 
xquitzeklebej tüj ri ketzij Dios y xequitzeklebej ri man ye ketzij tüj. Man 
xquiyaꞌ tüj rukꞌij nixta man xquisamajij tüj ri Dios. Xa ja ri cosas ri ye 
rubanun rijaꞌ, xa jariꞌ ri xquiyalaꞌ quikꞌij y xequisamajij. Y ja ri Dios ri 
ncꞌatzin que nnimirsüs rubiꞌ chi jumul. Quiriꞌ vi.

26 Y roma quiriꞌ nquibün, ri Dios xeruyaꞌ can. Que queꞌucꞌuꞌüx na cꞌa roma 
ri itzel tak rayibül ri cꞌo pa tak cánima, ri juis qꞌuixaj qꞌuin. Roma yecꞌo ixokiꞌ 
man ja tüj chic achiꞌaꞌ ri xequijoꞌ, xa ixokiꞌ yan chic ri xequijoꞌ y xquicꞌuaj-
quiꞌ quiqꞌuin. 27 Y quiriꞌ chukaꞌ ri achiꞌaꞌ, yecꞌo ri man ja tüj chic ixokiꞌ ri 
xequijoꞌ, xa achiꞌaꞌ yan chic ri xequijoꞌ y xquicꞌuaj-quiꞌ quiqꞌuin. Juis itzel ri 
xquibanalaꞌ, y xa man xeqꞌuix tüj, xquitorij-quiꞌ chupan ri itzel ri nquirayij. Y 
ja yan cꞌa ri quichꞌacul xlo-e chin ri rutojic ri itzel bey ri xquicꞌuaj.

28 Rijeꞌ xquinuc que man jun ncꞌatzin-vi nquetamaj ruvüch ri Dios. 
Romariꞌ ri Dios xeruyaꞌ can. Tiyojtüj na ri quinojibül y tiquibanalaꞌ na ri 
man cꞌuluman tüj. 29 Ruyon ri man choj tak nojibül tüj ri ye nojnük pa tak 
cánima. Roma ri achiꞌaꞌ y ri ixokiꞌ nquirayila-quiꞌ richin nquibün quimac. 
Nquibanalaꞌ itzel cheque ri chꞌaka. Chi jumul cꞌa nquirayij ri ruchajin ri 
jun chic. Qꞌuiy itzel nquirayij nquibün cheque ri chꞌaka chic, juis itzel 
nquitzꞌet jun chic roma utz cꞌo. Nyecamsan. Nquibün oyoval. Nyebojoyin. 
Y xa nquimolalaꞌ tzij. Y nquitzꞌuculaꞌ ruviꞌ ri nquitzꞌet y nquijül rubixic. 
30 Xe tzij nquibün chiquij chꞌaka chic y nyeyokꞌon. Nquetzelaj ri Dios. Ncꞌo 
ruviꞌ nquibanalaꞌ roma cꞌo nicꞌ quikꞌij. Juis nim cakün nquinaꞌ. Chi jumul 
nquinuc achique rubanic ri itzel ri ncajoꞌ nquibün. Man nquitakej tüj 
quitzij ri quite-quitataꞌ. 31 Ye nacanük. Nquikꞌüj ri quitzij. Man nyequijoꞌ 
tüj ri calcꞌual nixta ri quite-quitataꞌ. Man nquijoyovaj tüj quivüch ri 
chꞌaka chic y man nyequicuy tüj mac. 32 Rijeꞌ quetaman que ri Dios rubin, 
que ri nyebanun itzel cachiꞌel riꞌ ncꞌatzinej que nka-ka ri camic pa quiviꞌ. 
Pero stapeꞌ (aunque) quetaman, nquibün-vi ronojel ri cachiꞌel ri itzel riꞌ, y 
chukaꞌ nyequicot tok chꞌaka chic ri quiriꞌ nquibün.

Ri Dios pa ruchojmil nbün juzgar

2  1 Pero rix nuvinak israelitas, ri nibij que nicanoj ri Dios, si ninimirsaj-
iviꞌ y nibij que man utz tüj ri nquibün ri vinük ri nyebanun mac quiriꞌ, 

man utz tüj ri nibanalaꞌ. Roma xa ja riꞌ chukaꞌ ri nyixtajin rix chubanic, 
y man nyixtiquer tüj nibij que man jun imac. 2 Ketaman-vi cꞌa que ri Dios 
nuyaꞌ rutojic cheque conojel vinük roma ri qui mac ye quibanalun. Cachiꞌel 
rubanic ri quimac, quiriꞌ ri rutojic nuyaꞌ. 3 Y rix nim ivakün ninaꞌ tok nibij 
que juis itzel quinojibül ri vinük ri nyebanun ri mac quiriꞌ. Y xa ja riꞌ chukaꞌ 
ri nyixtajin rix chubanic. ¿Ninuc comi, que ri Dios man nuyaꞌ tüj rutojic ri 
imac rix chukaꞌ? 4 ¿Man kꞌaxnük tüj comi chive achique roma ri Dios jabel utz 
iviqꞌuin y achique roma rijaꞌ nucuy-vi mac y ncochꞌon? Chivüch rix utz que 
nibün achique na mac ri nijoꞌ nibün y rijaꞌ man jun nbün chive. Pero xa man 
quiriꞌ tüj. Rijaꞌ quiriꞌ rubanun-pe iviqꞌuin rix roma nrajoꞌ que niyaꞌ can ri mac. 
5 Xa jacꞌa rix covirnük ri ivánima. Man nijoꞌ tüj niyaꞌ can ri mac. Y riqꞌuin riꞌ, 
xa nimol ri castigo chivij. Nka-ka cꞌa ri castigo ri Dios pan iviꞌ chupan ri kꞌij 
tok rijaꞌ nbün juzgar. Y rijaꞌ nbün juzgar choj vi. 6 Roma cachiꞌel ri nkubanun 
chikajujunal, quiriꞌ ri rutojic ri nuyaꞌ cheke. 7 Si nkucochꞌon y chi jumul 
nkacꞌuaj jun cꞌaslen utz, ri Dios nuyaꞌ ri cꞌaslen man nqꞌuis tüj cheke. Jariꞌ ri 
nuyaꞌ ri Dios cheke roj ri cꞌo rayibül kiqꞌuin richin nkubecꞌujeꞌ chilaꞌ chicaj 
chi jumul, ri apeꞌ cꞌo sük ruyon y chiriꞌ chukaꞌ nnimirsüs-vi kakꞌij. 8 Jacꞌa si 
nkapaba-kiꞌ chuvüch ri Dios, nka-ka na vi cꞌa ri ru-castigo pa kaviꞌ. Y nim 
vi cꞌa ri castigo ri nka-ka pa kaviꞌ. Quiriꞌ nkacꞌulachij si man nkatakej tüj ri 
nbij cheke ri ketzij tijonic y xa ja ri man choj tüj nbij ri nkatakej. 9 Conojel cꞌa 
vinük ri nyebanun itzel, cꞌayuf nquicꞌulachij, nquitij pokonül. Nabey nka-ka ri 
castigo pa quiviꞌ ri israelitas y chukaꞌ nka-ka pa quiviꞌ ri man ye israelitas tüj. 
10 Y conojel vinük ri nyebanun ri utz, nyebecꞌujeꞌ chilaꞌ chicaj ri apeꞌ ruyon 
sük cꞌo, y ri apeꞌ chukaꞌ nnimirsüs quikꞌij. Ncꞌujeꞌ uxlanen pa tak cánima chi 
jumul. Y ja ri israelitas ri nabey nban quiriꞌ cheque y cꞌateriꞌ chukaꞌ ri man ye 
israelitas tüj. 11 Roma ri Dios junan nbün cheke konojel.

12 Roj israelitas yoꞌon-vi cꞌa ri ley ri xuyaꞌ ri Dios richin ri Moisés ri nucꞌut 
achique rurayibül ri Dios, y si nkabün kamac, ri Dios ja ley riꞌ ri nucusaj 
chikij richin nbün juzgar pa kaviꞌ tok ri Dios nbün juzgar conojel vinük chi 
jumul. Jacꞌa ri vinük ri manak ri ley riꞌ pa quikꞌaꞌ, si nquibün quimac, nka-
ka-vi chukaꞌ ri castigo pa quiviꞌ chupan ri kꞌij riꞌ, pero man nucusüs tüj ri ley 
riꞌ richin nbanux juzgar. Nucusüs ri si nkajoꞌ rijaꞌ o si man nkajoꞌ tüj. 13 Ri 
vinük ri xaxe ncacꞌaxaj ri nbij ri ley ri xuyaꞌ ri Dios richin ri Moisés ri nucꞌut 
achique rurayibül y man nquibün tüj ri nbij, cꞌo quimac nquibün chuvüch 
ri Dios. Jacꞌa ri nyebanun ri nbij, man jun vi quimac nkꞌalajin chuvüch. 
14 Cꞌo chi jantük ri vinük man ye israelitas tüj nquibün ri nbij ri ley ri nucꞌut 
achique rurayibül ri Dios, stapeꞌ (aunque) man cacꞌaxan tüj ri achique nbij. 
Y quiriꞌ, nkꞌalajin cꞌa que pa tak cánima, cꞌo-vi ri nkꞌalajrisan chiquivüch 
achique ri utz y achique ri man utz tüj. Cachiꞌel xa cꞌo ta ri ley ri nucꞌut 
achique rurayibül ri Dios pa tak cánima. 15 Cachiꞌel xa ja ta ri ley ri tzꞌiban 
pa tak cánima, y jariꞌ ri nbin cheque achique ri utz y achique ri man utz tüj. 
Y rijeꞌ utz nunaꞌ ri cánima tok ja ri utz nquibün y kꞌoxon nunaꞌ ri cánima tok 

ja ri man utz tüj nquibün. Rijeꞌ quetaman, si utz o man utz tüj ri nquibün. 
16 Y quiriꞌ chukaꞌ nunaꞌ ri cánima chupan ri kꞌij tok nbanux juzgar pa quiviꞌ. 
Napon cꞌa ri kꞌij tok nbanux juzgar pa quiviꞌ conojel vinük y nquil rutojic ri 
quimac, chi evan y man evan tüj. Y ri Dios ja ri Jesucristo ri nucusaj richin 
nbün juzgar. Quiriꞌ nbij ri utzilüj tzij richin colonic ri nintzijoj.

Ri israelitas y ri qui-ley ri xuyaꞌ ri Dios richin ri Moisés
17 Rix nuvinak, ri juis nyixquicot tok nbix israelitas chive, ninuc que xivil 

yan ri colonic roma ri Dios, chive rix xuya-vi ri ley ri xuyaꞌ ri Dios richin 
ri Moisés. Y chukaꞌ juis nim ivakün ninaꞌ roma nibij que rix rutinamit ri 
Dios. 18 Rix nibij que nyixtijox riqꞌuin ri ley ri nucꞌut achique rurayibül 
ri Dios, y romariꞌ tok ivetaman achique ri nrajoꞌ ri Dios que nkabün, y 
chukaꞌ ivetaman achique ri utz y achique ri man utz tüj. 19 Y rix ninuc 
que nyixtiquer nicꞌut quibey ri ye moyiꞌ, nicꞌut ri sük chiquivüch ri yecꞌo 
pa kꞌekuꞌn, 20 nyeꞌitijoj ri vinük ri man jun quetaman, y nyeꞌitijoj chukaꞌ 
ri acꞌualaꞌ. Roma chive rix yoꞌon-vi ri ley ri cꞌo etamabül y cꞌo ronojel ri 
ketzij chupan. 21 Rix nibij que nyeꞌitijoj ri chꞌaka chic. ¿Man ncꞌatzin tüj 
comi que nitijoj-ka-iviꞌ rix? Roma nibij cheque ri chꞌaka que man utz tüj ri 
elekꞌ. Y rix ¿ketzij comi que man quixelekꞌ tüj? 22 Rix nibij cheque ri achiꞌaꞌ 
ri cꞌo quixjaylal que man tiquicanoj jun chic ixok, y nibij cheque ri ixokiꞌ 
ri cꞌo cachijlal que man tiquiyaꞌ kꞌij que ntoc jun chic achi quiqꞌuin. Y rix 
¿ketzij que man nibün tüj rix quiriꞌ? Rix nibij que queꞌetzelüs ri dios ri xa 
man ye ketzij tüj. ¿Y quiriꞌ comi ri nibün rix? ¿Man nivelekꞌaj tüj comi ri 
cꞌo chupan ri cacho rijeꞌ? 23 Juis nim ivakün ninaꞌ roma cꞌo ri ru-ley ri Dios 
pan ikꞌaꞌ. ¿Ketzij comi que chi jumul nibün ronojel ri nbij ri ley riꞌ, richin 
niyaꞌ rukꞌij ri Dios? 24 ¿Man ketzij tüj comi ri nbij chupan ri rutzij ri Dios ri 
tzꞌiban can? Tok nbij: Ri vinük ri man ye israelitas tüj nquiyokꞌ rubiꞌ ri Dios 
tok nquitzꞌet ri nyixbanun rix. Quiriꞌ ri tzꞌiban can.

25 Roj israelitas banun ri circuncisión cheke, ri retal que roj richin ri tinamit 
ri Dios, y riꞌ jabel utz, pero si nkabün ronojel ri nbij chupan ri ley ri xuyaꞌ ri 
Dios richin ri Moisés, ri nucꞌut achique rurayibül ri Dios. Y si man nkabün tüj, 
man jun ncꞌatzin-vi que banun ri circuncisión cheke, ri retal que roj ja richin ri 
tinamit ri Dios, xa junan riqꞌuin ri man banun tüj ri circuncisión cheke. 26 Cꞌo 
ta jun achi man israelita tüj y man banun tüj ri retal reꞌ, ri circuncisión chin, 
y rijaꞌ nbün ta ri nbij ri ley ri nucꞌut achique rurayibül ri Dios, chuvüch ri Dios 
junan riqꞌuin que rijaꞌ cachiꞌel xa banun ta ri circuncisión chin, stapeꞌ (aunque) 
man rubanun tüj. 27 Y ri achi riꞌ nbün-vi ri nbij chupan ri ley ri xuyaꞌ ri Dios 
richin ri Moisés, stapeꞌ (aunque) man banun tüj ri retal ri circuncisión chin. 
Y romariꞌ nkꞌalajin que rix nuvinak ri man nibün tüj ri nbij ri ley ri nucꞌut 
achique rurayibül ri Dios, man utz tüj ri nibün y pan ikꞌaꞌ rix cꞌo-vi ri ley riꞌ 
y banun ri circuncisión chive, ri jun retal ri nibün que rix ja richin ri tinamit 
ri Dios. 28 Rix israelitas vi y banun ri circuncisión chive. Pero man xe tüj riꞌ 

ncꞌatzin richin nkꞌalajin que rix rutinamit ri Dios. 29 Roma chuvüch ri Dios ri 
ketzij ye rutinamit rijaꞌ, ja ri vinük ri cꞌo jun cánima chꞌajchꞌoj. Cachiꞌel banun 
ta ri circuncisión pa tak cánima. Ri circuncisión riꞌ nban roma ri Lokꞌolüj 
Espíritu y man ja tüj ri circuncisión tzꞌiban chupan ri ley ri xuyaꞌ ri Dios richin 
ri Moisés. Y jacꞌa ri vinük ri banun circuncisión pa tak cánima, jariꞌ ri nyekaꞌ 
chuvüch ri Dios y stapeꞌ (aunque) man nyekaꞌ tüj chiquivüch ri vinük.

3  1 Y yin ninnuc que rix nibij: ¿Achique cꞌa nucꞌün-pe cheke que roj 
israelitas? ¿Y achique nucꞌün-pe cheke ri circuncisión? 2 Pero yin ninbij: 

Qꞌuiy utz rucꞌamon-pe cheke. Pero xaxe cꞌa ri nabey ri ninkꞌalajrisaj, y riꞌ ja 
ri rutzij ri Dios ri ukuxanen can pa kakꞌaꞌ. 3 ¿Y nkabij ta cꞌa que roma ye juis 
kavinak ri man xquitakej tüj, roma ta riꞌ ri Dios man ta nbün ri rubin? 4 Man 
quiriꞌ tüj. Ri Dios ketzij vi nchꞌo, stapeꞌ (aunque) conojel vinük man quiriꞌ tüj 
nquibün. Cachiꞌel ri tzꞌiban can roma ri David. Rijaꞌ rubin can:

Nkꞌalajin chiquivüch ri vinük que ketzij vi ri nabij.
Y si yecꞌo vinük ri juis itzel nyechꞌo chavij, nkꞌalajin ta chukaꞌ que 

man ketzij tüj ri nquibij.
Quiriꞌ nbij chupan ri tzꞌiban can.

5 Y man tinuc que itzel nbün ri Dios tok nuyaꞌ ri castigo pan iviꞌ roma 
ri man utz tüj nyixbanun. Y riꞌ stapeꞌ (aunque) nibij rix que roma ri 
nyixbanun tok nkꞌalajin que ri Dios xeꞌ ri choj ri nbün. Riꞌ xa quinojibül ri 
vinük. 6 Man ketzij tüj ri nquinuc. Roma si ta ketzij ri quinojibül, ri Dios 
man ta ntiquer nbün juzgar pa kaviꞌ roj vinük.

7 Chukaꞌ man tinuc que itzel nbün ri Dios tok nbij aj-maquiꞌ chive y nbün 
juzgar pan iviꞌ roma ri tzꞌucuj-tzij ri nibün. Y stapeꞌ (aunque) rix nibij que 
romariꞌ tok nkꞌalajin que ri Dios man quiriꞌ tüj nbün y ri vinük nquiyaꞌ rukꞌij 
romariꞌ. Man tinuc quiriꞌ. 8 Man tinuc que ri nbün itzel nucꞌün-pe utz. Roma 
ri achique nyenucun quiriꞌ, cꞌuluman-vi que nka-ka ri castigo pa quiviꞌ. Y 
yecꞌo cꞌa ri ye biyon chikij que roj quiriꞌ chukaꞌ nkanuc, y xa man quiriꞌ tüj.

Man jun cꞌa ntiquer nbin que man jun tüj rumac
9 ¿Y vocomi achique nibij? ¿Chuvüch ri Dios ri kacꞌaslen roj israelitas más 

utz que chuvüch ri quicꞌaslen ri man ye israelitas tüj? Man quiriꞌ tüj. Cachiꞌel 
xinbij yan ka, que conojel vinük, chi israelitas y chi man israelitas tüj, conojel 
ye tzaknük chuxeꞌ ri mac. 10 Quiriꞌ chukaꞌ nbij ri rutzij ri Dios ri tzꞌiban can:

Man jun vinük ri katz choj ta rucꞌaslen. Nixta jun.
 11 Ni jun ri kꞌaxnük ta chin ri achique riꞌ ri utz

y man jun chukaꞌ ri ncanon ta chin ri Dios.
 12 Man ja tüj cꞌa ri rubey ri Dios xquichaꞌ chin xquicꞌuaj. Man utz tüj cꞌa 

ri quicꞌaslen.
Nixta jun vi vinük ri nbanun ta utz. Ni jun.

 13 Nyebojoyin-vi riqꞌuin ri quitzij nquibilaꞌ.
Ye cachiꞌel cumütz ri nquibün camic roma riqꞌuin ri nyechꞌapon.

Nyecamsan riqꞌuin ri quitzij, roma pa quichiꞌ cachiꞌel jul richin camnük.
 14 Chi jumul cꞌa itzel nyechꞌo chiquij ri chꞌaka chic, cꞌüy-cꞌüy ri tzij 

nquibilaꞌ.
 15 Man nquipokonaj tüj cheque nyecamsan. Roma man jun nban cheque, 

jariꞌ junanin nyebe chin nyecamsan.
 16 Yecꞌo ri nquiyalaꞌ can bis y kꞌoxon ri apeꞌ nyecꞌo-vi.
 17 Man quetaman tüj ri achique rubanic ri cꞌaslen richin uxlanen.
 18 Man nquixbij tüj quiꞌ chuvüch ri Dios.

Quiriꞌ ri tzꞌiban can.
19 Y roj ketaman que ri nbij ri ley tzꞌiban can ri xuyaꞌ ri Dios richin ri 

Moisés, cheque ri yecꞌo chuxeꞌ ri ley riꞌ nchꞌo-vi. Man jun cꞌa ntiquer nbin 
que man jun tüj rumac. Conojel cꞌa ri yecꞌo chuvüch ri ruchꞌulef ncꞌatzinej 
que cꞌa nyeꞌapon vi chuvüch ri Dios. 20 Man jun cꞌa vinük ri rubanun ta 
ronojel ri nbij ri ley ri nucꞌut achique rurayibül ri Dios. Y romariꞌ ri ley 
man ntiquer tüj nbün cheke que man jun tüj kamac nkꞌalajin chuvüch ri 
Dios. Ri ley xaxe ntiquer nucꞌut chikavüch que roj aj-mac.

Ri rubanic nkabün richin que man jun kamac nkꞌalajin chuvüch ri Dios
21 Y vocomi ri Dios nucꞌut cꞌa chikavüch achique rubanic richin que man 

jun kamac nkꞌalajin chuvüch rijaꞌ. Nucꞌut chikavüch que man riqꞌuin tüj 
ri ley ri xuyaꞌ ri Dios richin ri Moisés tok choj nkꞌalajin chuvüch, stapeꞌ 
(aunque) nkꞌalajin can chupan ri ley y bin can chukaꞌ coma ri xekꞌalajrisan 
rutzij ri Dios ri xecꞌujeꞌ ojer can. 22 Ri Dios nucꞌut cꞌa chikavüch que 
achique na vinük ri ntaken ri Jesucristo, man jun rumac nkꞌalajin 
chuvüch ri Dios. Xa ja roj junan kabanun konojel, 23 roma konojel xkabün 
kamac y nüj xojcanaj-vi can chirij ri Dios ri cꞌo rukꞌij. 24 Roma ri utzilüj 
sipanic ri nspaj-pe ri Dios tok man jun kamac nkꞌalajin chuvüch rijaꞌ. 
Man jun cꞌa rajil nucꞌutuj cheke, roma ri Cristo Jesús xcom, richin xutoj 
ri kamac. 25 Ri Dios xutük-pe ri Cristo richin xcom, y xbiyin ri ruquiqꞌuel, 
roma ja rijaꞌ ri xakalen rumac ri vinük. Ri ntaken cꞌa richin ri Cristo 
ncuyutüj rumac. Ri Dios runucun-vi-pe que nutük pe ri Cristo, y romariꞌ 
nkꞌalajin que choj ri xbün tok man xuyaꞌ tüj yan ri rajil-ruqꞌuexel y ri 
rutojic ri quimac chiquijujunal ri vinük ri xecꞌujeꞌ ojer can. 26 Y romariꞌ 
chukaꞌ nkꞌalajin que choj ri nbün kiqꞌuin roj chupan ri tiempo reꞌ, tok 
nbün cheke que man jun kamac nkꞌalajin chuvüch roma kataken ri Jesús.

27 Roma cꞌa riꞌ man nkutiquer tüj nkabün nim kakün nixta nkabij que juis 
utz ri kacꞌaslen. Roma man xojcolotüj tüj roma juis utz ta ri nkubanun, xa 
xojcolotüj roma ri xkatakej ri Jesús. 28 Y quiriꞌ, nkꞌalajin cꞌa que achique na 
vinük ri ntaken ri Jesús, man jun rumac nkꞌalajin chuvüch ri Dios, stapeꞌ 
(aunque) man rubanun tüj pe ri nbij ri ley ri xuyaꞌ ri Dios richin ri Moisés.

29 ¿Nkutiquer comi nkabij que ri Dios xaxe kichin roj israelitas? 
Man nkutiquer tüj nkabij quiriꞌ, roma ri Dios qui-Dios chukaꞌ ri man 

ye israelitas tüj. 30 Xaxe cꞌa jun Dios cꞌo, y ja rijaꞌ ri nbanun cheque ri 
nyetaken richin rijaꞌ que man jun quimac nkꞌalajin chuvüch, si ja roj 
israelitas ri banun ri circuncisión cheke chin jun retal que ja roj richin 
ri tinamit ri Dios, o si ja ri man ye israelitas tüj ri man banun tüj ri 
circuncisión cheque. 31 Riqꞌuin baꞌ nkꞌax chive que ri nyetaken ri Jesús 
nquibün chin ri ley ri xuyaꞌ ri Dios richin ri Moisés que man jun rakalen, 
pero xa man quiriꞌ tüj. Ri kataken chic ri Jesús, jariꞌ ri ketzij nkutaken 
chin ri ley riꞌ.

Ri Abraham man jun rumac xkꞌalajin chuvüch ri Dios roma xutakej rijaꞌ

4  1 ¿Achique nkabij pariꞌ ri colonic ri xril ri Abraham, ri kaxquin-
kamamaꞌ can ri katinamit roj israelitas? 2 Ri Abraham man jun rumac 

xkꞌalajin chuvüch ri Dios, pero man roma tüj ri utz ri xerubanalaꞌ. Si ta 
romariꞌ, xtiquer ta xbün nim rakün. Jacꞌa ri Dios nbij que man roma tüj riꞌ 
tok ri Abraham choj xkꞌalajin chuvüch. 3 Roma chupan ri rutzij ri Dios ri 
tzꞌiban can, nbij: Ri Abraham xuyaꞌ ránima riqꞌuin ri Dios, y romariꞌ ri Dios 
xbün chin que man jun rumac xkꞌalajin chuvüch. Quiriꞌ nbij ri tzꞌiban can. 
4 Ri vinük ri nsamüj, nuchꞌüc-vi ri rajil ri rusamaj. Ri nuchꞌüc man choj tüj 
nspüs-e chin. 5 Jacꞌa ri colonic choj nspüs y man jun cꞌa ri roma ta ri juis 
nsamüj ntiquer nucol riꞌ. Stapeꞌ (Aunque) jun vinük man choj tüj rucꞌaslen, 
pero si nutakej ri Dios, ri Dios nbün cꞌa chin que man jun rumac nkꞌalajin 
chuvüch rijaꞌ. 6 Quiriꞌ chukaꞌ rubin can ri David, que jabel utzilüj quikꞌij ri 
vinük ri nban cheque roma ri Dios que man jun quimac nkꞌalajin chuvüch, 
roma ri xquitakej y man roma tüj ri juis xesamüj. 7 Ri David rubin can cꞌa:

Jabel quiquicot ri vinük ri cuyun chic ri itzel tak nquibanun ri tzꞌapin 
chic rij ri quimac.

 8 Jabel cꞌa ruquicot ri nbix cheque roma ri Ajaf Dios que man jun mac 
ncakalej.

Quiriꞌ rubin can ri David.
9 ¿Achique cꞌa ri nucꞌut ri tzij reꞌ chikavüch? Reꞌ nucꞌut chikavüch que 

man xaxe tüj roj israelitas ri banun ri circuncisión cheke ri jabel kaquicot. 
Man quiriꞌ tüj. Xa quiriꞌ chukaꞌ ri man ye israelitas tüj, ri man banun tüj ri 
circuncisión cheque, rijeꞌ jabel chukaꞌ quiquicot, ri ncꞌatzin xaxe cꞌa tikatakej 
ri Dios. Cachiꞌel xbün ri Abraham. Rijaꞌ xutakej ri Dios y romariꞌ ri Dios xbün 
chin que man jun rumac xkꞌalajin chuvüch. 10 Y tok ri Dios xbün chin que man 
jun rumac xkꞌalajin chuvüch, ri Abraham man jani banun tüj ri circuncisión 
chin, ri jun retal ri xquibün ri israelitas pa ruchꞌacꞌul jun acꞌual alaꞌ que ja 
richin ri tinamit ri Dios. 11 Y ri circuncisión ri xban chin, retal richin que 
tikꞌalajin que ketzij, que man jun vi rumac xkꞌalajin chuvüch ri Dios roma 
xutakej. Pero rijaꞌ man jun vi cꞌa rumac xkꞌalajin chuvüch ri Dios tok cꞌa man 
jani banun tüj ri circuncisión chin, y romariꞌ nbix que rijaꞌ quitataꞌ conojel ri 
nyetaken ri Dios y nban cheque que man jun quimac nkꞌalajin chuvüch, stapeꞌ 

(aunque) man banun tüj ri circuncisión cheque. 12 Y ri Abraham kaxquin-
kamamaꞌ can ri katinamit roj chukaꞌ israelitas ri banun ri circuncisión cheke, ri 
retal que roj riqꞌuin ri Dios, pero si kataken ri Dios cachiꞌel ri xutakej-e rijaꞌ tok 
man jani banun tüj ri retal ri circuncisión chin que ja richin ri tinamit ri Dios.

Ri Dios nuyaꞌ rusipanic xaxe cheque ri nyetaken richin rijaꞌ
13 Ri Dios xbij chin ri Abraham que nuyaꞌ ri ruchꞌulef pa rukꞌaꞌ, quiqꞌuin ri 

ye ruxquin-rumam can. Ri Dios quereꞌ xbij chin ri Abraham roma ruyoꞌon 
ránima riqꞌuin ri Dios y entonces man jun rumac xkꞌalajin chuvüch, pero man 
roma tüj rubanun ri nbij ri ley ri xuyaꞌ ri Dios richin ri Moisés. 14 Si man ta 
quiriꞌ, si xa ja ta ri vinük ri yecꞌo chuxeꞌ ri ley ri xuyaꞌ ri Dios richin ri Moisés 
ri nyecꞌulun ri sujun can roma ri Dios, man ta jun ncꞌatzin-vi que kataken ri 
Dios, roma man ta jun nucꞌün-pe cheke ri rusujun can ri Dios. 15 Pero xa man 
quiriꞌ tüj. Ri ley ri xuyaꞌ ri Dios richin ri Moisés xaxe nukꞌalajrisaj que man 
nkabün tüj ri nbij. Y romariꞌ nka-ka ri ru-castigo ri Dios pa kaviꞌ. Man ta cꞌo ri 
ley ri xuyaꞌ ri Dios richin ri Moisés, man ta nbix que man nkabün tüj ri nbij.

16 Ri Dios xaxe cꞌa cheque ri nyetaken richin rijaꞌ nuya-vi ri rusujun. 
Nuyaꞌ cheque roma ri rusipanic rijaꞌ. Y nuya-vi cꞌa cheque conojel ri 
nyetaken, rijaꞌ si ye israelitas ri cꞌo ri ley ri xuyaꞌ ri Dios richin ri Moisés 
pa quikꞌaꞌ o si man ye israelitas tüj ri manak ri ley riꞌ pa quikꞌaꞌ. Ri 
ncꞌatzin xaxe tiquitakej, cachiꞌel xutakej ri Abraham. Roma rijaꞌ jariꞌ ri 
katataꞌ konojel ri kataken. 17 Cachiꞌel nbij ri Dios chupan ri ye tzꞌiban can. 
Rijaꞌ nbij cꞌa chin ri Abraham: Nuyoꞌon cꞌa chave que ncatoc quixquin-
quimamaꞌ can qꞌuiy tinamit. Quiriꞌ xbij ri Dios chin ri Abraham, tok 
xucꞌut-riꞌ chuvüch. Y ri Abraham xutakej ri Dios, ri ncꞌason quichin ri 
caminakiꞌ. Ri Dios ri rutzꞌeton chic pe cꞌa ronojel ri runucun que nbün.

18 Ri Abraham xutakej cꞌa que nbanatüj ri xbix chin roma ri Dios, stapeꞌ 
(aunque) xtiquer ta xbij que cꞌayuf chic roma xa riꞌj chic. Xutakej-vi ri 
xbij ri Dios chin que ntoc quitataꞌ qꞌuiy tinamit y nyecꞌujeꞌ juis ye qꞌuiy 
ruxquin-rumam can. 19 Ri Abraham cꞌo colopeꞌ cien rujunaꞌ chupan ri 
kꞌij riꞌ. Y roma riꞌj chic, rijaꞌ retaman vi que manak chic ralcꞌual ncꞌujeꞌ, 
y retaman chukaꞌ que ri rixjayil Sara man nalan tüj vi. Man roma tüj riꞌ 
xutakej ri xbix chin roma ri Dios. Ruyoꞌon vi ránima riqꞌuin. 20 Y royoben-
vi que ri Dios nbün ri xbij y man caꞌiꞌ tüj ránima royoben, xa xuya-vi 
más ránima y xuyaꞌ rukꞌij ri Dios. 21 Ri Abraham jabel vi retaman chic 
que ri Dios juis ruchukꞌaꞌ riqꞌuin, nbün-vi ri rubin. 22 Y roma ri Abraham 
xunimaj riꞌ, ri Dios xbün chin que man jun rumac xkꞌalajin chuvüch.

23 Y ri nbij chupan ri rutzij ri Dios ri tzꞌiban can, man xaxe tüj cꞌa 
richin tikꞌalajin achique rubanic tok ri Abraham man jun rumac xkꞌalajin 
chuvüch ri Dios, 24 xa richin chukaꞌ tikꞌalajin chikavüch roj achique 
rubanic richin que man jun kamac nkꞌalajin chuvüch ri Dios. Si nkatakej 
ri Dios, rijaꞌ nbün cheke que man jun kamac nkꞌalajin chuvüch. Y ri Dios 

jariꞌ ri xcꞌason-pe richin ri Kajaf Jesús chiquicojol ri caminakiꞌ, 25 roma cꞌa 
ri kamac roj tok xjach pa camic y cꞌateriꞌ xcꞌastüj-pe richin que man jun 
kamac nkꞌalajin chuvüch ri Dios.

Roj ri kataken ri Jesucristo man jun kamac nkꞌalajin chuvüch ri Dios

5  1 Man jun vi cꞌa kamac nkꞌalajin chuvüch ri Dios roma kataken ri 
Kajaf Jesucristo. Y matiox cꞌa chin ri Jesucristo roma tok junan chic 

kavüch riqꞌuin ri Dios. 2 Roma xkatakej ri Jesucristo xkil ri utzilüj sipanic 
ri nspaj-pe ri Dios. Riqꞌuin cꞌa rijaꞌ kayoꞌon-vi kánima y ja rijaꞌ chukaꞌ 
nkucusan-apu riqꞌuin ri Dios. Nkuquicot roma koyoben ri kꞌij tok junan 
nkujcꞌujeꞌ riqꞌuin ri Dios. Y rijaꞌ cꞌo rukꞌij. 3 Y man xe tüj cꞌa nkuquicot 
roma koyoben ri kꞌij tok nkubecꞌujeꞌ riqꞌuin ri Dios, xa nkuquicot chukaꞌ 
tok nkacꞌusaj pokonül, roma ketaman que ri pokonül nbün cheke que más 
nketamaj nkucochꞌon. 4 Y riqꞌuin cꞌa ri cochꞌonic ri nketamaj nkacꞌusaj 
pokonül, nkꞌalajin que kayoꞌon kánima riqꞌuin ri Dios. Y tok kꞌalüj que 
kayoꞌon más kánima riqꞌuin ri Dios, reꞌ nbün cꞌa cheke que más nkoyobej-
apu ri utzilüj sipanic ri nspaj-pe rijaꞌ. 5 Y ketzij vi nkil ri koyoben, roma 
ri Dios juis nkurujoꞌ. Y ketaman cꞌa que nkurujoꞌ, roma ja ri Lokꞌolüj 
Espíritu ri ruyoꞌon pa tak kánima ri nbin cheke.

6 Roj man nkutiquer tüj nkacol-kiꞌ, romariꞌ ri Cristo xcom koma roj, tok 
xapon ri kꞌij. Rijaꞌ xcom koma konojel roj vinük, ri xa man utz tüj kacꞌaslen 
chuvüch ri Dios. 7 Ja ta roj, man nkajoꞌ tüj nkucom pa ruqꞌuexel jun chic 
vinük, stapeꞌ (aunque) choj rucꞌaslen. O riqꞌuin ta cꞌa baꞌ cꞌo ta jun ri man 
nupokonaj tüj chin que ncom pa ruqꞌuexel jun chic ri utz rucꞌaslen. 8 Jacꞌa 
ri Jesucristo, ri Jun chaꞌon-pe y takon-pe roma ri Katataꞌ Dios xcom koma 
roj, stapeꞌ (aunque) roj aj-maquiꞌ. Y quiriꞌ, ri Dios xucꞌut chikavüch que 
nkurujoꞌ. 9 Y quiriꞌ xban kiqꞌuin tok cꞌa roj aj-maquiꞌ, que ri Jesucristo 
xcom koma roj. Jacꞌa vocomi kataken chic y man jun chic kamac nkꞌalajin 
chuvüch ri Dios. Romariꞌ kꞌalüj vi que xojcolotüj chuvüch ri castigo nuyaꞌ ri 
Dios. Y ja ri Cristo ri xbanun que man jun kamac nkꞌalajin chuvüch ri Dios, 
roma xcom y xbiyin ruquiqꞌuel koma roj. 10 Tok rubanun can, xketzelaj-vi ri 
Dios. Pero roma ri Rucꞌajol xcom koma roj, romariꞌ tok junan chic kavüch 
riqꞌuin ri Dios. Rijaꞌ xuya-pe ri Rucꞌajol richin xcom koma y cꞌa ketzelan na 
ri Dios chiriꞌ. Y vocomi roma ri junan chic kavüch riqꞌuin, kꞌalüj que nkil 
ri colonic ri chi jumul, roma ri Jesucristo cꞌüs chi jumul. 11 Matiox cꞌa chin 
ri Ajaf Jesucristo, que roma ri rusamaj rijaꞌ tok nkuquicot riqꞌuin ri Dios. 
Rusamaj cꞌa rijaꞌ chukaꞌ tok junan chic kavüch riqꞌuin ri Dios.

Ri xucꞌün-pe ri Adán y ri xucꞌün-pe ri Jesucristo
12 Ri mac xaxe cꞌa roma jun achi tok xoc can chuvüch ri ruchꞌulef. Ri achi 

riꞌ ja ri Adán. Y ri mac jariꞌ ri xcꞌamon-pe ri camic. Romariꞌ conojel vinük 
ncꞌatzinej que nyecom, roma conojel ye aj-mac. 13 Tok ri Dios man jani tuya-

pe ri ley ri xuyaꞌ richin ri Moisés, cꞌo chic vi ri mac chuvüch ri ruchꞌulef, xa 
ja ri man jani tüj xkꞌalajin-pe. Roma xaxe apeꞌ cꞌo-vi ley, xaxe chiriꞌ ri juis 
nkꞌalajin tok jun vinük nbün rumac. 14 Y tok man jani cꞌo tüj ri ley, stapeꞌ 
(aunque) man kꞌalüj tüj que cꞌo mac, xkꞌalajin-vi, roma conojel xecom. Pa 
rukꞌaꞌ cꞌa ri camic xecꞌuje-vi. Ri Adán xcom, quiriꞌ chukaꞌ ri Moisés, y ri 
chꞌaka chic xecom chukaꞌ, stapeꞌ (aunque) man junan tüj quimac riqꞌuin ri 
rumac ri Adán. Ri xbün ri Adán man utz tüj ri xucꞌün-pe, y ri xbün ri Cristo 
ruyon utz ri xucꞌün-pe. Quiriꞌ nkꞌalajin-pe tok nkatzꞌet ri nyebanun.

15 Ri mac ri xbün ri Adán man junan tüj riqꞌuin ri colonic ri xucꞌün-pe ri 
Jesucristo. Xa roma cꞌa ri rumac ri Adán, romariꞌ konojel roj vinük xojoc pa rukꞌaꞌ 
ri camic. Pero ri xbün ri Jesucristo, ruyon utz nucꞌün-pe cheke konojel ri kataken 
chic. Roma ri rusipanic rijaꞌ y roma chukaꞌ ri rusipanic ri Dios kilon chic ri colonic, 
cachiꞌel kilon jun sipanic. 16 Ri xucꞌün-pe ri rumac ri Adán, man junan tüj vi 
riqꞌuin ri colonic ri xucꞌün-pe ri Cristo. Ri Adán xaxe riqꞌuin ri jun nabey rumac ri 
xbün chuvüch ri Dios, xeꞌilon chukaꞌ conojel vinük y romariꞌ tok nban juzgar pa 
quiviꞌ, richin nquicꞌul rutojic ri nyebanun. Pero ri colonic ri xucꞌün-pe ri Jesucristo 
juis rakalen, roma man xaxe tüj chic roma ri jun nabey mac tok xpuꞌu, xa roma 
cꞌa ronojel mac. Y ri colonic ri nuyaꞌ, xa nuspaj. Y reꞌ nbün cheke que man jun 
kamac nkꞌalajin chuvüch ri Dios. 17 Xaxe cꞌa roma ri rumac ri achi rubiniꞌan Adán, 
romariꞌ tok conojel vinük xeꞌoc pa rukꞌaꞌ ri camic. Y ketaman que ri samaj ri xbün 
ri Jesucristo más nim ri ruchukꞌaꞌ y romariꞌ kꞌalüj vi que nyecꞌaseꞌ chi jumul, ri 
nyecꞌulun ri colonic ri nuspaj. Nbün-vi cꞌa cheque que man jun quimac nkꞌalajin 
chuvüch ri Dios. Nyecꞌaseꞌ cꞌa roma ri rusipanic rijaꞌ y junan cꞌa nquibanaꞌ juzgar.

18 Roma cꞌa ri mac ri xbün ri Adán, romariꞌ nka-ka ri castigo pa quiviꞌ 
conojel ri vinük. Pero roma ri chojmilüj nbanalaꞌ ri Jesucristo, romariꞌ 
tok conojel vinük ri nyetaken, man jun quimac nkꞌalajin chuvüch ri Dios 
y nquil ri cꞌaslen ri man nqꞌuis tüj. 19 Roma cꞌa ri xbün ri Adán que man 
xutakej tüj rutzij ri Dios, romariꞌ conojel vinük xeꞌoc aj-mac. Jacꞌa ri 
Jesucristo xutakej-vi rutzij ri Dios, y romariꞌ juis ye qꞌuiy ri nban cheque 
que man jun quimac nkꞌalajin chuvüch ri Dios, roma nquitakej.

20 Tok ri Dios xuyaꞌ ri ley ri xuyaꞌ richin ri Moisés, xebekꞌalajin cꞌa pe ri juis 
ruvüch chi mac. Y roma xekꞌalajin cꞌa pe ri mac, más xkꞌalajin-pe ri utzilüj 
sipanic ri nspaj-pe ri Dios. 21 Conojel cꞌa ri vinük xeꞌoc pa rukꞌaꞌ ri mac, y 
romariꞌ xeꞌoc pa rukꞌaꞌ ri camic. Jacꞌa vocomi ri utzilüj sipanic ri nspaj-pe ri 
Dios nucꞌün-pe cheke ri cꞌaslen ri man nqꞌuis tüj, roma nbün cheke que man 
jun kamac nkꞌalajin chuvüch ri Dios. Y ja ri Kajaf Jesucristo ri nyoꞌon ri cꞌaslen 
ri man nqꞌuis tüj cheque ri nyeꞌoc chupan ri utzilüj sipanic riꞌ ri nspaj-pe ri Dios.

Roj xkayaꞌ yan can cꞌa ri mac. Vocomi ri cꞌaslen ri katzꞌamon, riqꞌuin chic cꞌa ri Cristo

6  1 ¿Achique nkabij vocomi, roj ri kataken chic ri Jesús? ¿Utz que cꞌa 
nkabün más kamac richin que más ncꞌut ri utzilüj sipanic ri nspaj-pe 

ri Dios? 2 Man utz tüj. Roj xa kayoꞌon chic can ri mac. 3 ¿Man ivetaman tüj 

cꞌa que ri bautismo jariꞌ ri retal que roj xa xojcom junan riqꞌuin ri Cristo 
Jesús, roma jun kabanun riqꞌuin? 4 Tok xojban bautizar, cachiꞌel xojcom 
riqꞌuin, y cachiꞌel chukaꞌ xojmukutüj riqꞌuin, tok rijaꞌ xmukutüj. Y romariꞌ 
nkutiquer nkabij que tok rijaꞌ xcꞌastüj-pe roma ri ruchukꞌaꞌ ri Katataꞌ Dios, 
roj chukaꞌ xojcꞌastüj-pe riqꞌuin y vocomi kacꞌuan jun cꞌacꞌaꞌ cꞌaslen.

5 Roma jun chic ri kabanun riqꞌuin ri Jesucristo roma ri rucamic tok 
xban ri bautismo cheke. Entonces, junan chukaꞌ roj jun chic chukaꞌ 
kabanun riqꞌuin rijaꞌ roma ri xojcꞌastüj-pe riqꞌuin rijaꞌ. 6 Tok rubanun can, 
xkacꞌuaj jun itzel cꞌaslen. Pero cachiꞌel ta xojbajix riqꞌuin ri Jesucristo 
chuvüch ri cruz, y romariꞌ ri itzel cꞌaslen riꞌ xqꞌuis can y xojcolotüj pa 
rukꞌaꞌ ri mac. 7 Conojel cꞌa ri cachiꞌel xecom riqꞌuin ri Cristo, nyecolotüj 
pa rukꞌaꞌ ri mac. 8 Roj cachiꞌel xojcom riqꞌuin ri Cristo tok rijaꞌ xcom, y 
romariꞌ ketaman que nkucꞌaseꞌ riqꞌuin. 9 Y ketaman chukaꞌ que ri camic 
manak chic rukꞌaꞌ chin ri Cristo. Rijaꞌ xcꞌastüj, y man ncom tüj chic. 10 Tok 
xcom rijaꞌ, jariꞌ tok xuyoj ri mac. Xaxe jun bey xcom y riqꞌuin riꞌ xbün. 
Y vocomi cꞌüs y nuyaꞌ rukꞌij ri Dios. 11 Y roj man tikamestaj cꞌa que jun 
kabanun riqꞌuin ri Kajaf Cristo Jesús. Cachiꞌel ta xojcom junan riqꞌuin y 
romariꞌ ri mac xcanaj yan can. Y chukaꞌ cachiꞌel ta xojcꞌastüj-pe junan 
riqꞌuin y romariꞌ nkayaꞌ rukꞌij ri Dios. Cꞌacꞌaꞌ chic cꞌa ri kacꞌaslen.

12 Romariꞌ man tikayaꞌ kꞌij que ntoc ri mac kiqꞌuin, richin que man ja tüj 
ri itzel tak rayibül ri nyeꞌucꞌuan kichin. 13 Tok rubanun can, roj camnük 
chupan ri mac. Jacꞌa vocomi man roj quiriꞌ tüj chic, roma kacꞌuan chic jun 
cꞌacꞌaꞌ kacꞌaslen. Romariꞌ tikajacha-kiꞌ pa rukꞌaꞌ ri Dios richin nkabün ri 
nrajoꞌ rijaꞌ, richin que ri kakꞌa-kakün nyeꞌucusüs roma ri Dios chubanic ri 
choj. Y man tikayaꞌ kꞌij que ntoc ri mac kiqꞌuin, richin que ri kakꞌa-kakün 
man quekaj chubanic ri man choj tüj. 14 Ri mac, man jun chic rukꞌaꞌ cheke, 
roma xojcolotüj yan. Man cꞌa nkayaꞌ kánima riqꞌuin ri ley ri xuyaꞌ ri Dios 
richin ri Moisés, xa riqꞌuin cꞌa ri utzilüj sipanic ri nspaj-pe ri Dios.

Man utz tüj que nkucꞌujeꞌ chuxeꞌ rutzij ri mac
15 Pero man roma tüj riꞌ nkanuc ka: Que nkumacun ta ka, roma nkanuc-ka que 

ja ri utzilüj sipanic ri nspaj-pe ri Dios ri ncolon kichin y man ja tüj ri ley ri xuyaꞌ ri 
Dios richin ri Moisés. Man quiriꞌ tüj. 16 Rix jabel ivetaman que achique na cꞌa vinük 
ri nuya-riꞌ pa rusamaj jun chic, chuxeꞌ vi cꞌa rutzij ri rajaf ri samaj cꞌo-vi. Roma cꞌa 
riꞌ roj si nkaya-kiꞌ chuxeꞌ rutzij ri mac, nkujoc-vi rusamajelaꞌ ri mac y xojrucꞌuaj pa 
camic. Pero si nkaya-kiꞌ chuxeꞌ rutzij ri Dios, nkujoc rusamajelaꞌ rijaꞌ y xojrucꞌuaj 
chupan ri cꞌaslen choj. 17 Pero matiox chin ri Dios que rix riqꞌuin ronojel ivánima 
nitakej rutzij. Rixcꞌo-vi chic chupan ri rutzij ri Dios. Tok rubanun can, xixcꞌujeꞌ 
cꞌa chuxeꞌ rutzij ri mac. 18 Jacꞌa vocomi man rixcꞌo tüj chic pa rukꞌaꞌ ri mac, xa rix 
rusamajelaꞌ chic ri Dios y icꞌuan chic jun cꞌaslen choj. 19 Cꞌayuf richin que nkꞌax 
cheke ronojel reꞌ, y romariꞌ xincusaj ri ejemplo pariꞌ ri vinük ri nuya-riꞌ pa rusamaj 
jun chic. Tok rubanun can, rix xiyaꞌ kꞌij que xoc ri mac iviqꞌuin, y ri ikꞌa-ivakün 

xijüch chubanic ri itzel. Jacꞌa vocomi ncꞌatzin que ri ikꞌa-ivakün nyeꞌucusüs roma ri 
Dios, chubanic ri choj, richin quiriꞌ chꞌajchꞌoj ta vi ri icꞌaslen chuvüch rijaꞌ.

20 Tok xixcꞌujeꞌ chuxeꞌ rutzij ri mac, rix man xinuc tüj baꞌ que ncꞌatzin que 
nicꞌuaj jun cꞌaslen choj chuvüch ri Dios. Rix libre xinaꞌ rix. 21 ¿Y achique 
xucꞌün-pe chive ri itzel cꞌaslen ri xicꞌuaj? Vocomi xa nyixqꞌuix tok nka-pe 
chiꞌicꞌuꞌx ri itzel cꞌaslen riꞌ, ri xa camic chi jumul nucꞌün-pe pa ruqꞌuisbül. 
22 Vocomi ri mac man jun chic rukꞌaꞌ chive, xa rixcꞌo chic cꞌa chuxeꞌ rutzij 
ri Dios, y romariꞌ tok ivilon chic jun cꞌaslen chꞌajchꞌoj. Y pa ruqꞌuisbül 
nucꞌün-pe ri cꞌaslen chi jumul. 23 Ri mac xa camic nucꞌün-pe cheke. Jariꞌ ri 
rutojic ri nuyaꞌ. Jacꞌa ri Dios nspaj ri cꞌaslen cheke ri chi jumul. Y ja cꞌaslen 
reꞌ ri nspüs cheke roma jun kabanun riqꞌuin ri Kajaf Cristo Jesús.

Tok man jun chic ntiquer nbün ri ley ri nucꞌut achique rurayibül ri Dios

7  1 Hermanos, rix ivetaman ri achique nbij ri ley ri xuyaꞌ ri Dios richin 
ri Moisés ri nucꞌut achique rurayibül ri Dios, y chukaꞌ ivetaman 

que jun vinük xaxe tok cꞌa cꞌüs na, cꞌo chuxeꞌ rutzij ri ley riꞌ. 2 Cachiꞌel ri 
nbij chupan ri ley, que jun ixok ximon-vi riqꞌuin ri rachijil y man ntiquer 
tüj nujüch-riꞌ riqꞌuin, tok cꞌa cꞌüs. Pero si ncom-e ri rachijil, cꞌateriꞌ cꞌa 
nujüch-riꞌ riqꞌuin. 3 Si ncꞌujeꞌ riqꞌuin jun chic achi tok cꞌa cꞌüs ri rachijil, 
nbün rumac. Pero si camnük chic ri rachijil, ri ley man nbij tüj que nbün 
rumac tok ncꞌuleꞌ chic riqꞌuin jun achi.

4 Hermanos, quiriꞌ kabanun roj chukaꞌ. Cachiꞌel xojcom ta riqꞌuin ri 
Cristo, tok rijaꞌ xcom. Y romariꞌ man rojcꞌo tüj chic chuxeꞌ ri ley, xa roj 
richin chic ri Cristo, ri xcꞌastüj-pe chiquicojol ri caminakiꞌ. Y roma roj 
richin chic ri Cristo, nkucꞌuan ta jun utzilüj cꞌaslen y nkuqꞌuiy ta chupan 
ri rutzij ri Dios y romariꞌ ye qꞌuiy ta chꞌaka chic nyetaken ri rutzij ri Dios, 
cachiꞌel ri nrajoꞌ ri Dios. 5 Tok rubanun can, ja ri itzel tak karayibül ri 
xekabanalaꞌ, y ri ley ri xuyaꞌ ri Dios richin ri Moisés nbij que man utz tüj ri 
itzel tak rayibül riꞌ. Pero roma quiriꞌ nbij ri ley, xebecꞌutun cꞌa pe ri kamac, 
y tok xkacꞌaxaj riꞌ, xa más xekarayij ri mac riꞌ, y ri mac xa camic nroyoj pa 
kaviꞌ. Ri mac xerucusaj-vi cꞌa ri kakꞌa-kakün. 6 Tok rubanun can, xojcꞌujeꞌ 
chuxeꞌ ri ley ri xuyaꞌ ri Dios richin ri Moisés, jacꞌa vocomi xojcolotüj yan 
y chuvüch ri ley riꞌ xa xojcom yan. Tok rubanun can, xkasamajij ri Dios 
riqꞌuin ri ley ri xuyaꞌ ri Dios richin ri Moisés. Jacꞌa vocomi nkasamajij ri 
Dios riqꞌuin ri cꞌacꞌaꞌ cꞌaslen yoꞌon cheke roma ri Lokꞌolüj Espíritu.

Pablo nutzꞌibaj que cꞌayuf rubanun ri mac cheke
7 Y riqꞌuin baꞌ nkꞌax chive que ri ley ri xuyaꞌ ri Dios richin ri Moisés itzel, pero xa 

man quiriꞌ tüj. Ri ley ri xuyaꞌ ri Dios richin ri Moisés ncꞌatzin richin nucꞌut achique 
ri mac. Si man ta cꞌo ri ley riꞌ, yin man ta vetaman achique riꞌ ri mac. Cachiꞌel tok 
tzꞌiban chupan ri ley ri xuyaꞌ ri Dios richin ri Moisés: Man tarayij que avichin ta 
rat ri ruchajin jun chic vinük. Y roma quiriꞌ tzꞌiban, vetaman que si quiriꞌ xtinbün, 

nquimacun chuvüch ri Dios. Man ta tzꞌiban can quiriꞌ, man ta vetaman que riꞌ xa 
mac. 8 Pero roma chupan ri ley ri xuyaꞌ ri Dios richin ri Moisés quiriꞌ nbij, romariꞌ 
xbekꞌalajin-pe ri mac ri cꞌo pa vánima. Xebekꞌalajin cꞌa pe ronojel quivüch itzel 
tak rayibül ri nyenbanalaꞌ. Man ta cꞌo ri ley, camnük ta ri mac ri cꞌo pa vánima. 
9 Ri ojer can, tok man jani kꞌaxnük tüj ri ley chuve, xinnuc que cꞌo nucꞌaslen. Jacꞌa 
ri kꞌij tok xkꞌax chuve ri tzꞌiban chupan ri ley ri xuyaꞌ ri Dios richin ri Moisés, 
xcꞌastüj-pe ri mac ri cꞌo pa vánima, y jariꞌ xinnabej que manak nucꞌaslen. 10 Ri 
ley ri xuya-pe ri Dios, nucꞌut cꞌa achique rubanic richin nilitüj ta ri cꞌaslen. Pero 
yin man xinvil tüj ri cꞌaslen chupan ri ley ri xuyaꞌ ri Dios richin ri Moisés. Pa 
ruqꞌuexel riꞌ, xa camic ri xinvil chiriꞌ. 11 Y quiriꞌ yin Pablo xincꞌulachij roma ri itzel 
rayibül ri cꞌo pa vánima. Ri itzel rayibül xinruchꞌüc-vi, roma ja ri ley ri xucusaj y 
xinrucamsaj.

12 Ri ley ri nucꞌut achique rurayibül ri Dios lokꞌolüj viꞌ utz vi y choj ri 
nbij. 13 ¿Ninbij ta comi cꞌa que ri utzilüj ley xucꞌün-pe camic chuve? Man 
quiriꞌ tüj. Ja ri itzel rayibül ri xcꞌamon-pe ri camic, roma xbün chuve 
que man xintakej tüj ri nbij ri utzilüj ley. Y riqꞌuin riꞌ ri ley xucꞌut cꞌa 
chinuvüch achique riꞌ ri mac. Y quiriꞌ, nucꞌut que ri mac itzel vi.

14 Ketaman que ri ley riqꞌuin ri Dios petenük-vi. Jacꞌa yin xa jun vinük ri yincꞌo 
pa rukꞌaꞌ ri itzel rayibül. 15 Man ninbün tüj cꞌa ri utz ri ninjoꞌ, xa ja ri mac ri 
ninvetzelaj, xa jariꞌ ri nyenbanalaꞌ. Ri nucꞌulachin, man nkaꞌ tüj cꞌa chinuvüch. 
16 Ri mac ri nyenbanalaꞌ man nkaꞌ tüj chic cꞌa chinuvüch, y reꞌ nucꞌut que ri 
ley utz vi. 17 Y romariꞌ nquitiquer ninbij que man nuyon tüj yin ri nquibanun 
ri mac, xa ja chic ri itzel rayibül ri cꞌo pa vánima ri nbanun chuve y yin man 
jun nquitiquer ninbün. 18 Yin xa jun vinük cꞌa ri man jun utz cꞌo pa nucꞌaslen. 
Ninjoꞌ yin ninbün ri utz, pero man nquitiquer tüj. 19 Stapeꞌ (Aunque) ja ri utz ri 
ninjoꞌ yin ninbün, man ninbün tüj. Y ri mac ri man ninjoꞌ tüj ninbün, xa jariꞌ ri 
nyenbanalaꞌ. 20 Romariꞌ xinbij yan que man nuyon tüj yin ri nquibanun ri mac, 
roma man ninjoꞌ tüj nyenbanalaꞌ. Xa ja ri mac ri cꞌo pa vánima jariꞌ ri nbanun 
chuve.

21 Y yin nintzꞌet que chi jumul quiriꞌ nbanatüj. Xa cachiꞌel chic ley, 
roma tok ninjoꞌ ninbün ri utz, chanin nkꞌalajin-pe ri itzel rayibül ri cꞌo 
pa vánima. 22 Ri vánima, jabel vi nquicot riqꞌuin ri ru-ley ri Dios. 23 Pero 
vetaman que cꞌo chic jun ley ri ucꞌuayon vichin ri nyerucusaj ri nukꞌa-
vakün. Y ri jun reꞌ nbün oyoval riqꞌuin ri nurayij ri vánima. Yincꞌo-vi 
cꞌa pa rukꞌaꞌ y chuxeꞌ rutzij ri itzel rayibül, ri nyeꞌucusan richin ri 
nukꞌa-vakün.

24 Cꞌayuf ri nucꞌulachin, roma ri itzel tak rayibül ri yecꞌo viqꞌuin xa 
camic nquicꞌün-pe chuve. ¿Man jun tüj comi cꞌa ri nquicolon pa rukꞌaꞌ 
ri itzel tak rayibül reꞌ? 25 Matiox chin ri Dios que ri Kajaf Jesucristo 
xinrucol. Roma man ta ri Jesucristo, yin, jun ta rusamajel ri ru-ley ri 
mac, roma ri itzel tak rayibül ri yecꞌo viqꞌuin. Y riꞌ stapeꞌ (aunque) cꞌo ri 
rayibül viqꞌuin richin que yin jun ta rusamajel ri ru-ley ri Dios.

Tok ja ri Lokꞌolüj Espíritu nucꞌuan kichin

8  1 Roj ri jun chic kabanun riqꞌuin ri Jesucristo, ri Jun chaꞌon-pe y takon-
pe roma ri Dios, ri man roj ucꞌuan tüj chic roma itzel tak rayibül, y xa 

ja ri Lokꞌolüj Espíritu ri ucꞌuayon kichin, vocomi man nka-ka tüj cꞌa ri nimalüj 
castigo pa kaviꞌ. 2 Xa ja tok xojoc chuxeꞌ ru-ley ri Lokꞌolüj Espíritu richin cꞌaslen, 
jariꞌ tok xojcolotüj chuvüch ri ru-ley ri mac y ri camic, roma ri Jesucristo, ri Jun 
chaꞌon-pe y takon-pe roma ri Dios. 3 Ri ru-ley ri Moisés man xtiquer tüj xojrucol, 
roma roj man xkabün tüj ri nbij. Jacꞌa richin nkucolotüj, ri Dios xutük-pe ri 
Rucꞌajol chuvüch ri ruchꞌulef, xoc vinük cachiꞌel roj, xaxe cꞌa rijaꞌ man aj-mac 
tüj. Xcom cꞌa roma ri kamac, y riqꞌuin riꞌ ri Dios xojrucol chuvüch ri ruchukꞌaꞌ 
ri mac. 4 Quiriꞌ xbün, chin que roj nkutiquer nkacꞌuaj jun cꞌaslen choj cachiꞌel 
ri nchꞌo chupan ri ley ri xuyaꞌ ri Dios richin ri Moisés. Man roj ucꞌuan tüj chic 
roma ri itzel tak karayibül, xa ja chic ri Lokꞌolüj Espíritu ri ucꞌuayon kichin.

5 Ri ye ucꞌuan roma ri itzel tak quirayibül, benük cꞌa cánima chirij ri 
itzel tak quirayibül riꞌ. Jacꞌa ri ye ucꞌuan roma ri Lokꞌolüj Espíritu, benük 
cꞌa cánima chirij ri nrajoꞌ ri Lokꞌolüj Espíritu. 6 Ri ye ucꞌuan cꞌa roma ri 
itzel tak quirayibül, xa camic cꞌa ri nucꞌün-pe cheque. Jacꞌa ri ye ucꞌuan 
roma ri Lokꞌolüj Espíritu, cꞌaslen y uxlanen ri nucꞌün-pe cheque. 7 Ri ye 
ucꞌuan roma ri itzel tak quirayibül, nquetzelaj ri Dios. Man nquitakej tüj 
ri nbij ri ru-ley ri Dios. Man nyetiquer tüj nquitakej. 8 Ri ye ucꞌuan roma ri 
itzel tak quirayibül, man nyetiquer tüj nquibün ri nkaꞌ chuvüch ri Dios.

9 Jacꞌa roj ri cꞌo ri Lokꞌolüj Espíritu richin ri Dios pa tak kánima, man 
roj ucꞌuan tüj chic roma ri itzel tak karayibül, xa ja chic ri Lokꞌolüj 
Espíritu ri ucꞌuayon kichin. Y ri Lokꞌolüj Espíritu petenük roma ri Cristo. 
Ri vinük cꞌa ri man cꞌo tüj ri Lokꞌolüj Espíritu quiqꞌuin, man ye richin tüj 
ri Cristo. 10 Pero si ri Cristo cꞌo pa tak kánima, cꞌo kacꞌaslen ri man nqꞌuis 
tüj, roma man jun kamac nkꞌalajin chuvüch ri Dios. Y ketzij vi que roma 
ri mac nkucom-e chuvüch ri ruchꞌulef, pero riqꞌuin ri Cristo cꞌo kacꞌaslen. 
11 Ri Dios xbün chin ri Jesucristo, ri Jun chaꞌon-pe y takon-pe roma 
ri Dios, que xcꞌastüj-pe chiquicojol ri caminakiꞌ, y quiriꞌ chukaꞌ nbün 
cheke roj ri cꞌo ri Lokꞌolüj Espíritu pa tak kánima. Nkurucꞌasoj-e chukaꞌ 
chiquicojol ri caminakiꞌ, roma cꞌo ri Lokꞌolüj Espíritu kiqꞌuin.

12 Hermanos, roj roj aj-cꞌas vi riqꞌuin ri Lokꞌolüj Espíritu, pero man 
quiriꞌ tüj quiqꞌuin ri itzel tak rayibül, richin ja ta riꞌ ri nyeꞌucꞌuan kichin. 
13 Roma si nkuquicꞌuaj ri itzel tak rayibül, xa camic nquicꞌün-pe cheke. 
Ncꞌatzin cꞌa que ja ri Lokꞌolüj Espíritu ri nucꞌuan kichin y nucamsaj ri 
itzel tak rayibül riꞌ, richin ncꞌujeꞌ kacꞌaslen ri man nqꞌuis tüj.

14 Ri ye ucꞌuan cꞌa roma ri Lokꞌolüj Espíritu richin ri Dios, ye ralcꞌual chic 
ri Dios. 15 Ja tok xkacꞌul ri Espíritu riꞌ, jariꞌ tok xojoc ralcꞌual ri Dios. Roma 
tok rubanun can, juis xkaxbij-kiꞌ chuvüch ri castigo ri nuyaꞌ ri Dios, cachiꞌel 
jun samajel juis nuxbij-riꞌ chuvüch ri ru-patrón. Jacꞌa vocomi, roma cꞌo ri 

ROMANOS 8  

El Nuevo Testamento en Cakchiquel Oriental de Guatemala, 2a ed., © 2012, Wycliffe Bible Translators, Inc.



365

Lokꞌolüj Espíritu riꞌ kiqꞌuin, man nkaxbij tüj chic kiꞌ. Vocomi Katataꞌ nkabij 
chin ri Dios. 16 Roma ri Lokꞌolüj Espíritu nbün cheke que nkanaꞌ pa kánima 
que ketzij roj ralcꞌual vi ri Dios. 17 Y roma roj ralcꞌual chic ri Dios, roj 
nkujichinan cꞌa chukaꞌ. Junan cꞌa nkujichinan riqꞌuin ri Cristo. Pero ncꞌatzin 
que man tikapokonaj nkatij pokonül, cachiꞌel xutij pokonül ri Cristo, richin 
quiriꞌ jabel nyekabanaꞌ riqꞌuin ri Cristo ri cꞌo rukꞌij.

18 Ri rojcꞌo chereꞌ chuvüch ri ruchꞌulef nkatij pokonül. Pero vetaman 
que tok nkubecꞌujeꞌ riqꞌuin ri Cristo ri cꞌo rukꞌij, man nka-pe tüj chic 
chikacꞌuꞌx ri pokonül richin ri ruchꞌulef, roma juis jabel nyekabanaꞌ chilaꞌ 
chicaj. 19 Y ri ruchꞌulef y ri chꞌaka chic ri ye rubanun ri Dios, riqꞌuin vi 
quicot coyoben ri kꞌij tok roj ralcꞌual jabel nyekabanaꞌ riqꞌuin ri Cristo. 
Juis vi ncajoꞌ nquitzꞌet ri kꞌij riꞌ. 20 Roma ri ruchꞌulef y ri chꞌaka chic ri 
xerubün ri Dios xeyojtüj. Y quereꞌ xquicꞌulachij pa rukꞌaꞌ ri Dios, pero 
man roma tüj cꞌa quimac rijeꞌ. Y man richin tüj cꞌa chi jumul quiriꞌ 
nyecꞌujeꞌ can, xa coyoben cꞌa que nyechojmirsüs. 21 Ri mac xbün cꞌa 
chin ronojel ri rubanun ri Dios, que xa nyeqꞌuis, pero napon cꞌa ri kꞌij 
tok nyecolotüj chuvüch riꞌ. Roj ri ralcꞌual chic ri Dios, jabel nyekabanaꞌ 
riqꞌuin rijaꞌ ri cꞌo-vi rukꞌij. Nkucolotüj cꞌa chuvüch ri man utz tüj. Quiriꞌ 
chukaꞌ ronojel ri ye rubanun ri Dios, nyecolotüj cꞌa chuvüch ri man utz 
tüj y jabel nquibün. 22 Ronojel vi cꞌa ri ye rubanun ri Dios, roma ri mac 
nyesujun y nyejilon cachiꞌel cachiꞌel njilon jun ixok tok pa rukꞌijul chic 
nuyaꞌ jun acꞌual chuchꞌulef. Quiriꞌ quibanun-pe cꞌa vocomi. 23 Y quiriꞌ roj 
chukaꞌ. Roma ri mac, ri kánima nkꞌoxon, njilon cꞌa ri kꞌij riꞌ chukaꞌ. Juis 
cꞌa nkajoꞌ que napon ta yan ri kꞌij tok nkꞌalajin que roj ralcꞌual ri Dios, 
y njalatüj ri kachꞌacul. Ketaman que quiriꞌ nban cheke, roma yoꞌon chic 
ri Lokꞌolüj Espíritu pa tak kánima. 24 Xojcolotüj yan pe chupan ri kamac, 
pero chukaꞌ cꞌa cꞌo na chꞌaka chic utz ri ye koyoben. Yecꞌo ta chic ronojel 
ri utz riꞌ kiqꞌuin, man ta cꞌa ye koyoben. Roma man jun vinük ri cꞌa 
nroyobej si xa cꞌo chic riqꞌuin. 25 Pero roma cꞌa man jani yecꞌo tüj kiqꞌuin 
ronojel ri utz riꞌ, romariꞌ cꞌa ye koyoben na y riqꞌuin cꞌa juis cochꞌonic. 
Roma kayoꞌon kánima riqꞌuin que nyekacꞌul.

26 Y cꞌo chic jun chukaꞌ. Ri Lokꞌolüj Espíritu nkurutoꞌ richin roj 
nkutiquer nkoyobej riqꞌuin cochꞌonic ri utz riꞌ, roma retaman que manak 
kuchukꞌaꞌ. Nkurutoꞌ chukaꞌ riqꞌuin ri ka-oraciones, roma roj man ketaman 
tüj achique ri ncꞌatzin que nkacꞌutuj chin ri Dios. Nuyaꞌ cꞌa pa tak kánima 
ri achique ncꞌatzin que nkacꞌutuj chin ri Dios. Nucꞌutuj-vi cꞌa koma roj, 
y nucꞌutuj riqꞌuin jun kꞌoxon juis nim, ri man nril tüj chic rubixic nbün 
riqꞌuin tzij. 27 Pero chuvüch ri Dios, nkꞌalajin-vi ri cꞌo pa tak kánima y 
chukaꞌ chuvüch rijaꞌ nkꞌalajin ri nunuc ri Lokꞌolüj Espíritu y reꞌ stapeꞌ 
(aunque) man nilitüj tüj que xbix chin riqꞌuin tzij. Ri Lokꞌolüj Espíritu 
retaman-vi ri rurayibül ri Dios y jariꞌ ri nucꞌutuj koma roj ri lokꞌolüj tak 
ralcꞌual ri Dios.

Roma juis ri utzilüj sipanic ri nspaj-pe ri Dios cꞌo 
kiqꞌuin roj, man jun ri ntiquer chikij.

28 Roj ri nkajoꞌ ri Dios y xojoyox roma rijaꞌ richin xojoc ralcꞌual roma 
quiriꞌ runucun-pe pa kaviꞌ, ketaman cꞌa que achique na chi pokonül 
nkacꞌusaj, cꞌo utz ri nucꞌün-pe cheke. 29 Ri Dios retaman chic cꞌa kavüch 
tok man jani nkujalüx tüj chiriꞌ, y romariꞌ tok xojruchaꞌ richin nkujoc ta 
cachiꞌel ri Rucꞌajol. Ri Dios nrajoꞌ cꞌa que roj qꞌuiy ta ri nkujoc ralcꞌual 
y ja ri Rucꞌajol ri nimalaxel chikacojol. 30 Y roj cꞌa ri xojruchaꞌ ri Dios, 
xkacꞌul-vi cꞌa ri royonic. Y tok roj royon chic, xbün cꞌa cheke man jun 
chic kamac nkꞌalajin chuvüch. Y tok rubanun chic cꞌa cheke que man 
jun kamac nkꞌalajin chuvüch rijaꞌ, xaxe chic cꞌa koyoben ri kꞌij tok nbün 
cheke que utz nyekabanaꞌ riqꞌuin rijaꞌ ri cꞌo-vi rukꞌij.

31 Y ronojel cꞌa reꞌ nucꞌut chikavüch que ri Dios kiqꞌuin vi roj cꞌo-vi 
y romariꞌ man jun ntiquer tüj chikij. 32 Ri Dios man xupokonaj tüj cꞌa 
chin xuya-pe ri Rucꞌajol mismo, richin que xcom koma konojel roj. Y si 
xuya-pe ri Rucꞌajol, kꞌalüj vi que man nupokonaj tüj chin nuyaꞌ ronojel ri 
rusipanic cheke. 33 Ri Dios xojruchaꞌ y man jun kamac nkꞌalajin chuvüch. 
Y si ri Dios quereꞌ chic rubanun cheke, ¿cꞌo ta cꞌa comi jun ri nkusujun 
chuvüch rijaꞌ que roj man utz tüj ri kacꞌaslen? 34 Chukaꞌ ri Cristo xcom 
koma roj, y xcꞌastüj, y vocomi cꞌo pa rajquikꞌaꞌ (pa ru-derecha) ri Dios 
y cꞌo ri nucꞌutuj chin koma roj. Y si ri Cristo quereꞌ rubanun koma roj, 
¿cꞌo ta comi jun ntiquer ncꞌutuj que tika-ka ri castigo pa kaviꞌ? 35 ¿Yecꞌo 
comi cꞌa ri ntiquer nujüch-e kavüch riqꞌuin ri Cristo richin man nkurujoꞌ 
tüj chic? ¿Ntiquer comi cꞌa nujüch-e kavüch ri pokonül? ¿ri chꞌaꞌoj? ¿o ri 
nkujetzelüs roma kataken ri Cristo? ¿ri vayjül? ¿ri manak katziek? ¿o ri 
peligro kachajin? ¿o ri camic? 36 Chupan ri rutzij ri Dios ri tzꞌiban can, 
pariꞌ cꞌa riꞌ nchꞌo-vi tok nbij:

Roma roj avalcꞌual, ri chꞌaka chic vinük chi jumul ncajoꞌ 
nkujquicamsaj,

chiquivüch rijeꞌ xa roj cachiꞌel ovejas ri ye richin vi camic.
Quiriꞌ nbij ri tzꞌiban can.

37 Pero xa achique ta na chi pokonül, man ntiquer tüj nujüch-e kavüch 
riqꞌuin ri Cristo, roma ri Cristo nkurujoꞌ, y roj xa nkuchꞌacon-vi roma cꞌo 
rijaꞌ kiqꞌuin. 38 Y yin vetaman, xa man jun ntiquer nujüch-e kavüch riqꞌuin 
ri Dios. Ri camic man ntiquer tüj. Ri nkacꞌulachij tok cꞌa roj cꞌüs na man 
ntiquer tüj. Ri ángeles man nyetiquer tüj, nixta ri itzel tak espíritu. Ri 
nquibün juzgar man nyetiquer tüj chukaꞌ. Man jun ri cꞌo vocomi, nixta 
jun chukaꞌ ri npuꞌu chikavüch apu ri ntiquer ta nkuchꞌaron-e. 39 Man jun 
cꞌa ri nbanun roma ri Dios ri ntiquer ta nujüch-e kavüch riqꞌuin ri ronojel 
ránima ri nkurujoꞌ rijaꞌ, roma jun kabanun riqꞌuin ri Kajaf Cristo Jesús, 
achique na ta rojcꞌo-vi, si juis chicaj o juis pa xulan.

Man conojel tüj israelitas ye ralcꞌual ri Dios

9  1 Yin, roma nutaken ri Cristo, man nintzꞌuc tüj tzij. Ri ninjoꞌ ninbij chive 
ketzij vi. Ri vánima quiriꞌ ri nbij chuve ketzij vi, 2 que juis nquibison. 

Chi jumul cꞌo nimalüj kꞌoxon pa vánima. 3 Roma yin juis ninjoꞌ que conojel 
ta ri kavinak israelitas nquitakej ta ri Cristo, y si ta riqꞌuin ri nquinelesüs-e 
riqꞌuin ri Cristo y nka-ka castigo pa nuviꞌ yin, riqꞌuin ta riꞌ nyecolotüj ri 
chꞌaka chic kavinak, ninyaꞌ ta kꞌij que quiriꞌ nban chuve. 4 Ri kavinak 
israelitas qꞌuiy cꞌa ri quicꞌulun y romariꞌ bin cheque que cꞌo ri Dios quiqꞌuin, ri 
cꞌo rukꞌij. Cꞌo ri ruchꞌokobenic ri Dios quiqꞌuin. Ri Dios cheque rijeꞌ xuya-vi ri 
ley richin ri Moisés ri nucꞌut achique rurayibül, y xucꞌut chiquivüch achique 
rubanic richin nquiyaꞌ rukꞌij. Y chukaꞌ xbij que nuyaꞌ ri rusipanic cheque. 
5 Rijeꞌ chukaꞌ ye quixquin-quimam can ri Abraham, ri Isaac y ri Jacob. Y tok 
ri Cristo xpuꞌu chereꞌ chuvüch ri ruchꞌulef, chiquicojol rijeꞌ xalüx-vi. Ri Cristo 
jariꞌ ri Dios y cꞌo pariꞌ ronojel. Cꞌo rukꞌij chi jumul. Quiriꞌ vi.

6 Man tikanuc cꞌa que ri Dios man rubanun tüj ri utz ri rubin, xaxe roma 
man ye qꞌuiy tüj kavinak ri quilon ri utz riꞌ. Roma ri utz reꞌ xaxe quichin 
ri ye ketzij israelitas y man quichin tüj ri choj quibiniꞌan israelitas. 7 Man 
conojel tüj ri ruxquin-rumam can ri Abraham ye chaꞌon roma ri Dios. 
Cachiꞌel ri nbij chupan ri rutzij ri Dios, tok xbix chin ri Abraham: Chiquicojol 
ri ye ruxquin-rumam can ri Isaac nyencha-vi ri nyeꞌilon ri sipanic ri ninyaꞌ, 
quiriꞌ xbij ri Dios chin ri Abraham. 8 Y quiriꞌ, nkatzꞌet que man conojel tüj 
ri ye ruxquin-rumam can ri Abraham ye ralcꞌual ri Dios. Xaxe ri ye chaꞌon 
roma ri Dios richin nquil ri rusipanic ri rusujun. Xaxe cꞌa rijeꞌ ri nbix cheque 
roma ri Dios que ye ralcꞌual chic rijaꞌ. 9 Cachiꞌel tok ri Dios xbij chin ri 
Abraham: Nquipuꞌu chic iviqꞌuin carova junaꞌ apu, roma ri avixjayil Sara 
ncꞌujeꞌ jun vit ral, y vit alaꞌ. Quiriꞌ xbij ri Dios chin ri Abraham.

10 Y quiriꞌ vi xbanatüj. Xalüx na vi ri ruxquin kamamaꞌ Isaac ojer can 
tiempo. Y tok ri Isaac rilon chic, ri rixjayil Rebeca xeralaj caꞌiꞌ acꞌualaꞌ 
ye cuach. 11 Y roma ri xquicꞌulachij quiqꞌuin ri caꞌiꞌ acꞌualaꞌ riꞌ, nkꞌalajin-
vi que ri Dios man nkuruchaꞌ tüj roma ri kabanun. Rijaꞌ nyeruchaꞌ ri 
runucun que nyeruchaꞌ. Roma tok man jani queꞌalüx ri caꞌiꞌ acꞌualaꞌ 
riꞌ, y man jani tikꞌalajin ri nyebanun si utz o man utz tüj, 12 ri Dios xbij 
yan chin ri teꞌej: Ri nimalaxel ncꞌujeꞌ pa rukꞌaꞌ ri chakꞌlaxel. 13 Y chukaꞌ 
chupan ri rutzij ri Dios ri tzꞌiban can, nbij: Ri Jacob nuchaꞌon-vi. Jacꞌa ri 
Esaú man nuchaꞌon tüj. Quiriꞌ nbij ri tzꞌiban can.

14 Y man tinuc que man choj tüj ri xbün ri Dios que ja ri Jacob ri xuchaꞌ y 
man ja tüj ri Esaú. 15 Cachiꞌel ri nbij ri rutzij ri Dios, tok xbix chin ri Moisés: 
Ri ninjoyovaj ruvüch, ninjoyovaj-vi ruvüch. Y ri nintoꞌ, ninto-vi. Quiriꞌ xbij 
ri Dios chin ri Moisés. 16 Nkꞌalajin cꞌa que ri Dios nuyaꞌ ri utzilüj rusipanic 
cheke roma nujoyovaj kavüch, y man roma tüj ri juis nkajoꞌ o roma ta ri 
nkujel-nkujoc chucanoxic. 17 Y reꞌ ketzij vi. Cachiꞌel ri nbij chupan ri rutzij ri 

Dios ri xbij ri Dios chin ri Faraón: Xatinyaꞌ pa ruchꞌulef Egipto richin nabün 
pariꞌ. Quiriꞌ nbanun chave richin nkꞌalajin ri vuchukꞌaꞌ roma ri nacꞌulachij. 
Ninjoꞌ cꞌa que ntzijos ri nubiꞌ pa ronojel tinamit. Quiriꞌ xbij ri Dios chin ri 
Faraón. 18 Y quiriꞌ, nkatzꞌet que riqꞌuin ri Dios cꞌo-vi que nujoyovaj ruvüch 
jun vinük o si xa nucovirsaj ri ránima chupan ri itzel rucꞌaslen.

19 Pero man roma tüj riꞌ rix utz ta que ninuc-ka: Si xa riqꞌuin cꞌa ri Dios cꞌo-vi 
que nujoyovaj ruvüch jun vinük, y riqꞌuin chukaꞌ rijaꞌ cꞌo-vi que nucovirsaj 
ránima jun vinük, ¿achique cꞌa roma tok aj-maquiꞌ nbij cheke? Y reꞌ man 
kamac tüj roj. Roma roj vinük man cꞌuluman tüj que nkapaba-kiꞌ chuvüch 
rijaꞌ ri nrajoꞌ nbün cheke. Pero rix man jun bey cꞌa tipuꞌu jun nojibül cachiꞌel 
riꞌ pan ijolon. 20 Pero yin ninbij cꞌa: Roj vinük, man nkutiquer tüj nkabij 
chin ri Dios que man utz tüj ri nbün. ¿Utz comi que jun bojoꞌy nbij ta chin ri 
nusamajij richin: ¿Achique roma ja nubanic reꞌ ri nabün chuve? Man cꞌuluman 
tüj cꞌa que nbij quiriꞌ. 21 Roma riqꞌuin ri jun achi ri nyerusamajij bojoꞌy npuꞌu-
vi achique ri nbün riqꞌuin ri juchꞌakaj chꞌabük. Roma riqꞌuin ri chꞌabük reꞌ 
ntiquer nbün jun bojoꞌy ri nim rakalen o jun ri man nim tüj rakalen.

22 Y quiriꞌ ri Dios, pa rukꞌaꞌ rijaꞌ cꞌo-vi richin xunuc nucꞌut ri ruchukꞌaꞌ y ri 
ru-castigo pa quiviꞌ ri vinük ri nquibün quimac. Pero juis ye rucochꞌon stapeꞌ 
(aunque) cꞌuluman que xka-ka ta yan ri ru-castigo pa quiviꞌ y xeqꞌuis ta yan 
chupan. 23 Y chukaꞌ pa rukꞌaꞌ rijaꞌ cꞌo-vi richin nukꞌalajrisaj que jabel utz 
runaꞌoj kiqꞌuin roj ri kilon chic ri utzilüj sipanic ri nspaj-pe rijaꞌ. Ruchojmirsan 
chic ri kacꞌaslen richin que jabel nyekabanaꞌ riqꞌuin rijaꞌ, ri cꞌo rukꞌij. 24 Quiriꞌ 
chic rubanun kiqꞌuin roj ri xojroyoj. Man xe tüj ri ye royon-pe chikacojol roj 
israelitas, xa quiriꞌ chukaꞌ ri ye royon-pe chiquicojol ri man ye israelitas tüj. 
25 Cachiꞌel ri nbij ri Dios chupan ri vuj ri tzꞌiban can roma ri Oseas:

Ri vinük ri man ye nutinamit tüj, ninbün cꞌa cheque que nyeꞌoc nutinamit.
Man yinquijoꞌon tüj pe, pero nyenjoꞌ cꞌa.

26 Chukaꞌ chupan ri vuj ri rutzꞌiban can ri Oseas nbij:
Ri vinük ri xbix cheque roma ri Dios: Rix man rix nutinamit tüj,
napon ri kꞌij tok nbix cheque chiriꞌ ri apeꞌ yecꞌo-vi: Rix, rix ralcꞌual 

chic ri cꞌaslic Dios.
27 Y chikij roj israelitas, cꞌo ri xbij ri Isaías ojer can. Rijaꞌ riqꞌuin cꞌa 
ruchukꞌaꞌ xchꞌo y xbij: Roj ri ruxquin-rumam can ri Israel, juis roj qꞌuiy. 
Roj cachiꞌel ri sanayiꞌ chuchiꞌ ri nimalüj mar, roma man jun ri ntiquer 
ta najlan. Pero man roj qꞌuiy tüj ri nkucolotüj. 28 Ri Ajaf Dios rubin cꞌa 
que nuyaꞌ ru-castigo pariꞌ ri karuchꞌulef. Y chanin cꞌa nbanatüj, y pa 
ruchojmil tok nbanatüj. 29 Ri Isaías rubin cꞌa chukaꞌ:

Ri Dios ri Rajaf ronojel,
si ta nkuruqꞌuis konojel,
nkacꞌulachij ta chukaꞌ cachiꞌel ri xquicꞌulachij ri tinamit Sodoma y 

Gomorra ojer can.
Quiriꞌ xbij ri Isaías.

Ye qꞌuiy israelitas ri man quilon tüj ri cꞌaslen choj chuvüch ri Dios
30 Y ronojel reꞌ nukꞌalajrisaj chikavüch que ri man ye israelitas tüj y man 

ta quitijon quikꞌij richin que man jun tüj quimac nkꞌalajin chuvüch ri Dios, 
xa jariꞌ ri xeꞌilon. Quiriꞌ cꞌa nban cheque conojel ri nquiyaꞌ cánima riqꞌuin ri 
Jesucristo. 31 Jacꞌa ri kavinak israelitas, nquitij-vi quikꞌij richin que man jun 
tüj quimac nkꞌalajin chuvüch ri Dios. Juis cꞌa nquitij quikꞌij richin nquibün ta 
ri nbij chupan ri ru-ley ri Dios, pero man nyetiquer tüj. 32 ¿Y achique roma? 
Roma man quitaken tüj ri Jesucristo. Xa ja ri ley ri xuyaꞌ ri Dios richin 
ri Moisés ri juis nquitij quikꞌij richin nquibün y man ncajoꞌ tüj nquitakej 
ri Jesucristo. Romariꞌ xquitopij cakün chuvüch ri Abüj. Y ri Abüj riꞌ ja ri 
Jesucristo. 33 Cachiꞌel ri nbij ri Dios chupan ri tzꞌiban can pariꞌ Jesucristo:

Yin ninyaꞌ cꞌa ri Abüj pa tinamit Sión, y yecꞌo vinük ri xa nquipaxij-
quiꞌ chuvüch ri Abüj riꞌ y nyetzak.

Jacꞌa ri nyetaken richin, man jun bey nyeqꞌuix ta, roma ri utz ri bin 
cheque que nbequilaꞌ, nbequila-vi.

Quiriꞌ nbij chupan ri tzꞌiban can.

Ri rurayibül ri Pablo quiqꞌuin ri ruvinak israelitas

10  1 Hermanos, ri nincꞌutuj yin chin ri Dios y ri rurayibül chukaꞌ ri 
vánima, ja ta que ri kavinak israelitas nyecolotüj ta vi chuvüch ri 

quimac. 2 Yin vetaman que rijeꞌ nquitij quikꞌij richin nquitzeklebej ri Dios, 
pero man quetaman tüj ri achique rubanic nquibün. 3 Man quetaman tüj 
cꞌa ri achique rubanic nquibün richin man jun quimac nkꞌalajin chuvüch 
ri Dios. Man quetaman tüj que ja ri Dios nbanun. Y romariꞌ nquitij quikꞌij 
richin que nquibün ri nbij ri ley ri xuyaꞌ ri Dios richin ri Moisés, y man 
nquitakej tüj ri Jesucristo ri takon-pe roma ri Dios, richin que man jun 
quimac nkꞌalajin chuvüch. 4 Ri ley ri xuyaꞌ ri Dios richin ri Moisés xtaneꞌ 
tok xka-pe ri Cristo. Quiriꞌ xbanatüj richin que achique na ri ntaken 
richin ri Cristo man jun rumac nkꞌalajin chuvüch ri Dios.

5 Ri Moisés rutzꞌiban can cꞌa ri achique rubanic nrajoꞌ richin que riqꞌuin ri ley 
man jun quimac nkꞌalajin chuvüch ri Dios. Rijaꞌ rutzꞌiban can cꞌa: Ri nbanun 
ronojel ri nbij ri ley reꞌ, nril-vi rucꞌaslen riqꞌuin ri Dios. Quiriꞌ ri rutzꞌiban can. 
6 Pero ri rubanic richin que man jun kamac nkꞌalajin chuvüch ri Dios, ja ri 
nkatakej ri Cristo. Y pariꞌ reꞌ nbix cꞌa: Man tikabij pa tak kánima: ¿Achique nbe 
chilaꞌ chicaj richin nberucꞌama-pe ri Cristo? Roma rijaꞌ xka-pe yan. 7 Y man 
tikabij chukaꞌ: ¿Achique ta cꞌa nbe quiqꞌuin ri caminakiꞌ, ri apeꞌ yecꞌo-vi, richin 
nberucꞌama-pe ri Cristo? Roma rijaꞌ xcꞌastüj yan e. 8 Chupan ri rutzij ri Dios 
nbij: Ri tzij man nüj tüj cꞌo-vi, xa pan avánima cꞌo-vi, y pan achiꞌ chukaꞌ. Quiriꞌ 
nbij chupan ri rutzij ri Dios. Y ja tzij riꞌ ri nkatzijoj, y nbij que ncꞌatzin nkatakej 
ri Jesucristo. 9 Nbij que ncꞌatzin que nabij que ri Jesús jariꞌ ri Ajaf, y ncꞌatzin 
chukaꞌ que nanimaj riqꞌuin ronojel avánima que ri Katataꞌ Dios xbün chin 

ri Jesús que xcꞌastüj-pe chiquicojol ri caminakiꞌ. Si nabün quiriꞌ, ncacolotüj. 
10 Richin ncacolotüj y man jun amac nkꞌalajin chuvüch ri Dios, pan avánima cꞌa 
tipuꞌu-vi richin natakej y chukaꞌ ncꞌatzin que nabij que ja ri Jesús jariꞌ ri Ajaf.

11 Y chupan ri rutzij ri Dios ri tzꞌiban can, nbij: Conojel ri vinük ri nyetaken 
richin, man jun bey nyeqꞌuix tüj, roma ri utz ri bin cheque que nquicꞌul, nquicꞌul-
vi. Quiriꞌ nbij ri tzꞌiban can. 12 Junan nbün cheke si roj israelitas o si man roj 
israelitas tüj. Ri Ajaf, Kajaf vi cꞌa konojel y nuya-vi ri utz cheque ri nyecꞌutun. 
13 Cachiꞌel ri nbij chupan ri rutzij ri Dios ri tzꞌiban can: Conojel cꞌa ri nyecꞌutun 
que ja ri Ajaf Dios ri ntoꞌon quichin, nyecolotüj-vi. Quiriꞌ ri nbij. 14 ¿Pero ntiquer 
comi jun vinük nucꞌutuj chin ri Jesucristo que ticolotüj, si xa man nutakej tüj que 
ja rijaꞌ ri Colonel? ¿O ntiquer comi chukaꞌ nutakej, si xa man racꞌaxan tüj pariꞌ 
ri Colonel? ¿Y ntiquer nracꞌaxaj, si xa man jun ntzijon chin? 15 ¿Y ntiquer comi 
que cꞌo ta jun ri ntzijon, si man ta jun takayon richin? Y chupan ri rutzij ri Dios 
ri tzꞌiban can, nkꞌalajin que yecꞌo ri ye takon, roma nbij: Juis quicot tok nyeꞌapon 
ri nyetzijon ri utzilüj tzij richin colonic. Nquitzijoj achique rubanic richin ncꞌujeꞌ 
uxlanen pa kánima. Quiriꞌ nbij chupan ri tzꞌiban can.

16 Xaxe cꞌa man conojel tüj vinük nyetaken ri nbij ri utzilüj tzij richin colonic. 
Cachiꞌel ri rutzꞌiban can ri Isaías: Ajaf, ¿ri atzij ri xkatzijoj cheque ri vinük, ye 
qꞌuiy ri xeniman? Quiriꞌ ri rutzꞌiban can ri Isaías. 17 Richin nkatakej, ncꞌatzin 
que nkacꞌaxaj na ri tzij. Y ri tzij ri ncꞌatzin que nkacꞌaxaj ja ri rutzij ri Dios.

18 Y yin ninbij que ri rutzij ri Dios etaman, roma chupan ri tzꞌiban can, y 
quereꞌ cꞌa nbij:

Hasta pa ruqꞌuisbül cꞌa chin ri ruchꞌulef yeꞌapon-vi ri nyekꞌalajrisan richin.
Xa apeꞌ na cꞌa yecꞌo-vi ri vinük, chiriꞌ cꞌa nquikꞌalajrisaj-vi chukaꞌ.
Quiriꞌ nbij chupan ri tzꞌiban can.

19 Y yin nbij cꞌa chukaꞌ que ri kavinak israelitas quetaman cꞌa ri nbij ri 
rutzij ri Dios. Tikatzꞌetaꞌ na peꞌ nabey ri nbij ri Dios chupan ri jun cheque 
ri vuj ri ye rutzꞌiban can ri Moisés:

Yecꞌo ri man ye nutinamit tüj y man jun achique ta quetaman.
Pero cheque rijeꞌ ninya-vi ri nusipanic y romariꞌ rix itzel ninaꞌ chiquij.
Quiriꞌ ri tzꞌiban can.

20 Pero más kꞌalüj ri tzꞌiban can roma ri Isaías, roma ri Dios nbij:
Ri vinük ri man xinquicanoj tüj, xinquil.
Xincꞌut cꞌa viꞌ chiquivüch, stapeꞌ (aunque) man xinquicanoj tüj.
Quiriꞌ ri tzꞌiban can.

21 Pero ri Dios nbij cꞌa chiquij ri kavinak israelitas: Chi jumul cꞌa 
nyenvoyoj richin nyepuꞌu ta viqꞌuin, jacꞌa rijeꞌ xa nquipaba-quiꞌ 
chinuvüch y man nquitakej tüj nutzij. Quiriꞌ ri tzꞌiban can.

Ri Dios yecꞌo chukaꞌ ye ruchaꞌon chiquicojol ri israelitas

11  1 Y yin ninbij cꞌa que ri Dios man ye retzelan tüj can ri israelitas, ri 
rutinamit. Roma yin vilon ri utzilüj sipanic ri nspaj-pe ri Dios. Y yin 

yin israelita chukaꞌ. Ri Abraham jariꞌ ri nuxquin-numamaꞌ ojer can, y quiriꞌ 
chukaꞌ ri Benjamín. 2 Ri Dios man retzelan tüj can ri rutinamit. Ri Dios pa 
rutzꞌuquic retaman-pe ruvüch. ¿Man ivetaman tüj cꞌa ri nbij chupan ri rutzij 
ri Dios ri tzꞌiban can, pariꞌ ri Elías, jun achi ri xukꞌalajrisan ri rutzij ri Dios 
ojer can? Ri Elías xchꞌo riqꞌuin ri Dios pariꞌ ri ruvinak israelitas, y xbij: 3 Ajaf, 
xequivulaj ri altares ri avichin rat y xequicamsaj ri chꞌaka chic asamajelaꞌ ri 
xekꞌalajrisan chukaꞌ ri atzij. Xa nuyon chic oc yin, pero yinquicanoj chukaꞌ 
richin yinquicamsaj. Quiriꞌ xbij ri Elías chin ri Dios. 4 ¿Y achique xbij ri Dios 
chin ri Elías? Ri Dios xbij: Man ayon tüj ratcꞌo viqꞌuin. Cꞌa yecꞌo na siete mil ri 
yecꞌo viqꞌuin, ri man quiyoꞌon tüj rukꞌij ri vachbül ri dios (tiox) ri man ketzij 
tüj ri rubiniꞌan Baal. Quiriꞌ xbij ri Dios chin ri Elías. 5 Y quiriꞌ chukaꞌ vocomi 
yecꞌo kavinak israelitas ri junan roj chaꞌon quiqꞌuin roma ri utzilüj sipanic ri 
nspaj-pe ri Dios. 6 Ri ye chaꞌon roma ri utzilüj sipanic ri nspaj-pe ri Dios, man 
ye chaꞌon tüj roma ri jabel quibanun. Si ta ye chaꞌon roma ri jabel quibanun, 
man ta nbix que ye chaꞌon roma ri utzilüj sipanic ri nspaj-pe ri Dios.

7 Y reꞌ nukꞌalajrisaj cꞌa chikavüch que ri kavinak ri ye chaꞌon roma ri Dios 
xquil ri colonic. Jacꞌa ri chꞌaka chic kavinak ri man ye chaꞌon tüj roma ri 
Dios man xquil tüj ri colonic, xa xcovirsüs cánima. 8 Cachiꞌel ri nbij chupan 
ri rutzij ri Dios ri tzꞌiban can: Ri Dios xuyaꞌ cheque cachiꞌel jun nimalüj 
varan. Cachiꞌel ta ye moyirnük y man ncacꞌaxaj tüj. Quiriꞌ quibanun-pe. 
Quiriꞌ nbij chupan ri tzꞌiban can. 9 Y ri rey David rubin can chukaꞌ:

Ri nimakꞌ tak quivaꞌin ntoc ta cꞌa qui-trampa y tzꞌambül quichin.
Ja ta cꞌa riꞌ ri xtitzakon quichin y ntoc ta rutojic ri quibanun.

 10 Xtichuptüj ta cꞌa ri runakꞌ tak quivüch, richin man ta xquetzuꞌun.
Roma ta ri pokonül, ye luculic ta chi jumul.
Quiriꞌ ri rubin can ri David.

Ri Dios xusuj cꞌa ri colonic cheque ri vinük ri man ye israelitas tüj
11 Y ronojel reꞌ man nbij tüj cꞌa que ri kavinak richin ta chi jumul tok 

xquitopij cakün y xetzak. Man quiriꞌ tüj. Ri Dios richin nucꞌasoj cꞌa jun 
rayibül quiqꞌuin richin nquitakej ta ri rutzij, xusuj cꞌa chukaꞌ ri colonic 
cheque ri vinük man ye israelitas tüj. 12 Ri kavinak xquetzelaj cꞌa ri Dios, 
y romariꞌ ri Dios xusuj ronojel ri utzilüj sipanic ri nspaj-pe rijaꞌ cheque ri 
chꞌaka chic vinük ri man ye israelitas tüj. Pero más qꞌuiy ta cꞌa ri utzilüj 
sipanic ri nspaj-pe ri Dios ri nyepuꞌu tok ri kavinak nquitakej.

13 Y cꞌo cꞌa chukaꞌ ri ninjoꞌ ninbij cheque ri man ye israelitas tüj: Yin, jun 
apóstol ri takon-pe cheque ri man ye israelitas tüj. Ninya-vi cꞌa rukꞌij ri 
nusamaj. 14 Y riqꞌuin reꞌ ninjoꞌ cꞌa nincꞌasoj jun rayibül quiqꞌuin ri nuvinak 
richin nyecolotüj ta roma nquitzꞌet cꞌa ri nusamaj chiquicojol ri man ye 
israelitas tüj. 15 Roma ri chꞌaka chic ri man ye israelitas tüj xcꞌamür cꞌa 
quivüch roma ri Dios, y jareꞌ ri xpuꞌu tok ri Dios xeruyaꞌ can ri nuvinak 
israelitas roma ri man xquitakej tüj chic. Pero más ta cꞌa ri utzilüj sipanic ri 

nspaj-pe ri Dios ri nyepuꞌu tok ri nuvinak ncꞌamür chic quivüch roma ri Dios. 
Jariꞌ cꞌa nkucꞌastüj, y nutzꞌom-e jun cꞌacꞌaꞌ cꞌaslen. 16 Vocomi nincusaj jun 
ejemplo pariꞌ ri kavinak israelitas: Xa ye cachiꞌel cꞌa ri nabey sipanic ri nban 
chin ri Dios. Roma ri nabey caxlan-vüy ri nspüs chin ri Dios, lokꞌolüj vi, y 
quiriꞌ cꞌa chukaꞌ ri queꞌen ri ntel-vi-pe, lokꞌolüj vi. Ri israelitas ye chaꞌon-vi cꞌa. 
Roma si chaꞌon cꞌa ri ruxeꞌ jun cheꞌ, quiriꞌ cꞌa chukaꞌ ri ye rukꞌaꞌ ri ye chaꞌon-vi. 
17 Ri nuvinak israelitas ye cachiꞌel ri cheꞌ rubiniꞌan olivo, ri ticon y utz vi. Pero 
yecꞌo rukꞌaꞌ ri xejokꞌotüj-e. Y rix ri man rix israelitas tüj man rix rukꞌaꞌ tüj ri 
cheꞌ riꞌ, xa rix richin jun chic olivo ri man ticon tüj, ri xa ruyon xel-pe. Pero 
rix cachiꞌel jun cheꞌ nban injertar pariꞌ ri nabey cheꞌ ri ticon y qꞌuiy utz ivilon. 
18 Pero man cꞌuluman tüj que ninimirsaj-iviꞌ rix y nikasaj ta quikꞌij ri nuvinak 
ri xeꞌelesüs-e. Man cꞌuluman tüj que ninimirsaj-iviꞌ, roma ivetaman que man 
ja tüj ri rukꞌaꞌ ri cheꞌ ri ye tzꞌamayon richin ri ruxeꞌ, xa ja ri ruxeꞌ ri tzꞌamayon 
quichin ri rukꞌaꞌ ri cheꞌ. Y rix xa rix rukꞌaꞌ ri cheꞌ y man rix ruxeꞌ tüj.

19 Y rix riqꞌuin baꞌ ninuc: Roj cꞌuluman que nkanimirsaj-kiꞌ, roma yecꞌo rukꞌaꞌ 
ri cheꞌ ri xejokꞌotüj-e, richin que ja roj ri xojticox can pa quiqꞌuexel. 20 Pero yin 
ninbij: Rijeꞌ roma ri man xquitakej tüj ri Dios, romariꞌ tok xeꞌelesüs-e. Y rix xaxe 
roma ri itaken ri Dios tok rixcꞌo can pa quiqꞌuexel. Roma cꞌa riꞌ man cꞌuluman tüj 
que ninimirsaj-iviꞌ. Xa tixbij-iviꞌ. 21 Roma ivetaman que ri Dios man xerupokonaj 
tüj quivüch ri nuvinak israelitas. Xa xerelesaj-e, stapeꞌ (aunque) rijeꞌ ye rukꞌaꞌ 
vi ri cheꞌ riꞌ. Si quiriꞌ xbün quiqꞌuin rijeꞌ, rix chukaꞌ man nyixrupokonaj tüj. 
22 Tivetamaj-vi cꞌa que ri Dios juis njoꞌon, pero chukaꞌ nuyaꞌ rutojic ri mac. Ri ye 
tzaknük chupan ri quimac, rijaꞌ nuyaꞌ rutojic ri quimac. Ja rix ruyoꞌon ri utziluj 
rusipanic chive, pero ncꞌatzin que niyaꞌ ivánima riqꞌuin. Roma si man niyaꞌ tüj 
ivánima riqꞌuin, rix chukaꞌ nyixelesüs-e. 23 Y si ri nuvinak nquitakej, nyecꞌamür 
cꞌa. Ri Dios ntiquer nyerucꞌün jun bey chic. 24 Rix rix cachiꞌel cꞌa rukꞌaꞌ jun olivo 
ri man xticox tüj, ri xa ruyon xel-pe, pero xixelesüs-pe riqꞌuin ri cheꞌ riꞌ y xixticox 
pariꞌ ri olivo ri ticon, stapeꞌ (aunque) man rix richin tüj ri cheꞌ riꞌ. Y si quiriꞌ xban 
chive rix, ja yan ta chic cꞌa laꞌ ri nuvinak israelitas que man ta nyeticox jun bey 
chic pariꞌ ri cheꞌ ticon, roma rijeꞌ ye richin vi ri cheꞌ riꞌ.

Tok nyecolotüj ri israelitas
25 Hermanos, ninjoꞌ que rix ivetaman ta ri cꞌate baꞌ xukꞌalajrisaj ri Dios, 

man xa tinaꞌ que juis ikꞌij roma ri ninuc-ka iyon. Y romariꞌ ninbij-e chive 
ri xa cꞌareꞌ xukꞌalajrisaj ri Dios, que ri nuvinak israelitas ri covirnük 
ri cánima y man ncajoꞌ tüj nquitakej ri Dios, quiriꞌ cꞌa nyecꞌujeꞌ, tok 
nyecolotüj can ri chꞌaka chic ri man ye israelitas tüj. 26 Pero cꞌo jun kꞌij ri 
npuꞌu tok nyecolotüj can conojel ri nuvinak israelitas ri nyecꞌaseꞌ chupan 
ri kꞌij riꞌ. Cachiꞌel nbij ri rutzij ri Dios ri tzꞌiban can:

Que ri Colonel npuꞌu pa tinamit Sión,
y nrelesaj-e ri itzel chiquicojol ri ye ruxquin-rumam can ri Jacob.

 27 Y yin nincuy ri quimac.

Jareꞌ ri trato ri xinbün quiqꞌuin.
Quiriꞌ nbij ri Dios chupan ri tzꞌiban can.

28 Yecꞌo nuvinak israelitas ri nquetzelaj ri Dios, roma man quitaken tüj ri 
utzilüj tzij richin colonic. Y roma cꞌa ri man quitaken tüj, ri Dios xuyaꞌ ri 
utzilüj rusipanic chive rix ri man rix israelitas tüj. Pero ri Dios cꞌa nyerujoꞌ 
cꞌa ri nuvinak, roma ye ruchaꞌon y roma chukaꞌ ri rusipanic ri xusuj cheque 
ri kaxquin-kamamaꞌ ojer can. 29 Roma tok ri Dios nuyaꞌ, man nrelesaj tüj 
chic. Y tok nroyoj ri rutinamit, man nutzolij tüj chirij. 30 Tok rubanun can, 
rix ri man rix israelitas tüj man xitakej tüj ri Dios. Jacꞌa tok ri nuvinak 
israelitas xquiyaꞌ can ri Dios, rijaꞌ xusuj ri utzilüj rusipanic chive rix, y rix 
xicꞌul. 31 Ri nuvinak man quitaken tüj ri Dios vocomi, pero napon ri kꞌij tok 
ri Dios nusuj jun bey chic ri utzilüj rusipanic cheque, y nquicꞌul ri utzilüj 
rusipanic, cachiꞌel ri xibün rix. 32 Ri Dios nukꞌalajrisaj cꞌa que conojel vinük 
ye aj-maquiꞌ roma nrajoꞌ nusuj ri utzilüj rusipanic cheque.

33 Ri Dios juis vi utz, juis vi beyomül y etamabül cꞌo riqꞌuin. Roj man 
nkꞌax ta cheke ri runaꞌoj, y man nkꞌax ta chukaꞌ cheke ri nbanun. 
34 Cachiꞌel ri tzꞌiban chupan ri rutzij ri Dios: ¿Cꞌo comi jun vinük ri kꞌaxnük 
chin ri achique nunuc ri Ajaf Dios? ¿O cꞌo comi jun ri rubanun ta rubin 
chin ri Dios ri achique ri utz que nbün? 35 ¿O cꞌo comi jun vinük ri nyoꞌon 
jun sipanic chin ri Dios, richin que ri Dios ncꞌatzinej que nuya-pe ri 
rajil-ruqꞌuexel chin? Man jun. Quiriꞌ nbij ri tzꞌiban can. 36 Roma ja rijaꞌ ri 
xbanun ronojel. Riqꞌuin vi cꞌa rijaꞌ petenük-vi ronojel. Y ronojel ri xerubün, 
richin que nuyaꞌ rukꞌij. Tinimirsüs cꞌa rukꞌij ri Dios chi jumul. Quiriꞌ ta cꞌa.

Ri rubanic ri cꞌaslen ri nkaꞌ chuvüch ri Dios

12  1 Hermanos, ri Dios juis cꞌa nujoyovaj cꞌa kavüch. Romariꞌ nincꞌutuj 
favor chive que ticꞌutuꞌ cꞌa ri matioxinic cꞌo iviqꞌuin. Tijacha-iviꞌ 

pa rukꞌaꞌ ri Dios. Cachiꞌel xban cheque ri chico ri xesujüs chin ri Dios, quiriꞌ 
chukaꞌ tibanaꞌ rix, tiyaꞌ ri icꞌaslen chin ri Dios. Jun lokꞌolüj cꞌaslen, jun 
cꞌaslen ri nkaꞌ chuvüch ri Dios, jariꞌ tiyaꞌ chin, y quiriꞌ rix ketzij niyaꞌ rukꞌij 
ri Dios. 2 Man titzeklebej ri quicꞌaslen ri vinük ri cꞌa quiyoꞌon cánima riqꞌuin 
ri ruchꞌulef. Xa tiyaꞌ kꞌij chin ri Dios richin nujül ri inojibül, richin quiriꞌ 
tijalatüj cꞌa chukaꞌ rubanic ri icꞌaslen. Y quiriꞌ nivetamaj ri achique nrajoꞌ ri 
Dios que nkabün. Ri nrajoꞌ rijaꞌ, ja ri utz, ri jabel y ri tzꞌakatinük.

3 Ri Dios xuyaꞌ ri utzilüj rusipanic chuve y xinruyaꞌ chupan ri rusamaj. 
Romariꞌ yin ninbij chive chiꞌivonojel: Man tinimirsaj-iviꞌ, roma man cꞌuluman 
tüj que quiriꞌ nibün. Ncꞌatzin que titzꞌet-ka-iviꞌ, si ketzij iyoꞌon ivánima riqꞌuin 
ri Dios y si nyixtajin chubanic ri samaj ri yoꞌon chive roma ri Dios. Roma 
konojel jalajoj ruvüch kasamaj ruyoꞌon. 4 Cachiꞌel rubanun chin ri kachꞌacul, 
cꞌo rukꞌaꞌ, cꞌo rakün, cꞌo runakꞌ-ruvüch, pero man junan tüj quisamaj. 5 Y 
quiriꞌ chukaꞌ roj ri kataken ri Cristo, roj qꞌuiy y man junan tüj ri kasamaj. 
Pero junan kavüch y nkatola-kiꞌ roma jun kabanun riqꞌuin ri Cristo.

6 Kacꞌulun cꞌa ri utzilüj sipanic ri nspaj-pe ri Dios, roma rubanun cheke 
chikajujunal, que cꞌo jun kasamaj ruyoꞌon. Romariꞌ, si cꞌo ri nukꞌalajrisaj 
ri Dios cheke, tikakꞌalajrisaj cꞌa cheque ri chꞌaka chic. Y tikakꞌalajrisaj cꞌa 
ri kacꞌulun. 7 Si nkutiquer nyekatoꞌ ri chꞌaka chic, quekatoꞌ. Si nkutiquer 
nkutijon, kojtijon. 8 Si nkutiquer nkacukubaꞌ quicꞌuꞌx ri chꞌaka chic, 
tikabanaꞌ. Si nkutiquer nyekatoꞌ riqꞌuin ri katumin, quekatoꞌ riqꞌuin 
ronojel kánima. Si ja roj ri nkucꞌuan quichin, tikatijaꞌ kakꞌij que utz 
quicꞌuaxic kabanaꞌ. Si nkutiquer cꞌa nyekatoꞌ, quekatoꞌ cꞌa riqꞌuin quicot.

Ri nrajoꞌ ri Dios richin nquibün ri ye ralcꞌual chic
9 Tijolaꞌ cꞌa iviꞌ riqꞌuin ronojel ivánima. Tivetzelaj ri man utz tüj y ticꞌuaj 

ri utz. 10 I-hermanos iviꞌ roma itaken ri Cristo. Roma cꞌa riꞌ tijola-iviꞌ 
riqꞌuin ronojel ivánima y tinimala-iviꞌ.

11 Man quixkꞌoran, xa riqꞌuin ronojel ivánima tibanaꞌ ri rusamaj ri Ajaf.
12 Tiquicot ri ivánima roma ivoyoben ri utz ri nuyaꞌ ri Dios. Ticochꞌoꞌ 

ri pokonül ri nicꞌusaj. Chi jumul tibanaꞌ orar. 13 Tok yecꞌo chꞌaka ri 
quitzekleben-vi ri Jesús cꞌo ncꞌatzin cheque, queꞌitoꞌ. Tisujuꞌ cꞌa qui-posada 
tok ncꞌatzin. 14 Ri vinük ri nyeꞌetzelan ivichin y nquibün chive que nitij 
pokonül, ticꞌutuj chin ri Dios que tuyaꞌ rukꞌaꞌ pa quiviꞌ, y man ticꞌutuj 
que nka-ka ru-castigo pa quiviꞌ roma ri itzel ri nyebanun. 15 Quixquicot 
quiqꞌuin ri nyequicot, y quixokꞌ quiqꞌuin ri nyeꞌokꞌ roma bis. 16 Junan ivüch 
tibanaꞌ. Man tibün nim ivakün. Xa vit oc tibanaꞌ y man tinuc que juis 
etamabül cꞌo iviqꞌuin. 17 Si cꞌo cꞌa jun vinük ri cꞌo itzel nbün chive, man 
titzolij ruqꞌuexel chin. Chi jumul ticꞌuaj jun cꞌaslen utz, richin que man 
jun nilitüj chivij. 18 Man tibün oyoval cꞌa, xa titijaꞌ ikꞌij que jabel nicꞌuaj-iviꞌ 
quiqꞌuin conojel. 19 Rix ri juis quixinjoꞌ, ninbij cꞌa chive: Si yecꞌo nyebanun 
itzel chive, man titzolij ruqꞌuexel cheque. Xa tiyaꞌ pa rukꞌaꞌ ri Dios, roma 
ja rijaꞌ ri nyoꞌon rutojic ri itzel nyebanun. Cachiꞌel ri nbij ri Dios chupan 
ri tzꞌiban can: Pan nukꞌaꞌ yin cꞌo-vi ri castigo y ninyaꞌ rutojic cheque ri 
nquibün quimac. Quiriꞌ nbij ri Ajaf. 20 Y romariꞌ ri rutzij ri Dios ri tzꞌiban 
can, nbij: Si nnum rupan ri nretzelan avichin, rat tayaꞌ ruvay. Y si chakiꞌj 
ruchiꞌ, tayaꞌ ruyaꞌ. Si quiriꞌ nabün, rijaꞌ xa nqꞌuix roma ri itzel rubanun. 
Quiriꞌ nbij ri tzꞌiban can. 21 Man tiyaꞌ kꞌij que nyixchꞌacatüj roma ri itzel ri 
nban chive. Rix ja ri utz ri tibanaꞌ y jariꞌ ri nchꞌacon chirij ri itzel.

13  1 Ncꞌatzinej cꞌa que konojel nkatakej quitzij ri nquibün mandar. 
Roma conojel ri nquibün mandar roma ri Dios yecꞌo y ja rijaꞌ ri 

yoꞌon ri autoridad pa quikꞌaꞌ. 2 Roma si roj nkapaba-kiꞌ chuvüch ri autoridad, 
cꞌayuf. Roma ri autoridad ja ri Dios ye yoꞌon. Y si ta quiriꞌ nkabün, kayon 
nkaya-kiꞌ chupan ri castigo. 3 Roma ri jun ri nbün mandar man nuyaꞌ 
tüj castigo pa quiviꞌ ri vinük ri nquibün utz, xaxe pa quiviꞌ ri vinük ri 
nquibanalaꞌ itzel. Tikabanaꞌ cꞌa ri utz, richin que man jun nkacꞌulachij. 
Y si quiriꞌ nkabün, utz nkujquitzꞌet ri nquibün mandar. 4 Roma ja ri Dios 

ri ye yoꞌon, richin que man jun nkacꞌulachij. Pero si nkabün ri man utz 
tüj, tikaxbij cꞌa kiꞌ chuvüch, roma ja rijeꞌ ri nyeyoꞌon ri castigo pa kaviꞌ. 
Ye yoꞌon-vi roma ri Dios richin nquiyaꞌ castigo pa quiviꞌ ri ye banuy itzel. 
5 Romariꞌ ncꞌatzin que quekatakej quitzij ri nquibün mandar, roma ja ri 
kánima ri nbin cheke que cꞌuluman que nyekatakej y man xe tüj richin que 
man jun castigo nka-ka pa kaviꞌ. 6 Romariꞌ tok nyekatoj alcaval, roma ja ri 
Dios yoꞌon quisamaj ri nquibün mandar, y ja samaj riꞌ ri nquibün chi jumul. 
7 Tikatojoꞌ cꞌa ri kacꞌas cheque ri cꞌo kacꞌas quiqꞌuin. Tikatojoꞌ ri alcaval tok 
ncꞌatzinej que ntojox ri alcaval. Tikatojoꞌ ri impuestos tok ncꞌatzinej que 
ntojox ri impuestos. Ri vinük cꞌo quikꞌij, tikayaꞌ cꞌa quikꞌij. Ri nimakꞌ tak 
vinük tikabanaꞌ cꞌa cheque que ye nimakꞌ tak vinük. 8 Man utz tüj ri ncanaj 
can ri kacꞌas riqꞌuin jun chic, nixta man ta chukaꞌ ri man nkajolaꞌ tüj kiꞌ. 
Roma si nyekajoꞌ ri chꞌaka chic, xkabün yan cꞌa ronojel ri nbij chupan ri ru-
ley ri Dios. 9 Ri ley riꞌ nbij: Rix achiꞌaꞌ ri cꞌo ivixjaylal, man roma cꞌa ticanoj 
jun chic ixok. Y rix chukaꞌ ixokiꞌ ri cꞌo ivachijilal, man ticanoj jun chic cꞌa 
achi. Man quixcamsan cꞌa. Man quixelekꞌ. Man titzꞌuc tzij chirij jun chic 
vinük. Man tirayij que ivichin ta rix ri ruchajin ri jun chic. Y cꞌo chꞌaka chic 
chukaꞌ ri nbij ri ley ri nucꞌut achique rurayibül ri Dios. Pero cꞌo jun chic tzij 
ri nutzꞌom ronojel reꞌ. Y ri tzij riꞌ nbij: Cachiꞌel najo-ka-aviꞌ rat, quiriꞌ chukaꞌ 
queꞌajoꞌ ri chꞌaka chic. 10 Si nyekajoꞌ ri chꞌaka chic, man itzel nkabün cheque. 
Y romariꞌ, si nkujoꞌon, xkabün yan cꞌa ronojel ri nbij chupan ri ley ri nucꞌut 
achique rurayibül ri Dios. 11 Y ronojel ri xinbij-ka, richin que nkucꞌastüj, 
roma ketaman que napon yan ri kꞌij tok nkucolotüj-e. Cꞌo yan chic cꞌa kꞌij 
kataken-pe, y romariꞌ nkutiquer nkabij que vocomi más nakaj chic rojcꞌo-
vi chin ri kꞌij tok nkucolotüj-e. 12 Ri kꞌekuꞌn ncꞌo yan, y nkꞌalajin yan pe ri 
sük. Romariꞌ, si cꞌa cꞌo ri nkabün chin ri kꞌekuꞌn ri nkabanalaꞌ, tikayaꞌ can. 
Ncꞌatzinej que ja ri sük ri ntoc ri achique chok riqꞌuin nkato-kiꞌ. 13 Roj rojcꞌo 
chic chupan ri sük y romariꞌ cꞌuluman que nkacꞌuaj jun cꞌaslen utz, y man 
cꞌuluman tüj que nkukꞌabür, nixta man cꞌuluman tüj que nyecꞌo quiviꞌ ri 
vaꞌin nyekabanalaꞌ. Man cꞌuluman tüj que ri achiꞌaꞌ y ri ixokiꞌ nquicanola-
quiꞌ richin nyemacun. Man jun cꞌa ruvüch itzel ri quereꞌ cꞌuluman ta richin 
nkabün. Man cꞌuluman tüj que cꞌo oyoval chikacojol y itzel ta nkatzꞌet 
jun chic roma ri utz cꞌo. 14 Ncꞌatzin cꞌa que jun tikabanaꞌ riqꞌuin ri Ajaf 
Jesucristo, y man tikanuc nkayaꞌ kꞌij cheque ri itzel tak rayinic.

Tikatola-kiꞌ y mani nyekabilaꞌ tzij chikij

14  1 Ri hermanos ri ncajoꞌ nquibün jun kiqꞌuin, ncꞌatzinej que 
nyekacꞌul, y stapeꞌ (aunque) ri hermanos riꞌ man ta nquiyaꞌ 

cánima riqꞌuin ri Cristo. Pero man quekacꞌul xaxe chin nkabün oyoval 
quiqꞌuin roma ri quinojibül. 2 Cachiꞌel pariꞌ ri tiꞌij, roj kayoꞌon kánima que 
utz nkacꞌux ronojel, pero hermanos ri man ta quiyoꞌon cánima riqꞌuin ri 
Cristo, quiyoꞌon cánima que xaxe ichaj ri utz nquicꞌux. 3 Roj ri nkacꞌux 

ronojel, man queketzelaj ri hermanos ri man nquicꞌux tüj ronojel. Y ri 
hermanos riꞌ man tiquibij que man utz tüj ri nkabün roj roma nkacꞌux 
ronojel. Ri Dios roj rucꞌulun konojel, si nkacꞌux o man nkacꞌux tüj ronojel. 
4 Romariꞌ man jun cꞌa ri ntiquer nbin chirij jun hermano riꞌ que man utz 
ri nbanun. Roma ri hermano riꞌ rusamajel ri Ajaf chukaꞌ. Y ja ri Ajaf ri 
nbin si utz o man utz tüj. Y ri hermano riꞌ man ntzak tüj, roma ja ri Ajaf 
ri ntoꞌon richin. 5 Yecꞌo hermanos nyebin que cꞌo kꞌij ri ncꞌatzinej que 
nyechajix. Y yecꞌo hermanos chukaꞌ ri nyebin que ronojel kꞌij xa ye junan. 
Y romariꞌ cꞌuluman que tikanucuꞌ jabel chikajujunal achique nkabün. 
6 Roma ri hermanos cꞌo kꞌij nquichajij, quiriꞌ nquibün richin que nquiyaꞌ 
rukꞌij ri Dios. Y quiriꞌ chukaꞌ ri hermanos ri man jun kꞌij nquichajij, quiriꞌ 
nquibün richin nquiyaꞌ rukꞌij ri Dios. Ri hermanos ri nquicꞌux ronojel, 
quiriꞌ nquibün richin que nquiyaꞌ rukꞌij ri Dios. Nkꞌalajin que quiriꞌ roma 
nquimatioxij chin ri Dios. Y quiriꞌ chukaꞌ nquibün ri hermanos ri man 
nquicꞌux tüj ronojel. Quiriꞌ nquibün richin nquiyaꞌ rukꞌij ri Dios. Y rijeꞌ 
chukaꞌ nyematioxin chin ri Dios. 7 Tok cꞌa cꞌo na ri kacꞌaslen chuvüch ri 
ruchꞌulef, man utz tüj que man kayoꞌon tüj kánima riqꞌuin ri Cristo y man 
nkayaꞌ tüj rukꞌij. Y quiriꞌ chukaꞌ tok nkucom, man utz tüj que man kayoꞌon 
tüj kánima riqꞌuin rijaꞌ y man nkayaꞌ tüj rukꞌij. 8 Tok cꞌa cꞌo na kacꞌaslen 
chuvüch ri ruchꞌulef, tikayaꞌ rukꞌij ri Cristo. Y quiriꞌ chukaꞌ tok nkucom, 
tikayaꞌ rukꞌij. Tok cꞌa cꞌo na kacꞌaslen, roj richin ri Cristo. Y quiriꞌ chukaꞌ 
tok nkucom, roj richin rijaꞌ. 9 Ri Cristo xcom y xcꞌastüj richin que xoc Kajaf. 
Jacꞌa rijaꞌ ri Kajaf roj ri cꞌa roj cꞌüs na y Cajaf chukaꞌ ri ye camnük chic e.

10 Romariꞌ man cꞌuluman tüj que nkabij que man utz tüj ri nbanun jun 
hermano. Y man utz tüj chukaꞌ que nketzelaj jun hermano. Roma konojel 
ncꞌatzinej que nkujapon chuvüch ri Cristo richin nban juzgar pa kaviꞌ. 
11 Cachiꞌel nbij chupan ri tzij ri Dios ri tzꞌiban can:

Ri Ajaf nbij: Ja yin ri cꞌaslic Dios y ketzij vi ri ninbij,
que conojel vinük nyexuqueꞌ chinuvüch yin, y nquibij que ketzij vi 

que ja yin ri Dios.
Quiriꞌ nbij ri tzꞌiban can.

12 Y quiriꞌ, nkatzꞌet que napon vi kꞌij tok chikajujunal nkajüch cuenta chin 
ri Dios.

Man tikabün chin jun hermano que ntzak pa mac.
13 Romariꞌ man tikabij chic que man utz tüj ri nbanun jun hermano. Ri ncꞌatzin 

que nkabün ja ri tikatijaꞌ kakꞌij richin man nkabün chin jun hermano que ntzak 
o nmacun. 14 Y roma yin jun nubanun riqꞌuin ri Ajaf Jesús, romariꞌ vetaman que 
man jun ri ncꞌuxtüj que xajan ta chuvüch ri Dios. Pero si chuvüch jun hermano 
cꞌo ri xajan ncꞌuxtüj, chuvüch rijaꞌ xajan vi. 15 Y romariꞌ roj ri nkacꞌux ronojel, ja 
ri nkajola-kiꞌ ticꞌuan kichin. Man tikabün chin jun hermano ri man ronojel tüj 
nucꞌux que ntzak y nyojtüj ri runojibül koma roj. Roma ri Cristo xcom chukaꞌ 

roma ri hermano ri man nucꞌux tüj ronojel. 16 Chikavüch roj ronojel utz, pero 
si yecꞌo chꞌaka ri nyebin chikij que man utz tüj, man tikabün cꞌa. 17 Roma roj ri 
rojcꞌo pa rukꞌaꞌ ri Dios, man jun vi nbün cheke si nkacꞌux ronojel o man nkacꞌux 
tüj. Ri ncꞌatzin ja ri nkacꞌuaj jun cꞌaslen choj y cꞌo uxlanen y quicot pa tak kánima 
roma cꞌo ri Lokꞌolüj Espíritu kiqꞌuin. 18 Y si riqꞌuin ri chojmil, uxlanen y quicot pa 
tak kꞌanima nkasamajij ri Cristo, nkukaꞌ chuvüch ri Dios y chiquivüch ri vinük 
chukaꞌ. 19 Romariꞌ tikacanoj cꞌa achique nkabün richin que man jun tüj oyoval 
chikacojol y nkacukubaꞌ ta kacꞌuꞌx chikachibil-kiꞌ. 20 Man tikavulaj ri rusamaj ri 
Dios, roma ronojel ri nyekacꞌuxlaꞌ. Ketzij vi que ronojel reꞌ utz nyecꞌux, pero si 
cꞌo jun hermano ri ntzak roma nkacꞌux ronojel, roj man utz tüj ri nkabün. 21 Man 
tikacꞌux cꞌa tiꞌij coma ri hermanos ri man nquicꞌux tüj. Man tikakum vino, ni 
man tikabün achique na ri nbün chin jun hermano que nrajoꞌ nuyaꞌ can ri Dios, 
nmacun o ntzak. 22 Roj ketaman que chuvüch ri Dios utz nkacꞌux ronojel, pero 
man tikabij cheque conojel que ncꞌatzinej que nquibün chukaꞌ quiriꞌ. Si utz vi 
ronojel ri nkabün y si ri kánima quiriꞌ chukaꞌ nbij, jabel kaquicot. 23 Pero si xa caꞌiꞌ 
kacꞌuꞌx tok nyekacꞌux ronojel, nkumacun tok nyekacꞌux. Roma achique na cꞌa ri 
nkabün y riqꞌuin caꞌiꞌ kacꞌuꞌx tok nkabün, nkumacun.

Man tikabün xaxe ri nkaꞌ chikavüch roj

15  1 Roj ri kayoꞌon kánima riqꞌuin ri Cristo, ncꞌatzin que nyekacochꞌ 
ri hermanos ri man ta quiyoꞌon cánima riqꞌuin ri Cristo. Man 

tikabün cꞌa xaxe ri nkaꞌ chikavüch roj. 2 Xa ncꞌatzin que tikabanaꞌ ri 
nkaꞌ chiquivüch ri chꞌaka chic, ri utz nucꞌün-pe cheque rijeꞌ y nuyaꞌ más 
cánima. 3 Ri Cristo chukaꞌ man xbün tüj xaxe ri xkaꞌ chuvüch rijaꞌ. Coma 
ri chꞌaka chic, hasta xucꞌusaj pokonül. Cachiꞌel ri nbij chupan ri rutzij ri 
Dios ri tzꞌiban can: Ri vinük xcajoꞌ que chavij ta rat xequibilaꞌ itzel tak 
tzij, pero xa chuve yan chic yin xquibila-vi ri itzel tak tzij. Quiriꞌ nbij ri 
Cristo chin ri Dios. 4 Y ronojel ri rutzij ri Dios ri tzꞌiban ojer can, ye tzꞌiban 
can richin que cꞌo nketamaj. Nbün-vi cheke que nkucochꞌon y nkayaꞌ más 
kánima chiroyobexic ri utz ri Dios. 5 Ri Dios nbün cheke que nkacochꞌon y 
nucukubaꞌ kacꞌuꞌx. Y ri nurayibül yin chive rix, que ri Dios nbün ta chive 
que junan ta ivüch. Quiriꞌ chukaꞌ ri xucꞌut can ri Cristo Jesús. 6 Y quiriꞌ, 
chi jumul cꞌa junan ivüch niyaꞌ rukꞌij ri Dios ri Rutataꞌ ri Kajaf Jesucristo.

Ri Cristo xpuꞌu chikatoꞌic konojel
7 Y rix richin cꞌa chukaꞌ niyaꞌ rukꞌij ri Dios, tibanaꞌ cachiꞌel ri xbün ri 

Cristo. Rijaꞌ xixrucꞌul. Rix ticꞌuluꞌ cꞌa iviꞌ y tijo-iviꞌ. 8 Quiriꞌ ninbij chive, roma 
ri Cristo xpuꞌu richin xojrutoꞌ konojel. Xpuꞌu richin xojrutoꞌ roj israelitas, 
richin xucꞌut chikavüch que ri Dios nbün-vi ri rubin. Ja ri Cristo ri xcꞌamon-
pe ri utz ri rubin can ri Dios cheque ri kaxquin-kamamaꞌ ojer can que nuyaꞌ. 
9 Y romariꞌ ri man ye israelitas tüj nquiyaꞌ chukaꞌ rukꞌij ri Dios roma ri utzilüj 
sipanic ri nspaj-pe rijaꞌ. Cachiꞌel ri nbij chupan ri rutzij ri Dios ri tzꞌiban can:

Ye vachibilan ri vinük ri man ye israelitas tüj ninyaꞌ akꞌij,
y ninbixaj ri abiꞌ.
Quiriꞌ ri tzꞌiban can.

10 Y ri rutzij ri Dios nbij chukaꞌ:
Rix ri man rix israelitas tüj, quixquicot quiqꞌuin ri israelitas, ri 

rutinamit ri Dios.
Quiriꞌ nbij chupan ri tzꞌiban can.

11 Y chukaꞌ nbij:
Tiyaꞌ rukꞌij ri Ajaf chiꞌivonojel rix ri man rix israelitas tüj.
Conojel vinük tiquiyaꞌ cꞌa rukꞌij ri Dios.
Quiriꞌ nbij chupan ri tzꞌiban can.

12 Y ri Isaías rutzꞌiban can chupan ri vuj que pariꞌ ri Cristo ntzijon-vi que nbij:
Cꞌo jun ruxquin-rumam can ri achi Isaí ncꞌujeꞌ
y ntoc ri Jun ri nbün mandar pa quiviꞌ ri vinük ri man ye israelitas tüj,
y ri vinük riꞌ ncoyobej-vi cꞌa que rijeꞌ nquil-vi ri utz ri cꞌo riqꞌuin ri 

Jun ri nbün mandar.
Quiriꞌ ri rutzꞌiban can ri Isaías.

13 Ri Dios nbün cheke que yoꞌon-apu kánima riqꞌuin. Y ri nurayibül yin 
chive rix, que ri Dios nunojsaj ta ri ivánima riqꞌuin ronojel quicot y uxlanen. 
Quiriꞌ nbün chive si itaken rijaꞌ. Nyixrutoꞌ riqꞌuin ri ruchukꞌaꞌ ri Lokꞌolüj 
Espíritu, richin que yoꞌon ivánima nivoyobej ri utziluj rusipanic ri Dios.

14 Hermanos, vetaman que utz vi ri icꞌaslen. Vetaman chukaꞌ que rix juis 
qꞌuiy achique ivetaman y romariꞌ tok nyixtiquer niyaꞌ ivánima iviqꞌuin 
chiꞌivachibil iviꞌ. 15 Pero cꞌo cꞌa chꞌaka tijonic ri ncꞌatzin que xincꞌuxlaꞌaj 
chive, y man xinpokonaj tüj xintzꞌibaj ri tijonic reꞌ chupan ri vuj reꞌ. 
Xintzꞌibaj ri tijonic reꞌ chive, roma ri Dios ruyoꞌon chuve ri utzilüj sipanic 
ri nspaj-pe rijaꞌ, 16 y rubanun chuve que xinoc rusamajel ri Jesucristo 
richin nintzijoj cheque ri vinük ri man ye israelitas tüj, ri utzilüj rutzij 
ri Dios ri ncꞌamon-pe colonic. Y quiriꞌ rijeꞌ nquijüch ri quicꞌaslen chin 
ri Dios roma ri nusamaj yin. Nyeka-vi chuvüch ri Dios, roma ri Lokꞌolüj 
Espíritu nuchꞌajchꞌojrisaj ri quicꞌaslen.

17 Ri Jesús cꞌo viqꞌuin, y romariꞌ yin jabel nquiquicot riqꞌuin ri samaj ri yoꞌon 
chuve roma ri Dios. 18 Yin man ta nquitiquer nquichꞌo, si man ta ja ri nusamaj 
ri nintzijoj chive. Y richin nubanun ri samaj reꞌ, ja ri Cristo ri ucusayon vichin. 
Y romariꞌ ye qꞌuiy cheque ri vinük ri man ye israelitas tüj ri nyetaken richin. 
Nquitakej roma ncacꞌaxaj ri utzilüj tzij richin colonic ri nintzijoj cheque 
y roma chukaꞌ nquitzꞌet ri nquibanun. 19 Y xequitzꞌet chukaꞌ ri milagros ri 
xenbün. Ri Lokꞌolüj Espíritu nuya-vi uchukꞌaꞌ chuve richin nyenbün nimakꞌ tak 
milagros richin que nucꞌut que ketzij ja ri rutzij ri Dios ri nintzijoj. Yin xintzijoj 
ri utzilüj tzij richin colonic pa tinamit Jerusalén y pa chꞌaka chic tinamit, y 
chukaꞌ cꞌa pa ruchꞌulef Ilírico. Ronojel cꞌa ri lugar reꞌ xintaluj yan rubixic ri 
utzilüj rutzij ri Cristo ri ncꞌamon-pe colonic. 20 Quereꞌ ninbün roma juis ninjoꞌ 

ninkꞌalajrisaj ri utzilüj rutzijol pa tak lugar ri man etaman tüj que ncꞌatzin que 
ntakex ri Cristo, y man ja tüj ri apeꞌ xa tzꞌamon chic rutzijosic coma chꞌaka 
chic vinük. 21 Y tok quereꞌ ninbün, nbanatüj cꞌa ri nbij chupan ri rutzij ri Dios:

Que ri vinük ri man jun cacꞌaxan tüj pariꞌ ri Cristo, ncacꞌaxaj cꞌa.
Ri man jun tzijon cheque pariꞌ rijaꞌ, nkꞌax cheque.
Quiriꞌ nbij chupan ri tzꞌiban can.

Ri Pablo nrajoꞌ nbe chiquitzꞌetic ri hermanos ri yecꞌo pa tinamit Roma
22 Y roma juis ninjoꞌ nintzijoj ri rutzij ri Dios cheque ri man cacꞌaxan 

tüj, romariꞌ man yin nubanun tüj yin apon iviqꞌuin rix. 23-24 Jacꞌa vocomi 
xinqꞌuis yan ri nusamaj pa tak tinamit ri xinbij yan ka chive. Y riqꞌuin 
baꞌ nquinapon iviqꞌuin, roma qꞌuiy yan junaꞌ nquijoꞌon que nquinapon ta 
iviqꞌuin. Nunucun que nquicꞌo iviqꞌuin tok nquibe pa ruchꞌulef España. 
Ninjoꞌ nquicꞌujeꞌ jun caꞌi-oxiꞌ kꞌij iviqꞌuin, richin que rix niyaꞌ quicot pa 
vánima. Y chukaꞌ ninjoꞌ que niyaꞌ ta chuve ri ncꞌatzin richin ri nubey. 
25 Pero vocomi nquibe pa tinamit Jerusalén richin nyenjachaꞌ jun sipanic 
cheque ri nquitakej-vi ri Jesús ri yecꞌo chiriꞌ. 26 Roma ri nquitakej-vi ri Jesús 
ri man ye israelitas tüj ri yecꞌo chereꞌ pa ruchꞌulef Macedonia y pa ruchꞌulef 
Acaya, xalüx pa cánima que nquiyaꞌ jun sipanic cheque ri hermanos 
israelitas ri yecꞌo pa tinamit Jerusalén, ri cꞌo ncꞌatzin cheque. 27 Ncajoꞌ 
nyequitoꞌ. Y jabel cꞌuluman que nquibün quiriꞌ, roma nkutiquer nkabij que 
cꞌo quicꞌas quiqꞌuin ri israelitas. Roma ja ri israelitas ri xetzijon ri rutzij ri 
Dios cheque, y romariꞌ cꞌuluman que rijeꞌ nyequitoꞌ baꞌ ri israelitas chukaꞌ. 
28 Y tok nujachon chic cꞌa can ri sipanic riꞌ, nquibe pa ruchꞌulef España y 
jariꞌ tok nquicꞌo iviqꞌuin rix. 29 Y vetaman que tok nquinapon iviqꞌuin, nim 
vi ri utz ri nicꞌul roma ri utzilüj rutzij ri Cristo ri nincꞌuaj chive.

30 Hermanos, ja ri Jesucristo ri Kajaf, y ri Lokꞌolüj Espíritu ruyoꞌon que 
nyekajo-kiꞌ konojel. Romariꞌ nincꞌutuj favor chive que riqꞌuin ronojel 
ivánima nibün ta orar voma. Yin nincꞌutuj favor chin ri Dios. Y quiriꞌ 
ninjoꞌ que nicꞌutuj ta chukaꞌ rix, 31 que man ta nquitzak ta pa quikꞌaꞌ ri 
vinük ri man quitaken tüj ri Jesucristo chiriꞌ pa ruchꞌulef Judea. Y chukaꞌ 
nicꞌutuj ta chin ri Dios que ri hermanos ri nyetaken-vi ri Jesús pa tinamit 
Jerusalén chilaꞌ pa ruchꞌulef Judea, jabel ta rucꞌulic nquibün chin ri 
sipanic ri ninjüch cheque. 32 Y quiriꞌ, nquicot ta ri vánima tok nquinapon 
iviqꞌuin si quiriꞌ ri rurayibül ri Dios, y nquinuxlan ta e baꞌ iviqꞌuin. 33 Ri 
Dios nuyaꞌ uxlanen pa tak kánima. Y ri nurayibül yin chive rix, que ri 
Dios ncꞌujeꞌ ta iviqꞌuin chiꞌivonojel. Quiriꞌ ta cꞌa.

Ri Pablo nbün saludar cheque ri hermanos.

16  1 Y ninchilabej cꞌa e chive ri hermana Febe, roma rijaꞌ jun ixok 
rusamajel ri Dios chiquicojol ri hermanos ri nquimol-quiꞌ pa 

rubiꞌ ri Dios pa tinamit Cencrea. 2 Romariꞌ ticꞌuluꞌ jabel. Quiriꞌ cꞌuluman 

que nibün rix ri nyixtakej-vi ri Jesús, cheque ri ye jun chukaꞌ quibanun 
riqꞌuin ri Ajaf. Ninjoꞌ que nitoꞌ ta ri hermana Febe riqꞌuin ri ncꞌatzin chin. 
Roma rijaꞌ ye rutoꞌon ye qꞌuiy y quiriꞌ chukaꞌ rubanun viqꞌuin yin.

3 Tibanaꞌ saludar ri hermanos Priscila y Aquila, ri junan xojsamüj quiqꞌuin 
pa rusamaj ri Jesucristo. 4 Rijeꞌ jubama xecom chinucolic yin, y yin juis 
ninmatioxij cheque. Y quiriꞌ chukaꞌ conojel ri molaj hermanos ri man ye 
israelitas tüj, nquimatioxij chukaꞌ cheque roma ri xquibün voma yin. 5 Y tibanaꞌ 
chukaꞌ saludar ri hermanos ri nquimol-quiꞌ pa cacho ri caꞌiꞌ hermanos riꞌ. Y 
quiriꞌ chukaꞌ tibanaꞌ saludar ri hermano Epeneto. Juis ninjoꞌ rijaꞌ, y ja rijaꞌ ri 
nabey xutaken richin ri Cristo pa ruchꞌulef Acaya. 6 Tibanaꞌ saludar ri hermana 
María. Rijaꞌ juis nsamüj chiꞌicojol. 7 Tibanaꞌ chukaꞌ saludar ri hermanos 
Andrónico y Junias, ri ye nuvinak vi, y junan xojcꞌujeꞌ quiqꞌuin pa cárcel. Qꞌuiy 
yan chic junaꞌ tiquitakej ri Cristo. Rijeꞌ nabey quitaken chic tok yin man jani 
rutzijol ninnimaj. Y rijeꞌ jabel vi chukaꞌ ye tzꞌeton coma ri chꞌaka chic apóstoles.

8 Tibanaꞌ saludar ri hermano Amplias. Juis ninjoꞌ roma rijaꞌ chukaꞌ rutaken 
ri Ajaf. 9 Tibanaꞌ saludar ri hermano Urbano. Riqꞌuin rijaꞌ junan xojsamüj pa 
rusamaj ri Jesucristo. Y tibanaꞌ chukaꞌ saludar ri hermano Stachis, ri juis ninjoꞌ. 
10 Tibanaꞌ saludar ri hermano Apeles. Rijaꞌ nkꞌalajin que ruyoꞌon ránima riqꞌuin ri 
Cristo. Tibanaꞌ saludar ri hermanos ri aj pa racho ri Aristóbulo. 11 Tibanaꞌ saludar 
ri hermano Herodión, ri nuvinak vi. Tibanaꞌ saludar ri aj pa racho ri Narciso, ri 
ye jun quibanun riqꞌuin ri Ajaf. 12 Tibanaꞌ saludar ri hermanos Trifena y Trifosa, 
ri ye rusamajelaꞌ ri Ajaf. Tibanaꞌ saludar ri hermano Pérsida, ri juis ninjoꞌ. Rijaꞌ 
juis samajnük pa rusamaj ri Ajaf. 13 Tibanaꞌ saludar ri hermano Rufo. Rijaꞌ chukaꞌ 
chaꞌon roma ri Ajaf. Y tibanaꞌ chukaꞌ saludar ri ruteꞌ rijaꞌ, ri cachiꞌel chukaꞌ 
nteꞌ yin. 14 Tibanaꞌ saludar ri hermanos Asíncrito, Flegonte, Hermas, Patrobas, 
Hermes y ri hermanos ri yecꞌo quiqꞌuin. 15 Tibanaꞌ saludar ri hermanos Filólogo, 
Julia, ri Nereo y ri ranaꞌ, ri Olimpas y ri quitaken-vi ri Jesús ri yecꞌo quiqꞌuin.

16 Y chukaꞌ ninbij chive que tibanaꞌ saludar cꞌa iviꞌ chiꞌivonojel riqꞌuin 
ronojel ivánima tijola-iviꞌ. Y ticꞌuluꞌ cꞌa ri saludos ri nyequitük-e conojel ri 
hermanos ri nquimol-quiꞌ pa rubiꞌ ri Cristo pa tak tinamit ri yecꞌo chiriꞌ.

17 Hermanos, yin ninchilabej cꞌa chive que tichajij-iviꞌ, roma yecꞌo vinük 
ri xa nyequijachalaꞌ ri hermanos, y nquibün cheque que nyetzak, roma jun 
vi chic tijonic ri quicꞌuan y juis nyechꞌo chirij ri ketzij tijonic ri icꞌuan rix. Ri 
vinük ri nyebanun quiriꞌ man queꞌitzeklebej, xa tijachala-iviꞌ quiqꞌuin. 18 Roma 
rijeꞌ man ja tüj ri rusamaj ri Kajaf Jesucristo ri nquibün, xa ja ri ncajoꞌ rijeꞌ 
ri nquibün. Rijeꞌ jabel tak tzij cꞌa ri nyequibilaꞌ y romariꞌ juis utz ncacꞌaxaj ri 
hermanos ri man nyenucun tüj jabel pariꞌ, y chanin nyechꞌacatüj-e pa quikꞌaꞌ.

19 Jacꞌa rix, conojel quetaman chic que nitakej-vi rutzij ri Dios, y yin juis 
nquicot ri vánima romariꞌ. Pero chukaꞌ ninjoꞌ que tivetamaj ncꞌujeꞌ inaꞌoj 
chubanic ri utz y man chubanic tüj ri itzel. 20 Ja ri Dios nyoꞌon uxlanen pa 
tak kánima. Y rijaꞌ nbün yan chive que nyixchꞌacon chirij ri itzel-vinük. 
Ri utzilüj sipanic ri nspaj-pe ri Kajaf Jesucristo ncꞌujeꞌ ta cꞌa iviqꞌuin.

21 Ri hermano Timoteo nutük-e saludos chive. Kachibilan-kiꞌ pa rusamaj 
ri Dios. Nquitük-e chukaꞌ saludos cheque ri hermanos Lucio, ri Jasón y ri 
Sosípater. Rijeꞌ ye nuvinak vi.

22 Y yin Tercio, ri nquitzꞌiban-e ri rutzij ri hermanos Pablo, nyixinbün 
saludar. Yin, jun chukaꞌ nubanun riqꞌuin ri Ajaf.

23 Ri hermano Gaio nyixrubün saludar. Vocomi ja pa racho rijaꞌ cꞌo-vi 
nu-posada, y chereꞌ chukaꞌ nyepuꞌu-vi conojel hermanos. Ri hermano 
Erasto nutük-e saludos chive. Ja rijaꞌ ri tesorero chupan ri tinamit reꞌ. Y 
quiriꞌ chukaꞌ nutük-e saludos chive ri hermano Cuarto.

24 Ri utzilüj sipanic ri nspaj-pe ri Kajaf Jesucristo xticꞌujeꞌ ta cꞌa iviqꞌuin 
chiꞌivonojel. Quiriꞌ ta cꞌa.

Konojel tikayaꞌ rukꞌij ri Dios
25 Tiyaꞌ cꞌa rukꞌij ri Dios. Roma xaxe rijaꞌ ri ntiquer nbanun chive que 

más niyaꞌ ivánima riqꞌuin. Quiriꞌ nbij ri utzilüj tzij richin colonic, ri 
rutzij ri Jesucristo ri nintzijoj yin. Ri tzij reꞌ man katz kꞌalajrisan tüj 
pe utz roma ri Dios, xa cꞌa ja ri tiempo reꞌ xukꞌalajrisaj jabel. 26 Vocomi 
xkꞌalajrisüs yan cꞌa, y romariꞌ tok nkꞌax cheke ri ye tzꞌiban can coma ri 
achiꞌaꞌ kꞌalajrisüy rutzij ri Dios ri xecꞌujeꞌ ojer can. Ri Dios ri cꞌo richin 
chi jumul, rubin can que titzijos cheque conojel vinük, y jariꞌ ri ntajin 
vocomi, richin que tiquiyaꞌ cánima riqꞌuin rijaꞌ y tiquitakej ri rutzij.

27 Xaxe jun Dios cꞌo y riqꞌuin rijaꞌ cꞌo-vi ronojel etamabül. Tikayaꞌ cꞌa rukꞌij rijaꞌ 
richin jumul. Xaxe roma ri Jesucristo nkutiquer nkayaꞌ rukꞌij ri Dios. Quiriꞌ cꞌa. 

Ri Pablo nutzꞌom tzij

1  1 Yin Pablo, ru-apóstol ri Jesucristo, y ja ri Dios ri xinoyon richin 
xinoc apóstol roma jariꞌ ri rurayibül rijaꞌ. Yin vachibilan cꞌa ri 

hermano Sóstenes, 2 tok nintzꞌibaj-e ri carta reꞌ chive rix hermanos ri rixcꞌo 
pa tinamit Corinto, ri nimol-iviꞌ pa rubiꞌ ri Dios, ri chꞌajchꞌojrisan chic ri 
icꞌaslen roma ri Jesucristo, ri Jun chaꞌon-pe y takon-pe roma ri Dios. Rix 
hermanos xixoyox roma ri Dios richin xixoc ri iyoꞌon-vi ivánima riqꞌuin 
ri Jesús, cachiꞌel xbün quiqꞌuin ri chꞌaka chic ri nquiyaꞌ rukꞌij ri Kajaf 
Jesucristo pa chꞌaka chic tinamit. Ja rijaꞌ ri Kajaf konojel roj ri kataken. 3 Y 
ja ta cꞌa ri utzilüj sipanic ri nspaj-pe ri Dios y ri uxlanen ri petenük riqꞌuin 
ri Katataꞌ Dios y ri Ajaf Jesucristo ncꞌujeꞌ pa tak ivánima chiꞌivonojel.

Ri Pablo numatioxij chin ri Dios roma ri utz quicꞌulun 
ri hermanos aj-Corinto roma ri Cristo

4 Yin chi jumul cꞌa ninmatioxij chin ri Dios ivoma rix roma ri utzilüj sipanic 
ri nspaj-pe chive. Xaxe cꞌa roma ri Jesucristo, ri Jun chaꞌon y takon-pe roma 
ri Dios tok nivil ri utz riꞌ. 5 Ja vi cꞌa rijaꞌ ri xbanun beyomaꞌ chive, roma juis 
qꞌuiy etamabül ri xivil riqꞌuin rijaꞌ y xbün chive que jabel rubixic nibün chin ri 
ivetaman. 6 Cachiꞌel vi ri xtzijos chive que rix nivil ri utz roma ri Cristo, quiriꞌ 
cꞌa nbanatüj, quiriꞌ vi nkꞌalajin pa tak icꞌaslen vocomi. 7 Y riqꞌuin cꞌa ri ivilon-
pe ri utzilüj tak sipanic ri nuyaꞌ ri Cristo chin nibün ri rusamaj rijaꞌ, ronojel 
cꞌa cꞌo chic iviqꞌuin, xa xe chic cꞌa ivoyoben ri kꞌij tok ri Kajaf Jesucristo npuꞌu 
jun bey chic. 8 Riqꞌuin ronojel reꞌ yin Pablo ninjoꞌ que nquicꞌuxlaꞌaj chive que 
ri Kajaf Jesucristo nyixruto-vi chupan ri icꞌaslen, richin que man nijun imac 

Ri nabey carta ri xutzꞌibaj 
ri apóstol San Pablo 

cheque ri hermanos ri 
yecꞌo pa tinamit Corinto

 

El Nuevo Testamento en Cakchiquel Oriental de Guatemala, 2a ed., © 2012, Wycliffe Bible Translators, Inc.



383

nkꞌalajin chuvüch rijaꞌ tok napon ri kꞌij ri richin rijaꞌ. 9 Ri Dios nyerubün-vi 
ronojel ri ye rubin. Nyixruto-vi chupan ri icꞌaslen. Ja rijaꞌ cꞌa ri xoyon ivichin 
richin que junan ivüch nbün riqꞌuin ri Kajaf Jesucristo ri Rucꞌajol rijaꞌ.

Ri Pablo nuchilabej cheque ri hermanos aj-
Corinto que junan quivüch tiquibanaꞌ

10 Hermanos, pa rubiꞌ cꞌa ri Kajaf Jesucristo nincꞌutuj favor chive, que junan 
ivüch tibanaꞌ. Man quepuꞌu itzel tak nojibül iviqꞌuin richin nijachala-iviꞌ. Xa 
junan ta cꞌa ri ninuc, junan ta inaꞌoj nibün. 11 Roma ri ru-familia ri ixok Cloé 
xquitzijioj can chuve, que rix hermanos cꞌo oyoval chiꞌicojol ri chilaꞌ. 12 Rijeꞌ 
xquitzijoj cꞌa chuve que rix ijachalon-iviꞌ, que yecꞌo ri quibanun que ja yin 
Pablo ri ncajoꞌ nquitzeklebej. Yecꞌo cꞌa ri ncajo-vi nquitzeklebej ri hermano 
Apolos. Yecꞌo cꞌa ja ri hermano Pedro ri ncajoꞌ. Y yecꞌo ri nquibij que xaxe 
rijeꞌ ri ketzij nquitzeklebej ri Cristo. 13 Chiꞌivonojel cꞌa rix richin ri Cristo. 
¿Pero junan comi ivüch? Man quiriꞌ tüj, rix xa nyixtajin nivechꞌ ri Cristo. 
Man tibün quiriꞌ. Ja rijaꞌ ri xcamsüs chuvüch ri cruz ivoma, y man ja tüj yin 
Pablo. Y tok xixban bautizar, richin que rix nitzeklebej rijaꞌ y man richin tüj 
que nquinitzeklebej yin. 14 Romariꞌ yin Pablo ninyaꞌ matiox chin ri Dios que 
chiꞌicojol rix xaxe ri hermano Crispo y ri hermano Gaio ri xenbün bautizar. 
15 Roma riqꞌuin riꞌ rix manak modo cꞌa nibij que ja yin Pablo ri cꞌuluman que 
nquinitzeklebej, roma man ja tüj pa nubiꞌ yin que xixban ta bautizar. 16 Chukaꞌ 
xinbün bautizar ri hermano Estéfanas y ri yecꞌo pa racho. Y man nkaꞌ tüj 
chinucꞌuꞌx si cꞌa yecꞌo chꞌaka chic ri xenbün bautizar. Xaxe riꞌ ri nyeka-pe 
chinucꞌuꞌx vocomi. 17 Ri Cristo man richin tüj cꞌa que ninbün bautizar tok 
xinruyaꞌ pa rusamaj. Rijaꞌ xinruyaꞌ richin nintzijoj ri utzilüj tzij richin colonic. 
Y tok nintzijoj ri tzij riꞌ, man nincusaj tüj cꞌa etamabül richin ri ruchꞌulef, nixta 
man riqꞌuin tüj chukaꞌ jabel tak tzij. Roma ninjoꞌ nkꞌalajin que ja ri rucamic ri 
Cristo chuvüch ri cruz ri cꞌo ruchukꞌaꞌ y man ja tüj ri nutzij yin.

Ri Dios xucusaj ri Cristo richin nyerucol ri nyetaken richin
18 Y tok ntzijos ri camic ri xucꞌuaj ri Cristo chuvüch ri cruz, nkꞌalajin-

vi que cꞌo ruchukꞌaꞌ. Quiriꞌ ri nkꞌalajin chikavüch roj ri katzꞌamon ri 
bey richin colonic. Y jariꞌ ri nucusaj ri Dios richin nyerucol conojel 
ri nyetaken richin. Jacꞌa ri vinük ri xa pa kꞌakꞌ quitzꞌamon-vi bey, 
chiquivüch rijeꞌ ri ntzijos ri rucamic ri Cristo chuvüch ri cruz, xa man jun 
vi ncꞌatzin cheque. 19 Y pa quiviꞌ rijeꞌ, ri Dios rubin can cꞌa:

Yin ninbün cꞌa cheque ri vinük ri juis quinaꞌoj chuvüch ri ruchꞌulef 
que nyesatz.

Ninbün que man jun vi ncꞌatzin ri etamabül ri quichajin.
Quiriꞌ ri tzꞌiban can.

20 Man jun vi cꞌa nyecꞌatzin ri etamanelaꞌ israelitas y ri man israelitas 
tüj. Man jun vi chukaꞌ nyecꞌatzin ri vinük ri jabel rubixic nquibün chin 

ri etamabül richin ri ruchꞌulef. Roma ri Dios rubanun chin ri etamabül 
richin ri ruchꞌulef que man jun cꞌatz. 21 Ri Dios juis vi retaman y romariꞌ 
man xuchaꞌ tüj ri etamabül richin ri ruchꞌulef richin que riqꞌuin riꞌ ri vinük 
nquetamaj ta ruvüch rijaꞌ. Ri Dios xunuc que ja ri rucamic ri Cristo ri 
nucusaj richin nyerucol ri vinük ri nquitakej rijaꞌ. Quiriꞌ xunuc ri Dios, stapeꞌ 
(aunque) chiquivüch ri vinük man jun vi ncꞌatzin. Y jariꞌ ri nkatzijoj roj.

22 Man ncꞌatzin tüj cꞌa cheque ri nuvinak israelitas, roma rijeꞌ ncajoꞌ que ri 
Dios ta nucꞌut jun retal chiquivüch. Y cheque ri man ye israelitas tüj, man 
ncꞌatzin tüj chukaꞌ, roma rijeꞌ ncajoꞌ que nkꞌax ta ronojel cheque, cachiꞌel 
ri nquibün riqꞌuin jun etamabül aj-ruchꞌulef. 23 Y roj ja ri Cristo ri xcamsüs 
chuvüch ri cruz ri nkatzijoj. Y riꞌ xa nbün cꞌa cheque ri nuvinak israelitas 
que nyetzak roma ri man utz tüj ncacꞌaxaj, y chiquivüch cꞌa ri man ye 
israelitas tüj man jun vi ncꞌatzin. 24 Jacꞌa roj ri xojoyox roma ri Dios richin 
xojrucol, chi israelitas y man israelitas tüj, ketaman que ri uchukꞌaꞌ y ri 
etamabül richin ri Dios, ja vi ri Cristo. 25 Y ketzij vi que ri naꞌoj ri cꞌo riqꞌuin 
ri Dios juis nim, roma ri naꞌoj ri más coꞌol ri cꞌo riqꞌuin rijaꞌ man jun vinük 
nrilon chin, stapeꞌ (aunque) juis ta retaman. Y quiriꞌ chukaꞌ ri uchukꞌaꞌ ri 
más coꞌol richin ri Dios, cꞌa juis ncꞌo ruviꞌ nim chuvüch ri uchukꞌaꞌ más nim 
ri richin ri vinük. 26 Nkꞌalajin-vi que ri Dios juis runaꞌoj cꞌo riqꞌuin. Tinucuꞌ 
chiꞌicojol rix hermanos ri xixoyox chukaꞌ roma ri Dios richin xixcolotüj. 
Rix man qꞌuiy tüj cꞌa ri rix etamanelaꞌ vi chiquivüch ri vinük chuvüch ri 
ruchꞌulef. Man qꞌuiy tüj rix cꞌa ri cꞌo uchukꞌaꞌ pan ikꞌaꞌ. Y man qꞌuiy tüj rix 
chukaꞌ ri cꞌo ikꞌij. 27 Pero man riqꞌuin tüj riꞌ ri Dios xixruchaꞌ, stapeꞌ (aunque) 
nbix chive coma ri vinük que man jun ivetaman. Quiriꞌ cꞌa nquibij chive ri 
vinük ri quiyoꞌon vi cánima riqꞌuin ri ruchꞌulef. Pero ri Dios xixrucha-vi, 
richin nkꞌalajin que ri etamabül richin ri ruchꞌulef xa man jun vi ncꞌatzin. 
Y rix ri nbix chive coma ri vinük ri cꞌa quiyoꞌon cánima riqꞌuin ri ruchꞌulef 
que man jun ivuchukꞌaꞌ, ri Dios xixruchaꞌ. Quiriꞌ xbün richin nkꞌalajin que 
ri uchukꞌaꞌ richin ri ruchꞌulef xa man jun vi ncꞌatzin. 28 Y rix ri manak ikꞌij 
y nyixetzelüs coma ri vinük ri cꞌa quiyoꞌon cánima riqꞌuin ri ruchꞌulef, ja 
ri Dios ri xixchaꞌon. Y quiriꞌ chukaꞌ rix ri nbix chive que xa rix man jun 
icꞌatz, ri Dios xixruchaꞌ. Quiriꞌ xbün richin ncꞌut que ri cꞌo juis quikꞌij chereꞌ 
chuvüch ri ruchꞌulef, xa man jun vi nyecꞌatzin. 29 Y quiriꞌ xbün ri Dios richin 
que man jun cꞌa vinük ri ntiquer nbün nim rakün nunaꞌ chuvüch rijaꞌ, y nbij 
ta que ri Dios man jun vi ncꞌatzin chin. 30 Pero ri Dios xbün cheke roj que 
jun kabanun riqꞌuin ri Cristo Jesús. Xkꞌalajin-vi cꞌa ri etamabül richin ri 
Dios chikavüch roj roma ri Cristo. Xbün-vi cꞌa que roma ri Cristo man jun 
kamac nkꞌalajin chuvüch ri Dios. Y roma chukaꞌ ri Cristo xchꞌajchꞌojrisüs 
ri kacꞌaslen y xojcolotüj. 31 Y quiriꞌ nkꞌalajin que xe rijaꞌ ri cꞌuluman que 
nkanimirsaj rubiꞌ. Cachiꞌel ri nbij chupan ri rutzij ri Dios tzꞌiban can, tok 
nbij: Tok roj nkajoꞌ nkabün nim kakꞌij roj, tika-pe cꞌa chikacꞌuꞌx que xaxe ri 
rubiꞌ ri Dios ri cꞌuluman que nkabün nim chin. Quiriꞌ cꞌa ri tzꞌiban can.

Ri Pablo xe vi ri Jesucristo y ri rucamic chuvüch 
ri cruz ri xutzijoj pa tinamit Corinto

2  1 Y quiriꞌ vi xinbün yin, hermanos, tok xinapon iviqꞌuin. Man riqꞌuin 
tüj etamabül richin ri ruchꞌulef xintzijoj ri rutzij ri Dios chive, nixta 

man riqꞌuin tüj chukaꞌ jabel tak tzij. 2 Roma yin nubin-vi pa vánima que 
tok nquinapon iviqꞌuin, xe ri Jesucristo y ri rucamic chuvüch ri cruz ri 
nintzijoj chive. 3 Y tok xincꞌujeꞌ iviqꞌuin, xinnaꞌ que yin nuyon man jun 
nquitiquer ninbün. Xa juis xinxbij-viꞌ roma riqꞌuin baꞌ man nincꞌuaj tüj chi 
utz ri rusamaj ri Dios chiꞌicojol. Y romariꞌ hasta xinbarbot. 4 Y tok xintzijoj 
ri rutzij ri Dios chive, man xincusaj tüj cꞌa retamabül jun vinük, nixta man 
xincusaj tüj chukaꞌ jabel tak tzij, xa ja ri Lokꞌolüj Espíritu y ri ruchukꞌaꞌ ri 
Dios ri xesamüj viqꞌuin. 5 Richin quiriꞌ tok rix niyaꞌ ivánima chin ri Dios chin 
nyixrucol, jariꞌ roma rutzij ri Dios y man xaxe tüj roma ri jabel tak rutzij jun 
vinük. Roma ja ri Dios ri nchajin ruchukꞌaꞌ chin nbün-vi ri achique ri nbij.

Ri ketzij etamabül
6 Man riqꞌuin tüj cꞌa riꞌ, roj cꞌo-vi etamabül nkacꞌut chiquivüch ri 

hermanos ri ye qꞌuiyinük chic chupan ri rutzij ri Dios. Jun etamabül 
ri man richin tüj ri ruchꞌulef, nixta man quichin tüj chukaꞌ vinük ri 
nimakꞌ quikꞌij chuvüch ri ruchꞌulef, ri xa napon ri kꞌij tok nyeqꞌuis. 7 Ri 
etamabül cꞌa ri nkacꞌut roj chiquivüch ri hermanos ja ri etamabül richin 
ri Dios. Etamabül ri man jun bey kꞌalajrisan ta jabel. Evatül-vi cꞌa, pero 
xkꞌalajrisüs chupan ri ka-tiempo roj. Xkꞌalajrisüs cꞌa ri runucun-pe ri 
Dios que nbün. Man jani cꞌo tüj ri ruchꞌulef tok ri Dios xunuc yan que 
nkubecꞌujeꞌ chilaꞌ chicaj riqꞌuin rijaꞌ ri cꞌo rukꞌij y jabel nyekabanaꞌ riqꞌuin 
rijaꞌ. 8 Y ri etamabül reꞌ man nkꞌax ta cꞌa cheque ri vinük nimakꞌ quikꞌij 
chuvüch ri ruchꞌulef. Roma si xkꞌax ta cheque, chanin ta xquitzꞌet y 
xquetamaj ta ruvüch ri Cristo ri Ajaf, ri cꞌo rukꞌij, y man ta xquicamsaj 
chuvüch ri cruz. 9 Cachiꞌel ri nbij chupan ri rutzij ri Dios ri tzꞌiban can:

Man jun cꞌa tzꞌeteyon ri ye ruchojmirsan ri Dios richin que nuyaꞌ 
cheque ri nyejoꞌon richin rijaꞌ.

Y chukaꞌ man jun ri acꞌaxayon nixta nucuyun ta baꞌ.
Quiriꞌ nbij ri tzꞌiban can.

10 Jacꞌa roj riqꞌuin ri Lokꞌolüj Espíritu ri rutakon-pe ri Dios xketamaj-
vi. Y ri Lokꞌolüj Espíritu retaman-vi ronojel. Retaman hasta ri nimalüj 
runojibül ri Dios.

11 ¿Cꞌo comi jun vinük ri etamayon achique nunuc jun chic vinük? Man jun. 
Xaxe ri ru-espíritu rijaꞌ mismo ri etamayon achique nunuc. Y quiriꞌ chukaꞌ 
man jun etamayon ri runojibül ri Dios, xaxe ri Espíritu richin ri Dios. 12 Y roj ja 
ri Espíritu riꞌ kilon, ri petenük riqꞌuin ri Dios, y man ja tüj ri espíritu richin ri 
ruchꞌulef. Ja ri Dios ri yoꞌon ri Espíritu riꞌ cheke, richin que nketamaj ronojel ri 

achique nuya-pe ri Dios cheke. 13 Y tok nkabij ronojel reꞌ cheque ri hermanos ri 
nyerucꞌuaj-vi ri Lokꞌolüj Espíritu, man nyekacusaj tüj tzij ri ye petenük riqꞌuin 
ri retamabül richin jun vinük. Xa nyekacusaj cꞌa tzij ri ye petenük riqꞌuin ri 
Lokꞌolüj Espíritu, richin que nyekabij ri nyerucꞌut rijaꞌ chikavüch.

14 Ri vinük ri manak ri Lokꞌolüj Espíritu richin ri Dios quiqꞌuin, man ncajoꞌ 
tüj ri tijonic ri ye petenük riqꞌuin ri Lokꞌolüj Espíritu. Chiquivüch rijeꞌ xa 
man jun vi ncꞌatzin. Man nkꞌax ta cheque. Roma xaxe ri cꞌo ri Lokꞌolüj 
Espíritu quiqꞌuin, xaxe cheque rijeꞌ nkꞌax-vi y quetaman que cꞌo rakalen ri 
tijonic riꞌ. 15 Roj ri nkurucꞌuan ri Lokꞌolüj Espíritu nkutiquer nkabij ri achique 
cꞌo rakalen y achique ri man jun rakalen. Y man jun nbin que man utz tüj 
ri nkabün. 16 Cachiꞌel ri nbij chupan ri rutzij ri Dios ri tzꞌiban can: ¿Cꞌo comi 
jun vinük ri retaman achique nunuc ri Ajaf Dios? ¿O cꞌo comi jun vinük ri 
ntiquer nbij chin rijaꞌ ri achique ri utz que nbün? Quiriꞌ ri tzꞌiban can. Jacꞌa 
roj ri nkurucꞌuan ri Lokꞌolüj Espíritu, cꞌo chic runojibül ri Cristo kiqꞌuin.

Ri Pablo y ri Apolos cachibil cꞌa quiꞌ chubanic rusamaj ri Dios

3  1 Hermanos, tok yin xincꞌujeꞌ iviqꞌuin rix xintzꞌet ri icꞌaslen, que 
man ta rix ucꞌuan roma ri Lokꞌolüj Espíritu. Xa ja ri irayibül rix ri 

nibün y man ta rix qꞌuiyirnük chupan ri rutzij ri Cristo, xa cꞌa rix cachiꞌel 
acꞌualaꞌ. Y romariꞌ cꞌo chꞌaka chic tijonic ri man xinyaꞌ tüj chive. 2 Xaxe ri 
tijonic ri man ye cꞌayuf tüj xinyaꞌ chive, roma man jani nkꞌax ta chive ri 
chꞌaka chic tijonic. Rix cachiꞌel acꞌualaꞌ ri cꞌa nyetzꞌuman na y man jani 
nyetiquer nquicꞌux vüy. Xa quiriꞌ cꞌa ibanun. 3 Rix xa ja vi cꞌa ri irayibül 
ri ucꞌuayon ivichin. Man utz tüj cꞌa nitzꞌet jun chic vinük ri utz cꞌo. Cꞌo 
oyoval chiꞌicojol. Ijachalon-iviꞌ. ¿Man nkꞌalajin tüj comi riqꞌuin ri ronojel 
ri achique nyixtajin chubanic que xa ja ri irayibül ri ucꞌuayon ivichin? 
Ri icꞌaslen xa junan cꞌa riqꞌuin ri quicꞌaslen ri vinük ri manak ri Lokꞌolüj 
Espíritu quiqꞌuin. 4 Rix xa ijachalon-iviꞌ. Yecꞌo ri quibanun que ja yin Pablo 
ri ncajoꞌ nquitzeklebej y yecꞌo ri ncajo-vi nquitzeklebej ri hermano Apolos. 
¿Man nkꞌalajin tüj comi que cꞌa ja vi ri irayibül ri ucꞌuayon ivichin?

5 ¿Achique comi ri hermano Apolos, y yin achique comi yin Pablo? 
Roj man roj Dios tüj, roj roj rusamajelaꞌ rijaꞌ. Rijaꞌ ruyoꞌon jun kasamaj 
chikajujunal ri kataken. Ri Ajaf Dios xuchaꞌ ri Apolos y xinruchaꞌ yin Pablo 
chukaꞌ, richin xkatzijoj ri rutzij chive rix y romariꞌ tok xitakej. 6 Yin xintic ri 
rutzij ri Dios pa tak ivánima. Ri hermano Apolos xusamajij ri tzij riꞌ. Pero ja 
ri Dios ri xbanun que xqꞌuiy pa tak icꞌaslen. 7 Romariꞌ ja ri Dios ri cꞌo rakalen, 
roma ja rijaꞌ ri xbanun que xqꞌuiy ri rutzij pa tak ivánima, yin xaxe xintic 
ri rutzij pa tak ivánima y man jun chic xinbün. Y quiriꞌ chukaꞌ ri hermano 
ri xsamajin ri tzij riꞌ, xaxe cꞌa chukaꞌ riꞌ xbün. 8 Yin ri xinticon ri rutzij ri 
Dios pa tak ivánima y ri hermano ri xsamajin ri tzij riꞌ, roj junan cꞌa, que roj 
caꞌiꞌ cꞌa nkacꞌul ri rajil-ruqꞌuexel ri samaj ri xkabün. 9 Roma kachibil kiꞌ pa 
rusamaj ri Dios, y rix rix cachiꞌel rulef ri Dios ri nusamajij-vi rijaꞌ.

Rix chukaꞌ rix cachiꞌel jun jay ri nbün ri Dios. 10 Ri Dios xbün cꞌa favor 
chuve que xinruyaꞌ chupan ri rusamaj. Romariꞌ xinoc cachiꞌel jun utzilüj 
banuy-jay. Y tok xintzijoj ri rutzij ri Dios chive, jariꞌ tok xinbün ri ruxeꞌ ri jay. 
Pero man yin tüj cꞌa nquipaban-e ri chꞌaka chic chin ri jay. Xa yecꞌo chꞌaka 
chic ri nyepaban ri jay. Y conojel ri nyepaban ri jay, tiquitzꞌetaꞌ cꞌa que jabel 
rubanic tiquibanaꞌ chin. 11 Cꞌo chic ri ruxeꞌ ri jay, y riꞌ ja ri Jesucristo. Y man 
jun chic cꞌa ntiquer nyoꞌon jun chic ruxeꞌ. 12 Yecꞌo ri kꞌanapük nquicusaj-e, 
pariꞌ ri ruxeꞌ ri cꞌo chic, richin nquibün ri jay. Yecꞌo ri nquicusaj sakpük 
y yecꞌo ri nyequicusaj chꞌaka chic abüj ri ye jabel. Y yecꞌo chꞌaka chic ri 
nyepaban ri jay xa riqꞌuin cheꞌ y tzꞌalün, riqꞌuin qꞌuin y riqꞌuin chukaꞌ 
jun chic kꞌayis. 13 Y napon cꞌa ri kꞌij tok nkꞌalajin ri kasamaj chin ri Dios 
chikajujunal si utz o man utz tüj, roma ntijox riqꞌuin kꞌakꞌ. 14 Y si ri jay ri 
xkapabaꞌ pariꞌ ri ruxeꞌ nucochꞌ ri kꞌakꞌ y man ncꞌat tüj, roj nkacꞌul jun utzilüj 
rajil-ruqꞌuexel roma ri samaj ri xkabün. 15 Pero si ncꞌat ri jay ri xkapabaꞌ, man 
jun rajil-ruqꞌuexel nkacꞌul. Roj nkucolotüj, pero ri samaj ri xkabün xa ncꞌat.

16 ¿Man ivetaman tüj cꞌa rix que rix racho ri Dios? ¿Man ivetaman tüj 
cꞌa que ri Lokꞌolüj Espíritu richin ri Dios cꞌo pa tak ivánima? 17 Si cꞌo ri 
nuvulaj ri racho ri Dios, ri Dios nuvulaj-e chukaꞌ ri nbanun quiriꞌ richin 
que nberutijaꞌ pokonül. Roma ri racho ri Dios lokꞌolüj vi, y ri jay riꞌ ja rix.

18 Man tichꞌüc-ka-iviꞌ. Si cꞌo jun chiꞌicojol ri nunaꞌ que qꞌuiy retaman ri 
ronojel ri cꞌo chuvüch ri ruchꞌulef, ncꞌatzin que tubanaꞌ que xa vit oc y 
tujalaꞌ ri runojibül. Tubanaꞌ que xa manak nkꞌax chin ri richin ri ruchꞌulef, 
richin que rijaꞌ nberilaꞌ ri ketzij etamabül. 19 Roma chuvüch ri Dios, ri 
etamabül richin ri ruchꞌulef xa man jun ncꞌatzin-vi, cachiꞌel ri nbij chupan 
ri rutzij ri tzꞌiban can: Ri vinük ri nquiyaꞌ cánima riqꞌuin ri etamabül ri cꞌo 
chuvüch ri ruchꞌulef, qꞌuiy mul xa rubanic ri itzel nquicusaj-vi y chiriꞌ cꞌa 
nyerutzꞌom-vi ri Dios. Riqꞌuin cꞌa ri etamabül ri cꞌo quiqꞌuin nyerutzꞌom-vi 
y nyetzak pa rukꞌaꞌ. 20 Y chukaꞌ nbij: Ri Ajaf retaman ri quinojibül ri vinük ri 
cꞌo etamabül quiqꞌuin, y chukaꞌ retaman que man jun vi ncꞌatzin ri nojibül 
riꞌ. Quiriꞌ ri tzꞌiban can. 21 Roma cꞌa riꞌ man tibün que xaxe jun vinük ri cꞌo 
rukꞌij chivüch. Man timestaj cꞌa que ri ye ruyoꞌon-pe ri Dios, xa ye ivichin vi 
rix. 22 Ronojel ivichin rix. Ivichin rix ri Pablo, ri Apolos, ri Pedro, ri ruchꞌulef, 
ri cꞌaslen, ri camic, ri ntzuꞌun vocomi y ri ntzuꞌun ri chikavüch apu. Ronojel 
ivichin vi rix. 23 Y rix rix richin ri Cristo, y ri Cristo richin ri Dios.

Ri Dios rutzꞌeton-pe ri samaj ri nquibün ri rusamajelaꞌ

4  1 Romariꞌ rix ncꞌatzin cꞌa que nkujitzꞌet que roj rusamajelaꞌ vi ri Cristo, 
y yoꞌon pa kakꞌaꞌ que jabel rukꞌalajrisasic nban chin ri runojibül ri Dios 

ri xa cꞌate baꞌ xukꞌalajrisaj chikavüch. 2 Y conojel cꞌa ri yoꞌon pa quikꞌaꞌ richin 
jabel nyekꞌalajrisan ri runojibül ri Dios, ncꞌatzin cꞌa que tiquibanaꞌ ri samaj 
riꞌ, ri cachiꞌel cꞌuluman que nquibün chin. 3 Pero man jun cꞌa vinük ri ntiquer 
nbin si utz quisamaj o xa man utz tüj. Romariꞌ yin, si utz o man utz tüj ntzꞌet 

ri nusamaj ivoma rix, man jun nbün chuve. Y si cꞌo chukaꞌ jun juez ntzꞌeton 
ri nusamaj, man jun chukaꞌ nbün chuve. Roma xa man jun vinük ntiquer 
nbin, si utz o man utz tüj ri nusamaj. Hasta yin man nquitiquer tüj ninbij si 
utz o man utz tüj ninbün chin ri samaj. 4 Yin ninnaꞌ que jabel nubanun chin 
ri samaj. Pero man roma tüj riꞌ nquitiquer ta ninbij que ronojel ri nubanun, 
jabel ta utz. Ja ri Ajaf ri ntzꞌeton ri nusamaj y ja rijaꞌ ri nbin si utz xinbün 
chin o xa man utz tüj. 5 Roma cꞌa riꞌ rix man quixnabeyüj yan richin nibün 
juzgar, y nibij que la jun hermano laꞌ utz rusamaj, pero la jun chic laꞌ xa 
man utz tüj ri rusamaj. Man tibün quiriꞌ. Ncꞌatzin que tivoyobej na ri kꞌij tok 
npuꞌu jun bey chic ri Ajaf Jesús. Rijaꞌ nyerelesaj-pe chuvüch sük ri nkubanun 
ri man nyekꞌalajin tüj y nyerukꞌalajrisaj-pe ri achique cꞌo pa tak kánima. Y ri 
Dios jariꞌ cꞌa tok nbij cheke chikajujunal roj que utz ri xkabanalaꞌ.

6 Hermanos, ronojel ri xinbij yan tok xinchꞌo pariꞌ ri hermano Apolos y 
pa nuviꞌ yin, xinbij roma ninjoꞌ que nkꞌax ta jabel chive ri ye tzꞌiban can 
chupan ri rutzij ri Dios. Ninjoꞌ que man tinaꞌ que rix cꞌo juis ikꞌij y nkasaj 
quikꞌij ri chꞌaka chic. 7 Rix ri cꞌo juis ikꞌij ninaꞌ, ¿achique comi biyon chive 
que ja rix ri más nim ikꞌij? ¿Roma achique ta comi cꞌa ri ichajin rix ri 
man ja tüj chukaꞌ ri Dios yoꞌon-pe chive? Man jun. Y si quiriꞌ, man jun 
ncꞌatzin-vi que nim ivakün ninaꞌ. Xa ta iyon rix, man ta jun cꞌo ichajin.

8 Rix ninaꞌ que cꞌo chic ronojel ichajin y man jun chic ri ncꞌatzin chive. rix 
beyomaꞌ chic ninaꞌ rix. Cꞌo chic autoridad pan ikꞌaꞌ ninaꞌ y roj man nkucꞌatzin tüj 
chive. Jabel ta riꞌ si ta cꞌo chic autoridad pan ikꞌaꞌ, richin que roj nkujoc ta chukaꞌ 
autoridades iviqꞌuin rix. 9 Yin ninbij que ri Dios rubanun cheke roj apóstoles que 
manak oc kakꞌij chiquivüch conojel. Roj cachiꞌel achiꞌaꞌ ri bin que quecamsüs, y 
conojel nkujquitzꞌet. Nkujquitzꞌet-pe ri ángeles y chukaꞌ ri vinük ri yecꞌo chereꞌ. 
10 Chivüch rix, roj roj nacanük vi cꞌa chupan ri rusamaj ri Cristo, jacꞌa rix cꞌo más 
etamabül ichajin riqꞌuin ri Cristo. Chivüch rix, roj xa manak kuchukꞌaꞌ, jacꞌa 
rix juis vi ivuchukꞌaꞌ. Chivüch rix, roj xa man jun kakꞌij, jacꞌa rix juis ikꞌij. 11 Y 
riꞌ ketzij. Roma nkuvayjan, nchakiꞌj kachiꞌ, manak katziek, nkuchꞌay, y manak 
kacho. 12 Roj juis cꞌa nkusamüj richin nkachꞌüc kavay. Y tok cꞌo ri nyeyokꞌon 
kichin, roj xa nkacꞌutuj ri utz ri nuyaꞌ ri Dios pa quiviꞌ. Y tok cꞌo itzel nquibün 
ri vinük cheke roma ri rubiꞌ ri Cristo, roj nkacochꞌ. 13 Tok itzel nquibij chikij, 
roj man jun itzel nkabij cheque. Pa ruqꞌuexel riꞌ, roj ja ri utz ri nkabij cheque. 
quibanun cꞌa pe cheke que manak oc kakꞌij. Xa roj cachiꞌel kꞌayis chiquivüch.

14 Ronojel ri xinbij man richin tüj cꞌa ninyaꞌ iqꞌuix. Man quiriꞌ tüj. Xaxe 
ninjoꞌ nyixinpixabaj baꞌ, roma yin ninnaꞌ rix cachiꞌel valcꞌual, y juis 
nyixinjoꞌ. 15 Ja yin ri xintzijon ri utzilüj tzij richin colonic chive nabey. 
Rix xitakej ri Jesucristo, ri Jun chaꞌon-pe y takon-pe roma ri Dios, roma 
ri tzij ri xintzijoj chive, y romariꞌ yin xinoc cachiꞌel jun tataꞌaj chive rix. 
Y stapeꞌ (aunque) yecꞌo ta diez mil ri nyetijon ivichin pariꞌ ri Cristo, xaxe 
yin ri cachiꞌel itataꞌ. 16 Y romariꞌ nincꞌutuj favor chive que ticꞌuaj jun 
cꞌaslen utz, cachiꞌel ri nucꞌaslen yin.

17 Quiriꞌ ninjoꞌ chive, y romariꞌ xintük-e ri hermano Timoteo iviqꞌuin, richin 
nucꞌuxlaꞌaj chive ri achique rubanic cꞌaslen riqꞌuin ri Cristo, ri xivetamaj can 
tok xincꞌujeꞌ chilaꞌ iviqꞌuin. Yin juis ninjoꞌ ri Timoteo. Rijaꞌ cachiꞌel valcꞌual, y 
chuvüch ri Ajaf ruyoꞌon-vi ránima. Y cachiꞌel nbij rijaꞌ chive que ncꞌatzin que rix 
nicꞌuaj jun cꞌaslen utz, quiriꞌ chukaꞌ ninbij yin cheque conojel hermanos, apeꞌ 
na nquimol-vi-quiꞌ pa rubiꞌ ri Cristo. 18 Yecꞌo hermanos chiꞌicojol ri juis quikꞌij 
nquinaꞌ y romariꞌ nquinuc que yin ninpokonaj chic nquinapon iviqꞌuin, nquibij. 
19 Pero ri nquibij xa rijeꞌ nyenucun-ka quiriꞌ, roma yin nquinapon yan iviqꞌuin, si 
quiriꞌ nrajoꞌ ri Ajaf. Y tok nquinapon, nyentzꞌet ri hermanos ri nquinaꞌ que juis 
quikꞌij, y man xaxe tüj más ri quitzij ri ninjoꞌ ninvacꞌaxaj. Ri ninjoꞌ ninvetamaj 
yin, si cꞌo ri ruchukꞌaꞌ ri Dios quiqꞌuin. 20 Roma jun vinük, si nkꞌalajin ri ruchukꞌaꞌ 
ri Dios pa rucꞌaslen, kꞌalüj que cꞌo pa rukꞌaꞌ ri Dios. Pero si xaxe ri nchꞌo, man 
kꞌalüj tüj si cꞌo pa rukꞌaꞌ ri Dios. 21 Tok yin nquinapon iviqꞌuin, ¿achique nijoꞌ 
que ninbün chive? ¿Rix nijoꞌ comi que nquibechapon chivij roma man utz tüj ri 
icꞌaslen icꞌuan, o nijoꞌ que nquinapon iviqꞌuin riqꞌuin ronojel vánima nyixinjoꞌ?

Ri Pablo nbij cheque ri hermanos aj-Corinto ri achique 
cꞌuluman que nquibün roma ri mac ri xbanatüj

5  1 Juis cꞌa rutzijol ri banatajnük chiꞌicojol rix. Roma cꞌo jun hermano 
xquicꞌün-ka-quiꞌ riqꞌuin ri rucaꞌn ruteꞌ pa jay. Y hasta ri vinük ri 

man quetaman tüj ruvüch ri Dios man jun bey nquibün ta quiriꞌ. 2 ¿Man 
cꞌuluman tüj comi que más utz nyixbison y nyixokꞌ roma ri rubanun ri 
hermano riꞌ y nivelesaj ta e chiꞌicojol? Pero rix pa ruqꞌuexel que quiriꞌ ta 
nibün, xa man jun achique chive. Cachiꞌel man jun banatajnük chiꞌicojol. 
3 Yin man yincꞌo tüj apu iviqꞌuin, pero ri nu-espíritu cꞌo-apu iviqꞌuin. Y 
romariꞌ xinnuc yan ri achique ncꞌatzin que nkabün chin ri hermano ri 
xbanun quiriꞌ. 4 Y pa rubiꞌ cꞌa ri Kajaf Jesucristo, tok nkamol-kiꞌ, rix y 
yin, roma ri nu-espíritu ncꞌuje-vi-apu iviqꞌuin, ri Kajaf Jesucristo nuya-vi 
uchukꞌaꞌ pa kakꞌaꞌ richin nkabün ri cꞌuluman que nban. 5 Tikabanaꞌ chin que 
tel-e chikacojol, y tok rijaꞌ cꞌo chic pa rukꞌaꞌ ri itzel-vinük, nutij pokonül. 
Cꞌateriꞌ rijaꞌ nuyaꞌ can ri itzel rurayibül. Ntzolij ta pe rucꞌuꞌx. Man ta nbe pa 
kꞌakꞌ, xa ncolotüj ta chupan ri kꞌij tok ri Ajaf Jesús npuꞌu chic jun bey.

6 ¿Achique roma rix nikꞌolaj-iviꞌ y ninaꞌ que utz icꞌaslen, y xa man quiriꞌ 
tüj? Roma cꞌo ri mac chiꞌicojol. ¿Man ivetaman tüj cꞌa que tok niyaꞌ kꞌij 
chin ri mac, chanin ninimür? Cachiꞌel ri nbün ri levadura, xa riqꞌuin nicꞌ 
nquiyaꞌ chupan ri quiꞌen chin nban caxlan vüy, ntoc chupan ronojel ri 
quiꞌen. Y quiriꞌ chukaꞌ nbün ri mac, xa riqꞌuin rix niyaꞌ kꞌij chin jun, xa 
quiriꞌ chukaꞌ nquitzꞌom rubanic conojel. 7 Romariꞌ tivelesaj cꞌa e ronojel ri 
mac ri cꞌo chiꞌicojol, richin que nyixoc cachiꞌel jun cꞌacꞌaꞌ muban quiꞌen 
chin caxlan vüy ri manak levadura riqꞌuin. Rix chꞌajchꞌojrisan chic ri 
icꞌaslen roma ri Cristo tok xcom chuvüch ri cruz. Tok rijaꞌ xcamsüs, xban 
cꞌa chin cachiꞌel xban cheque ri ovejas ri xecamsüs pa tak kanimakꞌij roj 

israelitas, ri nbix pascua chin koma roj israelitas. 8 Ticanaj cꞌa can ronojel 
ri mac y tikachajij-kiꞌ jabel. Tikabanaꞌ cꞌa cachiꞌel xquibün ri kavinak 
israelitas. Rijeꞌ richin ri nimakꞌij rubiniꞌan pascua koma roj israelitas, 
xquichajij-quiꞌ jabel richin man xquicꞌux tüj ri caxlan-vüy ri cꞌo levadura 
riqꞌuin. Quiriꞌ chukaꞌ tikabanaꞌ roj, tikachajij-kiꞌ chuvüch ri mac. Tikayaꞌ 
can rubanic ronojel itzel y man quepuꞌu chic nojibül ri man ye utz tüj pa 
kánima. Kojoc cꞌa cachiꞌel ri caxlan-vüy ri manak levadura riqꞌuin. Ketzij 
ta ronojel ri nkabün y nkabij, man riqꞌuin tüj caꞌiꞌ kapalüj.

9 Chupan ri nabey carta ri xintük-e iviqꞌuin más banun can, xinbij chive 
que man queꞌivachibilaj ri achiꞌaꞌ y ri ixokiꞌ ri nquicanola-quiꞌ richin 
nquibün quimac. 10 Y tok yin xinbij quiriꞌ, pariꞌ hermanos xinchꞌo-vi. Y man 
xinchꞌo tüj pa quiviꞌ ri vinük ri man quitaken tüj ri Jesucristo. Vinük ri cꞌa 
yecꞌo chupan ri mac. Ri achiꞌaꞌ y ri ixokiꞌ ri nquicanola-quiꞌ richin nquibün 
quimac. Vinük ri cꞌa ncajoꞌ que ronojel quiqꞌuin ta rijeꞌ cꞌo-vi. Nyeꞌelekꞌ, 
y cꞌa nquiyaꞌ chukaꞌ quikꞌij dios (tiox) ri man ye ketzij tüj. Yin, man pariꞌ 
tüj cꞌa ri vinük reꞌ xinchꞌo-vi, roma richin que nkajüch ta e kiꞌ roj quiqꞌuin 
rijeꞌ, ncꞌatzinej que nkujel-e chuvüch ri ruchꞌulef. 11 Ri xinjoꞌ xinbij chive rix 
chupan ri nabey carta riꞌ ja ri man tivachibilaj jun hermano ri nbün rumac 
quiriꞌ. Man cꞌa tivachibilaj jun achi ri nbij que rijaꞌ hermano y xa ncꞌujeꞌ 
riqꞌuin jun ixok ri xa man rixjayil tüj, y quiriꞌ chukaꞌ man tivachibilaj jun 
ixok ri nbij que rijaꞌ hermana y xa ncꞌujeꞌ riqꞌuin achi ri man rachijil tüj. 
Y quiriꞌ chukaꞌ ri nyejoꞌon que ronojel quiqꞌuin ta rijeꞌ cꞌo-vi, ri nyeyoꞌon 
quikꞌij dios (tiox) ri xa man ye ketzij tüj, ri nyeyokꞌon, ri nyekꞌabür, y ri 
nyeꞌelekꞌ. Si nquibij que ye hermanos y xa nquibün quimac quiriꞌ man 
queꞌivachibilaj, y chukaꞌ ninbij nixta quixvaꞌ quiqꞌuin. ¿Achique roma rix 
xa ximestaj ri xintzꞌibaj chupan ri nabey carta riꞌ? 12 Jacꞌa pa quiviꞌ ri vinük 
ri man quitaken tüj ri Cristo, man pa nukꞌaꞌ tüj yin cꞌo-vi richin que ninbün 
juzgar pa quiviꞌ roma ri cꞌaslen ri quicꞌuan. Xa ja ri hermanos ri nquibün 
quimac ri ncꞌatzin que nyekatzꞌet, roma rijeꞌ yecꞌo-vi chikacojol. 13 ¿Y 
achique roma vocomi nichꞌüc-iviꞌ y nibij que jabel utz icꞌaslen? Y xa man 
quiriꞌ tüj roma cꞌo chiꞌicojol ri jun achi ri quicꞌuan-quiꞌ riqꞌuin rucaꞌn ruteꞌ, 
y man jun achique nibij chin. Ri vinük ri man quitaken tüj y man chiꞌicojol 
tüj yecꞌo-vi, ja ri Dios ri nbün juzgar pa quiviꞌ rijeꞌ. Jacꞌa ri jun hermano reꞌ 
ri cꞌo chiꞌicojol y ntajin chubanic ri itzel, ncꞌatzin que tivelesaj-e chiꞌicojol.

Tok yecꞌo ye caꞌiꞌ quitaken ri Cristo ncajoꞌ nquibün ruchojmil jun oyoval 
chiquicojol, man quebe cꞌa chiquivüch jueces ri man quitaken tüj ri Cristo

6  1 ¿Achique comi roma rix tok cꞌo jun hermano cꞌo rubanun chive 
xa choj nyixbe quiqꞌuin jueces ri man quitaken tüj ri Cristo, y man 

nyixbe tüj quiqꞌuin ri hermanos richin que ja ta rijeꞌ ri nyebanun ruchojmil 
ri oyoval cꞌo chiꞌicojol? ¿Man ivetaman tüj cꞌa que xa jun qꞌuixaj que rix 
nibün quiriꞌ chin jun hermano? 2 ¿Man nyixtiquer tüj comi cꞌa nichojmirsaj 

ri oyoval ri nyebanatüj chiꞌicojol? ¿Man ivetaman tüj cꞌa que napon na 
ri kꞌij tok konojel roj ri lokꞌolüj tak ralcꞌual ri Dios nkabün juzgar pariꞌ ri 
ruchꞌulef? 3 ¿Man ivetaman tüj cꞌa que napon ri kꞌij tok roj nkabün juzgar 
pa quiviꞌ ri ángeles? Y si quiriꞌ, ¿achique cꞌa roma man nkutiquer tüj 
nkabün juzgar pa quiviꞌ oyoval ri nyebanatüj chikacojol chupan ri kacꞌaslen 
chuvüch ri ruchꞌulef? 4 Y si cꞌo ri nbanatüj chiquicojol caꞌiꞌ hermanos, 
chivüch cꞌa rix tapon-vi. Roma hasta ri más manak oc quikꞌij chiquicojol 
ri hermanos nyetiquer nquibün juzgar. 5 Ninbij quiriꞌ chive richin quiriꞌ 
quixqꞌuix baꞌ. ¿Man jun comi hermano chiꞌicojol ri cꞌo ta retaman richin 
nbün nuchojmirsaj jun oyoval chiquicojol ye caꞌiꞌ hermanos? 6 Pero pa 
ruqꞌuexel que quiriꞌ ta ibanun, ri hermanos xa quitzꞌamon nyequikasaj 
hermanos chiquivüch jueces. Y ri jueces riꞌ xa man quitaken tüj ri Cristo.

7 Man utz tüj cꞌa nbün chive que nyeꞌikasaj hermanos chiquivüch jueces. 
¿Man más tüj comi utz que man jun ri nibün rix tok cꞌo ri nbix chive y cꞌo 
ri nban chive? ¿Man más tüj comi utz que rix niyaꞌ kꞌij que tiquelekꞌaj na 
e ri achique chive ri ichajin, que chuvüch nyeꞌikasaj hermanos chiquivüch 
jueces? 8 Pero rix xa man quiriꞌ tüj nibün. Pa ruqꞌuexel riꞌ, xa ja rix ri 
nyixbanun ri itzel y ri elekꞌ riꞌ. Y rix cheque cꞌa ri hermanos nibün-vi.

9 ¿Man ivetaman tüj cꞌa que ri man choj tüj quicꞌaslen xa man nyeꞌichinan tüj 
quiqꞌuin ri yecꞌo pa rukꞌaꞌ ri Dios? Man tichꞌüc-ka-iviꞌ. Ri vinük ri man ye cꞌulan tüj 
y nquicanola-quiꞌ richin nquibün quimac, man nyeꞌichinan tüj quiqꞌuin ri yecꞌo pa 
rukꞌaꞌ ri Dios. Y quiriꞌ chukaꞌ nquicꞌulachij ri nquiyaꞌ quikꞌij dios (tiox) ri xa man ye 
ketzij tüj, ri achiꞌaꞌ ri cꞌo quixjaylal ri nquicanoj jun chic ixok, ri ixokiꞌ ri cꞌo cachijlal 
ri nquicanoj jun chic achi, y ri achiꞌaꞌ ri man nyequijoꞌ tüj chic ixokiꞌ y xa quiqꞌuin 
chic achiꞌaꞌ nyecꞌuje-vi, man nyeꞌichinan tüj quiqꞌuin ri yecꞌo pa rukꞌaꞌ ri Dios. 10 Y 
quiriꞌ chukaꞌ ri nyebanun elekꞌ, ri nyejoꞌon que ronojel quiqꞌuin ta rijeꞌ cꞌo-vi, ri 
nyekꞌabür, ri nyeyokꞌon, y ri nyecamsan richin nquibün elekꞌ, man nyeꞌichinan tüj 
quiqꞌuin ri yecꞌo pa rukꞌaꞌ ri Dios. 11 Y tok rubanun can, rix cꞌayuf ri cꞌaslen ri xicꞌuaj 
y yecꞌo chive rix ri xebanun mac ri xinbij yan ka. Jacꞌa ri vocomi chꞌajchꞌoj chic 
ri ivánima, rix richin chic ri Dios, y man jun chic imac ri nkꞌalajin chuvüch rijaꞌ. 
Quiriꞌ ri favor ri xicꞌul roma ri Ajaf Jesús y ri Lokꞌolüj Espíritu richin ri ka-Dios.

Ri Dios man nrajoꞌ tüj que nkacꞌuaj jun itzel cꞌaslen
12 Yecꞌo ri nyebin que roj libre y utz nkabün achique na ri nkajoꞌ. Pero 

yin ninbij que man ronojel tüj ri nkabün cꞌo utz ri nucꞌün-pe. Romariꞌ 
yin man ninjoꞌ tüj nbe vánima chirij achique na, roma man ninjoꞌ tüj 
que nquikaꞌ pa rukꞌaꞌ. 13 Y ri nquibij rijeꞌ que ri Dios xbün ri vüy richin 
ri kapan y ri kapan richin que nucꞌul ri vüy, riꞌ ketzij vi. Pero napon ri 
kꞌij tok ri kapan y ri kachꞌacul nqꞌuis, roma ri Dios quiriꞌ xbün cheque. 
Pero ri Dios nuyaꞌ chic jun kachꞌacul cꞌacꞌaꞌ. Ri Ajaf Dios xojrubün richin 
que nkujoc richin rijaꞌ y rijaꞌ kichin roj. Y man xojrubün tüj richin 
que nkacꞌuaj jun itzel cꞌaslen. Man nrajoꞌ tüj que ri achiꞌaꞌ y ri ixokiꞌ 

nquicanola-quiꞌ richin nyemacun. 14 Y cachiꞌel cꞌa xbün ri Dios chin ri Ajaf 
Jesús que xcꞌastüj-e chiquicojol ri caminakiꞌ, quiriꞌ chukaꞌ nbün cheke roj. 
Nkurucꞌasoj cꞌa riqꞌuin ri ruchukꞌaꞌ. Quiriꞌ nbün tok napon ri kꞌij.

15 ¿Man ivetaman tüj cꞌa rix que rix rukꞌa-rakün ri Cristo? Y si jun ibanun 
riqꞌuin ri Cristo, ¿utz comi que nyixel-e riqꞌuin rijaꞌ y nyixoc rukꞌa-rakün 
jun ixok ri xa man utzilüj cꞌaslen tüj rucꞌuan? Man utz tüj. 16 Roma si rix 
nyixapon riqꞌuin jun ixok quiriꞌ, rix jun nibün riqꞌuin. Cachiꞌel ri nbij chupan 
ri rutzij ri Dios ri tzꞌiban can: Ri achi y ri ixok xa jun nquibün chi caꞌiꞌ. Quiriꞌ 
ri tzꞌiban can. 17 Pero si rix cꞌo riqꞌuin ri Ajaf, jun ibanun riqꞌuin rijaꞌ.

18 Y rijaꞌ nrajoꞌ que rix achiꞌaꞌ y rix ixokiꞌ man ticanola-iviꞌ richin 
nyixmacun. Roma ri mac riꞌ juis itzel. Juis cꞌa qꞌuiy ruvüch mac cꞌo, pero man 
jun chic mac ri nuyoj ri vinük, cachiꞌel nbün ri jun mac reꞌ. 19 ¿Man ivetaman 
tüj cꞌa que rix racho ri Lokꞌolüj Espíritu? Rijaꞌ petenük riqꞌuin ri Dios, y pa 
tak ivánima cꞌo-vi. Y romariꞌ man utz tüj que rix nibün achique na ta ri nijoꞌ. 
20 Rix xa pa rukꞌaꞌ chic cꞌa ri Dios rixcꞌo-vi. Xixrulokꞌ yan. Y romariꞌ ri ichꞌacul 
y ri i-espíritu ye richin chic rijaꞌ. Queꞌicusaj cꞌa chi caꞌiꞌ richin niyaꞌ rukꞌij.

Ri achique cꞌuluman que nquibün ri ye cꞌulan y ri man ye cꞌulan tüj

7  1 Vocomi ninjoꞌ cꞌa nquichꞌo baꞌ pariꞌ ri naꞌoj ri ibin-pe chupan ri carta 
ri xitük-pe chuve. Y yin ninbij que jun vinük más ta utz que man ta 

ncꞌuleꞌ: Ri ixok man ta nucanoj rachijil y ri achi man ta nucanoj rixjayil. 2 Pero 
chukaꞌ ri itzel-vinük juis nsamüj, y nutij rukꞌij richin nbün cheque ri achiꞌaꞌ y 
ri ixokiꞌ que nquicanola-quiꞌ richin nquibün quimac. Y romariꞌ más ta utz que 
ronojel achi ticꞌujeꞌ rixjayil y ronojel ixok ticꞌujeꞌ rachijil. 3 Y ncꞌatzin cꞌa que ri 
rurayibül ri achi ntoc richin ri ixok y ri rurayibül ri ixok ntoc richin ri achi. 4 Ri 
ixok man ntiquer tüj nbij que ri ruchꞌacul richin rijaꞌ, roma richin vi ri rachijil. 
Y quiriꞌ chukaꞌ ri achi, man ntiquer tüj nbij que ri ruchꞌacul richin rijaꞌ, xa 
richin vi ri rixjayil. 5 Romariꞌ ri ixok man tukꞌüt ri rurayibül ri rachijil, y quiriꞌ 
chukaꞌ ri achi man tukꞌüt ri rurayibül ri rixjayil. Pero si rijeꞌ ncajoꞌ nquibün 
orar más, utz que nquiyaꞌ chiquivüch que nquikꞌüt-quiꞌ richin ri quirayibül 
richin jun caꞌi-oxiꞌ kꞌij. Pero man utz tüj que richin juis qꞌuiy kꞌij nquibün quiriꞌ, 
roma riqꞌuin baꞌ man nquicochꞌ tüj y ri itzel-vinük nbün chin ri achi que nbe 
riqꞌuin jun chic ixok y nbün chin ri ixok que nbe riqꞌuin jun chic achi.

6 Y ri xinbij, utz que nibün. Pero chukaꞌ man ninbij tüj chive que quiriꞌ 
ncꞌatzinej que nibün rix. 7 Yin ninbij que galán ta utz, que conojel ye cachiꞌel 
ta yin, que nquicochꞌ man ta nyecꞌuleꞌ. Pero chikajujunal man junan tüj ri 
ruspan-pe ri Dios cheke, y romariꞌ jun vi ri jun y jun vi chic ri jun.

8 Yin ninbij que ri man ye cꞌulan tüj, más ta utz que man ta nyecꞌuleꞌ, y 
quiriꞌ chukaꞌ ninbij cheque ri malcaniꞌaꞌ, que más ta utz man ta nyecꞌuleꞌ 
chic. Más ta utz que choj nyecꞌujeꞌ quiriꞌ, cachiꞌel yin. 9 Pero si man 
nquicochꞌ tüj, más ta utz nyecꞌuleꞌ. Roma más utz nyecꞌuleꞌ que chuvüch 
ncꞌat ri cánima chin ri quirayibül.

10 Vocomi cꞌo ri ninjoꞌ ninchilabej cheque ri ye cꞌulan chic. Y ri ninbij 
cheque man viqꞌuin tüj yin petenük-vi. Xa riqꞌuin ri Ajaf Dios petenük-
vi: Que ri ixokiꞌ ye cꞌulan man tiquijüch-quiꞌ quiqꞌuin ri cachijlal. 11 Pero 
si cꞌo jun ixok ri nujüch-riꞌ riqꞌuin ri rachijil, man cꞌa tucanoj jun chic 
achi. Si man nrajoꞌ tüj ncꞌujeꞌ ruyon, xa tucꞌamaꞌ chic ruvüch ri rachijil y 
titzolij chic riqꞌuin. Y quiriꞌ chukaꞌ ri achiꞌaꞌ, man tiquijüch-quiꞌ quiqꞌuin 
ri quixjaylal.

12 Y chukaꞌ cꞌo caꞌi-oxiꞌ tzij ri ninjoꞌ ninbij chin ri jun hermano ri xutakej 
ri Cristo tok cꞌulan chic, roma ri Ajaf man jun tüj xukꞌalajrisaj can pariꞌ ri 
achique utz nbün jun hermano tok quiriꞌ nucꞌulachij. Si ja ri achi xutakej ri 
Cristo tok cꞌulan chic y ri ixok man rutaken tüj, pero ri ixok nrajoꞌ ncꞌujeꞌ 
riqꞌuin, ri hermano man cꞌa tujüch-riꞌ riqꞌuin ri rixjayil. 13 Y si ja ri ixok ri 
xutakej ri Cristo y ri achi man rutaken tüj, pero ri achi nrajoꞌ ncꞌujeꞌ riqꞌuin, 
ri hermana man cꞌa tujüch-riꞌ riqꞌuin ri rachijil. 14 Roma si jun achi ri xa 
man rutaken tüj ri Cristo y ri rixjayil rutaken, y ri achi nrajoꞌ ncꞌujeꞌ riqꞌuin 
ri rixjayil, ri Dios juis nbün bendecir rijaꞌ. Juis nujoyovaj ruvüch roma ri 
rixjayil rutaken. Y si xa ja ri ixok ri man rutaken tüj y ri rachijil rutaken, 
y ri ixok nrajoꞌ ncꞌujeꞌ riqꞌuin ri rachijil, ri Dios juis nbün bendecir chukaꞌ 
rijaꞌ, y juis nujoyovaj ruvüch roma ri rachijil rutaken. Y ketzij vi que quiriꞌ, 
roma xa ta man ta ketzij y man ta quiriꞌ chuvüch ri Dios, ri calcꞌual ta ri 
vinük riꞌ man ta ye richin ri Dios. Pero xa man quiriꞌ tüj, ri calcꞌual rijeꞌ 
xa ye richin vi ri Dios. 15 Pero si ri achi man rutaken tüj, y nrajoꞌ nujüch-riꞌ 
riqꞌuin ri rixjayil ri rutaken ri Cristo, tujachaꞌ cꞌa riꞌ riqꞌuin, y ri rixjayil man 
tunaꞌ que ja rijaꞌ ri cꞌo rumac. Y quiriꞌ chukaꞌ si ri ixok man rutaken tüj, y 
nrajoꞌ nujüch-riꞌ riqꞌuin ri rachijil ri rutaken ri Cristo, tujachaꞌ cꞌa riꞌ riqꞌuin, 
y ri rachijil man tunaꞌ que ja rijaꞌ ri cꞌo rumac. Roma ri Dios xojroyoj richin 
xojoc ralcꞌual y man nrajoꞌ tüj que nkabün oyoval. Rijaꞌ nrajoꞌ que cꞌo ta 
uxlanen pa tak kánima. 16 ¿Achique avetaman rat ixjayil, que riqꞌuin cꞌa 
baꞌ xa avoma rat ncolotüj ri avachijil? ¿Y achique avetaman rat achijil, que 
riqꞌuin cꞌa baꞌ xa avoma rat ncolotüj ri avixjayil?

17 Ri cꞌacꞌaꞌ cꞌaslen ri nuyaꞌ ri Dios cheke man nbij tüj cꞌa que tikajüch-
kiꞌ. Ri cꞌacꞌaꞌ cꞌaslen nrajoꞌ que ja ri nkubanun ri man ye utz tüj quekayaꞌ 
can. Xa nbij cꞌa que nkucꞌujeꞌ can cachiꞌel tok xojoyox roma ri Dios. Y ri ye 
ruyoꞌon y ye ruspan ri Ajaf Dios cheke, man quekajül. Xa quekucusaj cꞌa 
chi utz. Yin quiriꞌ nuchilaben cheque ri hermanos ri nquimol-quiꞌ pa rubiꞌ 
ri Dios ronojel lugar. 18 ¿Yecꞌo chive rix ri banun circuncisión cheque tok 
ri Dios xeroyoj richin xeꞌoc ralcꞌual? Si quiriꞌ, quiriꞌ quecꞌujeꞌ can. ¿Yecꞌo 
chukaꞌ chive rix ri man banun tüj circuncisión cheque tok ri Dios xeroyoj 
richin xeꞌoc ralcꞌual? Si quiriꞌ, rijeꞌ chukaꞌ quecꞌujeꞌ can quiriꞌ. 19 Roma man 
jun nbün si banun ri circuncisión cheke, o si man banun tüj. Ri ncꞌatzin ja 
ri nkatakej ri rubin can ri Dios. 20 Ri cꞌacꞌaꞌ cꞌaslen ri nuyaꞌ ri Dios cheke 
man ja tüj cꞌa riꞌ ri nbij que tikayaꞌ can, ri cꞌacꞌaꞌ cꞌaslen nrajoꞌ cꞌa que ja 

ri nkubanun ri man ye utz tüj ri quekayaꞌ can. Xa nbij cꞌa que nkucꞌujeꞌ 
can cachiꞌel tok xojoyox roma ri Dios. 21 ¿Yecꞌo chive rix ri xa ye lokꞌon tak 
samajelaꞌ y ye ximil pa samaj tok ri Dios xeroyoj richin que xeꞌoc ralcꞌual? 
Si quiriꞌ, man quebison. Pero si nyetiquer nyeꞌoc libre, más utz. 22 Rix ri man 
rix libre tüj tok xixoyox roma ri Ajaf, nkutiquer nkabij que vocomi rix libre 
chic, roma rix richin chic ri Ajaf Jesucristo. Jacꞌa rix ri rix libre tok xixoyox 
roma rijaꞌ, nkutiquer nkabij que vocomi man rix libre tüj chic, roma rixcꞌo 
chic chuxeꞌ rutzij ri Ajaf Jesucristo. 23 Rix pa rukꞌaꞌ chic cꞌa ri Jesucristo 
rixcꞌo-vi. Xixrulokꞌ yan. Romariꞌ quixcꞌujeꞌ cꞌa pa rukꞌaꞌ rijaꞌ y man tirayij 
chic que nixim-iviꞌ chuxeꞌ tzij ri xa quichin vinük. 24 Hermanos, ri cꞌacꞌaꞌ 
cꞌaslen ri nuyaꞌ ri Dios cheke, man nbij tüj cꞌa que ncꞌatzinej que tikajalaꞌ 
ronojel. Ri cꞌacꞌaꞌ cꞌaslen nrajoꞌ cꞌa que ja ri nkubanun ri man ye utz tüj, 
quekayaꞌ can. Xa nbij cꞌa que nkucꞌujeꞌ can cachiꞌel tok xojoyox roma ri 
Dios, y man tikamestaj chukaꞌ que jun chic kabanun riqꞌuin ri Dios.

25 Y vocomi ninjoꞌ nquichꞌo cꞌa baꞌ pariꞌ ri icꞌutun-pe chuve, ri achique 
cꞌuluman que nibün quiqꞌuin ri xtaniꞌ y ri alaboꞌ. Ri ninjoꞌ cꞌa ninbij cheque 
rijeꞌ, pa vánima cꞌa npuꞌu-vi. Roma ri Ajaf man jun xukꞌalajrisaj tüj can pa 
quiviꞌ rijeꞌ, ri achique ta cꞌuluman que nquibün. Y ri ninbij, cꞌo-vi cꞌa rakalen 
y cꞌuluman que niyaꞌ ivánima riqꞌuin, roma ri Ajaf xuyaꞌ ri utzilüj rusipanic 
chuve y xinruyaꞌ pa rusamaj. 26 Yin ninnuc que roma juis ye cꞌayuf ri kꞌij 
rojcꞌo vocomi, más utz nkucꞌujeꞌ cachiꞌel kabanun. 27 Romariꞌ ri hermano ri 
cꞌo chic rixjayil, ticꞌujeꞌ cꞌa riqꞌuin. Y ri hermano ri manak rixjayil, ticꞌujeꞌ 
can quiriꞌ. 28 Roma si yecꞌo ri nyecꞌuleꞌ, nquitij pokonül, y yin man ninjoꞌ tüj 
que rix nicꞌulachij quiriꞌ. Pero chukaꞌ si cꞌo jun hermano ri nrajoꞌ ncꞌuleꞌ, 
ticꞌuleꞌ cꞌa, man mac tüj. Y quiriꞌ chukaꞌ jun xtün, si nrajoꞌ ncꞌuleꞌ, ticꞌuleꞌ cꞌa.

29 Pero man timestaj cꞌa hermanos, que xa man qꞌuiy tüj chic tiempo 
nkucꞌujeꞌ chereꞌ chuvüch ri ruchꞌulef. Romariꞌ ri hermanos ri cꞌo quixjaylal 
man tiquiyaꞌ kꞌij que roma ri ye cꞌulan chic romariꞌ man nquibün tüj chic 
ri achique nrajoꞌ ri Dios. 30 Y ri nyebison, man tiquiyaꞌ kꞌij que ri bis nbün 
cheque que man nquibün tüj chic ri achique ri nrajoꞌ ri Dios. Y quiriꞌ chukaꞌ 
ri nyequicot, man tiquiyaꞌ cꞌa kꞌij que ri quicot nbün cheque que chukaꞌ man 
nquibün tüj chic ri rurayibül ri Dios. Y ri juis lokꞌoj nquibün, man tiquiyaꞌ 
kꞌij que ri lokꞌoj riꞌ nbün cheque que man nquibün tüj chic ri nrajoꞌ ri Dios. 
31 Y quiriꞌ chukaꞌ ri nyeꞌucusan ri cꞌo chuvüch ri ruchꞌulef, man cꞌa tiquiyaꞌ 
kꞌij que jariꞌ ri nbanun cheque que man nquibün tüj chic ri achique nrajoꞌ ri 
Dios. Roma ronojel ri nkatzꞌet chuvüch ri ruchꞌulef xa nqꞌuis.

32 Yin man ninjoꞌ tüj cꞌa que rix juis cꞌayuf y pena nbün ri icꞌaslen chivüch, 
y romariꞌ man nyixtiquer tüj nibün ri nrajoꞌ ri Dios. Ri achi ri man cꞌulan 
tüj más ntiquer nunuc ri achique nrajoꞌ ri Ajaf, y nutij-vi rukꞌij richin nbün ri 
achique nkaꞌ chuvüch ri Ajaf. 33 Pero ri achi cꞌulan man más tüj ntiquer nunuc 
ri achique nrajoꞌ ri Ajaf, roma ja ri rusamaj chuvüch ri ruchꞌulef nunuc, y 
nutij rukꞌij richin nbün ri achique ncꞌatzin cheque chi caꞌiꞌ riqꞌuin ri rixjayil. 

34 Y quiriꞌ chukaꞌ ri xtün, man junan tüj riqꞌuin jun ixok cꞌulan. Ri xtün más 
ntiquer nunuc ri achique ri nrajoꞌ ri Ajaf, nujüch-vi-riꞌ, nuya-vi ri ránima y ri 
ruchꞌacul pa rusamaj ri Ajaf. Jacꞌa ri ixok cꞌulan, man más tüj ntiquer nunuc 
ri achique nrajoꞌ ri Ajaf, roma ja ri rusamaj chuvüch ri ruchꞌulef nunuc y nutij 
rukꞌij richin nbün ri achique ncꞌatzin cheque chi caꞌiꞌ riqꞌuin ri rachijil.

35 Ri xinbij chive, richin nyixintoꞌ y man richin tüj nyixinkꞌüt. Yin ninjoꞌ 
que rix nicꞌuaj ta jun cꞌaslen ri jabel y man ta jun ri ntoc chupan, richin 
que ja ta ri nrajoꞌ ri Ajaf ri nibün rix.

36 Pero si xa cꞌo cꞌa jun tataꞌaj ri man ruyoꞌon tüj ri rumiꞌal richin ncꞌuleꞌ, y ri 
xtün xa cꞌo chic rujunaꞌ, y ri tataꞌaj nutzꞌet que man cꞌuluman tüj ri rubanun, 
que man ruyoꞌon tüj kꞌij chin ri rumiꞌal richin ncꞌuleꞌ, y nutzꞌet que ri xtün xa 
nrajoꞌ ncꞌuleꞌ, tuyaꞌ cꞌa kꞌij chin richin ncꞌuleꞌ, roma xa manak rumac nbün, si 
nuya-e richin ncꞌuleꞌ. 37 Pero si nutzꞌet ri tataꞌaj que ri rumiꞌal man ncꞌatzin tüj 
que ncꞌuleꞌ, y ri xtün man nrajoꞌ tüj chukaꞌ ncꞌuleꞌ, si quiriꞌ, ri tataꞌaj utz ri nbij 
que man ticꞌuleꞌ y utz ri nbün. 38 Ri tataꞌaj ri nuyaꞌ ri rumiꞌal richin ncꞌuleꞌ, utz 
ri nbün. Jacꞌa ri tataꞌaj ri man nuyaꞌ tüj ri rumiꞌal richin ncꞌuleꞌ, más utz nbün 
que chuvüch ri jun ri nuya-e ri rumiꞌal richin ncꞌuleꞌ.

39 Jun ixok cꞌulan, ximon-vi riqꞌuin ri rachijil y man ntiquer tüj nujüch-
riꞌ riqꞌuin tok cꞌa cꞌüs na. Ri ley ri xuyaꞌ ri Dios richin ri Moisés quiriꞌ vi 
nbij. Pero si ncom-e ri rachijil, nujüch-riꞌ riqꞌuin, y cꞌateriꞌ utz que ncꞌuleꞌ 
riqꞌuin jun chic achi, si quiriꞌ nrajoꞌ rijaꞌ. Xaxe ncꞌatzin que ncꞌuleꞌ riqꞌuin 
jun achi ri rutaken chic ri Ajaf. 40 Pero yin ninbij que jun ixok malcaꞌn 
más ta utz que man ncꞌuleꞌ tüj jun bey chic roma más quicot chin rijaꞌ 
si ncꞌujeꞌ can ruyon. Y yin ninnuc que quiriꞌ chukaꞌ nrajoꞌ ri Lokꞌolüj 
Espíritu richin ri Dios ri cꞌo viqꞌuin.

Ri Pablo nchꞌo pariꞌ ri tiꞌij ri ye sujun chic 
chiquivüch dios (tiox) ri man ye ketzij tüj

8  1 Y vocomi ninjoꞌ nquichꞌo cꞌa baꞌ pariꞌ ri icꞌutun-pe chuve, roma 
ri tiꞌij quichin chico ri nyecamsüs richin nisuj cheque dios ri xa 

man ye ketzij tüj. Rix riqꞌuin baꞌ ninuc que ivetaman ri achique ncꞌatzin 
que nibün, roma cꞌo etamabül iviqꞌuin, y ninimirsaj-iviꞌ. Jacꞌa yin ninbij 
que más ta utz que nkajola-kiꞌ, roma si nkajola-kiꞌ qꞌuiy samaj nbün pa 
tak kacꞌaslen richin nkuqꞌuiy. 2 Ri nunucun que juis qꞌuiy etamabül cꞌo 
riqꞌuin, xa man quiriꞌ tüj, roma man jun vinük ri tzꞌaküt ta ri etamabül 
ri cꞌo riqꞌuin. Xa chi jumul ncꞌatzin que nretamaj más. 3 Chuvüch ri Dios 
ja ri nkajoꞌ rijaꞌ ri cꞌo rakalen y man ja tüj ri etamabül. Si ketzij nkajoꞌ ri 
Dios, nkꞌalajin que roj richin chic rijaꞌ, y rijaꞌ retaman kavüch.

4 Vocomi ninjoꞌ cꞌa nquitzijon pariꞌ ri tiꞌij quichin chico ri nyecamsüs 
richin nisuj cheque dios (tiox) ri xa man ye ketzij tüj. Rix nibij que man 
jun nbün, si nicꞌux ri tiꞌij riꞌ, roma etaman que xaxe jun Dios cꞌo, y ri 
vachbül xa ye man jun nyecꞌatzin. 5 Y etaman chukaꞌ que yecꞌo vinük ri 

nyebin que yecꞌo chꞌaka chic dios (tiox). Yecꞌo dios (tiox) chereꞌ chuvüch 
ri ruchꞌulef, y yecꞌo dios (tiox) chilaꞌ chicaj, nquibij. Ye qꞌuiy cꞌa riꞌ, xa ja 
ri man ye ketzij dios (tiox) tüj y man ye ketzij ajaf tüj. 6 Jacꞌa roj ketaman 
que xaxe jun Dios cꞌo, ri Tataꞌixel. Riqꞌuin cꞌa rijaꞌ petenük-vi ronojel, y 
nrajoꞌ que roj nkayaꞌ rukꞌij. Ketaman que xaxe jun Ajaf cꞌo, ri Jesucristo. 
Xaxe roma rijaꞌ tok cꞌo ronojel. Xaxe roma rijaꞌ tok cꞌo kacꞌaslen.

7 Pero man conojel tüj hermanos quetaman que ri vachbül xa man 
jun nyetiquer nquibün. Yecꞌo hermanos ri xquiyaꞌ quikꞌij ri vachbül tok 
rubanun can, ri cánima nunaꞌ que si nquicꞌux ri tiꞌij ri sujun cheque ri 
vachbül, riqꞌuin riꞌ nquiyaꞌ rukꞌij ri vachbül. Y romariꞌ man ncajoꞌ tüj 
nquicꞌux, roma ri cánima nbij cheque que mac vi. Man jani tikꞌax cheque 
jabel. 8 Ketzij que man ja tüj ri nkacꞌux ri nbanun cheke que nkukaꞌ 
chuvüch ri Dios. Si nkacꞌux ri tiꞌij ri sujun cheque ri vachbül, man nbün 
tüj cheke que más ta nkukaꞌ chuvüch ri Dios, y si man nkacꞌux tüj, man 
nbün tüj cheke que man ta nkukaꞌ chuvüch rijaꞌ. 9 Kiqꞌuin cꞌa roj cꞌo-vi. 
Pero si nkacꞌux, y nkurutzꞌet jun hermano ri xa man jani tikꞌax chin 
jabel, nkabün chin que ntzak pa mac. 10 Roj ketaman que man jun nbün 
cheke si nkacꞌux. Pero si cꞌo jun hermano ri man jani tikꞌax chin jabel, y 
nkurutzꞌet ta que rojcꞌo pa racho jun vachbül, y nkurutzꞌet ta que nkacꞌux 
ri tiꞌij ri sujun cheque ri vachbül, nkabün cꞌa chin ri hermano riꞌ que 
nucꞌux chukaꞌ, stapeꞌ (aunque) ri ránima nbij que man utz tüj. 11 Jacꞌa roj ri 
nkubanun chin si ntzak. Roj ketaman que man jun nbün cheke si nkacꞌux 
ri tiꞌij ri sujun cheque ri vachbül, pero riqꞌuin baꞌ cꞌo nbün chin jun 
hermano ri man jani tikꞌax chin jabel. Y si quiriꞌ, cꞌayuf, roma ri Cristo 
xa roma chukaꞌ ri jun riꞌ tok xcom. 12 Y roma roj quiriꞌ nkabün cheque ri 
hermanos, que nyekasoc y nyekatzük ri hermanos ri man jani tikꞌax jabel 
ri rutzij ri Dios cheque, xa chirij cꞌa ri Cristo nkacatüj-vi y nkumacun 
chuvüch. 13 Romariꞌ yin man nincꞌux tüj tiꞌij, si nintzꞌet que nbün chin jun 
hermano que ntzak. Man ninjoꞌ tüj que voma ta yin ntzak jun hermano.

Ri Pablo apóstol vi y romariꞌ cꞌuluman chukaꞌ 
que cꞌo nucꞌul cheque ri hermanos

9  1 ¿Nkꞌalajin comi que yin man yin libre tüj, roma ri tzij ri xinbij 
chive? Man quiriꞌ tüj. Yin man yincꞌo tüj chuxeꞌ rutzij jun vinük. Rix 

ivetaman que yin yin jun apóstol. Yin xintzꞌet chukaꞌ ruvüch ri Kajaf Jesús. 
Y tok rix xitakej ri Ajaf, ri rutzij ri xintzijoj chive, xsamüj-vi pa tak icꞌaslen 
y xujül ri ibanun. 2 Si chiquivüch chꞌaka yin man yin apóstol tüj, chivüch 
rix man quiriꞌ tüj. Roma riqꞌuin ri xitakej ri Ajaf Jesús tok yin xintzijoj 
chive, ja rix cꞌa nyixbanun que nkꞌalajin que yin yin jun ru-apóstol ri Ajaf.

3 Y yin cꞌo cꞌa ri ninjoꞌ ninbij cheque ri nyebin que man utz tüj ri ninbün. 
4 ¿Achique nibij rix? ¿Roj ri rusamajelaꞌ ri Dios, man utz tüj comi chukaꞌ 
que nkuvaꞌ? 5 ¿Man utz tüj comi que nkabün cachiꞌel ri hermano Pedro y ri 

chꞌaka chic apóstoles? Roma rijeꞌ ye cꞌulan quiqꞌuin ixokiꞌ ri ye hermanas, y ri 
quixjaylal nyebe quiqꞌuin tok nyebe chubanic ri rusamaj ri Dios. Y quiriꞌ chukaꞌ 
nquibün ri ye ruchakꞌ ri Kajaf Jesús. 6 ¿Man utz tüj comi que yin y ri Bernabé 
nkutzukutüj coma ri hermanos? ¿O xaxe comi roj caꞌiꞌ ncꞌatzinej que nkusamüj 
richin nkachꞌüc ri kavay, tok ri chꞌaka chic rusamajelaꞌ ri Dios nyetzukutüj? 
Man quiriꞌ tüj. Roj chukaꞌ xa cꞌuluman-vi que nkutzukutüj. 7 ¿Achique nibij rix? 
¿Cꞌo comi jun soldado ri xa ja ri rutumin rijaꞌ ri nucusaj y xa man ntoj tüj? ¿O 
cꞌo comi jun achi ri ruticon uva y xa man ja tüj riꞌ ri nyoꞌon ruvay? ¿O cꞌo ta 
chukaꞌ comi jun yukꞌuy quichin chico, ri man roma tüj ri leche nvaꞌ? 8 ¿Achique 
comi roma tok nincꞌuxlaꞌaj reꞌ chive, ninuc rix? ¿Xaxe comi roma quiriꞌ 
nbanatüj chuvüch ri ruchꞌulef tok quiriꞌ ninbij yin chive? ¿Man quiriꞌ tüj comi 
chukaꞌ nbij chupan ri ley ri xuyaꞌ ri Dios richin ri Moisés? 9 Ri ley tzꞌiban can ri 
xuyaꞌ ri Dios richin ri Moisés, nbij: Ri chico tok nsamüj cꞌuluman que niyaꞌ kꞌij 
chin que nucꞌux ruvay. Man tixim ruchiꞌ. Quiriꞌ nbij ri ley riꞌ. ¿Achique ninuc 
rix? ¿Quiriꞌ xbij ri Dios roma comi xe oc ri chico nujoyovaj quivüch? Man quiriꞌ 
tüj. 10 Rijaꞌ xbij quiriꞌ roma nrajoꞌ que roj rusamajelaꞌ nkutzukutüj. Cachiꞌel 
nbün jun achi ri nusamajij ri ulef, rijaꞌ cꞌuluman nroyobej ri kꞌij tok cꞌo nucꞌul 
roma ri rusamaj. Y quiriꞌ chukaꞌ ri nchꞌayon ru-trigo, nroyobej cꞌa que cꞌo ri 
nuyaꞌ chin. 11 Y si roj xkatic pa tak ivánima ri rutzij ri Dios ri xa man nqꞌuis 
tüj, y romariꞌ qꞌuiy utz ivilon riqꞌuin, ¿qꞌuixaj ta comi que roj cꞌo ri nkacꞌün 
chi ikꞌaꞌ, y xa cosas ri nyeqꞌuis ri nyekacꞌün chi ikꞌaꞌ? 12 Roma yecꞌo chꞌaka chic 
rusamajelaꞌ ri Dios ri cꞌo quicꞌamon iviqꞌuin, ¿man más tüj comi cꞌuluman que 
nkacꞌul roj chukaꞌ jun toꞌonic ivichin rix?

Man riqꞌuin tüj riꞌ roj man kacꞌutun tüj jun toꞌonic chive, roma man nkajoꞌ 
tüj que ri utzilüj rutzij ri Cristo man ta chic nbiyin rutzijoxic. Roma xa cꞌo 
ta tzij xepuꞌu chikij. Y romariꞌ roj kacochꞌon ronojel. 13 Pero si ta xkacꞌutuj, 
man ta itzel chukaꞌ man itzel tüj chukaꞌ, roma quiriꞌ xquibün ri xesamüj pa 
racho ri Dios pa tinamit Jerusalén. Ri xesamüj chiriꞌ xquicꞌux cꞌa quivay 
roma ri xquicꞌuala-apu ri vinük pa racho ri Dios. Y quiriꞌ chukaꞌ tok ri vinük 
xquicꞌuaj-apu jun chico o jun chic cosa richin que ri sacerdotes xquiyaꞌ chin 
ri Dios pariꞌ ri altar, ri sacerdotes riꞌ cꞌo-vi baꞌ xquicꞌün can richin nquicꞌux, y 
rix jabel ivetaman que quiriꞌ. 14 Y quiriꞌ chukaꞌ ri ruchilaben can ri Ajaf, que ri 
nyetzijon ri utzilüj tzij richin colonic, ronojel ri ncꞌatzin cheque, ja ri quitaken 
chic ri utzilüj tzij riꞌ, ri queyoꞌon cheque. 15 Jacꞌa yin man jun ri nucꞌutun ta 
chive, y chukaꞌ man ninbij tüj ronojel reꞌ richin quinivilij. Más ta utz nquicom 
que chuvüch ninbün quiriꞌ. Roma yin juis nquiquicot que man jun ri nucꞌutun 
chive, y man ninjoꞌ tüj cꞌa que cꞌo ta jun ri nrelesan ri rayibül reꞌ viqꞌuin.

16 Roma si ta yin xa nucꞌutun ta rajil ri samaj nubanun chiꞌicojol, man ta 
cꞌo quicot pa vánima. Xaxe ta ri samaj ri kꞌaton-pe pa nuviꞌ roma ri Dios, 
xaxe ta oc riꞌ ri ninbün. Pero yin cꞌo cꞌa baꞌ más ri ninbün, y riꞌ ja ri man 
jun nucꞌutun chive richin nquinitoꞌ. Nquitajin cꞌa chutzijosic ri utzilüj 
tzij richin colonic. Ncꞌatzinej que ninbün ri samaj riꞌ. Si man ninbün tüj, 

cꞌayuf chuve yin. 17 Si ja ta yin ri xincanoj nusamaj, cꞌo ta vajil nincꞌutuj 
chive, roma ri samaj ri ninbün iviqꞌuin. Pero xa man quiriꞌ tüj. Ri samaj 
ri ninbün, ja vi ri Dios ri xyoꞌon chuve. 18 ¿Y man jun comi ri ninchꞌüc 
roma ninbün ri samaj riꞌ? Cꞌo. Ri ninchꞌüc ja ri quicot ri nuyaꞌ pa vánima 
que man jun vajil nincꞌutuj roma ninkꞌalajrisaj ri utzilüj rutzij ri Cristo ri 
ncꞌamon-pe colonic, stapeꞌ (aunque) cꞌuluman ta, si xincꞌutuj ta.

19 Yin man yin ximil tüj cꞌa chuxeꞌ rutzij jun vinük richin que ja ta rijaꞌ ri 
nbin chuve achique ri ncꞌatzinej que ninbün riqꞌuin ri samaj. Yin pa vánima 
cꞌa xalüx-vi que cꞌuluman que ninbün ri achique ri nkaꞌ chiquivüch conojel 
y yecꞌo ta más ri nyetaken richin ri Cristo. 20 Tok nquicꞌujeꞌ chiquicojol ri 
nuvinak israelitas, yin israelita vi ninnaꞌ yin, roma nurayibül que nquitakej 
ri Cristo. Rijeꞌ chuxeꞌ ri ley ri xuyaꞌ ri Dios richin ri Moisés yecꞌo-vi, y yin 
man yincꞌo tüj chic chuxeꞌ ri ley riꞌ. Pero tok nquicꞌujeꞌ chiquicojol, ninbün 
ri ncajoꞌ rijeꞌ, roma ninjoꞌ que nquitakej ta ri Cristo. 21 Y tok nquicꞌujeꞌ 
chiquicojol ri vinük ri man ye israelitas tüj, ri man yecꞌo tüj chuxeꞌ ri ru-ley 
ri Moisés, man yin israelita tüj ninnaꞌ yin. Quiriꞌ ninbün roma ninjoꞌ que rijeꞌ 
nquitakej ta ri Cristo. Pero chukaꞌ man ninbij tüj que ninmestaj can ri ru-ley 
ri Dios tok nquicꞌujeꞌ chiquicojol ri vinük riꞌ, man quiriꞌ tüj, ninbün-vi ri nbij 
ri ley ri xucꞌün-pe ri Cristo. 22 Quiqꞌuin vi cꞌa conojel ninbün quiriꞌ, nintij 
nukꞌij que ye qꞌuiy ta ri nyecolotüj voma yin. Y tok nquicꞌujeꞌ chiquicojol ri 
hermanos ri man jani tikꞌax cheque jabel ri nojibül ri ye mac vi y achique 
nojibül ri xa man ye mac tüj, yin man ninbün tüj cꞌa achique na ri ninjoꞌ. 
Ri nojibül ri xa mac chiquivüch rijeꞌ man ninbün tüj. Quiriꞌ ninbün roma 
man ninjoꞌ tüj que nyetzak. 23 Ninbün ronojel riꞌ roma ninjoꞌ que ye qꞌuiy 
ta nyetaken ri utzilüj tzij richin colonic. Man ninjoꞌ tüj cꞌa que nuyon yin ri 
nquicꞌul ri utz ri nyerucꞌün-pe ri tzij riꞌ. Ninjoꞌ que konojel ta cꞌa nkucꞌulun.

24 Rix jabel ivetaman que pa jun atzꞌanin cachiꞌel ri nquitajlaꞌ canin, 
conojel nquitij quikꞌij, pero xaxe oc jun ri nchꞌacon. Y quiriꞌ chukaꞌ 
cꞌuluman que nbanatüj chikacojol roj, tikatijaꞌ kakꞌij richin que nkachꞌüc 
ri utzilüj sipanic ri nuyaꞌ ri Dios. 25 Ri nyeꞌoc cꞌa pa jun atzꞌanin cachiꞌel ri 
nquitajlaꞌ canin, juis vi nquichajij-quiꞌ, roma nquibün ri utz nbün cheque 
y man nquibün tüj ri xa man utz tüj nbün cheque. Quiriꞌ nquibün y ri 
nquichꞌüc xa nqꞌuis. Jacꞌa ri nkachꞌüc roj man nqꞌuis tüj. Romariꞌ más 
cꞌuluman que nkachajij-kiꞌ. Quekabanalaꞌ ri utz nbün cheke, pero ri xa man 
utz tüj nbün cheke man quekabün. 26 Romariꞌ yin nintij nukꞌij y choj cꞌa 
nutzꞌamon bey apeꞌ cꞌuluman que nquinapon-vi y man nquisatz tüj. Man 
ninbün tüj cꞌa cachiꞌel nbün jun ri natzꞌan que nchꞌayon-riꞌ riqꞌuin jun chic, 
y tok nuyaꞌ jun kꞌaꞌ chin xa man nukꞌiꞌ tüj, xa pa cakikꞌ nuya-vi. Yin man 
ninbün tüj quiriꞌ, yin man nquisatz tüj. 27 Yin man ninyaꞌ tüj cꞌa viꞌ pa rukꞌaꞌ. 
Man ninyaꞌ tüj kꞌij que ja ri nuchꞌacul ri nquiruchꞌüc, xa ninbün-vi chin que 
ja yin ri rajaf y tutakej nutzij. Roma juis ta cꞌayuf, si ta yin man nquichꞌacon 
tüj, tok xa ja yin ri xintzijon ri rutzij ri Dios cheque juis ye qꞌuiy vinük.

Man tikayaꞌ quikꞌij dios ri man ye ketzij tüj, cachiꞌel xquibün ri israelitas

10  1 Hermanos, ncꞌatzin cꞌa que rix cꞌo nivetamaj pariꞌ ri xquibün ri 
kaxquin-kamamaꞌ can roj israelitas. Cꞌo-vi ri utzilüj rusipanic ri 

Dios quiqꞌuin. Roma xuyaꞌ cꞌa pe jun sutzꞌ ri xucꞌuan quibey. Xuchꞌür chukaꞌ 
jun mar richin cꞌo quibey xecꞌo. 2 Tok ri kate-katataꞌ ucꞌuan quibey roma ri 
sutzꞌ y xecꞌo chupan ri mar, quitzekleben ri Moisés roma ja rijaꞌ yoꞌon pa 
quiviꞌ roma ri Dios. Tok quiriꞌ xbanatüj, nkutiquer nkabij que jariꞌ tok xeban 
bautizar. Y chukaꞌ nkutiquer nkabij que pa rubiꞌ ri Moisés xeban-vi bautizar, 
roma conojel riqꞌuin rijaꞌ quiyoꞌon-vi cánima, quitzekleben. 3 Conojel 
rijeꞌ xquicꞌux ri vüy ri xka-pe chilaꞌ chicaj riqꞌuin ri Dios. 4 Y quiriꞌ chukaꞌ 
xquikun ri yaꞌ ri xuya-pe ri Dios cheque. Ri yaꞌ riꞌ xel cꞌa pe pa jun abüj. Y 
ri abüj ja ri Cristo, y rijaꞌ benük-vi chiquij. 5 Pero man riqꞌuin tüj cꞌa que ri 
Dios xucꞌut ri utzilüj sipanic ri nspaj-pe rijaꞌ chiquivüch, jubama conojel 
man nquitakej tüj rutzij, y romariꞌ xecom chilaꞌ pa tzꞌiran ruchꞌulef, roma 
man xekaꞌ tüj chuvüch ri Dios. Rijeꞌ man xeꞌoc tüj cꞌa pa ruchꞌulef Canaán.

6 Roma cꞌa riꞌ man tikabün cachiꞌel ri xquibün rijeꞌ. Roma rijeꞌ juis 
xquirayij ri achique ri yecꞌo can chilaꞌ pa ruchꞌulef Egipto. Man cꞌa 
tikabün roj quiriꞌ. Man tikacꞌuaj ri bey ri xquicꞌuaj rijeꞌ. 7 Rijeꞌ xquiya-
vi chukaꞌ quikꞌij dios (tiox) ri xa man ye ketzij tüj, y chupan ri rutzij ri 
Dios ri tzꞌiban can, nucꞌuxlaꞌaj ri nimakꞌij xquibün tok cꞌate baꞌ titzakon 
jun vachbül: Ri vinük xetzꞌuyeꞌ richin xquibün nima-vaꞌin, y tok xecolaj, 
xecatüj-e richin xequibanalaꞌ chuvilüj tak mac. Quiriꞌ nbij ri tzꞌiban can. 
Man cꞌa tikabün roj ri achique xquibün rijeꞌ. Man tikayaꞌ quikꞌij dios (tiox) 
ri xa man ye ketzij tüj. 8 Yecꞌo achiꞌaꞌ ri xemacun quiqꞌuin ixokiꞌ, y romariꞌ 
pa jun kꞌij xecom veinte y tres mil vinük. Man cꞌa tikabün roj cachiꞌel 
xquibün rijeꞌ. 9 Yecꞌo chukaꞌ cheque rijeꞌ ri xquibün ri man utz tüj, roma 
xcajoꞌ xquitzꞌet vi ri Ajaf ketzij nuya-pe ru-castigo pa quiviꞌ. Y rijeꞌ xecom 
cꞌa pa quikꞌaꞌ cumütz. Y roj man cꞌa tikabün cachiꞌel ri xquibün rijeꞌ. 
10 Yecꞌo chꞌaka roma xekukꞌut chirij ri Dios, romariꞌ cꞌo jun ri xtak-pe pa 
quiviꞌ richin que xecamsüs. Man cꞌa tikabün roj quiriꞌ.

11 Ronojel cꞌa ri xquicꞌulachij rijeꞌ, cꞌo-vi cꞌa ri nbij cheke. Ye tzꞌiban 
cꞌa can richin que roj ri rojcꞌo chupan ri ruqꞌuisbül tak tiempo richin ri 
ruchꞌulef, man tikacꞌulachij chukaꞌ quiriꞌ. 12 Romariꞌ si cꞌo jun hermano ri 
nunucun que ruyoꞌon-vi ránima y romariꞌ man ntzak tüj, xa ncꞌatzin que 
tuchajij-riꞌ jabel richin que man ntzak. 13 Y tok cꞌo jun nkurutij ri npuꞌu 
pa kacꞌaslen, man tikabij que xaxe roj ri nkucꞌulachin quiriꞌ, roma conojel 
quiriꞌ nquicꞌulachij. Roj xaxe cꞌa tikayaꞌ kánima riqꞌuin ri Dios que man 
nkuruyaꞌ tüj can, y quiriꞌ nbün. Tok rijaꞌ nutzꞌet que xa man nkucovin 
tüj y manak chukaꞌ kuchukꞌaꞌ richin que nkacochꞌ, nrelesaj ruchukꞌaꞌ 
ri pokonül riꞌ. Y tok ri Dios nuyaꞌ kꞌij que quiriꞌ nkacꞌulachij, nbün cꞌa 
chukaꞌ cheke que nkutiquer rojcꞌo chupan ronojel.

  1 CORINTIOS 10

El Nuevo Testamento en Cakchiquel Oriental de Guatemala, 2a ed., © 2012, Wycliffe Bible Translators, Inc.



400

14 Roma cꞌa riꞌ rix hermanos ri juis nyixinjoꞌ, ticꞌujeꞌ cꞌa chiꞌicꞌuꞌx ri nbün ri 
Dios. Xa tijachalaꞌ cꞌa iviꞌ quiqꞌuin ri nyebanun ri man ye utz tüj. Man tijula-iviꞌ 
quiqꞌuin vinük ri nquiyaꞌ quikꞌij dios (tiox) ri xa man ye ketzij tüj. 15 Tinucuꞌ na 
peꞌ jabel. Rix cꞌo etamabül iviqꞌuin richin jabel runuquic nibün, y cꞌateriꞌ cꞌa 
tibij chuve que si ketzij o xa man ketzij tüj ri ninbij chive vocomi richin nincꞌut 
chivüch que man utz tüj que nijula-iviꞌ quiqꞌuin vinük ri nquiyalaꞌ quikꞌij dios 
(tiox) ri xa man ye ketzij tüj. 16 Tok nkacꞌuxlaꞌaj ri rucamic ri Cristo riqꞌuin ri 
ruyaꞌal-uva, nkamatioxij chin ri Dios ri ruyaꞌal-uva riꞌ y cꞌo ri nucꞌün-pe cheke. 
Y tok nkatij, ¿ri ruqꞌuiqꞌuel ri Cristo man junan tüj comi kavüch nbün cheke? Y 
quiriꞌ chukaꞌ tok nkacꞌux ri peron caxlan-vüy, ¿ri ruchꞌacul ri Cristo man junan 
tüj comi kavüch nbün cheke? 17 Xaxe ta cꞌa jun caxlan-vüy riꞌ, pero numol 
kachiꞌ stapeꞌ (aunque) juis roj qꞌuiy. Junan cꞌa kavüch nbün cheke.

18 Titzꞌetaꞌ na peꞌ ri achique xquibün ri kavinak roj israelitas. Tok rijeꞌ 
xquicꞌuaj-apu jun chico pa racho ri Dios richin que ri sacerdotes xquiyaꞌ chin ri 
Dios pariꞌ ri altar, rijeꞌ bin cꞌa cheque que utz nquicꞌün can baꞌ richin nquicꞌux. 
Y tok xquicꞌux, ¿man kꞌalüj tüj comi que rijeꞌ junan quivüch xquibün riqꞌuin ri 
Dios? Y si quiriꞌ, ¿achique comi ntel-vi chi tzij tok rix nicꞌux ri tiꞌij sujun cheque 
vachbül? 19 ¿Quiriꞌ comi chukaꞌ nbanatüj quiqꞌuin ri vachbül? ¿Jun vachbül cꞌo 
ta comi cꞌa ri nbün chin ri tiꞌij ri nsuj chuvüch coma ri vinük? ¿Ninuc comi rix 
que jun vachbül cꞌo rucꞌaslen y romariꞌ cꞌo ri nbün chin ri nisuj chin? Man jun. 
20 Pero chukaꞌ man ninbij tüj que ri nyesujun ri tiꞌij cheque ri vachbül xa man 
jun tüj nbün cheque. Cꞌo-vi nbün cheque. Ri vinük ri man quetaman tüj ruvüch 
ri Dios, man chin tüj ri Dios nquisuj-vi ri tiꞌij, xa cheque ri itzel tak espíritu 
nquisuj-vi tok nquiyaꞌ cheque ri vachbül. Y yin man ninjoꞌ tüj cꞌa que riqꞌuin riꞌ 
junan ivüch nibün quiqꞌuin ri itzel tak espíritu. 21 Roma rix nitij cꞌa ri ruyaꞌal-
uva richin nicꞌuxlaꞌaj ri rucamic ri Ajaf. Y si quiriꞌ, man cꞌuluman tüj que rix 
nitij chukaꞌ jun cosa quichin ri itzel tak espíritu. Rix nicꞌux ri caxlan-vüy richin 
nicꞌuxlaꞌaj ri rucamic ri Ajaf, y si quiriꞌ, man cꞌuluman tüj nicꞌux chukaꞌ jun 
cosa richin niyaꞌ quikꞌij ri itzel tak espíritu. 22 ¿Utz comi ri nibün rix que niju-iviꞌ 
quiqꞌuin ri vinük ri nquiyaꞌ quikꞌij vachbül? ¿Juis nim ikꞌij ninaꞌ rix y romariꞌ 
man jun nbün chive que ri Ajaf ncatüj royoval roma ri nibün chuvüch?

Nkutiquer cꞌa nkabün ri nkajoꞌ, xaxe si cꞌo utz ri nucꞌün-pe cheque ri hermanos
23 Yecꞌo chive rix ri nyebin que roj libre y utz nkabün achique na ri 

nkajoꞌ. Pero yin ninbij que man ronojel tüj ri nkabün cꞌo utz ri nucꞌün-
pe. Y man ronojel tüj ri nkabün, nbün ta cheque ri hermanos que más ta 
ncukür cánima. 24 Man cꞌa tikabün xaxe ri nkaꞌ chikavüch roj, xa ncꞌatzin 
que tikabanaꞌ ri nkaꞌ chiquivüch ri chꞌaka chic. Ri utz nbün cheque rijeꞌ.

25 Ri tiꞌij ri ncꞌayix pa tak cꞌayibül, rix utz nilokꞌ y nicꞌux. Man ncꞌatzin 
tüj que rix cꞌa nicꞌutuj cachiꞌel ri nbij ri ivánima chive, si sujun o man 
sujun tüj cheque vachbül. 26 Roma ronojel cꞌa riqꞌuin ri Ajaf Dios petenük-
vi. Richin cꞌa rijaꞌ ri ruchꞌulef y ronojel ri nyeqꞌuiy chuvüch.

27 Si cꞌo jun vinük ri man rutaken tüj ri Dios, y rijaꞌ nyixroyoj richin jun 
vaꞌin, utz nyixbe, si nijoꞌ. Y titijaꞌ ri nyeruyaꞌ chive, y man ncꞌatzin tüj 
que cꞌa nicꞌutuj na cachiꞌel ri nbij ri ivánima chive, si sujun o man sujun 
tüj cheque vachbül. 28 Pero si cꞌo ta jun ri nbin chive: Ri tiꞌij reꞌ man utz 
tüj nicꞌux roma xa sujun cheque vachbül, nbij ta chive, rix man ticꞌux ri 
tiꞌij riꞌ, roma si rix xa nicꞌux chuvüch, nsoc ránima ri nbin quiriꞌ chive, y 
riqꞌuin baꞌ ntzak romariꞌ. Man ticꞌux cꞌa stapeꞌ (aunque) rix ivetaman que 
ronojel riqꞌuin ri Ajaf Dios petenük-vi y richin chukaꞌ rijaꞌ ri ruchꞌulef y 
ronojel ri nyeqꞌuiy chuvüch. 29 Y tok ninbij chive que man ticꞌux, man roma 
tüj cꞌa que nsocotüj ta ri ivánima rix, y ja ta rix ri nyixtzak, man quiriꞌ tüj. 
Xa roma cꞌa ri ránima ri jun chic, que cꞌo modo nsocotüj y rijaꞌ ntzak.

Pero riqꞌuin baꞌ yecꞌo chive rix ri nyenucun y nquibij-ka pa tak cánima: 
¿Pa rubeyal comi que cꞌo jun ri nbin chuve que man tincꞌux tiꞌij, xaxe roma 
rijaꞌ retaman que ri tiꞌij riꞌ xa sujun cheque vachbül? 30 Y si yin ninmatioxij 
chin ri Dios ri tiꞌij ri nincꞌux, ¿achique cꞌa roma tok cꞌo tzij nyebix chuvij 
roma ri nincꞌux? nbij ta jun. 31 Roma cꞌa riꞌ yin ninbij chive que riqꞌuin cꞌa 
ronojel nibün tiyaꞌ rukꞌij ri Dios. Tok nyixvaꞌ o achique na chic ri nibün, 
richin ta que ri Dios nucꞌul rukꞌij ivoma rix. 32 Y man tibün cheque ri vinük 
que nquimalij quicꞌux y nyetzak, xa tichajij cꞌa iviꞌ que man nibün quiriꞌ. 
Man jun achique chok que tibün-vi quiriꞌ, ni cheque ri vinük israelitas, ni 
cheque ri vinük man ye israelitas tüj, y ni cheque chukaꞌ ri ye richin chic 
ri Dios. 33 Xa tibanaꞌ cachiꞌel ri ninbün yin. Yin man ninbün tüj xaxe ri nkaꞌ 
chinuvüch yin. Xa chi jumul nintij nukꞌij richin que ninbün ri utz chiquivüch 
conojel. Ye juis ye qꞌuiy ri vinük ri nyenjoꞌ nyentoꞌ y nyecolotüj ta.

11  1 Tibanaꞌ cꞌa cachiꞌel ri ninbün yin, roma yin ninbün-vi ri cachiꞌel 
xbün ri Cristo.

Ri Pablo cꞌo cꞌa ri nuchilabej cheque ri achiꞌaꞌ y ri ixokiꞌ
2 Hermanos, utz vi cꞌa ri ibanun roma chupan ronojel ri icꞌaslen yincꞌo-vi 

chiꞌicꞌuꞌx. Rix nibün-vi ri nbin can chive. Icꞌulun can jabel ri tijonic ri xinyaꞌ yin 
chive. 3 Pero yin ninjoꞌ chukaꞌ que rix nivetamaj que ri Cristo jariꞌ ri jolomaj ri 
cꞌo pa quiviꞌ ri achiꞌaꞌ, y ri achiꞌaꞌ jariꞌ ri jolomaj ri yecꞌo pa quiviꞌ ri quixjaylal. 
Pero ja ri Dios ri más nim y ja rijaꞌ ri jolomaj cꞌo pariꞌ ri Cristo. 4 Tok roj achiꞌaꞌ 
nkabün cꞌa orar, y chukaꞌ tok nkabij ri rukꞌalajrisan ri Dios cheke, man jun cꞌa 
ri tikayaꞌ pa kajolon richin nkatzꞌapij. Pa ruqꞌuexel riꞌ xa tikelesaj-e ri achique 
ri kacusan. Roma si xa man quiriꞌ tüj nkabün, nkakasaj cꞌa rukꞌij ri jolomaj ri 
cꞌo pa kaviꞌ roj. 5 Ja chic cꞌa ri ixokiꞌ tok nquibün orar, y chukaꞌ tok nquibij ri 
rukꞌalajrisan ri Dios cheque, tiquitzꞌapij cꞌa quijolon riqꞌuin jun cꞌul. Roma si xa 
man nquibün tüj quiriꞌ, nquikasaj rukꞌij ri jolomaj ri cꞌo pa quiviꞌ rijeꞌ. Y chukaꞌ 
ri man nquitzꞌapij tüj quijolon, junan riqꞌuin ri jucꞌun ta e ronojel ri rusmal 
quiviꞌ. 6 Y si yecꞌo ixokiꞌ ri man ncajoꞌ tüj nquitzꞌapij quijolon, tiquikupij-e 
ri rusmal quiviꞌ. Pero si nyeqꞌuix nquikupij-e ri rusmal quiviꞌ, si nyeqꞌuix 

nquisocaj-e ronojel ri rusmal quiviꞌ, tiquitzꞌapij cꞌa ri quijolon. 7 Roj achiꞌaꞌ 
man utz tüj que nkatzꞌapij ri kajolon, roma roj ruvachbül vi ri Dios y nkacꞌut 
ri rukꞌij rijaꞌ, y ri ixokiꞌ nquicꞌut ri quikꞌij ri cachijlal. 8 Roma ri nabey achi, ja 
vi cꞌa ri Dios ri xbanun richin, y xa man cꞌa riqꞌuin tüj jun ixok xpuꞌu-vi. Jacꞌa 
tok xbün ri nabey ixok, ri Dios xucusaj cꞌa jun rubakil ri achi. 9 Ri Dios xbün-vi 
cꞌa ri ixok roma xutzꞌet que ncꞌatzin chin ri achi, y xa man ja tüj ri achi xbün 
roma ncꞌatzin ta chin ri ixok. 10 Romariꞌ ri ixokiꞌ tiquitzꞌapij cꞌa quijolon, richin 
nqꞌuicꞌut que nquitakej-vi quitzij ri cachijlal. Cꞌuluman que nquibün quiriꞌ, 
roma ri ángeles ye quitzꞌeton-pe. 11 Pero chuvüch ri Ajaf Dios xa man jun ri más 
ta cꞌo rukꞌij: chi achi chi ixok roj junan chuvüch rijaꞌ. Ri ixok ncꞌatzin-vi cꞌa chin 
ri achi y quiriꞌ chukaꞌ ri achi ncꞌatzin chin ri ixok. 12 Y ketzij na vi que ri ixok 
xban riqꞌuin jun rubakil ri achi, pero chukaꞌ ri achi npuꞌu riqꞌuin ri ixok. Man 
jun cꞌa ri más ta cꞌo rukꞌij. Man jun cꞌa ri man ta riqꞌuin ri Dios petenük-vi.

13 Tinucuꞌ cꞌa jabel. ¿Cꞌuluman comi que ri ixok man nutzꞌapij tüj rujolon 
tok nchꞌo riqꞌuin ri Dios pan oración? Man cꞌuluman tüj. 14 ¿Man kꞌalüj tüj 
comi que ri achi richin vi que man utz tüj nbün chin que nimakꞌ rakün 
rusmal ruviꞌ? 15 Pero chin jun ixok cꞌuluman-vi que nimakꞌ rakün rusmal 
ruviꞌ. Roma ri rusmal ruviꞌ yoꞌon-vi cꞌa chin richin que nutzꞌapij rujolon. 
16 Y riqꞌuin baꞌ yecꞌo hermanos ri man junan tüj kanaꞌoj quiqꞌuin, pero yin 
ninbij cꞌa cheque rijeꞌ que ri tijonic ri cꞌate xinya-e chive, xa ja vi. Yin y 
ri ye vachibil quiriꞌ nkabij. Y quiriꞌ chukaꞌ nquibij conojel ri hermanos ri 
nquimol-quiꞌ pa rubiꞌ ri Dios achique na lugar.

Ri hermanos aj-Corinto xa man junan tüj quivüch tok nquibün ri nima-vaꞌin
17 Y ri ninjoꞌ ninbij chive vocomi, riqꞌuin baꞌ pokonül baꞌ nivacꞌaxaj, roma man utz 

tüj ri nyixtajin chubanic. Xa man cꞌa nicukubalaꞌ tüj ivánima. Pa ruqꞌuexel que cꞌo 
utz nucꞌün-pe chive tok nimol-iviꞌ, xa ruyon itzel ri nyeꞌicꞌulu-pe chive. 18 Ri nabey 
ri ninjoꞌ ninbij chive, ja ri ninvacꞌaxaj pan iviꞌ que tok rix nimol-iviꞌ, xa man junan 
tüj ivüch. Xa ijachalon-iviꞌ. Y yin ninbij que riqꞌuin baꞌ ketzij ri nbix chuve. 19 Pero 
chivüch rix ncꞌatzin que quiriꞌ nbanatüj, ncꞌatzin que ijachalon-iviꞌ, roma xaxe 
quiriꞌ nyekꞌalajin ri achique chiꞌicojol rix ri ketzij que quitaken ri Cristo o xa man 
quitaken tüj. 20 Y tok rix nibij que nimol-iviꞌ richin que nicꞌuxlaꞌaj ri rucamic ri Ajaf 
Jesucristo, nibün-vi cꞌa ri nima-vaꞌin, pero xa man quiriꞌ tüj chic ri nbün chivüch. 
21 Roma tok nimol-iviꞌ richin riꞌ, yecꞌo hermanos ri xa nquicꞌux yan ka ri quicꞌuan-
apu y man nquiyaꞌ tüj can baꞌ cheque ri hermanos ri manak quichajin. Y ri quiriꞌ, 
yecꞌo cꞌa ri xa man jun nquicꞌux can, y yecꞌo cꞌa ri ncꞌo ruviꞌ ri nquicꞌux. Yecꞌo ri 
man jun tzꞌuj ruyaꞌal-uva nquitij can, jacꞌa cheque ri chꞌaka yecꞌo hasta nyekꞌabür-e. 
22 ¿Manak comi ivacho richin que chiriꞌ ta nyixva-vi? ¿O chivüch rix xa man jun oc 
quikꞌij ri chꞌaka chic hermanos, ri nquimol-quiꞌ junan iviqꞌuin rix richin que niyaꞌ 
rukꞌij ri Dios? ¿Y achique chukaꞌ roma tok nyeꞌiqꞌuixbisaj ri hermanos ri xa manak 
quichajin? ¿Nijoꞌ cꞌa rix que riqꞌuin ri nyixbanun riꞌ, yin ninyaꞌ ta ikꞌij? ¿Rix nijoꞌ que 
ninbij chive que jabel ri nyixtajin chubanic? Yin ninnuc que man utz tüj.

Ri nima-vaꞌin
23 Yin man quiriꞌ tüj cꞌa ri tijonic ri nuyoꞌon chive. Ri tijonic ri nuyoꞌon chive, ja 

vi ri Ajaf ri xyoꞌon chuve. Y ri tijonic riꞌ nbij cꞌa: Que ri Ajaf Jesús tok njach yan e 
pa quikꞌaꞌ ri vinük, chupan ri akꞌaꞌ riꞌ rijaꞌ xberuliꞌej cꞌa pe jun caxlan-vüy. 24 Y tok 
rijaꞌ rumatioxin chic chin ri Dios, xuper ri caxlan-vüy, y xbij cheque ri rachibilaꞌ: 
Ticꞌamaꞌ y ticꞌux ri caxlan-vüy reꞌ, roma jareꞌ ri nuchꞌacul ri napon pa camic 
richin nyixcolotüj. Ticꞌux cꞌa, richin nquinicꞌuxlaꞌaj vichin. 25 Y tok quicꞌuxun 
chic ri quivay, ri Jesús xutzꞌom cꞌa chukaꞌ ri vaso ri cꞌo ruyaꞌal-uva chupan, y 
xbij: Ri ruyaꞌal-uva reꞌ, jareꞌ ri nuquiqꞌuel ri nbiyin tok nquicom. Riqꞌuin cꞌa ri 
nuquiqꞌuel reꞌ, jareꞌ xtzakon ri cꞌacꞌaꞌ trato ri rujoꞌon-pe ri Dios que nbün quiqꞌuin 
ri vinük. Titijaꞌ cꞌa ri ruyaꞌal-uva, richin nquinicꞌuxlaꞌaj, y ronojel mul ri quiriꞌ 
nibün, xa tibanaꞌ cꞌa richin nquinicꞌuxlaꞌaj xbij ri Jesús. 26 Romariꞌ tok roj nkacꞌux 
cꞌa ri caxlan-vüy y nkatij chukaꞌ ri ruyaꞌal-uva, ja vi cꞌa ri rucamic ri Ajaf ri 
nkakꞌalajrisaj, y quiriꞌ nkabün-apu, cꞌa tok napon ri kꞌij que npuꞌu jun bey chic rijaꞌ.

Ri cꞌuxlaꞌanic richin ri Cristo cꞌo-vi rubanic
27 Romariꞌ si xa man nkayaꞌ tüj rukꞌij ri Ajaf tok nkacꞌux ri caxlan-vüy 

y ri ruyaꞌal-uva richin nkacꞌuxlaꞌaj richin rijaꞌ, nkumacun. Chirij cꞌa ri 
ruchꞌacul y ri ruquiqꞌuel rijaꞌ nkumacun-vi. 28 Nabey, tikanaꞌ ka kiꞌ si utz 
benük ri kacꞌaslen chuvüch ri Dios, y cꞌateriꞌ cꞌa tikacꞌux ri caxlan-vüy 
y tikatijaꞌ ri ruyaꞌal-uva. 29 Roma si xa man richin tüj que nkacꞌuxlaꞌaj ri 
rucamic ri Ajaf Jesucristo tok nkacꞌux ri caxlan-vüy y nkatij ri ruyaꞌal-
uva, xa cꞌo na vi cꞌa ri castigo pa kaviꞌ. 30 Y romariꞌ ye qꞌuiy chive rix 
ri manak cuchukꞌaꞌ, ye yavaꞌiꞌ, y hasta yecꞌo xecom yan e. 31 Y ri Dios 
man ta jun ri nbün que nka-ka pa kaviꞌ, xa ta roj ketaman ri nkubanun 
y nkatij kakꞌij richin que más utz cꞌaslen nkacꞌuaj chuvüch. 32 Pero qꞌuiy 
mul ri Ajaf Dios ncatzꞌinej que cꞌo ri nuya-pe pa kaviꞌ, richin nkurutijoj 
riqꞌuin pokonül y man ta nka-ka ri nimalüj castigo pa kaviꞌ, cachiꞌel ri 
nquicꞌulachij ri vinük ri cꞌa quiyoꞌon na cánima riqꞌuin ri ruchꞌulef.

33 Roma cꞌa riꞌ hermanos, tivoyobelaꞌ cꞌa iviꞌ tok nimol-iviꞌ richin nibün 
ri vaꞌin cꞌuxlaꞌanic richin ri rucamic ri Ajaf Jesucristo. 34 Pero si juis 
nyixnum, más ta utz que ja pa tak ivacho nyixva-vi-pe. Yin ninbij ronojel 
reꞌ chive roma man ninjoꞌ tüj que rix nibün ri man cꞌuluman tüj tok 
nimol-iviꞌ y romariꞌ tok cꞌo npuꞌu pan iviꞌ. Y cꞌo chꞌaka chic tijonic cachiꞌel 
reꞌ ri ncꞌatzinej que ninyaꞌ chive, pero xa ja cꞌa tok nquinapon na cꞌa 
iviqꞌuin, cꞌateriꞌ tok ninyaꞌ ri tijonic riꞌ chive.

Jalajoj samaj nuyaꞌ ri Lokꞌolüj Espíritu

12  1 Hermanos, vocomi ninjoꞌ nquichꞌo baꞌ pariꞌ ri ruyoꞌon ri 
Lokꞌolüj Espíritu cheke konojel roj ri kataken chic ri Jesucristo. 

Ninjoꞌ que rix cꞌo ta ivetaman pariꞌ riꞌ.

2 Yin ninbij que rix cꞌa nka-pe chive ri achique rubanic ri cꞌaslen ri 
xicꞌuaj tok rubanun can, tok man jani ivetaman tüj ruvüch ri Dios. Rix 
utz cꞌa chive que xixucꞌuꞌüx richin que xiyaꞌ quikꞌij vachbül. Y xa man jun 
vachbül ri cꞌo ta xbün ivoma rix o xchꞌo ta pe chive. Xa utz cꞌa chive que 
apeꞌ na xixucꞌuꞌüx-vi y xa richin satzbül ivichin. 3 Romariꞌ ncꞌatzin-vi cꞌa 
que yin ninyaꞌ ri utzilüj tijonic reꞌ chive. Yin ninjoꞌ cꞌa que tivetamaj que 
jun vinük ri ucꞌuan roma ri Lokꞌolüj Espíritu ri Dios man ntiquer tüj nchꞌo 
itzel chirij ri Jesús. Jacꞌa jun vinük ri man ucꞌuan tüj roma ri Lokꞌolüj 
Espíritu man ntiquer tüj nbij que ri Ajaf Jesús jariꞌ ri Rajaf rijaꞌ.

4 Y ri Lokꞌolüj Espíritu nbün cheke chikajujunal que cꞌo jun sipanic, y ri sipanic 
riꞌ nbün cheke que cꞌo jun samaj ri nkutiquer nkabün. Jalajoj cꞌa kasipanic 
chikajujunal, pero ri nyoꞌon, xa jun. Y riꞌ ja ri Lokꞌolüj Espíritu. 5 Cꞌo jalajoj ruvüch 
sipanic yoꞌon cheke, pero xaxe jun Rajaf ri sipanic reꞌ, y riꞌ ja ri Ajaf Dios. 6 Cꞌo 
jalajoj ruvüch sipanic yoꞌon cheke, pero xaxe jun ri nyoꞌon kuchukꞌaꞌ chikajujunal, 
y riꞌ ja ri Dios. 7 Y riqꞌuin ri sipanic ri yoꞌon cheke chikajujunal, nkꞌalajin que 
cꞌo ri Lokꞌolüj Espíritu kiqꞌuin. Y ri sipanic riꞌ yoꞌon cheke, richin ncꞌatzin cheke 
konojel. 8 Ri Lokꞌolüj Espíritu nuyaꞌ cꞌa etamabül cheque chꞌaka hermanos y nbün 
chukaꞌ cheque que nyetiquer nquikꞌalajrisaj ri etamabül riꞌ. Y cheque chꞌaka chic 
nuyaꞌ quinaꞌoj, y nbün cheque que nyetiquer nquikꞌalajrisaj chukaꞌ ri quetaman. 
9 Ri Lokꞌolüj Espíritu nuyaꞌ chukaꞌ cheque chꞌaka que qꞌuiy nyetiquer nquibün 
roma quiyoꞌon-vi cánima riqꞌuin ri Dios, y cheque chꞌaka nuyaꞌ que nyetiquer 
nyequicꞌachojrisaj yavaꞌiꞌ. 10 Chꞌaka chic hermanos yoꞌon cheque roma ri Lokꞌolüj 
Espíritu que nyetiquer nquibün milagros. Yecꞌo chukaꞌ hermanos ri yoꞌon cheque 
que nquikꞌalajrisaj ri nbix cheque roma ri Dios. Y ri Lokꞌolüj Espíritu chukaꞌ nuyaꞌ 
kꞌij cheque chꞌaka chic hermanos que chanin nquitzꞌet si ri nbij o nbün jun chic 
vinük, riqꞌuin ri Dios petenük-vi o xa riqꞌuin jun itzel espíritu petenük-vi. Y cheque 
chꞌaka chic ri Lokꞌolüj Espíritu nbün que nyetiquer nquibij pa chꞌaka chic chꞌabül ri 
man ye quetamalon tüj. Y cheque chꞌaka ruyoꞌon que nyequikꞌalajrisaj ri nyequibij 
ri hermanos pa chꞌaka chic chꞌabül ri man ye quetamalon tüj. 11 Y ronojel riꞌ xa 
rusipanic cꞌa jun, rusipanic ri Lokꞌolüj Espíritu. Rijaꞌ nuyaꞌ cꞌa cheke chikajujunal 
que cꞌo sipanic que cꞌo jun samaj ri nkutiquer nkabün, y man xa achique na ta 
sipanic nuyaꞌ cheke, xa ruchaꞌon-vi cꞌa jabel ri achique cꞌuluman que nkabün.

Xa jun cꞌa kabanun chi ka-hermanos kiꞌ
12 Cachiꞌel rubanun ri kachꞌacul, cꞌo rukꞌaꞌ, cꞌo rakün, cꞌo runakꞌ-

ruvüch, pero xaxe jun quibanun conojel. Y quiriꞌ chukaꞌ riqꞌuin ri Cristo. 
13 Roma tok xojban bautizar, xojoc ruchꞌacul rijaꞌ. Y xaxe cꞌa jun ri ntiquer 
nbanun, y riꞌ ja ri Lokꞌolüj Espíritu. Jun cꞌa xbün cheke. Quiriꞌ xkabün 
konojel, chi israelitas y chi man israelitas tüj. Ri hermanos ri man ye 
libre tüj roma yecꞌo pa rukꞌaꞌ jun patrón, xeban chukaꞌ bautizar y xeꞌoc 
ruchꞌacul ri Cristo. Y quiriꞌ chukaꞌ ri hermanos ri ye libre, ri man yecꞌo 
tüj pa rukꞌaꞌ jun patrón. Konojel xoc ri Lokꞌolüj Espíritu pa tak kacꞌaslen.

1 CORINTIOS 12  

El Nuevo Testamento en Cakchiquel Oriental de Guatemala, 2a ed., © 2012, Wycliffe Bible Translators, Inc.



405

14 Roj qꞌuiy vi, cachiꞌel rubanun ri kachꞌacul, cꞌo rukꞌaꞌ, cꞌo rakün, 
cꞌo runakꞌ-ruvüch, pero chikajujunal cꞌo kasamaj y man junan tüj ri 
nkucꞌatzin-vi. 15 Nbij ta ri kakün: Ri quisamaj ri kꞌaꞌaj jabel utz, jacꞌa ri 
nusamaj yin man utz tüj, y romariꞌ ninnaꞌ que xa cachiꞌel man yin richin 
tüj ri chꞌaculaj, nbij ta rijaꞌ. ¿Achique comi nibij rix? ¿Man richin tüj comi 
ri chꞌaculaj ri kakün, roma quiriꞌ ri nbij? Man quiriꞌ tüj. Xa richin vi ri 
chꞌaculaj. 16 O nbij ta jun cheque ri kaxiquin: Ri quisamaj ri runakꞌ-ruvüch 
ri chꞌaculaj jabel utz, jacꞌa ri nusamaj yin man utz tüj. Y romariꞌ ninnaꞌ 
yin que cachiꞌel xa man yin richin tüj ri chꞌaculaj, nbij ta rijaꞌ. ¿Achique 
comi nibij rix? ¿Man richin tüj comi ri chꞌaculaj ri kaxiquin roma ri nbij 
quiriꞌ? Man quiriꞌ tüj. Richin vi ri chꞌaculaj. 17 ¿Utz comi que ri kachꞌacul 
xaxe ta oc runakꞌ-ruvüch cꞌo y manak ta ruxiquin? Man utz tüj. Roma si 
quiriꞌ ta vi, man ta nkucꞌaxan. ¿O utz comi que ri kachꞌacul xaxe ta oc 
ruxiquin cꞌo y manak ta rutzaꞌn? Man utz tüj, roma si quiriꞌ ta vi, man 
ta nkusekon. 18 Pero ri Dios xuyaꞌ ronojel chin ri kachꞌacul. Xuyaꞌ rukꞌa-
rakün, y xuyaꞌ runakꞌ-ruvüch, xuyaꞌ ronojel, cachiꞌel ri xutzꞌet rijaꞌ que 
ncꞌatzin. 19 Si man ta xuyaꞌ ronojel, ¿tzꞌaküt ta comi ri kachꞌacul? ¿Man ta 
cꞌo ri nyecꞌatzin chin comi? 20 Pero man quiriꞌ tüj cꞌa, roma ri kachꞌacul ye 
rucꞌuan-vi ronojel ri nyecꞌatzin chin. Y man roma tüj chukaꞌ riꞌ yecꞌo ta 
caꞌi-oxiꞌ kachꞌacul, man quiriꞌ tüj, xaxe ri jun.

21 Romariꞌ ri runakꞌ-kavüch man ntiquer tüj nbij chin ri kakꞌaꞌ: Rat man 
ncacꞌatzin tüj chuve. Y quiriꞌ chukaꞌ ri kajolon man ntiquer tüj nbij chin ri 
kakün: Rat man ncacꞌatzin tüj chuve. 22 Roma conojel cꞌo nyecꞌatzin-vi, chi 
cocoj chi nimakꞌ. Y ri nkꞌalajin que xa manak rakalen y romariꞌ nkelesaj-e, 
juis nkanaꞌ. Y cꞌateriꞌ cꞌa tok nketamaj que juis rakalen. 23 Xaxe na ri nkabün 
chin ri kachꞌacul, que más jabel nyekavek ri más manak cakalen. Y más 
cꞌo quikꞌij chikavüch richin nyekavek, ri xa manak quikꞌij. 24 Pero ri más 
ye utz nyetzuꞌun chin ri kachꞌacul, man ncꞌatzin tüj que nyekavek. Ri Dios 
utz vi xbün chin ronojel. Roma hasta ri más man jun nyecꞌatzin-vi chin ri 
kachꞌacul, rijaꞌ xbün cheque que cꞌo quikꞌij. 25 Ri Dios quiriꞌ ri xbün cheque 
conojel, richin que ronojel mul junan ta quivüch. 26 Si cꞌo jun ri nkꞌoxon, 
nyekꞌoxon conojel. Y si cꞌo jun ri ninimirsüs rukꞌij, nyequicot conojel.

27 Ri cꞌate ri xinbij-ka chive man katz pariꞌ tüj ri kachꞌacul nchꞌo-vi, xa pa kaviꞌ 
cꞌa roj ri kataken chic ri Cristo y roj cꞌunük ruchꞌacul. Roma cachiꞌel rubanun ri 
kachꞌacul, cꞌo rukꞌaꞌ, cꞌo rakün, cꞌo runakꞌ-ruvüch. Man junan tüj cꞌa quisipanic 
chiquijujunal. Quiriꞌ chukaꞌ roj ri kataken ri Cristo, roj qꞌuiy y man junan tüj 
kasamaj. 28 Quiriꞌ cꞌa rubanun ri Dios cheke konojel roj ri kataken ri Cristo, ri 
nbix iglesia cheke. Chikajujunal ruyoꞌon kasamaj, roma ncꞌatzin cheke. Ri ye 
nabey ja ri apóstoles. Ri rucaꞌn ja ri hermanos ri nyekꞌalajrisan ri nbix cheque 
roma ri Dios. Ri rox ja ri hermanos ri yoꞌon cheque roma ri Dios que nyetijon. 
Cꞌateriꞌ cꞌa yecꞌo ri hermanos ri yoꞌon cheque que nyetiquer nquibün milagros. 
Yecꞌo ri nyecꞌachojrisan quichin yavaꞌiꞌ. Yecꞌo ri nyetoꞌon quichin ri chꞌaka chic 

hermanos. Yecꞌo ri yoꞌon cheque roma ri Dios que nyetiquer nyequiyukuj ri 
chꞌaka chic hermanos. Yecꞌo ri nyetiquer nquibij pa chꞌaka chic chꞌabül ri man 
ye quetamalon tüj. Ri Dios ruyoꞌon-vi kasamaj chikajujunal. 29 Man junan tüj 
cꞌa samaj yoꞌon cheke, roma man konojel tüj roj apóstoles. Man konojel tüj cꞌo 
nbij ri Dios cheke richin nkakꞌalajrisaj ri etamabül ri nuyaꞌ ri Lokꞌolüj Espíritu. 
Man konojel tüj yoꞌon cheke que nkutijon. Man konojel tüj nkutiquer nkabün 
milagros. 30 Man konojel tüj nkutiquer nyekacꞌachojrisaj yavaꞌiꞌ. Man konojel tüj 
nkutiquer nkuchꞌo pa chꞌaka chic chꞌabül ri man ye ketamalon tüj. Man konojel 
tüj yoꞌon cheke que nkutiquer nyekakꞌalajrisaj ri nyequibij ri hermanos tok 
nquibij pa chꞌaka chic chꞌabül ri man ye quetamalon tüj. Man junan tüj cꞌa samaj 
yoꞌon cheke chikajujunal. 31 Pero chukaꞌ cꞌuluman-vi que nkarayij jun samaj ri 
más nim rakalen. Tikatijaꞌ cꞌa kakꞌij que kiqꞌuin ta roj ncꞌuje-vi ri utz riꞌ. Y yin 
ninjoꞌ chukaꞌ nincꞌut jun chic rubeyal chivüch y cꞌuluman que nirayij nibün. Ri 
rubeyal riꞌ ja ri nyekajoꞌ conojel ri vinük y nkajoꞌ ri Dios, y jariꞌ ri más utz.

Ja ri nkajoꞌ conojel vinük y nkajoꞌ ri Dios ri más ncꞌatzinej

13  1 Xa ta yin nquichꞌo pa qꞌuiy chꞌabül ri yecꞌo chereꞌ chuvüch ri 
ruchꞌulef, o pa quichꞌabül ta ángeles, y xa man ninjoꞌ tüj ri Dios 

nixta man nyenjo tüj conojel vinük, man jun vi ncꞌatzin. Xa yin junan ta 
riqꞌuin jun chꞌichꞌ ri ntzinin o jun kꞌojon ri nkꞌajan. Roma ri chꞌichꞌ riꞌ xaxe tal 
nyekꞌajan y man ncajoꞌ tüj vinük o ri Dios. 2 Y ja ri nyenjoꞌ ri vinük y ri Dios 
ri más ncꞌatzin, roma si xa man nyenjoꞌ tüj pa vánima conojel, man jun vi 
nquicꞌatzin. Y stapeꞌ (aunque) ta ninkꞌalajrisaj ri nbix chuve roma ri Dios. O 
nkꞌax ta chuve ronojel runojibül ri Dios ri evatül-pe riqꞌuin. O nkꞌax ta chuve 
ronojel etamabül. O roma ta ri nuyoꞌon vánima riqꞌuin ri Dios, roma ta riꞌ 
nquitiquer ninbün cheque ri nimalüj tak juyuꞌ que queꞌel-e apeꞌ yecꞌo-vi. Y 
stapeꞌ (aunque) ta nquitiquer ninbün ronojel riꞌ, pero si man nyenjoꞌ ri vinük 
y ri Dios pa vánima, man jun vi nquicꞌatzin. 3 Y chukaꞌ si ta ninyaꞌ ronojel 
ri nquichajin richin nyevaꞌ ri vinük ri manak quichajin, o hasta nincꞌayij-viꞌ 
richin nquicamsüs pa kꞌakꞌ, pero xa man roma tüj nyenjoꞌ ri vinük y ri Dios, 
stapeꞌ (aunque) quiriꞌ ta ninbün, man jun utz nucꞌün-pe chuve.

4 Ri nyekajoꞌ ri chꞌaka chic cꞌo-vi cꞌa rubanic, roma nbün-vi cꞌa cheke 
que nkucochꞌon. Nbün cheke que utz kanaꞌoj quiqꞌuin conojel. Ri nyekajoꞌ 
ri chꞌaka chic chukaꞌ nbün cheke que man itzel tüj nkanaꞌ chin jun ri 
utz cꞌo, y nbün chukaꞌ cheke que man nkabün y nkanaꞌ que cꞌo kakꞌij. 
5 Ri nyekajoꞌ ri chꞌaka chic man nbün tüj cheke que man nkapokonaj tüj 
jun vinük, y chukaꞌ man nbün tüj cheke que xaxe roj cꞌo nkacusaj chin 
ncꞌatzin cheke. Man quiriꞌ tüj. Y quiriꞌ chukaꞌ man nkacatüj tüj koyoval. 
Man nkuniman tüj chin ri achique nban o nbix cheke. 6 Ri nyekajoꞌ ri 
chꞌaka chic nbün cheke que nkuquicot roma ri utz ri nban, y man jun 
bey nbün tüj cheke que nkuquicot ta tok nbanatüj ri man choj tüj. 7 Ri 
nyekajoꞌ ri chꞌaka chic nbün cheke que ketaman nkacochꞌ ronojel, nbün 

cheke que man chanin tüj nkanimaj que jun vinük cꞌo ri man utz tüj 
ntajin chubanic. Chukaꞌ nbün cheke que ketaman nkoyobej ronojel. Si 
ketzij que nyekajoꞌ ri chꞌaka chic, ronojel vi ketaman nyekacꞌusaj.

8 Ri nyekajoꞌ ri chꞌaka chic pa ruchukꞌaꞌ ri Dios man nqꞌuis tüj vi, xa 
chi jumul ncꞌatzin. Ja ri samaj ri nquibün ri hermanos que nquikꞌalajrisaj 
ri nbix cheque roma ri Dios, napon-vi ri kꞌij que man nquibün tüj chic. 
Y quiriꞌ chukaꞌ ri hermanos ri nquibij pa chꞌaka chic chꞌabül ri man ye 
quetamalon tüj, napon ri kꞌij tok man nquibün tüj chic quiriꞌ. Y quiriꞌ 
chukaꞌ napon ri kꞌij tok ri etambül ri cꞌo kiqꞌuin vocomi xa man ncꞌatzin 
tüj chic. 9 Ri etamabül ri cꞌo kiqꞌuin vocomi xa man ja tüj riꞌ ronojel, y 
quiriꞌ chukaꞌ ri nbix cheke roma ri Dios richin nkakꞌalajrisaj, xa man 
ja tüj chukaꞌ riꞌ ronojel. 10 Pero tok xa ja chic ri tzꞌaküt cꞌo kiqꞌuin, man 
nyecꞌatzin tüj chic ri ye ketamalon chereꞌ. Ronojel riꞌ xa nyecanaj cꞌa can.

11 Cachiꞌel yin, tok xinqꞌuiy, xinbün cachiꞌel nquibün conojel acꞌualaꞌ. Ri 
nutzij, ri nunojibül y ri nunaꞌoj, cachiꞌel vi ri quichin rijeꞌ. Jacꞌa tok xinoc-e 
achi, man xinbün tüj chic cachiꞌel nquibün ri acꞌualaꞌ. Xecanaj cꞌa can ri 
tzij, ri nojibül y naꞌoj ri xa man ye tzꞌaküt tüj. 12 Y quiriꞌ nkabün konojel 
roj ri kataken ri Cristo. Chereꞌ chuvüch ri ruchꞌulef man ye tzꞌaküt tüj ri 
etamabül ri yecꞌo kiqꞌuin. Junan riqꞌuin ri nkutzuꞌun ta pa jun espejo, y 
man nkꞌalajin tüj ri achique nkatzꞌet. Pero napon ri kꞌij tok man nkabün 
tüj chic quiriꞌ, y xa kꞌalüj vi ri nkatzꞌet. Chupan ri kꞌij riꞌ nkꞌax-vi cheke 
ronojel. Y nketamaj jabel ruvüch ri Dios, cachiꞌel rijaꞌ retaman kavüch roj 
vocomi. 13 Ri cꞌo-vi más rakalen chuvüch ronojel, ja ri nyekajoꞌ ri chꞌaka 
chic. Y ri nyekajoꞌ ri chꞌaka chic riꞌ richin vi chi jumul, y man nqꞌuis tüj. 
Quiriꞌ chukaꞌ ri nkayaꞌ kánima riqꞌuin ri Dios, man nchup tüj. Y quiriꞌ ri 
nkoyobej-apu ri utz ri Dios nuyaꞌ cheke, man nqꞌuis tüj ri oyobenic riꞌ. Pero 
cheque chi oxiꞌ reꞌ, xaxe cꞌa ri nyekajoꞌ ri chꞌaka chic ri más nim rakalen.

Ri Pablo nuyaꞌ más tijonic pariꞌ ri jalajoj sipanic nyeruyaꞌ ri Lokꞌolüj Espíritu

14  1 Ri más ncꞌatzinej ja tikatzeklebej cꞌa ri rubeyal ri nyekajoꞌ ri chꞌaka 
chic. Y tikarayij chukaꞌ riqꞌuin ronojel kánima ri nyeruyaꞌ ri Lokꞌolüj 

Espíritu cheke. Y juis ta jabel que nkarayij que ri Lokꞌolüj Espíritu nuyaꞌ ta kꞌij 
cheke que nkakꞌalajrisaj ri nbix cheke roma ri Dios. 2-3 Quiriꞌ ninbij chive, roma ri 
hermanos ri yoꞌon cheque que nquikꞌalajrisaj ri nbix cheque roma ri Dios, nkꞌax-
vi jabel cheque ri vinük ri nquibij ri achique chok qꞌuin nyetzijon-vi. Y riqꞌuin ri 
nquibij, nquibün cheque ri hermanos que nyeqꞌuiy riqꞌuin ri quicꞌaslen, nquiyaꞌ 
chukaꞌ quinaꞌoj roma ri pixabanic ri nyequiyaꞌ, y nquibün cheque que man jun 
bey tiquimalij quicꞌuꞌx roma ri bis o ri kꞌoxomül. Jacꞌa ri hermanos ri nyechꞌo pa 
chꞌaka chic chꞌabül ri nuyaꞌ ri Lokꞌolüj Espíritu cheque, chin ri Dios nquibij-vi y 
man cheque tüj vinük. Roma man jun tzij cꞌa ri nquibij ri nkꞌax ta baꞌ cheque ri 
nyeꞌacꞌaxan quichin. 4 Ri hermanos ri nquibij pa chꞌaka chic chꞌabül, xaxe cheque 
ka rijeꞌ nquibün que nyeqꞌuiy. Jacꞌa ri hermanos ri nyekꞌalajrisan ri nbix cheque 

roma ri Dios, nquibün chukaꞌ que nyeqꞌuiy ri hermanos ri nquimol-quiꞌ pa rubiꞌ ri 
Dios.

5 Ri nurayibül cꞌa yin, ja ta ri chiꞌivonojel nyixchꞌo ta pa chꞌaka chic 
chꞌabül, pero ri más ninjoꞌ chive ja ta que ri Lokꞌolüj Espíritu nuyaꞌ ta chive 
que nikꞌalajrisaj ri nbix chive roma ri Dios. Ri hermanos cꞌa ri nquibij 
pa chꞌaka chic chꞌabül cꞌo cakalen. Jacꞌa ri hermanos ri nyekꞌalajrisan ri 
nbix cheque roma ri Dios, más cakalen. Pero si ri xbij ri hermano pa jun 
chic chꞌabül, chanin nkꞌalajrisüs can ri achique xbij, jabel chukaꞌ, roma 
ncꞌatzin que ri hermanos ri nquimol-quiꞌ pa rubiꞌ ri Dios nyeqꞌuiy riqꞌuin ri 
quicꞌaslen. 6 Roma xa ta yin nquinapon chilaꞌ iviqꞌuin rix hermanos, y pa jun 
chic chꞌabül nquibetzijon iviqꞌuin, ¿cꞌo comi utz ri nucꞌün-pe chive? Man jun, 
roma man nkꞌax ta chive. Pero si pan ichꞌabül rix nquichꞌo-vi y ninkꞌalajrisaj 
ta ri nbix chuve roma ri Dios, cꞌo-vi utz ri nucꞌün-pe chive. Y quiriꞌ chukaꞌ si 
nyixintijoj, rix cꞌo nivetamaj. O si ninkꞌalajrisaj ta chive ri xbix chuve roma 
ri Dios. O ninyaꞌ ta jun tijonic chive, ronojel riꞌ cꞌo-vi ncꞌatzin chive.

7 Ri tzij pa chꞌaka chic chꞌabül ri xa man nkꞌalajrisüs tüj ri nquibij, xa 
junan riqꞌuin ri nbanatüj tok nkꞌajan jun xul o jun arpa, y xa man jun 
rubeyal nucusüs richin nkꞌojomüx. ¿Kꞌalüj comi jabel ri achique nkꞌojomüx? 
Man kꞌalüj tüj. Xaxe choj nacꞌaxüx que cꞌo nkꞌajan pero xa man kꞌalüj tüj 
achique chi bix ri nkꞌojomüx. 8 O ri nuxuban ri trompeta richin nyerumol-e 
ri soldados richin nyebe pan oyoval, si xaxe nuxubaj ri trompeta y xa 
man jun rubeyal nucusaj richin nuxubaj, ¿nquimol comi quiꞌ ri soldados? 
Man nquimol tüj quiꞌ. 9 Si rix man nyixchꞌo tüj cꞌa pa jun chꞌabül ri nkꞌax-
vi cheque ri nyeꞌacꞌaxan ivichin, ¿nkꞌax comi cheque ri xibij? Man nkꞌax 
tüj. Xa chuvüch-cakikꞌ cꞌa nyixchꞌo-vi. 10 Y juis qꞌuiy ruvüch chꞌabül ri 
nyeꞌucusüs chereꞌ chuvüch ri ruchꞌulef, y ronojel chꞌabül cꞌo-vi ri nquibij, 
pero xaxe chiquivüch ri vinük ri nyeꞌucusan. 11 Romariꞌ si cꞌo jun vinük ri 
xa man vetaman tüj ri ruchꞌabül, y rijaꞌ nrajoꞌ nchꞌo viqꞌuin y yin xa man 
nkꞌax ta chuve ri nbij chuve, chuvüch rijaꞌ yin xa yin jun caxlan-vinük, 
roma man nkꞌax ta chuve ri nbij. Y quiriꞌ chukaꞌ rijaꞌ chinuvüch yin xa jun 
caxlan-vinük. 12 Y si rix juis nyeꞌirayij ri nyeruyaꞌ ri Lokꞌolüj Espíritu, utz, 
man xaxe cꞌa chive rix quecꞌatzin-vi-ka, xa tirayij que ri nyeruyaꞌ ri Lokꞌolüj 
Espíritu nyecꞌatzin ta chukaꞌ cheque ri hermanos ri nquimol-quiꞌ pa rubiꞌ ri 
Dios. Nucꞌün ta pe jun jabel qꞌuiyinen pa tak quicꞌaslen.

13 Romariꞌ si jun hermano yoꞌon chin que nchꞌo pa jun chic chꞌabül ri man 
retaman tüj, tucꞌutuj cꞌa chin ri Dios que ntiquer ta chukaꞌ nukꞌalajrisaj ri 
nbij chupan ri chꞌabül riꞌ. 14 Roma si yin ninbün orar pa jun chic chꞌabül ri xa 
man vetaman tüj, riꞌ rusamaj cꞌa ri nu-espíritu y man richin tüj ri nunojibül. 
15 Y si quiriꞌ, ¿achique comi ninbün yin? Ri nunucun cꞌa que ninbün yin tok 
ninbün orar, que tunaꞌ ri nu-espíritu y quiriꞌ chukaꞌ ri nunojibül. Y quiriꞌ 
chukaꞌ nunucun que ninbün tok nquibixan, que tunaꞌ cꞌa ri nu-espíritu y 
quiriꞌ chukaꞌ ri nunojibül. 16 Roma si xaxe ri ka-espíritu nkabün chin que 

nunaꞌ tok nkumatioxin y man quiriꞌ tüj nkabün chukaꞌ chin ri kanojibül, 
man nkꞌax ta cheque ri nyeꞌacꞌaxan. Y si yecꞌo cꞌa ri xa choj yecꞌo-apu chiriꞌ 
y xa man nkꞌax ta chukaꞌ cheque ri nkabij, ¿nyetiquer comi nyematioxin rijeꞌ 
kiqꞌuin, tok xa man xkꞌax ta cheque ri xekabilaꞌ pa chꞌaka chic chꞌabül? 17 Ri 
matioxinic cꞌa ri xkabün pa jun chic chꞌabül, jabel vi utz, pero ri xeꞌacꞌaxan 
kichin man jun xquetamaj richin nyeqꞌuiy ta riqꞌuin ri quicꞌaslen. 18 Yin jabel 
nquiquicot y nquimatioxin chin ri Dios roma ri Lokꞌolüj Espíritu ruyoꞌon kꞌij 
chuve que nquichꞌo pa chꞌaka chic chꞌabül, más que chiꞌivonojel rix. 19 Pero 
tok yin nquinapon chiquicojol ri hermanos ri nquimol-quiꞌ pa rubiꞌ ri Dios, 
yin nintzꞌet que más ncꞌatzin que nquichꞌo pa jun chꞌabül ri nkꞌax-vi cheque 
conojel. Roma xaxe quiriꞌ cꞌo nquetamaj. Y stapeꞌ (aunque) man nquilayuj 
tüj, cꞌo-vi nquetamaj. Stapeꞌ (Aunque) xa caꞌi-oxiꞌ tzij ri ninbij cheque. Que 
chuvüch ninbij ta diez mil tzij cheque ri hermanos y xa man nkꞌax ta cheque 
roma xa pa jun chic chꞌabül ri nquichꞌo-vi. Quiriꞌ xa man jun vi ncꞌatzin ri 
ninbün, roma xa man jun nquetamaj.

20 Hermanos, man jun bey cꞌa quixnucun cachiꞌel nyenucun ri acꞌualaꞌ, xa 
quixnucun cachiꞌel nyenucun ri vinük ye nimakꞌ chic. Pero ri cꞌuluman apeꞌ 
nyixoc cachiꞌel ri xtak acꞌualaꞌ, ja riqꞌuin ri nyebanun, roma ri xtak acꞌualaꞌ man 
nyemacun tüj. 21 Chupan ri ley richin ri Ajaf Dios ri tzꞌiban can, nbij: Yin nyencusaj 
cꞌa caxlan tak vinük ri xa pa jun chic chꞌabül nquibij-vi, richin nquichꞌo quiqꞌuin 
ri vinük israelitas. Pero man riqꞌuin tüj riꞌ, rijeꞌ man nquicꞌul tüj ri ninbij cheque. 
Quiriꞌ nbij ri Ajaf. 22 Y riqꞌuin riꞌ, nkatzꞌet que ri Dios nbün cheke que nkuchꞌo pa 
chꞌaka chic chꞌabül, richin yan jun retal cheque ri chꞌaka chic vinük ri man ncajoꞌ 
tüj nquitakej, pero man retal tüj cheke roj ri kataken chic ri rutzij. Jacꞌa tok roj 
nkakꞌalajrisaj ri nbix cheke roma ri Dios, riꞌ jun retal xaxe kichin roj. Rijaꞌ nrajoꞌ 
cꞌa que roj ri kataken chic nkuqꞌuiy ta más riqꞌuin ri kacꞌaslen. 23 Man riqꞌuin tüj riꞌ, 
xa ta rix imolon ta iviꞌ y nyixchꞌo ta pa chꞌaka chic chꞌabül tok nyeꞌapon ta vinük 
iviqꞌuin y rijeꞌ man ta qꞌuiy quetaman pariꞌ ri rutzij ri Dios, o nyeꞌapon ta ri man 
quitaken tüj, ¿nkꞌax ta comi cheque ri nibij rix? ¿Man nquibij tüj comi chive que 
rix xa rix locos, roma man ta jun vit tzij ri nibij rix ri nkꞌax ta cheque? 24 Roma xa 
ta pan ichꞌabül rix nyixchꞌo-vi tok nimol-iviꞌ, y napon ta jun vinük ri man rutaken 
tüj ri rutzij ri Cristo o napon ta jun vinük ri xa man qꞌuiy tüj retaman pariꞌ ri tzij 
riꞌ, rijaꞌ nyixracꞌaxaj tok nikꞌalajrisaj ri xbix chive roma ri Dios, y romariꞌ rijaꞌ nunaꞌ 
que aj-mac vi y nunaꞌ chukaꞌ que chiꞌivonojel nyixbin chin que aj-mac. 25 Y ronojel 
riꞌ nbün cꞌa chin ri ránima que ronojel ri nyebix chin ketzij vi. Cꞌateriꞌ cꞌa nyeꞌel-pe 
chuvüch-sük ri yecꞌo pa ránima. Romariꞌ rijaꞌ xa jariꞌ nxuque-ka richin nukasaj-riꞌ 
y nuyaꞌ rukꞌij ri Dios, y nbij que ketzij vi que cꞌo Dios chiꞌicojol.

Ronojel cꞌo rubeyal
26 Hermanos, ¿achique ta cꞌa ri más cꞌuluman que nibün? Ri cꞌuluman cꞌa que 

nibün rix tok nimol-iviꞌ, ja ta que ronojel ri nibün ncꞌatzin ta que ri hermanos 
más ta nyeqꞌuiy riqꞌuin ri quicꞌaslen. Roma yecꞌo chive rix ri nyebixan, yecꞌo 

ri nyetijon, yecꞌo ri nyekꞌalajrisan ri nbix cheque roma ri Dios, yecꞌo ri nquibij 
pa chꞌaka chic chꞌabül ri man ye quetamalon tüj, yecꞌo ri nyekꞌalajrisan ri 
nyequibij ri hermanos tok nquibij pa chꞌaka chic chꞌabül ri man ye quetamalon 
tüj. Ronojel ta riꞌ ncꞌatzin que nyeqꞌuiy más riqꞌuin ri quicꞌaslen ri hermanos ri 
nquimol-quiꞌ. 27 Ri hermanos ri yoꞌon cheque que nquibij pa chꞌaka chic chꞌabül 
ri man ye quetamalon tüj, xe ta cꞌa caꞌiꞌ ri nquibij tok nimol-iviꞌ. O utz chukaꞌ 
que nquibij oxiꞌ. Pero man utz tüj que nquibij ye qꞌuiy. Y chukaꞌ ncꞌatzin que 
chiquijujunal quechꞌo, y cꞌo ta jun hermano ri nkꞌalajrisan ri achique xquibij pa 
chꞌaka chic chꞌabül, richin quiriꞌ ri chꞌaka chic hermanos cꞌo ta nquetamaj. 28 Pero 
si xa man jun hermano cꞌo ri ntiquer nkꞌalajrisaj ri achique nquibij ri hermano 
pa chꞌaka chic chꞌabül, man quechꞌo pa chꞌaka chic chꞌabül chiquivüch ri 
hermanos ri quimolon-quiꞌ. Xaxe cꞌa cheque ka rijeꞌ quechꞌo-vi-ka y richin chukaꞌ 
que nquibij riqꞌuin ri Dios. 29 Ri hermanos ri nyebin que yoꞌon cꞌa cheque que 
nquikꞌalajrisaj ri nbix cheque roma ri Dios, quechꞌo cꞌa caꞌiꞌ o ye oxiꞌ. Y ri chꞌaka 
chic tiquinucuꞌ jabel pariꞌ ri achique nquibij. 30 Y si cꞌo ta jun hermano ri ntajin 
chukꞌalajrisasic cheque ri hermanos ri bin chin roma ri Dios, y tok ntajin nchꞌo 
rijaꞌ, ja ta riꞌ tok ri Dios cꞌo ta chukaꞌ jun chic ri nukꞌalajrisaj chin jun hermano ri 
tzꞌuyul-apu chiriꞌ, ja yan chic cꞌa rijaꞌ ri tichꞌo y ri jun chic, ri nchꞌo pa nabey xa 
titzꞌuyeꞌ cꞌa ka, richin nuyaꞌ na kꞌij chin ri jun chic, richin nukꞌalajrisaj cheque ri 
hermanos ri achique xbix chin roma ri Dios. 31 Riqꞌuin quiriꞌ, man xe tüj cꞌa jun 
ri ntiquer nkꞌalajrisan ri nbix chin roma ri Dios, conojel cꞌa hermanos nyetiquer 
nquikꞌalajrisaj ri nbix cheque y ri chꞌaka chic hermanos cꞌo-vi cꞌa nquetamaj pariꞌ 
ri ncꞌatzin cheque chupan ri quicꞌaslen. Pero ncꞌatzin que nabey nchꞌo na jun, 
cꞌateriꞌ jun chic. Ticoyobelaꞌ cꞌa quiꞌ richin nyechꞌo. 32 Roma ri yoꞌon cheque que 
nquikꞌalajrisaj ri nbix cheque roma ri Dios, nyetiquer cꞌa ncoyobela-quiꞌ. Roma ri 
Lokꞌolüj Espíritu man nbün tüj cꞌa cheque que tiquikꞌalajrisaj yan ri xbix cheque 
roma ri Dios. 33 Roma ri Dios man nrajoꞌ tüj que ri nkabün roj man jun rubeyal. 
Rijaꞌ nrajoꞌ que nkacꞌut ri uxlanen ri cꞌo pa tak kánima.

Ncꞌatzin que rix tibanaꞌ cachiꞌel nquibün ri hermanos ri nquimol-quiꞌ pa 
rubiꞌ ri Dios, pa chꞌaka chic tinamit. 34 Tok nimol cꞌa iviꞌ pa rubiꞌ ri Dios, 
ri ixokiꞌ ncꞌatzinej que nquitakej ri nbij ri ley richin ri Dios cheque, que 
tiquitakej tzij y man quekꞌajan-apu. Roma xa pa quikꞌaꞌ cꞌa ri achiꞌaꞌ cꞌo-
vi ri achique ri nquitzijoj. 35 Ri ixokiꞌ man cꞌuluman tüj que cꞌo achique 
nquitzijolaꞌ tok quimolon-quiꞌ ri hermanos. Romariꞌ si cꞌo jun tzij ri xa man 
nkꞌax ta cheque, tiquicꞌutuj cꞌa cheque ri cachijlal tok nyeꞌapon pa tak cacho.

36 Rix man utz tüj cꞌa ri ninuc. ¿Roma rix nibün que cachiꞌel ta iviqꞌuin rix 
petenük-vi ri rutzij ri Dios y romariꞌ ja rix ri nyixbin ri achique ncꞌatzinej que 
nban? ¿Man ivetaman tüj rix cꞌa que xa man iyon tüj rix, richin que xe ta ri 
nijoꞌ rix ri nibün? Ye qꞌuiy chic yecꞌo ri xapon chic ri rutzij ri Dios quiqꞌuin, 
y man nquibün tüj cachiꞌel ri nibün rix. 37 Rutzij vi cꞌa ri Ajaf Dios ri cꞌateriꞌ 
ninbij-ka. Y si cꞌo ta jun hermano ri nbin que rijaꞌ yoꞌon-vi chin que nukꞌalajrisaj 
ri nbix chin roma ri Dios, chanin cꞌa nbij que man xe tüj ri nbij rijaꞌ ri riqꞌuin ri 

Dios petenük-vi, xa quiriꞌ chukaꞌ nbij pariꞌ ri xinbij yin chive que riqꞌuin ri Dios 
petenük-vi. Y si cꞌo ta chukaꞌ jun chic hermano ri nbin que rijaꞌ ucꞌuan-vi roma 
ri Lokꞌolüj Espíritu, xa quiriꞌ chukaꞌ nbij pariꞌ ri xinbij yin chive. Nbij cꞌa que ri 
tzij ri xinbij yin chive, riqꞌuin vi ri Ajaf Dios petenük-vi. 38 Y si yecꞌo hermanos 
ri man ncajoꞌ tüj nquicꞌul que xa ketzij na vi ri ninbij, quiriꞌ cꞌa quecanaj can.

39 Romariꞌ hermanos, riqꞌuin ronojel ivánima tirayij que ri Lokꞌolüj 
Espíritu nuyaꞌ ta chive que nikꞌalajrisaj ri nbix chive roma ri Dios. Pero 
chukaꞌ ri hermanos ri yoꞌon cheque que nquibij pa chꞌaka chic chꞌabül 
ri man ye quetamalon tüj, man queꞌikꞌüt. 40 Y chukaꞌ ronojel ta riꞌ pa 
rubeyal y pa ruchꞌajchꞌojil ta nyebanatüj-vi.

Ri Cristo ketzij que xcꞌastüj

15  1 Hermanos, pa nabey, tok xincꞌujeꞌ chiꞌicojol, xintzijoj chive ri 
utzilüj tzij richin colonic. Y rix xicꞌul-vi ri tzij ri xintzijoj chive, y 

xiya-vi ivánima riqꞌuin. 2 Y romariꞌ xixcolotüj. Pero ncꞌatzin que rix man 
niyaꞌ tüj can, si ketzij chukaꞌ que xitakej.

3 Ri tzij ri xincꞌul yin, ja chukaꞌ tzij riꞌ ri xintzijoj chive rix. Y ri nabey cꞌa 
ri xintzijoj chive, que ri Cristo xcom roma ri kamac, cachiꞌel ri tzꞌiban can 
chupan ri rutzij ri Dios, que quiriꞌ ncꞌatzinej que nbanatüj, 4 que ri Cristo 
xmukutüj y pa rox kꞌij xcꞌastüj, cachiꞌel ri tzꞌiban can chupan ri rutzij ri 
Dios, que quiriꞌ ncꞌatzinej que nbanatüj. 5 Y tok ri Cristo cꞌastajnük chic cꞌa 
e, xucꞌut-riꞌ chuvüch ri Pedro, y cꞌateriꞌ chiquivüch ri chꞌaka chic achibilaꞌ. 
Y tok xucꞌut-riꞌ chiquivüch ri rachibilaꞌ, ri Pedro cꞌo chukaꞌ quiqꞌuin chiriꞌ. 
6 Chirij riꞌ, xucꞌut-riꞌ chiquivüch más quinientos hermanos, tok quimolon-
quiꞌ. Ye qꞌuiy cꞌa cheque rijeꞌ ri cꞌa ye cꞌüs y yecꞌo chikacojol vocomi. 
Pero yecꞌo ri xa xecom yan e. 7 Y tok rucꞌutun chic cꞌa riꞌ chiquivüch ri 
quinientos hermanos riꞌ, xucꞌut-riꞌ chuvüch ri Jacobo. Y cꞌa ja tok rucꞌutun 
chic riꞌ chuvüch ri hermanos riꞌ, cꞌateriꞌ cꞌa xucꞌut-riꞌ chiquivüch ri ru-
apóstoles, ye chi conojel vi cꞌa tok xucꞌut-riꞌ chiquivüch.

8 Y cꞌa pa ruqꞌuisbül xucꞌut-riꞌ chinuvüch yin. Yin xintakej ri Jesús qꞌuiy 
tiempo más chirij que ri quitaken ri chꞌaka chic apóstoles. Y romariꞌ yin 
cachiꞌel jun acꞌual que xinalüx que cꞌunük chic ri tiempo richin xinalüx. 
9 Yin ninna-vi cꞌa que xa man cꞌuluman tüj que nbix apóstol chuve. Yin 
man junan tüj cꞌa quiqꞌuin ri chꞌaka chic apóstoles, roma yin juis cꞌa qꞌuiy 
itzel xinbün cheque ri ye ralcꞌual vi ri Dios. 10 Pero matiox chin ri Dios que 
xuyaꞌ chuve ri utzilüj sipanic ri nspaj-pe rijaꞌ, y riꞌ xbün chuve que xjalatüj 
ri nucꞌaslen. Ri utzilüj rusipanic riꞌ xbün cꞌa chuve que juis xinsamüj. Yin 
más qúiy yan chic samaj xinbün que chiquivüch ri chꞌaka chic apóstoles. 
Pero man ninbij tüj cꞌa que ja yin xinbanun ri samaj, man quiriꞌ tüj, xa 
ja ri utzilüj sipanic ri nspaj-pe ri Dios xbanun. 11 Pero achique ta na cꞌa ri 
ntzijon ri rutzij ri Dios, si ja ri chꞌaka chic apóstoles o si ja yin, riꞌ man jun 
rubanun. Roma xa junan ri nkatzijoj, y juis jabel que rix xitakej-vi ri tzij riꞌ.

Ri caminakiꞌ nyecꞌastüj-vi
12 Y si ri rutzij ri Dios ri nkatzijoj nbij que ri Cristo xcꞌastüj-e chiquicojol 

ri caminakiꞌ, ¿achique cꞌa roma yecꞌo hermanos chiꞌicojol ri nyebin que 
ri caminakiꞌ man nyecꞌastüj tüj e? 13 Ri nquibij, cꞌayuf vi. Roma si manak 
cꞌastajbül, si man jun camnük ncꞌastüj, chukaꞌ ri Cristo xa man xcꞌastüj 
tüj. 14 Y si ri Cristo xa man xcꞌastüj tüj, cꞌayuf cꞌa kabanun. Roma tok roj 
nkatzijoj ri rutzij ri Dios nkabij que ri Cristo xcꞌastüj, y rix xitakej chukaꞌ 
ri tzij riꞌ. Y si xa man xcꞌastüj tüj, man jun vi cꞌa ncꞌatzin ri nkatzijoj y man 
jun vi chukaꞌ ncꞌatzin que rix xitakej. 15 Y riqꞌuin riꞌ jabel ta nkꞌalajin que roj 
xa man ketzij tüj ri xkabij pariꞌ ri Dios, tok xkabij chive que rijaꞌ xucꞌasoj 
ri Cristo. Pero man quiriꞌ tüj. Roma xa ta manak cꞌastajbül quichin ri 
caminakiꞌ, ri Cristo man ta xcꞌastüj chukaꞌ. 16 Ri nyebin cꞌa que ri caminakiꞌ 
man nyecꞌastüj tüj, cꞌayuf ri nquibij, roma ri Cristo xa man xcꞌastüj tüj cꞌa 
chukaꞌ riꞌ. 17 Y si ri Cristo xa man xcꞌastüj tüj, cꞌayuf. Roma xa man jun vi tüj 
ncꞌatzin que rix xitakej. Xa cꞌa rixcꞌo ta chupan ri imac. 18 Y si xa ta quiriꞌ, ri 
caminakiꞌ ri nquitakej-e ri Cristo, pa kꞌakꞌ ta xebeka-vi. 19 Xa ta quiriꞌ, cꞌayuf 
ta chukaꞌ. Roma xaxe ta tok nkucꞌujeꞌ chuvüch ri ruchꞌulef, koyoben que 
ri Cristo cꞌo ri nuyaꞌ cheke y xa man jun ri nkacꞌul. Xa quiriꞌ ta, cꞌuluman 
ta que njoyovüx kavüch. Más ta cꞌuluman que njoyovüx kavüch roj que 
chiquivüch conojel ri vinük, roma kayoꞌon-apu kánima riqꞌuin ri xa manak.

20 Pero ronojel riꞌ xa man ketzij tüj. Xa man quiriꞌ tüj. Roma ri Cristo 
xcꞌastüj-vi-e chiquicojol ri caminakiꞌ. Ja rijaꞌ ri nabey ri xcꞌastüj-e y romariꞌ 
nyecꞌastüj-vi ri chꞌaka chic caminakiꞌ chukaꞌ. 21 Tok xoc cꞌa can ri mac 
chuvüch ri ruchꞌulef, jun vinük cꞌa ri xbanun can y konojel xka-ka ri camic 
pa kaviꞌ. Roma cꞌa ri Adán quiriꞌ xkacꞌulachij. Y romariꞌ ri Cristo xoc vinük 
y xcꞌastüj-e chiquicojol ri caminakiꞌ, richin que roj chukaꞌ nkucꞌastüj-e. 
22 Riqꞌuin cꞌa ri Adán xkichinaj-vi ri camic konojel. Y riqꞌuin ri Cristo nkil 
chic e ri cꞌaslen. 23 Y ja ri Cristo ri nabey xcꞌastüj-e. Y tok npuꞌu jun bey chic, 
roj ri roj richin chic rijaꞌ nkucꞌastüj-e chukaꞌ. Ja rucholajen riꞌ. 24 Y cꞌateriꞌ 
cꞌa tok napon ri ruqꞌuisbül. Ri Cristo nchꞌacon cꞌa chiquij conojel itzel tak 
espíritu, ri autoridades, y ri cꞌo uchukꞌaꞌ pa quikꞌaꞌ. Y tok chꞌacovinük chic 
chiquij conojel, nuyaꞌ ri autoridad chin ri Dios ri Rutataꞌ. 25 Vocomi ja ri 
Cristo ri Jun ri nbün mandar. Y ncꞌatzin que ja rijaꞌ ri ncꞌujeꞌ, ja tok nchꞌacon 
na chiquij conojel ri nyeꞌetzelan richin, y nbün cheque que nyekaꞌ pa 
rukꞌaꞌ. 26 Y ri ruqꞌuisbül ri nuchꞌüc cheque ri nyeꞌetzelan richin, ja ri camic. 
27 Cachiꞌel ri nbij chupan ri rutzij ri Dios, nbij que ronojel xoc pa rukꞌaꞌ ri 
Cristo. Y tok nbij ronojel, kꞌalüj que man nbij tüj que chukaꞌ ri xyoꞌon chin 
ri xoc pa rukꞌaꞌ rijaꞌ. 28 Ronojel vi cꞌa nyeꞌoc pa rukꞌaꞌ ri Cristo ri Cꞌajolaxel. Y 
reꞌ jun samaj chukaꞌ richin ri Dios roma ja rijaꞌ ri xejachon pa rukꞌaꞌ. Cꞌateriꞌ 
ri Cristo mismo xa nujüch chukaꞌ riꞌ pa rukꞌaꞌ ri Dios. Y riqꞌuin riꞌ, nkꞌalajin 
que ri Dios jariꞌ ri más nim y ja rijaꞌ ri ncꞌujeꞌ pariꞌ ronojel.

29 Man ta quiriꞌ, si xa man ta nyecꞌastüj ri caminakiꞌ, ¿achique cꞌa roma 
yecꞌo ta vinük ri nquibün bautizar-quiꞌ pa quiqꞌuexel ri caminakiꞌ si xa 
man jun bey chic nyecꞌastüj? ¿Cꞌo ta comi ncꞌatzin-vi tok quiriꞌ nquibün?

30 Y si man ta nyecꞌastüj ri caminakiꞌ, ¿cꞌo ta comi ncꞌatzin-vi que roj 
chi jumul nkojapon chuvüch ri camic chutzijosic ri rutzij ri Cristo? 
31 Ketzij vi que jubama nkil kacamic. Si yin ninbij-e chive vocomi que ri 
vánima nquicot ivoma rix que xitakej ri Kajaf Jesucristo, rix ivetaman 
que ketzij vi y man nintzꞌuc tüj e. Y xa quiriꞌ cꞌa chukaꞌ tok ninbij chive 
que jubama nkil kacamic, ketzij vi. Kꞌij-kꞌij jubama nkil kacamic. 32 Xa ta 
man jun ri ncꞌastüj-e richin ncꞌuje-e rucꞌaslen, cꞌayuf ta riꞌ. Roma ronojel 
ta ri nyencꞌulachilaꞌ, man jun tüj rakalen, roma xaxe ta nyencꞌulachij 
cachiꞌel ri nucꞌulachij achique na vinük. Man jun tüj nucꞌün-pe chuve ri 
xencꞌulachilaꞌ chereꞌ pa tinamit Éfeso. Ri vinük xecatüj cꞌa chuvij. Y ye 
cachiꞌel itzel tak chicopiꞌ tok xecatüj-pe chuvij. Xa más ta utz nkabün 
cachiꞌel ri nbix: Xaxe nkuvaꞌ y nkukum, roma xa chuakꞌ-cabij nkucom-e.

33 Pero man quixsatz riqꞌuin ri naꞌoj reꞌ. Man quixoc cachibil ri xa man 
utz tüj tak nojibül quichajin. Roma si xa nyeꞌivachibilaj, xa nyojtüj chukaꞌ 
inojibül rix y nyeꞌibanalaꞌ ri man ye cꞌuluman tüj que nyeꞌibün. 34 Titzuptüj 
cꞌa ivüch cachiꞌel cꞌuluman que nibün, y man chic quixmacun. Quiriꞌ ninbij 
chive roma yecꞌo hermanos chiꞌicojol ri man qꞌuiy tüj quetaman pariꞌ ri 
Dios, y qꞌuiy ri man ja tüj rubixic nquibün chin. Quixqꞌuix cꞌa baꞌ romariꞌ.

Ri quibanic ri nyecꞌastüj-e
35 Pero riqꞌuin baꞌ yecꞌo-vi ri nyebin: Si ri caminakiꞌ nyecꞌastüj chic e, 

¿achique comi rubanic riꞌ? ¿Achique comi rubeyal ri quicꞌaslen? 36 Ri 
nunucun cꞌa quiriꞌ xa jun vinük tonto. Xa man nunucun tüj baꞌ. Roma jun 
ijaꞌ cꞌo ri nucꞌut chikavüch pariꞌ riꞌ. Tok ri ijaꞌ cꞌo chic can pan ulef, ri rij ri 
ijaꞌ nkꞌey, y cꞌateriꞌ tok nyecꞌuje-pe ri ticoꞌn. Y quiriꞌ roj. 37 Y chukaꞌ ri ijaꞌ 
ri nkatic-ka, man ijaꞌ tüj ri nyeruya-pe, man quiriꞌ tüj, ri nyeruya-pe ri ijaꞌ 
riꞌ jun ticoꞌn ri cꞌo rakün, cꞌo ruxak. Y quiriꞌ vi ronojel ijaꞌ ri nyeticox-ka, si 
trigo o jun chic ruvüch ijaꞌ. 38 Ja ri Dios ri nbanun que tok nkatic-ka jun ijaꞌ 
richin trigo pan ulef, trigo ntel-pe. Y tok nkabün-ka avüx, avün ri ntel-pe. Y 
quiriꞌ chukaꞌ ri chꞌaka chic ijaꞌ, tok nyekatic-ka pan ulef, ketaman achique 
riꞌ ri nyebeꞌel-pe, roma ja ri Dios ri banayun can que quiriꞌ. 39 Y quiriꞌ chukaꞌ 
qꞌuiy ruvüch chꞌaculaj yecꞌo. Ri kachꞌacul roj vinük man junan tüj riqꞌuin 
ri quichꞌacul ri chico, y ri quichꞌacul ri chꞌipaꞌ man junan tüj riqꞌuin ri 
quichꞌacul ri cür y ri chꞌaka chic chico. 40 Y quiriꞌ chukaꞌ roj ri rojcꞌo chereꞌ 
chuvüch ri ruchꞌulef, man junan tüj kachꞌacul riqꞌuin ri quichin ri yecꞌo 
chilaꞌ chicaj. Roma ri rukꞌij ri kachꞌacul roj man junan tüj rukꞌij riqꞌuin 
ri quichin ri yecꞌo chilaꞌ chicaj. 41 Y quiriꞌ chukaꞌ ri kꞌij y ri icꞌ, jun vi ri 
quibeyal nyesamüj quisük ri nyeyuqꞌuin, y man junan tüj chukaꞌ ri quisük 
rijeꞌ ri nyeyuqꞌuin rijeꞌ riqꞌuin ri quisük ri nyeyuqꞌuin ri chꞌumilaꞌ. Chukaꞌ 

ri chꞌumilaꞌ, man junan tüj cꞌa ri quisük ri nyeyuqꞌuin chiquijujunal, xa 
cꞌo rucojol rusük jun chꞌumil riqꞌuin jun chic chꞌumil xa jun yan chic vi ri 
nyeyuqꞌuin. 42 Y quiriꞌ cꞌa, ri rubeyal ri cꞌaslen ri caminakiꞌ tok nyecꞌastüj-e, 
man junan tüj chic riqꞌuin ri xquicꞌuaj chereꞌ chuvüch ri ruchꞌulef. Roma 
ri rubeyal ri cꞌaslen ri nquicꞌuaj chilaꞌ chicaj man nqꞌuis tüj, man cachiꞌel 
tüj chic ri xquicꞌuaj chereꞌ. 43 Ri rubeyal ri cꞌaslen cꞌa ri xquicꞌuaj chereꞌ 
chuvüch ri ruchꞌulef manak rukꞌij, jacꞌa ri rubeyal ri cꞌaslen ri nquicꞌuaj tok 
nyecꞌastüj-e, cꞌo-vi rukꞌij. Ri quichꞌacul xquicꞌuaj chereꞌ, manak ruchukꞌaꞌ, 
jacꞌa ri quichꞌacul nquicꞌuaj tok nyecꞌastüj-e, juis ruchukꞌaꞌ. 44 Ri chꞌaculaj 
cꞌa ri kacꞌuan vocomi xaxe cꞌa chuvüch ri ruchꞌulef ncꞌatzin-vi cheke, pero 
richin nkube chilaꞌ chicaj, ncꞌatzin jun chꞌaculaj richin chilaꞌ cheke. Ri 
chꞌaculaj camnük chic y nyemuk can, jun chꞌaculaj ri cꞌa richin ri ruchꞌulef, 
pero ri ncꞌastüj-e, richin chic chilaꞌ chicaj.

45 Y quiriꞌ nkꞌalajin chupan ri rutzij ri Dios ri tzꞌiban can, que ri nabey 
Adán tok xban roma ri Dios, ri Dios nabey na xbün ri ruchꞌacul cꞌateriꞌ 
xuyaꞌ rucꞌaslen. Ri Adán riꞌ xucꞌul cꞌa rucꞌaslen. Quiriꞌ ri tzꞌiban can chupan 
ri rutzij ri Dios. Jacꞌa ri jun chic Adán, ri Cristo mismo, cꞌo más rakalen 
roma ja rijaꞌ ri Adán ri richin chilaꞌ chicaj. Y man xe tüj cꞌo rucꞌaslen, xa 
nuyaꞌ chukaꞌ cꞌaslen ri man nqꞌuis tüj. 46 Pero nabey na ncꞌujeꞌ ri kachꞌacul 
richin ri ruchꞌulef, cꞌateriꞌ ncꞌujeꞌ ri kachꞌacul richin chilaꞌ chicaj. Y man 
ja tüj cꞌa ri kachꞌacul richin chilaꞌ chicaj ri ncꞌujeꞌ nabey. 47 Ri nabey achi, 
richin vi ri ruchꞌulef, roma riqꞌuin ulef xban-vi. Jacꞌa ri jun chic, aj chilaꞌ 
chicaj vi. Y ja rijaꞌ ri Cristo ri Ajaf. 48 Roj ri cꞌa rojcꞌo na chereꞌ chuvüch ri 
ruchꞌulef, roj junan riqꞌuin ri nabey achi ri xban riqꞌuin ulef. Jacꞌa ri yecꞌo 
chic chilaꞌ chicaj, ye cachiꞌel cꞌa ri Jun ri aj chilaꞌ chicaj vi. 49 Vocomi roj xa 
junan cꞌa rubanic kachꞌacul riqꞌuin ri nabey achi ri xban riqꞌuin ulef, pero 
napon ri kꞌij tok nkujoc cachiꞌel ri Jun ri aj chilaꞌ chicaj vi.

50 Y vocomi, hermanos, yin cꞌo ri ninjoꞌ que rix nivetamaj: Que ri kachꞌacul 
kacꞌuan man nyecꞌujeꞌ tüj riqꞌuin ri Dios chilaꞌ chicaj, ri apeꞌ ja rijaꞌ ri Jun 
ri nbün mandar. Man ntiquer tüj ncꞌujeꞌ chiriꞌ, roma ri kachꞌacul xa nqꞌuis, 
y ri gobierno ri Dios man nqꞌuis tüj. 51 Pero vocomi ninjoꞌ cꞌa ninbij jun 
tzij chive, ri cꞌate baꞌ tikꞌalajrisüs jabel roma ri Dios. Man konojel tüj cꞌa 
nkatzꞌet-e camic, pero konojel njalatüj-e ri kachꞌacul. 52 Chupan ri ruqꞌuisbül 
kꞌij tok nkꞌajan ri trompeta jariꞌ tok nkujalatüj, y pa jun vit rato nkujalatüj-e 
cachiꞌel pa jun ruyupic runakꞌ-avüch. Jacꞌa tok nuyaꞌ rutzijol ri trompeta 
jariꞌ nyecꞌastüj-e ri caminakiꞌ ri nquitakej-e, y riqꞌuin chic quichꞌacul ri 
man nqꞌuis tüj nyecꞌastüj-e. Y jariꞌ tok njalatüj-e chukaꞌ ri quichꞌacul tok 
cꞌa ye cꞌüs. 53 Ri chꞌaculaj cꞌa kacꞌuan vocomi, xa nkꞌey y nchuvir, y romariꞌ 
ncꞌatzin que njalatüj. Ncꞌatzin que nkacꞌuaj jun chꞌaculaj ri man nkꞌey tüj 
ni man nchuvir tüj. Y quiriꞌ chukaꞌ ri chꞌaculaj kacꞌuan vocomi xa ncom, y 
ncꞌatzin que njalatüj, richin que nkacꞌuaj ta jun chꞌaculaj ri man ncom tüj 
chic. 54 Y ja tok nbanatüj ronojel riꞌ, tok ri kachꞌacul njalatüj, y tok man nkꞌey 

tüj chic, man nchuvir tüj chic, y chukaꞌ man ncom tüj chic, jariꞌ nbanatüj ri 
tzꞌiban can chupan ri rutzij ri Dios, tok nbij: Ri camic xchꞌacatüj y man jun 
chic ruchukꞌaꞌ. 55 Y romariꞌ, ¿cꞌa nchꞌacon comi ri camic? Man nchꞌacon tüj 
chic. ¿Cꞌo cꞌa comi mukunic nyeban? Man jun chic. Quiriꞌ nbij ri tzꞌiban can. 
56 Ja ri mac ri nbanun que ri camic nchꞌacon chikij. Y roma roj cꞌa pa rukꞌaꞌ 
na ri mac nkucꞌo-vi, npuꞌu ri ley richin ri Dios, cꞌo ri nuyaꞌ pa kaviꞌ roma ri 
mac ri nyekabanalaꞌ. 57 Pero matiox chin ri Dios que rijaꞌ xutük-pe ri Kajaf 
Jesucristo chikacolic y romariꞌ tok nkuchꞌacon.

58 Y romariꞌ, hermanos ri juis nyixinjoꞌ, ninbij cꞌa chive: tiyaꞌ ivánima 
riqꞌuin ri Dios, y man tiyaꞌ can. Chi jumul tibanaꞌ ri rusamaj ri Ajaf, y jabel 
tibanaꞌ chin. Y ticꞌuxlaꞌaj pan ijolon que ronojel ri nibün roma ri Ajaf, xa 
man por gusto tüj. Cꞌo rajil ri nuyaꞌ ri Ajaf Dios cheque stapeꞌ nkucom. Pero 
nkucꞌastüj chic e richin nkacꞌulu ri utzilüj sipanic ri nuyaꞌ ri Dios cheke.

Ri toꞌonic ri nmol-e quichin ri hermanos yecꞌo pa tinamit Jerusalén

16  1 Y vocomi ninjoꞌ nquichꞌo baꞌ pariꞌ ri tumin ri ntajin rumolic 
quichin ri hermanos ri yecꞌo pa tinamit Jerusalén. Y cachiꞌel ri 

nubin cheque ri hermanos ri yecꞌo pa ronojel ruchꞌulef Galacia y nquimol-
quiꞌ pa rubiꞌ ri Dios, quiriꞌ chukaꞌ ninjoꞌ que tibanaꞌ rix. 2 Ri nabey kꞌij 
richin jun semana ninjoꞌ que rix nichꞌür can ri nijoꞌ niya-e. Ri hermanos ri 
xquichꞌüc qꞌuiy, nquicol ta cꞌa can baꞌ más, y ri hermanos ri man qꞌuiy tüj 
xquichꞌüc, nquicol ta cꞌa can ri jaruꞌ nyetiquer nquiyaꞌ. Ronojel cꞌa semana 
tibanaꞌ quiriꞌ, richin que cꞌo chic ronojel tok nquinapon yin y man ncꞌatzinej 
tüj chic que cꞌateriꞌ nimol. 3 Y tok nquinapon, ja rix ri nyixbin ri achique 
hermanos nyeꞌucꞌuan ri toꞌonic cheque ri hermanos pa Jerusalén. Tibanaꞌ 
cꞌa e quivuj ri hermanos richin nkꞌalajin que ja rijeꞌ ri xeꞌicha-e roma niya-
vi ivánima quiqꞌuin. Y ja hermanos riꞌ ri nyentük-e. 4 Y si ncꞌatzin que yin 
nquibe chukaꞌ, nquibe cꞌa riꞌ, xa ja yan chic rijeꞌ ri nyenvachibilaj-e yin.

Ri Pablo nrajoꞌ nbe pa tinamit Corinto
5 Pero nabey ninjoꞌ cꞌa nquicꞌo na pa ruchꞌulef Macedonia y cꞌateriꞌ nquinapon 

iviqꞌuin rix. 6 Nunucun que tok nquinapon, ninjoꞌ nquilayuj-e baꞌ iviqꞌuin. O riqꞌuin 
baꞌ xa nincꞌusaj-e chukaꞌ ri ru-tiempo tef chiriꞌ. Y tok nquinel-e chiriꞌ iviqꞌuin, 
vocomi cꞌa man jani nquitiquer tüj ninbij ri apeꞌ nquibe-vi. Man jani cꞌa nunucun 
tüj. Xaxe cꞌa ninjoꞌ que rix nquinitoꞌ ta e riqꞌuin ri ncꞌatzin chuve chupan ri nubey 
cꞌa apeꞌ nquibe-vi. 7 Vocomi, cꞌa man jani ninjoꞌ tüj nquinapon iviqꞌuin, roma man 
ninjoꞌ tüj que xaxe ta jun o caꞌiꞌ kꞌij ri nquicꞌujeꞌ iviqꞌuin. Ninjoꞌ cꞌa nquilayuj baꞌ 
iviqꞌuin, si quiriꞌ ri rurayibül ri Ajaf. 8 Y chukaꞌ yin nquicꞌujeꞌ cꞌa na e pa tinamit 
Éfeso. Ticꞌo na can ri kanimakꞌij roj israelitas rubiniꞌan Pentecostés, cꞌateriꞌ nquibe. 
9 Roma ri samaj ri nutzꞌamon chereꞌ, cꞌa man jani nqꞌuis tüj can. Ri rutzij ri Dios ri 
nintizijoj ye qꞌuiy cꞌa ri nyeꞌetzelan richin, pero ri Dios rujakon jun nimalüj puerta 
chinuvüch chereꞌ y rutzꞌamon nucꞌuje-ka ruxeꞌ. Qꞌuiy vi utz rucꞌamon-pe.

  1 CORINTIOS 15 ,  16

El Nuevo Testamento en Cakchiquel Oriental de Guatemala, 2a ed., © 2012, Wycliffe Bible Translators, Inc.



416

10 Y si ri Timoteo napon ta chilaꞌ iviqꞌuin, ticꞌuluꞌ cꞌa chi utz. Rijaꞌ rusamaj 
vi ri Ajaf nbün, cachiꞌel yin. Romariꞌ utz cꞌa tibanaꞌ chin, richin utz ta nunaꞌ 
chiꞌicojol. Tiyaꞌ cꞌa ruchukꞌaꞌ, richin que man ta nupatzꞌej nbün ri rusamaj ri 
Ajaf chiriꞌ chiꞌicojol. 11 Man nibün tüj chin que man jun rukꞌij. Y tok ntel-pe 
chilaꞌ iviqꞌuin, si napon, niyaꞌ ta pe ri ncꞌatzin chin richin ri rubey y quicot 
ta ntzolij-pe, roma yin ninvoyobej cꞌa apu quiqꞌuin ri hermanos.

12 Pero pariꞌ ri hermano Apolos, vocomi cachiꞌel xa juis cꞌayuf nbün 
chuvüch que nbe, xaxe xbij chuve que riqꞌuin baꞌ napon chilaꞌ iviqꞌuin ri 
chikavüch apu. Ri nurayibül yin ja ta que nbe, roma yecꞌo chukaꞌ chꞌaka 
chic hermanos ri nyebe cꞌa chilaꞌ iviqꞌuin y chukaꞌ juis xincꞌutuj favor 
chin que nbe ta rijaꞌ, pero man xchojmir tüj chuvüch.

Ri ruqꞌuisbül tak tzij
13 Hermanos, tichajij cꞌa ri icꞌaslen y tiyaꞌ chukaꞌ ivánima riqꞌuin ri Dios. 

Rix man titzolij-iviꞌ chivij, xa tibanaꞌ cꞌa cachiꞌel nquibün ri achiꞌaꞌ pa tak 
oyoval, pero rix ticusaj ri uchukꞌaꞌ ri ruyoꞌon ri Dios chive. 14 Y ronojel ri 
nibün, riqꞌuin nyeꞌijoꞌ conojel vinük tibanaꞌ.

15 Hermanos, rix ivetaman que ri ye aj pa racho ri hermano Estéfanas 
y rijaꞌ, jariꞌ ri nabey xetaken ri Cristo chiriꞌ pa ruchꞌulef Acaya, y rijeꞌ 
riqꞌuin ronojel cánima nyequitoꞌ ri chꞌaka chic tak hermanos. Roma ja 
samaj riꞌ ri xquichaꞌ que nquibün. 16 Y ninbij cꞌa chive que tinimaj quitzij 
rijeꞌ, y chukaꞌ que tinimaj quitzij conojel ri ye cachiꞌel rijeꞌ, ri nyetoꞌon y 
nquibün ri rusamaj ri Dios. 17 Yin juis nquiquicot quiqꞌuin ri oxiꞌ hermanos 
ri xeꞌitük-pe viqꞌuin, ri Estéfanas, ri Fortunato y ri Acaico. Pa nabey juis 
vi xixinbisoj, juis xinjoꞌ que rixcꞌo ta pe viqꞌuin chiꞌivonojel, pero riqꞌuin 
xepuꞌu rijeꞌ, vocomi xtzolij chic pe ri quicot viqꞌuin. 18 Roma xquicꞌün-
vi-pe uxlanen chin ri vánima yin y xcukür ivánima rix. Rijeꞌ jabel vi 
quichaꞌic ibanun-pe, roma ronojel ri ibin-pe cheque, jariꞌ xquibana-pe. 
Quixmatioxin cꞌa, roma yecꞌo hermanos ri nquibün ronojel ri nbix cheque.

19 Ri hermanos ri yecꞌo chereꞌ pa ruchꞌulef Asia, ri nquimol-quiꞌ pa rubiꞌ ri Dios, 
nyixquibün saludar. Y quiriꞌ chukaꞌ pa rubiꞌ ri Ajaf ticꞌuluꞌ cꞌa ri juis i-saludos ri 
nyequitük-e ri hermano Aquila y ri hermana Priscila y ri quichin ri hermanos 
ri nquimol-quiꞌ pa cacho rijeꞌ. 20 Conojel cꞌa ri hermanos nyixquibün saludar. Y 
chukaꞌ ninbij chive que tibanaꞌ saludar iviꞌ quiqꞌuin ri hermanos chiriꞌ.

21 Yin Pablo ninbün cꞌa e saludar ivonojel rix. Y titzꞌetaꞌ cꞌa ri ruqꞌuisbül 
parte chin ri carta reꞌ, riqꞌuin cꞌa nukꞌaꞌ yin xinbün-vi-e.

22 Y ri achique na ri man njoꞌon tüj richin ri Ajaf Jesucristo, tika-ka cꞌa 
ru-castigo ri Dios pariꞌ. ¡Ajaf Jesús, utz ncapuꞌu ta yan vocomi!

23 Ri utzilüj sipanic ri nspaj-pe ri Ajaf Jesucristo ncꞌujeꞌ ta cꞌa iviqꞌuin 
chiꞌivonojel.

24 Yin juis vi nyixinjoꞌ chiꞌivonojel rix, roma xa konojel roj richin chic ri 
Cristo Jesús. Quiriꞌ cꞌa. 

Ri Pablo nutzꞌom tzij

1  1 Yin Pablo, ru-apóstol ri Jesucristo roma jariꞌ ri rurayibül ri Dios. 
Yin vachibilan cꞌa ri hermano Timoteo tok ninbün-e ri carta reꞌ 

chive rix hermanos ri nimol-iviꞌ pa rubiꞌ ri Dios pa tinamit Corinto, ri jun 
tinamit ri cꞌo chilaꞌ pa ruchꞌulef Acaya. Pero ri carta reꞌ man xaxe tüj cꞌa 
ivichin rix, xa quichin chukaꞌ conojel ri hermanos ri yecꞌo pa chꞌaka chic 
tinamit chiriꞌ pa ruchꞌulef Acaya. 2 Y ja ta cꞌa ri utzilüj sipanic ri nspaj-pe 
ri Dios y ri uxlanen ri petenük riqꞌuin ri Katataꞌ Dios y ri Ajaf Jesucristo 
ncꞌujeꞌ pa tak ivánima chiꞌivonojel.

Ri Pablo ruyoꞌon ránima riqꞌuin ri Dios chupan ri pokonül
3 Tikayaꞌ cꞌa rukꞌij ri Dios, ri Rutataꞌ ri Kajaf Jesucristo. Rijaꞌ jun Tataꞌaj ri 

nujoyovaj-vi quivüch ri ye ralcꞌual, y chukaꞌ jun Dios ri nucukubaꞌ quicꞌuꞌx ri 
ye richin chic. 4 Y ja rijaꞌ ri nbanun cheke roj que ncukür kacꞌuꞌx tok nkucꞌujeꞌ 
pa tak pokonül, richin que tok roj nyekatzꞌet que yecꞌo hermanos yecꞌo pa tak 
pokonül, nkutiquer cꞌa nyekatoꞌ. Nkutiquer-vi cꞌa nkacukubaꞌ quicꞌuꞌx, riqꞌuin ri 
rubanic xbün ri Dios kiqꞌuin roj. 5 Juis vi cꞌa ri pokonül nkacꞌusaj roj, xa cachiꞌel 
vi ri pokonül ri xucꞌusaj ri Cristo. Pero ri Cristo xa juis chukaꞌ nucukubaꞌ kacꞌuꞌx 
chupan ri pokonül ri nkacꞌusaj. 6 Y ja tok roj nkacꞌusaj pokonül pa rusamaj ri 
Cristo, riꞌ ncꞌatzin-vi cꞌa chive rix richin nucukubaꞌ icꞌuꞌx y nyixrucol. Y tok roj 
nucukubüx kacꞌuꞌx, xa ncꞌatzin cꞌa chukaꞌ chive rix richin que nucukuba-ka 
icꞌuꞌx y nyixrucol. Y riꞌ nbün chive rix que nicochꞌ ri pokonül ri cachiꞌel nkutajin 
chucꞌusaxic roj. 7 Ri koyoben chive rix que nibün ta vi, xa nbanatüj-vi cꞌa. 

Ri rucaꞌn carta ri xutzꞌibaj 
ri apóstol San Pablo 

cheque ri hermanos ri 
yecꞌo pa tinamit Corinto

Ketaman-vi cꞌa que rix kachibil vi chupan ri kꞌoxon ri nucꞌün-pe ri rusamaj ri 
Cristo, romariꞌ nkꞌalajin que rix kachibil chukaꞌ tok ncukubüx kacꞌuꞌx roj.

8 Roma rix hermanos xa ncꞌatzin que cꞌo ta chi ivánima ri achique chi 
pokonül ri xkacꞌusaj roj tok xojcꞌujeꞌ chilaꞌ pa ruchꞌulef Asia. Ri kuchukꞌaꞌ 
cꞌo, man ntiquer tüj chic riqꞌuin ri raral ri pokonül ri xquiyaꞌ ri vinük pa 
kaviꞌ. Xkanuc-vi cꞌa que man nkucꞌaseꞌ tüj chic, xaxe chic cꞌa kacamic 
koyoben. 9 Xkanuc que man nkucolotüj tüj chic chuvüch ri camic, pero reꞌ 
xa richin cꞌa que tiketamaj que man tikayaꞌ kánima riqꞌuin ri kuchukꞌaꞌ roj, 
que xaxe ta cꞌa riqꞌuin ri Dios tikayaꞌ kánima, roma rijaꞌ cꞌo-vi ruchukꞌaꞌ, 
nyerucꞌasoj-vi cꞌa ri caminakiꞌ. 10 Y ja rijaꞌ ri xojcolon-pe chuvüch ri camic 
riꞌ, y vocomi ntajin cꞌa chukaꞌ chikacolic chuvüch. Pero chukaꞌ kayoꞌon cꞌa 
kánima riqꞌuin que ri benük-apu nkurucol-vi cꞌa chuvüch jun camic cachiꞌel 
ri achique chuvüch xojrucol yan jun bey. 11 Riqꞌuin cꞌa ri oración ri nibün 
koma roj, juis vi nkujitoꞌ. Richin quiriꞌ ye juis cꞌa chukaꞌ ri nyematioxin, tok 
nquitzꞌet que ri Dios nkurutoꞌ roma ri cꞌutunic ri nibün rix.

Ri achique roma tok ri Pablo man napon tüj chic pa tinamit Corinto
12 Ri nbün cheke que nkuquicot roj vocomi, petenük cꞌa roma ketaman 

que ri nkubanun xa riqꞌuin vi chꞌajchꞌoj kánima tok nyekabün, y ketzij 
vi chuvüch ri Dios ri nyekabün. Man kanaꞌoj tüj cꞌa roj ri nkacusaj. Ri 
nkacusaj cꞌa roj ja ri utzilüj rutoꞌic ri kacꞌulun chin ri Dios. Quiriꞌ vi cꞌa 
ri kacꞌaslen ri kacꞌutun chiquivüch ri yecꞌo chuvüch ri ruchꞌulef, pero rix 
hermanos itzꞌeton cꞌa baꞌ más chin ri kacꞌaslen. Más ivetaman achique 
rubanic ri cꞌaslen ri kacꞌuan. 13 Romariꞌ man jun tüj chic tzij ri nintzijoj-e 
chive, xa pariꞌ cꞌa ri xitzꞌet yan y chukaꞌ ivetaman-vi jabel. Ri nurayibül 
chive, ja ri nkꞌax ta cꞌa chive ronojel, pa rutzꞌuquic pe cꞌa pa ruqꞌuisbül. 
14 Y yecꞌo yan cꞌa baꞌ ri xkꞌax yan cheque que rijeꞌ cꞌuluman-vi que 
nyequicot koma roj, cachiꞌel roj nkuquicot ivoma rix vocomi y nkuquicot 
chupan ri kꞌij tok ri Ajaf Jesús npuꞌu chikacꞌamic.

15 Roma cꞌa ri junan kavüch, yin nuyoꞌon-vi vánima iviqꞌuin. Xa roma cꞌa 
riꞌ tok yin xinjoꞌ cꞌa xincꞌo iviqꞌuin rix nabey, richin que tok nquitzolij-pe 
nquinapon cꞌa jun bey chic iviqꞌuin y caꞌiꞌ ta cꞌa mul nicꞌul rix ri rutoꞌic ri 
Dios. 16 Nunucun-vi cꞌa que nquicꞌo chiriꞌ pa tinamit Corinto iviqꞌuin rix 
richin que nquibe pa ruchꞌulef Macedonia, y tok nquitzolij-pe pa ruchꞌulef 
Macedonia, chiriꞌ chic iviqꞌuin rix nquibecꞌuje-vi, y ja ta cꞌa rix ri nyixtoꞌon-e 
vichin riqꞌuin ri ncꞌatzin chuve chupan ri nubey richin nquitzolij pa ruchꞌulef 
Judea. Pero xa man quiriꞌ tüj xbanatüj, xa man xinapon tüj chilaꞌ iviqꞌuin. 
17 ¿Nibij comi rix que tok yin xinnuc quiriꞌ xa nucun man nucun tüj ri xinbün? 
¿O nibij comi rix que yin xa cꞌa yin junan na quiqꞌuin ri chꞌaka chic vinük, 
que xaxe riqꞌuin ri quichiꞌ nquibij jaꞌ y ri cánima xa man quiriꞌ tüj ri nbij? 
Man quiriꞌ tüj. 18 Ri Dios ri nbün-vi cꞌa ri nbij, ja rijaꞌ ri nkꞌalajrisan que xa 
man quiriꞌ tüj. Rijaꞌ retaman-vi cꞌa ri xkabij chive, y man caꞌiꞌ tüj cꞌa ri ntel-

vi. Man nbij tüj cꞌa que jaꞌ y xa man quiriꞌ tüj ri nrajoꞌ nbij. 19 Ri hermano 
Silvano, ri hermano Timoteo y yin, ri xojtzijon ri Jesucristo chive, man nkajül 
tüj katzij. Roj roj cachiꞌel vi cꞌa ri Jesucristo ri Rucꞌajol ri Dios. Rijaꞌ man nujül 
tüj ri rutzij ri nbij. Riqꞌuin rijaꞌ xa xe vi cꞌa ri ketzij nilitüj. Xa man jun bey 
ri nbij ta jaꞌ y man ta quiriꞌ ri nunuc. 20 Roma ronojel cꞌa ri rusujun ri Dios, 
riqꞌuin cꞌa ri Cristo nilitüj y nbanatüj-vi, roma ri Dios ruchaꞌon-vi richin riꞌ y 
ketzij que nilitüj-vi riqꞌuin. Roj pa rubiꞌ cꞌa ri Jesucristo nkabij-vi que quiriꞌ 
vi. Roj quiriꞌ nkabij tok nkayaꞌ rukꞌij ri Dios. 21 Y ja ri Dios ri banayun cheke 
que kayoꞌon kánima riqꞌuin ri Cristo, y ja chukaꞌ rijaꞌ ri xojchaꞌon richin que 
nkabün ri rusamaj. Quiriꞌ ri rubanun iviqꞌuin rix y quiriꞌ chukaꞌ ri rubanun 
kiqꞌuin roj. 22 Chukaꞌ ri Dios ruyoꞌon-vi cꞌa ketal, ruyoꞌon ri Lokꞌolüj Espíritu 
pa tak kánima, richin retal que ketzij que cꞌo más utz nyekilaꞌ.

23 Pero yin ja vi cꞌa ri Dios ninjoꞌ que nquitoꞌon, roma ninjoꞌ que ja vi cꞌa 
rijaꞌ ri nkꞌalajrisan ri achique ri cꞌo pa vánima, richin que rix nivetamaj 
achique roma man yin nquinapon tüj iviqꞌuin. Xa roma cꞌa ri juis 
ninjoyovaj ivüch, romariꞌ tok man jani quinapon chic jun bey chilaꞌ pa 
tinamit Corinto, iviqꞌuin rix. 24 Rix man tinuc cꞌa que yin y ri ye vachibil 
jariꞌ ri rojcꞌo pan iviꞌ richin nkabij chive ri achique cꞌuluman que nitakej. 
Man quiriꞌ tüj. Roma rix iyoꞌon-vi chic ivánima riqꞌuin ri Cristo. Ri nkabün 
roj xaxe cꞌa nkajoꞌ nyixkatoꞌ, richin que nyixquicot ta más pa tak ivánima.

2  1 Xa jariꞌ ri xinnuc-ka yin, romariꞌ xinbij-vi cꞌa pa vánima que man 
nquibe tüj chic chilaꞌ iviqꞌuin si xa riqꞌuin bis nkubecꞌujeꞌ iviqꞌuin. 

Xa más ta utz que ichojmirsan chic na ri xbanatüj chiꞌicojol, cꞌateriꞌ 
nquinapon. 2 Roma si nquinapon, y riqꞌuin ri tzij ri nincꞌuaj-e chive ninyaꞌ 
bis pa tak ivánima, ¿achique ta comi cꞌa ri nyeyoꞌon ta quicot pa vánima 
yin? Riꞌ xaxe vi cꞌa rix. Pero roma xa pa bis nyixinya-vi rix, man nyixtiquer 
tüj cꞌa niyaꞌ quicot pa vánima yin. 3 Y chukaꞌ quiriꞌ cꞌa ri tzij ri xintzꞌibaj 
yan e chive, richin que tok yin nquinapon cꞌa iviqꞌuin, ninvil ta cꞌa quicot 
quiqꞌuin ri hermanos ri cꞌuluman-vi que nquiyaꞌ quicot pa vánima. Xa 
ichojmirsan ta chic cꞌa ronojel. Y nuyoꞌon cꞌa vánima que quiriꞌ vi ri nibün, 
roma rix nyixquicot ri ivánima tok ivetaman que ri vánima yin quiriꞌ 
chukaꞌ rubanun. Xa jun cꞌa kabanun. 4 Ri xintük cꞌa rubixic chive, riqꞌuin 
cꞌa juis okꞌej xinbün-e. Riqꞌuin cꞌa kꞌoxomül y pokonül, roma juis xinnuc 
pan iviꞌ roma ri icꞌulachin. Ri xintük cꞌa e rubixic chive man richin tüj cꞌa 
que nyixinyaꞌ pa bis rix, man quiriꞌ tüj, xa richin cꞌa que rix tivetamaj y 
titzꞌetaꞌ que yin juis cꞌa nyixinjoꞌ pa vánima chiꞌivonojel rix.

Ri ntzak pa mac man xaxe tüj npixabüx, xa ticuy chukaꞌ rumac
5 Pero ri jun cꞌa ri xiyoꞌon pa bis, man xe tüj cꞌa chuve yin ri quiriꞌ xbün, xa 

quiriꞌ baꞌ chukaꞌ xbün chive rix. Y ninbij que xa baꞌ, roma man ninjoꞌ tüj que 
ninya-e rukꞌa-rakün ri xbanatüj. 6 Chin cꞌa ri xbanun quiriꞌ cheke, man jun 
cꞌa tzij tibij, roma xa xucꞌul yan cꞌa ri cꞌuluman que nucꞌul. Xucꞌul yan cꞌa ri 

xquibij conojel ri hermanos que nka-ka pariꞌ. 7 Romariꞌ, pa ruqꞌuexel que rix 
cꞌa niyaꞌ más tzij chin richin nipixabaj, xa ticuyuꞌ rumac y ticukubaꞌ rucꞌuꞌx. 
Rix ivetaman que vocomi jariꞌ ri más cꞌuluman que nibün riqꞌuin, richin 
quiriꞌ ri jun riꞌ man ticom cꞌa roma bis. 8 Romariꞌ nincꞌutuj-vi cꞌa favor chive 
rix hermanos, que ticꞌutuꞌ cꞌa chuvüch ri jun riꞌ que rix nijo-vi: 9 Xa richin 
cꞌa riꞌ chukaꞌ tok yin xintzꞌibaj-e ri vuj ri xintük-e chive, richin nkꞌalajin si 
nyixtaken tzij. Yin ninjoꞌ cꞌa ninvetamaj si rix nitakej tzij chin ronojel ri 
nubin chic e chive. 10 Ri nicuy cꞌa rumac rix, yin chukaꞌ quiriꞌ ninbün riqꞌuin. 
Roma yin xa xcuyutüj yan cꞌa rumac chinuvüch riꞌ. Y ri rumac ri xincuy yin, 
ivoma cꞌa rix tok xinbün. Ri mac ri xincuy yin, man xe tüj cꞌa chinuvüch ka 
yin, xa chuvüch cꞌa ri Cristo chukaꞌ. 11 Richin quiriꞌ man tikayaꞌ kꞌij chin ri 
itzel-vinük que nchꞌacon ta chikij roj. Roma ketaman jabel achique rubanic 
nbün cheke que nkutzak pa rukꞌaꞌ y nkuruchꞌüc.

Tok ri Pablo cꞌo pa tinamit Troas nrajoꞌ yan cꞌa nretamaj 
achique quibanun ri hermanos aj-Corinto

12 Y ja tok yin xinapon chilaꞌ pa tinamit Troas, xinapon-vi cꞌa richin que 
nyentzijoj ri utzilüj tzij ri ncꞌamon-pe ri colonic, tzij ri richin ri Cristo. Y 
chiriꞌ, ri Ajaf Dios xujük cꞌa jun puerta chinuvüch, roma xuya-vi cꞌa kꞌij 
chuve richin que nintzijoj ri utzilüj tzij ri richin colonic. 13 Pero xa chanin 
cꞌa xinyaꞌ can ri tinamit Troas y xinpuꞌu pa ruchꞌulef Macedonia. Roma 
ja ta pa tinamit Troas ri xkacꞌul-kiꞌ riqꞌuin ri hermano Tito, pero xa man 
quiriꞌ tüj xbanatüj. Y yin xa ninjoꞌ yan cꞌa ninvetamaj ri achique ibanun 
rix chilaꞌ. Jariꞌ cꞌa ri xbanun chin ri vánima que chanin yan xenyaꞌ can ri 
hermanos ri yecꞌo pa tinamit Troas, roma xa man xapon tüj ri hermano 
Tito chiriꞌ. Xinbe yan pa ruchꞌulef Macedonia chin xincanoj rijaꞌ.

Ri jun quibanun riqꞌuin ri Cristo, nyechꞌacon-vi
14 Pero juis cꞌa matiox chin ri Dios, que rijaꞌ nbün cꞌa cheke que nkuchꞌacon-

vi roma jun kabanun riqꞌuin ri Jesucristo, ri Jun chaꞌon-pe y takon-pe roma 
ri Dios. Y ri Dios nkurucusaj cꞌa chukaꞌ richin que nkayaꞌ rutzijol ri rutzij 
ronojel lugar, richin que ye qꞌuiy ta ri nyeꞌetaman ruvüch. Y ri tzij riꞌ napon 
ta cꞌa rutzijol cachiꞌel ruxlaꞌ jun jubulüj akꞌon. 15 Y quiriꞌ roj, nkujapon cꞌa 
e chuvüch ri Dios cachiꞌel ta ruxlaꞌ jun jubulüj akꞌon, roma cꞌo-vi ri Cristo 
kiqꞌuin. Ri jubulüj uxlaꞌ riꞌ napon-vi cꞌa quiqꞌuin conojel, quiqꞌuin ri nyecolotüj 
y quiqꞌuin chukaꞌ ri man nyecolotüj tüj y xa pa kꞌakꞌ nyebeka-vi. 16 Cheque 
cꞌa ri man nyecolotüj tüj xa jun uxlaꞌ ri nyerucꞌuaj pa camic. Jacꞌa cheque ri 
nyecolotüj, jun jubulüj uxlaꞌ richin cꞌaslen, roma nuyaꞌ quicꞌaslen ri man jun 
bey nqꞌuis tüj. ¿Achique nibij rix? ¿Achique na comi vinük cꞌuluman nbanun 
ri samaj richin nbiyin rutzijol ri rutzij ri Dios? 17 Roj richin nkayaꞌ rutzijol ri 
rutzij ri Dios, man nkabün tüj cachiꞌel nquibün ri chꞌaka chic, y chukaꞌ man 
nkuchꞌacon tüj. Roj roj rusamajelaꞌ vi ri Dios ri nkurutük chubanic ri rusamaj, 

jun kabanun riqꞌuin ri Cristo chubanic ri samaj riꞌ y chukaꞌ chuvüch ri Dios 
tok nkabün ri samaj riꞌ. Man nkabün tüj cꞌa cachiꞌel nquibün ri chꞌaka chic, 
que xaxe richin nyechꞌacon, nquijül rubanic ri rutzij ri Dios.

Ri Pablo ja ri cꞌacꞌaꞌ trato ri nusamajij

3  1 Riqꞌuin ri tzij ri xinbij chive, ¿nkutajin comi chubixic chive que ja roj 
ri nkujicꞌuluꞌ? ¿Ncꞌatzin comi cꞌa que nkabün cachiꞌel nquibün ri nquijül 

rubanic ri rutzij ri Dios? Rijeꞌ quicꞌualon-apu quivuj ri nbij que utz richin 
nyeꞌicꞌul y chukaꞌ nquicꞌutuj chic e jun vuj chive ri nbij que quecꞌul coma ri 
hermanos ri yecꞌo pa chꞌaka chic tinamit. Jacꞌa roj man ncꞌatzin tüj que quiriꞌ 
nkabün. 2 Roma ri vinük nquitzꞌet que rix xjalatüj ri icꞌaslen roma ri samaj 
ri xkabün chiꞌicojol. Nquitzꞌet ri utzilüj icꞌaslen y jariꞌ ri nbin que utz nkacꞌul 
coma conojel. Y riꞌ pa tak kánima roj tzꞌiban-vi y man chuvüch tüj vuj. 3 Ri 
kavuj roj ri nbin que nkacꞌul, ja vi cꞌa ri Cristo ri banayun-pe, y ri vuj riꞌ ja 
vi rix. Ri kavuj ri nkajüch roj man achique na tüj cꞌa chi vuj. Man riqꞌuin tüj 
tinta banun-vi. Ri kavuj roj riqꞌuin vi cꞌa ri ru-Espíritu ri cꞌaslic Dios tzꞌiban-
vi-pe. Man chuvüch tüj chukaꞌ tzꞌalün tak abüj banun-vi, abüj ri xa man jun 
nunaꞌ. Xa pan ivánima, richin ninaꞌ cꞌa ri nbij ri Espíritu richin ri Dios.

4 Y roj kayoꞌon kánima riqꞌuin que quiriꞌ vi, roma kayoꞌon kánima riqꞌuin 
ri Dios. Ri Cristo nuya-vi kuchukꞌaꞌ chubanic ri samaj. 5 Man roma tüj cꞌa 
que roj juis vi qꞌuiy ri nkutiquer nkabün richin nkanuc ta que romariꞌ tok 
nkujucusüs chupan ri samaj, pa kayon ta nkutiquer nkusamüj. Y roj cꞌo-vi 
cꞌa samaj ri nkutiquer nkabün, pero roma ri Dios nuyaꞌ kuchukꞌaꞌ. 6 Ja rijaꞌ 
cꞌa nkujucusan pa rusamaj, y xbün cꞌa rusamajelaꞌ cheke richin nkasamajij 
ri cꞌacꞌaꞌ trato. Xuya-vi cꞌa cheke ri ncꞌatzinej, richin nkutiquer nkabün 
ri samaj. Man richin tüj cꞌa nkasamajij ri trato ri xa tzꞌiban can chuvüch 
tzꞌalün tak abüj, man quiriꞌ tüj, richin cꞌa que nkasamajij ri cꞌacꞌaꞌ trato ri 
tzꞌiban riqꞌuin ri Espíritu. Roma ri trato ri tzꞌiban chuvüch tzꞌalün tak abüj 
man nuyaꞌ tüj cꞌaslen, xa nucꞌut chikavüch que nkaꞌ ri camic pa kaviꞌ roma 
roj aj-maquiꞌ. Pero ri tzꞌiban riqꞌuin ri Espíritu, nuya-vi cꞌaslen.

7 Ri trato ri tzꞌiban chuvüch tzꞌalün tak abüj xa nucꞌut chikavüch que nkaꞌ ri 
camic pa kaviꞌ. Pero man riqꞌuin tüj riꞌ man jun tüj rukꞌij ri trato riꞌ, xa cꞌo-vi. 
Xkꞌalajin ri rukꞌij ri Dios tok xban ri trato riꞌ. Riqꞌuin ri Moisés xkꞌalajin-vi. 
Ri vinük israelitas, man xetiquer tüj xquitzꞌet ruvüch ri Moisés, roma juis vi 
niquiyot, stapeꞌ (aunque) xa man richin tüj chi jumul. 8 ¿Manak ta comi cꞌa 
más rukꞌij ri cꞌacꞌaꞌ trato ri tzꞌiban riqꞌuin ri Espíritu? 9 Roma si xa cꞌo rukꞌij ri 
trato ri nbin que ri vinük ye aj-maquiꞌ vi y nuyaꞌ ru-castigo pa quiviꞌ, si quiriꞌ, 
ri cꞌacꞌaꞌ trato ri man jun mac nbün cheke, más vi cꞌa utzilüj rukꞌij chuvüch 
ri nabey. 10 Ri nabey trato, cꞌo-vi cꞌa rukꞌij, pero chuvüch ri jun chic cꞌacꞌaꞌ 
trato, xa man jun oc rukꞌij, roma ri cꞌacꞌaꞌ trato más nim rukꞌij. 11 Roma si cꞌo 
cꞌa rukꞌij ri nabey trato ri man nucusüs tüj richin chi jumul, ri jun chic trato 
cꞌo-vi cꞌa más rukꞌij roma jariꞌ ri nucusüs cꞌa richin chi jumul.

12 Juis vi cꞌa kayoꞌon-apu kánima riqꞌuin ri cꞌacꞌaꞌ trato, y romariꞌ man 
nkapokonaj tüj nkatzijoj cheque ri vinük. 13 Tok nkatzijoj cꞌa cheque ri vinük, 
man ncꞌatzinej tüj chic que nkabün cachiꞌel xcꞌatzinej que xbün ri Moisés. Rijaꞌ 
xcꞌatzinej que xutzꞌapij ruvüch riqꞌuin jun cꞌul, richin que ri israelitas man 
cꞌa tiquitzꞌet ri rukꞌij y ri niquiyot rupalüj, ri xaxe richin jun tiempo yoꞌon-pe 
y cꞌateriꞌ xa nqꞌuis-e. 14 Pero chukaꞌ ri vinük xa xtzꞌapitüj quivüch, romariꞌ ri 
nyebanun man qꞌuiy tüj cꞌa ri nkꞌax chin. Y cꞌa quiriꞌ na ri nyebanun vocomi. 
Tok nsiqꞌuis ri nabey trato chiquivüch, man nkꞌax ta jabel cheque, roma cꞌa 
tzꞌapin na quivüch. Y ri ntelesan ri tzꞌapibül-quivüch xaxe cꞌa ri Cristo. 15 Y rijeꞌ 
cꞌa quiriꞌ na nyebanun vocomi. Tok nsiqꞌuis ri vuj ri ye ruyoꞌon can ri Moisés 
cheque, xa cꞌa tzꞌapin cꞌa quivüch, y ri nsiqꞌuis xa man nkaꞌ tüj pa tak cánima, 
xa pisil rij ri cánima. 16 Pero tok ntzolij-pe quicꞌuꞌx riqꞌuin ri Ajaf Jesucristo, 
jariꞌ tok nyelesüs-e ri tzꞌapiyon quivüch y ri pisiyon richin ri cánima. 17 Roma 
tok nquicꞌul ri Ajaf Jesucristo, ja ri ru-Espíritu rijaꞌ ri nquicꞌul. Y ri apeꞌ ncꞌuje-
vi ri ru-Espíritu rijaꞌ, nyecolotüj cꞌa chuvüch ri man utz tüj. 18 Xa roma cꞌa riꞌ 
tok konojel roj ri kataken chic ri Jesucristo, man tzꞌapül tüj chic kavüch, xa 
nkatzꞌet-vi cꞌa rukꞌij ri Ajaf Dios. Choj cꞌa nkatzꞌet-apu cachiꞌel tok nkatzꞌet-kiꞌ 
pa jun espejo. Y roj cꞌo-vi cꞌa rukꞌij ri Ajaf Dios kiqꞌuin. Y ri rukꞌij, chi jumul 
cꞌa más qꞌuiy cꞌo kiqꞌuin, cꞌa tok nkilaꞌ na cꞌa ri achique ri rubanic rijaꞌ. Y ri jun 
jalajoj ri nbanatüj kiqꞌuin, ja ri ru-Espíritu ri Ajaf Dios nbanun.

4  1 Romariꞌ roj man nkamalij tüj kiꞌ chubanic ri rusamaj ri Dios, roma 
ri samaj reꞌ ja rijaꞌ ri xyoꞌon cheke. Xaxe cꞌa roma ri utzilüj sipanic 

ri nspaj-pe ri Dios, romariꞌ roj rucusan chupan ri samaj reꞌ. 2 Roj man 
nkabün tüj chic cachiꞌel ri nquibün ri chꞌaka. Roj xa kayoꞌon chic can 
rubanic ri nbanun ri xa pan evatül nyeban-vi y riꞌ xa qꞌuixaj riqꞌuin. Man 
nyekachꞌüc tüj chic ri vinük, man nkajül tüj chukaꞌ rubanic ri rutzij ri 
Dios ri nkabij cheque ri vinük. Man quiriꞌ tüj nkabün. Roj ja vi cꞌa ri ketzij 
ri nkakꞌalajrisaj cheque ri vinük, y riꞌ nbün cꞌa que apeꞌ na nkacꞌul-vi. Ri 
Dios nutzꞌet cꞌa pe que quiriꞌ. 3 Pero yecꞌo ri xa man nkꞌax ta cheque ri 
utzilüj tzij richin colonic ri nkatzijoj, pero riꞌ xaxe chiquivüch ri vinük ri 
nyebetzak chupan ri camic richin chi jumul. 4 Ri xbanun cꞌa quiriꞌ cheque 
ri vinük riꞌ ja ri itzel-vinük, ri rajaf ri tiempo reꞌ. Ye moyirsan cꞌa richin 
man nkꞌax ta cheque. Quiriꞌ nbün cheque ri vinük ri man quitaken tüj ri 
Cristo, richin quiriꞌ man quesakirsüs cꞌa roma ri sük richin ri utzilüj tzij 
ri richin colonic, ri nkꞌalajrisan rukꞌij ri Cristo. Y ri Cristo xukꞌalajrisaj-
vi-pe cꞌa ri Dios chikavüch, roma rijaꞌ Dios vi. 5 Y roj ja ri Jesucristo ri 
nkakꞌalajrisaj, que ja rijaꞌ ri Ajaf Dios. Y man jun tüj cheke nkakꞌalajrisaj. 
Ri tzij cꞌa ri nkabij-ka pa kaviꞌ roj, xaxe cꞌa que roj roj isamajelaꞌ rix, y 
riꞌ roma ri Jesús tok roj quiriꞌ nkabün iviqꞌuin que nkujoc isamajelaꞌ. 6 Pa 
rutzꞌuquic, ri Dios xbij que ticꞌujeꞌ cꞌa sük pa kꞌekuꞌn, y ja chukaꞌ rijaꞌ ri 
nuyaꞌ pa sük pa tak cánima, richin que roj tikayaꞌ pa sük, y tikakꞌalajrisaj 
cꞌa cheque ri vinük ri rukꞌij ri Dios, ri ntzꞌetetüj-vi riqꞌuin ri Jesucristo.

Ri uchukꞌaꞌ ri cꞌo kiqꞌuin, riqꞌuin ri Dios petenük-vi
7 Ri sük y ri uchukꞌaꞌ ri ruyoꞌon cꞌa pe ri Dios cheke, jun beyomül vi, pero 

roj ri apeꞌ kayacon-vi-ka man qꞌuiy tüj rakalen. Xa junan riqꞌuin jun ulef 
bojoꞌy, roma xa ulef vi chukaꞌ, richin que tikꞌalajin que ri uchukꞌaꞌ ri cꞌo 
kiqꞌuin, riqꞌuin ri Dios petenük-vi y xa man kiqꞌuin tüj roj npuꞌu-vi, roma 
ri uchukꞌaꞌ riꞌ juis vi nim. 8 Roma roj chi jumul cꞌa cꞌo ri nkacꞌulachij, pero 
nkucꞌo chuvüch. Man nkil tüj cꞌa achique nkabün roma ri cꞌayuf yecꞌo 
chikavüch y roma ri nyecꞌatzin cheke, pero man satznük tüj kacꞌuꞌx. 9 Apeꞌ 
na cꞌa nkujapon-vi, ri vinük man utz tüj nkuquitzꞌet, pero riꞌ xaxe ri vinük, 
roma ri Dios cꞌo-vi kiqꞌuin roj. Y nkutzak-vi cꞌa chukaꞌ pa tak quikꞌaꞌ, pero 
man nyetiquer tüj nkujquicamsaj. 10 Roj chuvüch vi cꞌa ri camic nkucꞌo-vi, 
apeꞌ na nkujapon-vi. Nkacꞌulachij-vi cachiꞌel ri xucꞌulachij ri Jesús, richin 
quiriꞌ nkꞌalajin que roj nkacꞌul-vi cꞌa chukaꞌ kacꞌaslen cachiꞌel ri rucꞌaslen 
rijaꞌ vocomi. 11 Roma roj ri cꞌa roj cꞌüs, chi jumul cꞌa rojcꞌo chuvüch ri 
camic, roma nkabün cꞌa rusamaj ri Ajaf Jesús. Richin quiriꞌ ri rucꞌaslen ri 
Jesús nkꞌalajin ta cꞌa chukaꞌ pa tak kacꞌaslen roj, stapeꞌ (aunque) roj vinük 
y roj nkucom. 12 Roj nkatzꞌetelaꞌ cꞌa ruvüch ri camic y nupaba-riꞌ chikavüch 
qꞌuiy mul chutzijosic ri rutzij ri Dios. Pero roma rix ri vocomi xivil yan 
icꞌaslen, roj man jun nbün cheke ri nkacꞌulachilaꞌ.

13 Y roma kayoꞌon kánima riqꞌuin ri Dios, nkatzijoj ri achique kataken. 
Nkabün cachiꞌel ri tzꞌiban can chupan ri rutzij ri Dios: Nuyoꞌon vánima y 
romariꞌ ninyaꞌ rutzijol. Quiriꞌ nbij. Y quiriꞌ chukaꞌ nkabün roj, nkatzijoj ri 
achique kataken. 14 Quiriꞌ nkabün roma kayoꞌon kánima que ri xcꞌason-e 
richin ri Ajaf Jesús chiquicojol ri caminakiꞌ, ja chukaꞌ riꞌ ri nkucꞌason-e 
roj. Roma roj jun kabanun riqꞌuin ri Ajaf Jesús. Y roj kachibilan-kiꞌ 
iviqꞌuin rix nkuberuyaꞌ chilaꞌ chicaj. 15 Y roma cꞌa nkajoꞌ que rix nivil ri 
utzilüj sipanic ri nspaj-pe ri Dios riꞌ, roma cꞌa riꞌ tok roj kacochꞌon juis 
pokonül, richin quiriꞌ ye qꞌuiy ta cꞌa ri nyecꞌulun ri utzilüj sipanic ri nspaj-
pe ri Dios y nyecolotüj ta. Y riqꞌuin riꞌ juis ta vi ye qꞌuiy ri nyematioxin 
chin ri Dios y nquiyaꞌ rukꞌij.

16 Jariꞌ ri nbanun cheke roj que man jun bey nkamalij tüj kiꞌ chubanic ri 
samaj, stapeꞌ (aunque), ta cꞌo pokonül. Ri chꞌaculaj ri kacꞌuan roj nuna-vi 
juis, roma nkanaꞌ ntajin nqꞌuis-ka. Jacꞌa ri espíritu kichin roj, man quiriꞌ 
tüj. Roma ri espíritu cꞌo kiqꞌuin pa ruqꞌuexel que nqꞌuis ta ka ruchukꞌaꞌ, 
xa kꞌij-kꞌij más ruchukꞌaꞌ ncꞌuje-pe. 17 Roma ri vit baꞌ pokonül ri nkacꞌusaj, 
xa man nlayuj tüj cꞌa chukaꞌ, xa ncꞌo-e, y chi jumul más jabel cꞌa nbün 
cheke chukaꞌ. Roma nbün cꞌa cheke que ncꞌujeꞌ kakꞌij. Y ri kakꞌij ri ncꞌujeꞌ 
xa más nim vi y man jun bey nqꞌuis tüj e. 18 Roj man benük tüj cꞌa kánima 
chiquij ri nyekatzꞌetelaꞌ pariꞌ ri ruchꞌulef, roj katzꞌeton cꞌa apu ri man ye 
tzꞌetetül tüj. Roma ri ye tzꞌetetül, xa ronojel nyeqꞌuis, jacꞌa ri xa man ye 
tzꞌetetül tüj, ye richin vi chi jumul. Man nyeqꞌuis tüj.

5  1 Kayoꞌon-vi cꞌa kánima que ri kachꞌacul, ri racho ri kánima chuvüch ri 
ruchꞌulef, stapeꞌ (aunque) xa ncom, ri kánima nucꞌul chic cꞌa jun racho 

riqꞌuin ri Dios. Y ri jay riꞌ ja ri Dios ri banayun. Ri jay riꞌ richin cꞌa chi jumul 
y ja ri chilaꞌ chicaj cꞌo-vi. 2 Y jariꞌ ri nbanun chin ri kánima que njilon chupan 
ri chꞌaculaj ri cꞌunük racho. Juis vi cꞌa ri rayibül kiqꞌuin que ri kánima ntoc ta 
yan chupan ri jun chic racho ri cꞌo chilaꞌ chicaj. 3 Riqꞌuin riꞌ ri kánima cꞌo ta 
cꞌa rutziek, y man ta chꞌanül. 4 Roj nkujilon y nkacꞌusaj cꞌa pokonül riqꞌuin ri 
chꞌaculaj ri kacꞌuan, ri cꞌunük racho ri kánima. Nkujilon y nkacꞌusaj pokonül 
roma, pero man roma tüj riꞌ nkajoꞌ que ri kánima ntel ta e yan chupan. Ri 
nkajoꞌ cꞌa, ja ri npuꞌu ta yan ri jun chic racho ri kánima y nucuchuꞌ ta ka pe rij 
ri nabey racho, richin quiriꞌ ri racho ri kánima, ri chꞌaculaj ri xa nqꞌuis, ncꞌujeꞌ 
yan ta cꞌa chupan ri jun chic racho ri kánima, ri chꞌaculaj ri xa man nqꞌuis 
tüj. 5 Ri Dios nrajoꞌ que ncꞌujeꞌ kacꞌaslen ri man nqꞌuis tüj y rubanun cheke 
que riqꞌuin ronojel kánima koyoben-apu. Y chukaꞌ ruyoꞌon ri Lokꞌolüj Espíritu 
cheke richin retal que ketzij que nyekilaꞌ ri cꞌaslen ri man nqꞌuis tüj.

6 Romariꞌ roj kayoꞌon kánima chi jumul, koyoben-apu jampeꞌ cꞌa nkacꞌul ri jun 
chic racho ri kánima. Roma ketaman que tok cꞌa rojcꞌo vi chupan ri chꞌaculaj reꞌ, 
y man jani rojcꞌo tüj chupan ri ketzij kacho, man jani nkucꞌujeꞌ tüj cꞌa riqꞌuin ri 
Ajaf Jesús. 7 Roma vocomi, roj xa man nkatzꞌet tüj ruvüch. Roj xa roma kayoꞌon 
kánima riqꞌuin, romariꞌ katzꞌamon bey. 8 Roj kayoꞌon-vi kánima, y juis cꞌa nkajoꞌ 
que más utz xa man ta rojcꞌo chic chupan ri chꞌaculaj ri kacꞌuan, xa riqꞌuin ta 
chic ri Ajaf Dios nkucꞌo-vi nkajoꞌ. 9 Romariꞌ nkatij cꞌa chukaꞌ kakꞌij que nkabün 
ri rurayibül ri Dios richin que nkukaꞌ chuvüch. Nkajoꞌ que nkukaꞌ chuvüch tok 
cꞌa rojcꞌo chupan ri chꞌaculaj ri kacꞌuan y chukaꞌ tok roj manak chic chupan. 
10 Roma konojel roj ncꞌatzinej que nkujapon chuvüch ri apeꞌ nbün juzgar ri 
Cristo, richin quiriꞌ, chikajujunal nkacꞌul cꞌa rutojic ri kabanun tok xojcꞌujeꞌ 
chupan ri chꞌaculaj chuvüch ri ruchꞌulef, si utz o man utz tüj ri xekabanalaꞌ.

Ri Pablo riqꞌuin jun chꞌajchꞌoj ránima nbün ri rusamaj ri Dios
11 Roj cꞌo-vi cꞌa chikacꞌuꞌx ri Ajaf Dios, romariꞌ cꞌo xbiriꞌ kiqꞌuin y nkusamüj 

cꞌa richin que yecꞌo ta cꞌa más ri nyetaken richin. Ri Dios retaman-vi cꞌa kavüch 
roj achique roj. Y ninvoyobej que quiriꞌ ta nkꞌalajin chukaꞌ chivüch rix, y quiriꞌ 
ta chukaꞌ ninaꞌ rix pa tak ivánima, achique roj. 12 Man tinuc cꞌa que nkutajin 
chubixic quiriꞌ chive xaxe richin que nkujicꞌul ta roj, man quiriꞌ tüj. Ri nkajoꞌ 
ja ri nkayaꞌ kꞌij chive que tinaꞌ juis quicot pa tak ivánima koma roj, roma man 
jun chꞌaculaj kiqꞌuin. Richin quiriꞌ rix jariꞌ ri nibij cheque ri nyebin que ye 
rusamajelaꞌ ri Dios, pero xa man quiriꞌ tüj. Rijeꞌ nquibün que ye utz chiquivüch 
ri vinük, pero pa tak cánima xa man quiriꞌ tüj. 13 Roma ri nyenucun que roj roj 
locos, yin ninbij cꞌa cheque que si quiriꞌ, roj locos chubanic rusamaj ri Dios y 
richin que nucꞌul ta cꞌa chukaꞌ rukꞌij ri Dios. Y si yecꞌo nyenucun que man roj 
locos tüj, pa ruchojmil nkabün ri rusamaj ri Dios richin quiriꞌ cꞌo utz nucꞌün-
pe chive rix. 14 Y romariꞌ ja ri Cristo nkurujoꞌ, jariꞌ ri nbanun cheke que quiriꞌ 

nkabün, roma ri Cristo juis nkurujoꞌ, que xa koma konojel roj aj-maquiꞌ tok rijaꞌ 
xcom. Y romariꞌ chanin vi cꞌa chukaꞌ nkanuc que roj xojcom-vi cꞌa riqꞌuin rijaꞌ, 
roma pa kaqꞌuexel roj xcom-vi. 15 Rijaꞌ koma vi cꞌa konojel tok xcom, richin que 
roj ri cꞌa cꞌo kacꞌaslen man xaxe tüj roj ri tikanuc-kiꞌ. Man quiriꞌ tüj. Xa richin 
cꞌa que pa tak kacꞌaslen xaxe ta cꞌa nkanuc ri xcom pa kaqꞌuexel y xbecꞌastüj-pe 
chukaꞌ koma roj. 16 Romariꞌ tok roj ri vocomi y ri chikavüch apu man jun chic 
ri nkatzꞌet, cachiꞌel ri rubanun can tok cꞌa man jani jalatajnük tüj ri kacꞌaslen, 
tok xaxe nkatzꞌet ri jaruꞌ titzuꞌun jun vinük. Ri Cristo xa quiriꞌ vi chukaꞌ xkabün 
chin, y xkanuc que rijaꞌ xa cachiꞌel achique na vinük. Pero vocomi man quiriꞌ tüj 
chic nkanuc pariꞌ. Vocomi ketaman chic cꞌa achique rijaꞌ. 17 Achique na cꞌa vinük 
ri rutaken chic ri Cristo, xjalatüj-vi cꞌa rubanic. Xban-vi cꞌa jun cꞌacꞌaꞌ vinük 
chin. Ronojel ri itzel ri xerubanalaꞌ pa nabey tok man jani xutakej, xecanaj-vi 
can cꞌa, y xutzꞌom cꞌa e jun cꞌacꞌaꞌ cꞌaslen y cꞌacꞌaꞌ ri nyerubanun ri ye utz vi.

18 Y ronojel cꞌa reꞌ, riqꞌuin vi cꞌa ri Dios xalüx-vi-pe. Rurayibül vi cꞌa rijaꞌ 
que roj junan ta kavüch riqꞌuin. Pero richin que nbanatüj ri samaj riꞌ, ri 
Dios xucusaj ri Cristo. Ri samaj cꞌa ri xbün ri Cristo, nbün cꞌa que ri vinük 
junan quivüch riqꞌuin ri Dios. Y ri samaj ri ruyoꞌon ri Dios cheke roj richin 
que nkabün, ja ri nkayaꞌ rutzijol cheque ri vinük que cꞌo jun rubanic rijaꞌ 
que ri nquitakej rijaꞌ junan ta quivüch nbün riqꞌuin ri Dios. 19 Ri Dios richin 
que xbün ri samaj richin que ri vinük junan ta quivüch riqꞌuin, ja ri Cristo 
ri xucusaj y cꞌo riqꞌuin ri Cristo richin que xbün ri samaj riꞌ. Y cheke roj 
xuchilabej cꞌa que nkakꞌalajrisaj ri tzij ri ntiquer nbün que junan ta quivüch 
ri vinük riqꞌuin ri Dios. Ri Dios nrajoꞌ que ri vinük man jun tüj quimac 
nkꞌalajin chuvüch rijaꞌ. 20 Roj roj chaꞌon-vi cꞌa roma ri Cristo y nkurutük 
richin que pa rubiꞌ rijaꞌ nkuchꞌo-vi. Pa rubiꞌ cꞌa ri Cristo nkabij chive que 
tibanaꞌ que junan ta ivüch riqꞌuin ri Dios. Y tok quiriꞌ nkabij chive, ja vi ri 
Dios ri nchꞌo iviqꞌuin. 21 Quiriꞌ nkabij, roma ri Cristo xban-vi chin que ja rijaꞌ 
ri xucꞌuan ri kamac konojel roj, y rijaꞌ man jun bey xbün tüj jun mac. Quiriꞌ 
xban chin richin que konojel ta roj nban cheke roma rijaꞌ que man jun 
kamac nkꞌalajin chuvüch ri Dios roma rijaꞌ xcuy yan ri kamac.

6  1 Roj ri junan cꞌa nkusamüj riqꞌuin ri Dios chubanic ri samaj 
chiꞌicojol rix, nkabij-vi cꞌa chukaꞌ chive que tibanaꞌ favor man tibün 

que xa man jun rakalen ri utzilüj sipanic ri nspaj-pe ri Dios chic pe chive. 
2 Y pariꞌ cꞌa riꞌ nchꞌo-vi ri Dios tok nbij:

Yin xatinvacꞌaxaj-vi cꞌa pe tok xapon ri rukꞌijul richin que ninyaꞌ ri 
utzilüj nusipanic ri ninspaj-pe.

Yin chukaꞌ xatinto-pe chupan ri rukꞌijul richin colonic.
Quiriꞌ ri tzꞌiban can.

Y jareꞌ cꞌo chic ri rukꞌijul richin ri utzilüj rusipanic ri Dios ri nspaj-pe riꞌ. 
Ja kꞌij reꞌ richin ri colonic.

3 Y richin que man yecꞌo tüj vinük ri nyetzak y man yecꞌo tüj vinük ri man 
nquitakej tüj, roj nkatij-vi cꞌa kakꞌij que man jun ri tizꞌetetüj chikij. Man nkajoꞌ 

tüj cꞌa que koma ta roj, nyetzak. Roj man nkajoꞌ tüj cꞌa que quiriꞌ nbanatüj, 
richin man tiyokꞌotüj ri samaj ri nkutajin chubanic. 4 Roj nkacꞌut-vi cꞌa kiꞌ 
que roj rusamajelaꞌ ri Dios, y jariꞌ ri nbin que utz vi nkacꞌul ri apeꞌ nkujapon-
vi. Nkꞌalajin-vi que roj rusamajelaꞌ ri Dios roma qꞌuiy cochꞌonic cꞌo kiqꞌuin, 
kacꞌusan pokonül, roj cꞌulachin tok cꞌo qꞌuiy ri ncꞌatzin cheke. 5 Roj kacꞌulun 
chꞌayquil, roj yoꞌon pa tak cárcel, roj kajnük pa quikꞌaꞌ vinük ri ye catajnük jun 
sibilüj koma roj, roj samajnük juis, kacochꞌon varan, kacochꞌon vayjül. 6 Roj cꞌo 
chukaꞌ chꞌajchꞌojil kiqꞌuin, cꞌo etamabül, nim kánima, roj utz quiqꞌuin ri vinük, 
ri nkajoꞌ ketzij vi ri Dios y ri hermanos, y cꞌo ri Lokꞌolüj Espíritu kiqꞌuin. 
7 Kiqꞌuin vi cꞌa roj cꞌo ri ketzij tzij, y cꞌo chukaꞌ ri ruchukꞌaꞌ ri Dios. Ja vi cꞌa ri 
kacꞌaslen choj ri nkucusaj richin nkato-kiꞌ. Ja vi ri kacꞌaslen ri nkatobej-vi-kiꞌ 
tok yecꞌo nyecatüj-pe chikij, y jariꞌ chukaꞌ ri nkacusaj tok yecꞌo ri nkajoꞌ que 
cꞌo nquetamaj, stapeꞌ (aunque) man ye catajnük tüj pe chikij. 8 Roj yecꞌo chukaꞌ 
vinük ri nyeyoꞌon kakꞌij, pero chukaꞌ ye qꞌuiy ri xa nkujquitorij. Yecꞌo ri jabel 
nquibij pa kaviꞌ, pero yecꞌo chukaꞌ ri xa itzel nquibij chikij. Y yecꞌo chukaꞌ ri 
nyebin que roj chꞌaconelaꞌ, stapeꞌ (aunque) roj ja ri ketzij ri nkabij cheque. 
9 Yecꞌo ri man quetaman tüj kavüch, pero yecꞌo chukaꞌ ri jabel quetaman 
kavüch. Roj tzekleben-vi ri camic, pero reꞌ xa cꞌa roj cꞌüs na. Qꞌuiy pokonül 
takon-pe pa kaviꞌ richin tiketamaj, pero reꞌ xa cꞌa cꞌo kacꞌaslen. 10 Y stapeꞌ 
(aunque) nkubison, xa nkuquicot chukaꞌ. Roj rojcꞌo pa mebaꞌil, pero chukaꞌ cꞌo 
ri cꞌo kiqꞌuin richin nkayaꞌ cheque ri chꞌaka, richin que nyebeyomür. Y chukaꞌ 
stapeꞌ (aunque) manak kachajin, xa nkutiquer nkabij que kachajin ronojel. Y 
ronojel cꞌa reꞌ nucꞌut que roj rusamajelaꞌ vi ri Dios.

11 Roj man jun cꞌa ri man ta nkabij chive rix hermanos ri rixcꞌo chiriꞌ pa 
tinamit Corinto. Ronojel vi cꞌa ri xkabij yan chive, ketzij. Ri kánima, más 
vi cꞌa nim rubanun chin nyixkajoꞌ rix. 12 Rix nyixcꞌo-vi cꞌa pa kánima roj, 
juis icꞌojlibül ri cꞌo chiriꞌ, xa ja rix ri man jun vit cꞌojlibül cꞌo pan ivánima 
richin rojcꞌo ta roj chiriꞌ, xa juis coꞌol ibanun chin ri ivánima. 13 Nquichꞌo-
vi cꞌa iviqꞌuin cachiꞌel ta rix valcꞌual y nincꞌutuj cꞌa chive que tinimirsaj 
ri ivánima chin nkujijoꞌ roj. Nkujijoꞌ cꞌa, roma roj nyixkajo-vi. Tibanaꞌ cꞌa 
cachiꞌel ri nkabün roj iviqꞌuin.

Tichajij cꞌa iviꞌ chuvüch ronojel ri xa man chꞌajchꞌoj tüj
14 Rix man quixoc cachibil cꞌa iviꞌ quiqꞌuin ri vinük ri man quitaken tüj ri 

Cristo, roma man junan tüj icꞌaslen quiqꞌuin. ¿Roma nucꞌuaj ta comi riꞌ jun 
cꞌaslen choj riqꞌuin jun ri xa man choj tüj? ¿Jabel comi ncachibilaj-quiꞌ caꞌiꞌ 
cꞌaslen quiriꞌ? ¿Junan ta comi cꞌa ri sük y ri kꞌekun richin nquicꞌuaj ta quiꞌ? 
15 ¿Man nijun cꞌa oyoval chucojol ri Cristo riqꞌuin ri Belial ri nbix chukaꞌ 
Satanás chin? ¿O man jun tüj comi rucojol jun ri ntaken riqꞌuin jun ri xa 
man ntaken tüj? 16 ¿Man jabel tüj comi cꞌa nucꞌuaj-riꞌ ri racho ri Dios quiqꞌuin 
ri vachbül? Roma rix rix racho vi ri cꞌaslic Dios. Ri Dios quiriꞌ vi cꞌa rubin:

Nquicꞌujeꞌ y nquibiyin cꞌa quiqꞌuin.

Rijeꞌ nyeꞌoc-vi cꞌa nutinamit
y yin nquinoc qui-Dios.

17 Roma cꞌa riꞌ rix nchꞌo-vi cꞌa chukaꞌ ri Ajaf Dios chive y nbij cꞌa:
Quixel-pe chiquicojol ri man ye vichin tüj yin.
Tijacha-pe-iviꞌ, y man titzꞌom-apu ri xa chuvilüj cꞌaslen,
richin que yin nyixincꞌul.

 18 Yin nquinoc cꞌa Tataꞌaj ivichin rix
y rix nyixoc numiꞌal-nucꞌajol.
Quiriꞌ cꞌa nbij ri Ajaf Dios ri cꞌo ronojel uchukꞌaꞌ pa rukꞌaꞌ.

7  1 Ri tzij cꞌa ri xinbij yan ka chive, bin vi cꞌa roma ri Dios. Romariꞌ 
rix hermanos ri juis nyixinjoꞌ, kachꞌajchꞌojrisaj cꞌa kiꞌ. Tikachajij cꞌa 

ri kachꞌacul y ri kánima chuvüch ronojel ri xa man chꞌajchꞌoj tüj. Ri Dios 
xojrujüch yan cꞌa pe chuvüch riꞌ. Tikaxbij cꞌa kiꞌ chuvüch rijaꞌ y tikajachaꞌ 
cꞌa e kiꞌ chuvüch ri cꞌaslen ri xa man chꞌajchꞌoj tüj.

Ri Pablo nyerujo-vi ri hermanos aj-Corinto
2 Y roma roj xa man jun cꞌa itzel ri kabanun ta chive, tinimirsaj cꞌa ri 

ivánima chin nkujijoꞌ, richin que ja chiriꞌ nkucꞌuje-vi. Roj xa man jun cꞌa 
ri kayojon ta runojibül, man jun ri kachꞌacon tüj. 3 Ri tzij ri cꞌateriꞌ ninbij-
ka yin, man xinbij tüj ka richin que ninyaꞌ chivij rix. Man quiriꞌ tüj. 
Roma yin xa xinbij yan cꞌa ka pa nabey que nyixcꞌo-vi pa kánima, y man 
jun nyelesan riꞌ que nyixkajoꞌ. Ri camic man ntiquer tüj, y quiriꞌ chukaꞌ 
achique na ri nkacꞌulachij tok cꞌa roj cꞌüs man ntiquer tüj. 4 Yin ronojel 
ri ninnaꞌ pa vánima ivoma rix, ninbij cꞌa chive, y romariꞌ vocomi ninbij 
chive que yin juis nquiquicot ivoma rix. Rix nicukuba-vi nucꞌuꞌx, y jariꞌ ri 
nibanun chuve yin que juis nquiquicot chupan ronojel pokonül.

5 Roj cꞌo-vi cꞌa pokonül nkacꞌusaj, y jariꞌ chukaꞌ ri xkacꞌusaj-pe tok 
xojka-pe chereꞌ pa ruchꞌulef Macedonia. Xa man nkutuxlan tüj cꞌa baꞌ pa 
rukꞌaꞌ ri pokonül. Quiriꞌ vi cꞌa nkacꞌulachij riqꞌuin ronojel. Ri kiqꞌuin ka 
roj nkatij cꞌa pokonül roma ri kánima nkꞌoxon roma man jun ketaman 
tüj achique ibanun y romariꞌ cꞌo xbiriꞌ kiqꞌuin, y ronojel chikij nkatij 
chukaꞌ pokonül roma ri oyoval ri nban cheke. 6 Pero ri Dios xa nucukuba-
vi quicꞌuꞌx ri achique poynük cheque y romariꞌ xucukubaꞌ kacꞌuꞌx roj, 
riqꞌuin ri xka-pe ri hermano Tito. 7 Ri hermano Tito xucukuba-pe kacꞌuꞌx 
man xe tüj cꞌa roma ri xka-pe kiqꞌuin y xkatzꞌet ruvüch, man quiriꞌ tüj. 
Rijaꞌ xa xucukuba-pe chukaꞌ kacꞌuꞌx roj chereꞌ roma rix xicukuba-vi cꞌa 
pe rucꞌuꞌx chilaꞌ. Xuya-pe chukaꞌ rutzijol cheke que rix xa nkujijo-vi, que 
rix xa nyixbison vocomi roma ri man chanin tüj xixtiquer xichojmirsaj ri 
xbanatüj. Y chukaꞌ xutzijoj-pe que rix juis nitij ikꞌij richin nibün ri nubin 
yin chive. Ronojel cꞌa riꞌ, xbün cꞌa chuve que juis xquicot ri vánima.

8 Vocomi, yin man ninnaꞌ tüj chic cꞌa ri raral ri carta ri xintük-e chive, stapeꞌ 
(aunque) pa nabey xbün-vi chuve que juis vi xinnuc que man ta quiriꞌ rubanic 

xinbün-e chin, roma xixinya-vi pa bis. Vocomi, man nquibison tüj chic romariꞌ, 
roma xa jun oc tiempo ri xixruyaꞌ pa bis ri carta riꞌ. 9 Vocomi nquiquicot-vi cꞌa, pero 
man roma tüj cꞌa ri xixinyaꞌ pa bis, man quiriꞌ tüj, nquiquicot roma ri bis xbün 
chive que xtzolin-pe icꞌuꞌx. Rurayibül vi cꞌa ri Dios que xixcꞌujeꞌ pa bis, roma si xa 
man ta xixcꞌujeꞌ pa bis, cꞌayuf ta chive rix, roma man ta xtzolin-pe icꞌuꞌx, y riꞌ koma 
ta roj, roma xa man jun ri xkabij chive. 10 Roma tok rurayibül vi ri Dios ri bis, ri 
bis riꞌ nbün chin achique na modo que ntzolin-pe rucꞌuꞌx, y riqꞌuin riꞌ ncolotüj. Y 
ri nbanun quiriꞌ man jun bey cꞌa ntzolij-riꞌ chirij roma ruyon utz ri nucꞌün-pe chin. 
Jacꞌa ri bis ri cꞌo quiqꞌuin ri vinük ri cꞌa quiyoꞌon na cánima riqꞌuin ri ruchꞌulef, 
xa camic cꞌa ri nucꞌün-pe cheque, y man nbün tüj cheque que ntzolin-pe quicꞌuꞌx. 
11 Xaxe titzꞌetaꞌ achique chi samaj xbün pa tak icꞌaslen ri bis ri xuyaꞌ ri Dios chive. 
Chanin cꞌa xibün richin xichojmirsaj ronojel. Xikꞌalajrisaj-vi cꞌa pe chuve que xa 
man ja tüj rix ri cꞌo ibanun. Man xkaꞌ tüj cꞌa chive ri rubanun ri jun, que kajnük pa 
mac. Xixbij-iviꞌ roma xkꞌax chive ri achique banatajnük. Nkujijo-vi. Nitij ikꞌij richin 
nibün ri rurayibül ri Dios, y chukaꞌ jariꞌ xivelesaj-e ri jun ri xmacun. Ronojel cꞌa 
pa ruchꞌajchꞌojil ri xibün chin. 12 Tok yin xinbün-e ri carta y xintük-e chive, man 
xe tüj cꞌa roma ri jun ri xbanun ri mac. Man quiriꞌ tüj. Y chukaꞌ man xe tüj roma 
ri jun ri achique chok chin xban-vi ri itzel. Man roma tüj chukaꞌ riꞌ. Xa richin cꞌa 
que tivetamaj y tikꞌalajin chivüch que roj juis vi nkajoꞌ nyixkatoꞌ, richin man ta 
ncꞌulachitüj quiriꞌ chiꞌicojol. Ri Dios nutzꞌet-vi cꞌa pe que quiriꞌ.

13 Y roma cꞌa rix xcuker ivánima tok xichojmirsaj ri banatajnük, roma 
chukaꞌ riꞌ roj xcuker cꞌa kacꞌuꞌx. Pero más vi cꞌa xojquicot tok xkatzꞌet 
ri hermano Tito que juis nquicot ránima petenük tok xtzolij-pe chilaꞌ 
iviqꞌuin rix. Rix xiyaꞌ cꞌa pe ruchukꞌaꞌ ri ru-espíritu. 14 Vocomi man 
ncꞌatzinej tüj que nquiqꞌuix ta chuvüch ri Tito, roma tok cꞌa man jani 
cꞌa tibe chilaꞌ iviqꞌuin, yin xintzijoj chin que rix galán rix jabel y ronojel 
cꞌa nkꞌax chive. Yin chi jumul vi cꞌa ja ri ketzij ri nubin chive, y vocomi 
ketzij vi chukaꞌ xkꞌalajin ri xinbij-e chin ri Tito pan iviꞌ rix, y man choj 
tüj cꞌa quiriꞌ ri xinyaꞌ ikꞌij riqꞌuin ri nutzij. Rix rix quiriꞌ vi. 15 Ri Tito juis 
vi cꞌa nyixrujoꞌ vocomi, más que chuvüch tok cꞌa man jani tapon iviqꞌuin. 
Nka-vi cꞌa chucꞌuꞌx que tok rijaꞌ xapon iviqꞌuin, ixbin-iviꞌ y nyixbarbot 
roma riqꞌuin baꞌ xa man ibanun tüj ri achique cꞌuluman que ibanun ta. 
Ivoyoben cꞌa ri achique tzij rucꞌuan-e rijaꞌ chive. Y chukaꞌ nka-vi cꞌa 
chucꞌuꞌx que rix juis nyixtaken tzij. 16 Yin juis vi cꞌa nquiquicot, roma 
cꞌuluman que ninyaꞌ vánima iviqꞌuin chi jumul.

Ri hermanos aj-Corinto utz que nyetoꞌon ta cachiꞌel 
ri xetoꞌon ri hermanos aj-Macedonia

8  1 Hermanos, quiriꞌ cꞌa chukaꞌ nkajoꞌ nkayaꞌ rutzijol chive pariꞌ ri samaj 
ri xbün ri Dios pa tak cánima ri jun molaj hermanos ri yecꞌo chereꞌ pa 

ruchꞌulef Macedonia. Juis vi ri utzilüj sipanic ri nspaj-pe ri Dios ri xbün rijaꞌ 
pa tak cánima, y quiriꞌ chukaꞌ ri utz xquibün rijeꞌ. 2 Roma, stapeꞌ (aunque) que 

juis pokonül ri nquicꞌusaj, rijeꞌ xequito-vi-e ri hermanos ri yecꞌo pa tinamit 
Jerusalén, xequito-vi-e riqꞌuin ri jampeꞌ xetiquer xquiyaꞌ. Juis vi cꞌa quicot cꞌo 
pa tak cánima, romariꞌ. Y roma chukaꞌ nyetajin chucꞌusasic pokonül rijeꞌ roma 
ri manak quichajin, romariꞌ nquinaꞌ que cꞌuluman que nyequitoꞌ ri hermanos 
ri quiriꞌ chukaꞌ quicꞌulachin, cachiꞌel xa ta ye beyomaꞌ. 3 Ketzij vi ri ninbij yin 
chive, que rijeꞌ xquiyaꞌ ri jaruꞌ ri nyetiquer nquiyaꞌ, y hasta xquiyaꞌ más chin ri 
janiꞌ oc cꞌo quiqꞌuin. Xquibün-vi más chin ri nyetiquer nquibün. Y quiqꞌuin vi 
cꞌa rijeꞌ xpuꞌu-vi que xquibün quiriꞌ. 4 Ja rijeꞌ ri xecꞌutun favor cheke que tikayaꞌ 
kꞌij cheque richin nyetiquer ta nyetoꞌon chukaꞌ rijeꞌ tok nkamol-e ri toꞌonic ri 
nkacꞌuaj cheque ri hermanos ri yecꞌo pa tinamit Jerusalén. 5 Roj man jun bey 
cꞌa xkoyobej tüj quiriꞌ, roma man xe tüj cꞌo ri xquiyaꞌ richin cꞌo nucꞌuꞌüx cheque 
ri hermanos ri yecꞌo pa tinamit Jerusalén, man xe tüj cꞌa riꞌ xquibün. Rijeꞌ xa 
xquiyaꞌ apu chukaꞌ quiꞌ pa rukꞌaꞌ ri Ajaf Dios richin nquibün ri nrajoꞌ rijaꞌ, y jariꞌ 
ri más rakalen. Cꞌateriꞌ chukaꞌ xquijüch quiꞌ chubanic ri samaj ri katzꞌamon 
rubanic roj. Cachiꞌel ri rurayibül ri Dios. 6 Y romariꞌ tok roj nkachilabej cꞌa chin 
ri hermano Tito que titzolij cꞌa chilaꞌ iviqꞌuin pa tinamit Corinto, y ri tumin ri 
xutzꞌom can rumolic ri chiꞌicojol chilaꞌ, teruqꞌuisaꞌ cꞌa rumolic, roma ri samaj 
ri nibün rix jun samaj richin utz. 7 Rix juis vi iyoꞌon ivánima riqꞌuin ri Ajaf 
Jesucristo. Juis vi etamabül cꞌo iviqꞌuin. Y tok rix nibij ri etamabül riꞌ jabel cꞌa 
rubixic nibün chin. Nyixbanun vi juis ri utz, y juis nkujijoꞌ roj. Roma cꞌa riꞌ xa 
quiriꞌ chukaꞌ tibanaꞌ vocomi riqꞌuin ri samaj richin utz nyixbanun. Rix tiyaꞌ ri 
jaruꞌ nyixtiquer niyaꞌ cheque ri chꞌaka chic hermanos.

8 Yin man ninbij tüj cꞌa chive que ncꞌatzinej que quiriꞌ tibanaꞌ. Man 
quiriꞌ tüj. Ri ninjoꞌ yin chive ja ta que rix nibün cachiꞌel ri nquibün 
chꞌaka hermanos. Rijeꞌ pa cánima cꞌa xpuꞌu-vi richin xquimol ri tumin. 
Rix tikꞌalajrisaj cꞌa chukaꞌ que nkujijoꞌ. 9 Ivetaman chic cꞌa ri utzilüj 
sipanic ri nspaj-pe ri Kajaf Jesucristo. Rijaꞌ roma cꞌa juis xixrujoꞌ, roma 
cꞌa riꞌ tok ivoma rix xcꞌuje-ka-pe chereꞌ chuvüch ri ruchꞌulef. Xuyaꞌ can ri 
rubeyomal. Xoc cꞌa jun vinük ri man jun ruchajin. Rijaꞌ xbün quiriꞌ richin 
que roj nkil ta cꞌa ri ketzij beyomül.

10 Y vocomi yin cꞌo cꞌa jun ri ninjoꞌ nincꞌuxlaꞌaj chive y utz vi nbün 
chive rix. Y jareꞌ ri ninjoꞌ nincꞌuxlaꞌaj chive: junabir cꞌa can ri xalüx pan 
ivánima richin xitzꞌom rumolic ri tumin quichin ri chꞌaka chic hermanos. 
11 Vocomi tiqꞌuisaꞌ cꞌa pariꞌ, tiqꞌuisaꞌ rumolic ri tumin. Cachiꞌel cꞌa tok 
xpuꞌu ri rayibül iviqꞌuin, cꞌa quiriꞌ ta ri nibün vocomi. Yin man ninbij 
tüj cꞌa que ncꞌatzinej que niyaꞌ qꞌuiy, man quiriꞌ tüj, xa xe cꞌa ri janiꞌ ri 
nyixtiquer niyaꞌ, xaxe riꞌ tiyaꞌ. 12 Roma si xa ja pan ivánima xalüx-vi-pe ri 
rayibül riꞌ, ri Dios nucꞌul-vi cꞌa chivüch ri xa janiꞌ oc ri nyixtiquer niyaꞌ, 
roma rijaꞌ man nroyobej tüj cꞌa que qꞌuiy niyaꞌ, y xa manak ichajin.

13 Ri ninbij cꞌa chive man richin tüj que nyixinyaꞌ pa cꞌayuf rix y ri 
nyecꞌulun ri itoꞌonic rix jabel nyecꞌujeꞌ, man quiriꞌ tüj. 14 Xaxe roma ncꞌatzin 
que junan ta ivüch quiqꞌuin ri manak quichajin. Roma vocomi rix cꞌo ri 

ichajin y romariꞌ cꞌuluman richin nyeꞌitoꞌ ri chꞌaka chic hermanos. Roma 
xa man jun etamayon achique ri ncꞌulachitüj, y riqꞌuin baꞌ ri chikavüch 
apu rix ncꞌatzin jun toꞌonic chive, y chiriꞌ xa ja yan chic rijeꞌ ri nyetoꞌon 
ivichin rix. 15 Y chiꞌicojol rix nbanatüj cꞌa cachiꞌel nbij chupan ri rutzij ri 
Dios ri tzꞌiban can: Man roma tüj que yecꞌo israelitas qꞌuiy maná richin 
nquicꞌux ri xquimol, romariꞌ cꞌa cꞌo ta xquiyüc can richin rucaꞌn kꞌij, man 
quiriꞌ tüj, xaxe xerubün ri xquimol. Y ri chꞌaka chic ri xa baꞌ oc ri xquimol 
can, xerubün chukaꞌ y man xevayjan tüj cꞌa. Quiriꞌ cꞌa ri tzꞌiban can.

Ri hermano Tito y ri ye caꞌiꞌ chic rachibil
16 Y yin juis cꞌa nquimatioxij chin ri Dios, roma rijaꞌ xuya-vi cꞌa pa 

ránima ri hermano Tito richin que juis nyixrucꞌuxlaꞌaj rix, cachiꞌel 
ninbün yin. 17 Rijaꞌ pa ránima cꞌa xpuꞌu-vi que cꞌuluman que nbe cꞌa chilaꞌ 
iviqꞌuin. Quiriꞌ xunuc roma juis xixrucꞌuxlaꞌaj-e y man xaxe tüj roma ri 
xkabij chin que cꞌuluman que nbe chilaꞌ iviqꞌuin richin nyeruqꞌuisaꞌ can 
rubanic ri samaj ri rutzꞌamon can chiꞌicojol.

18 Y richin cꞌa que nrachibilaj-e ri hermano Tito, nkatük-e jun hermano 
chirij. Ri hermano riꞌ ja ri jabel etaman ruvüch coma conojel molaj 
hermanos, roma jabel samajnük chutzijosic ri utzilüj tzij richin colonic. 19 Y 
ri hermano ri nrachibilaj-e ri hermano Tito, etaman-vi ruvüch y chaꞌon cꞌa 
coma ri molaj hermanos richin nkachibilaj chupan ri bey richin nkacꞌuaj 
ri toꞌonic cheque ri hermanos ri yecꞌo pa tinamit Jerusalén. Ri toꞌonic 
reꞌ jachon cꞌa pa kakꞌaꞌ roj richin nyekajachaꞌ chiquivüch ri hermanos ri 
manak quichajin, y riqꞌuin ta cꞌa ri nkabün, ri Ajaf Dios nucꞌul ta cꞌa rukꞌij. 
Y reꞌ nucꞌut ta chukaꞌ que riqꞌuin ronojel ivánima niya-e ri toꞌonic riꞌ. 
20 Roj man nkajoꞌ tüj cꞌa que nyepuꞌu tzij chikij, romariꞌ man kayon tüj roj 
ri nkumolon y nkujachon richin ri toꞌonic ri juis nim vi. 21 Roma roj man 
nkajoꞌ tüj cꞌa que xaxe ta chuvüch ri Ajaf Dios nkꞌalajin-vi que ronojel ri 
nkabün, pa ruchꞌajchꞌojil vi, man quiriꞌ tüj, xa nkajoꞌ cꞌa chukaꞌ que quiriꞌ 
tikꞌalajin chiquivüch ri vinük, que pa ruchꞌajchꞌojil vi nkabün ronojel.

22 Y quiqꞌuin cꞌa ri caꞌiꞌ hermanos ri nyebe chilaꞌ iviqꞌuin, nkatük-e 
jun chic hermano ri ketaman-vi roj que nutij-vi rukꞌij chubanic achique 
na samaj richin ri Dios. Y vocomi juis vi ri rayibül ri cꞌo riqꞌuin richin 
que napon chilaꞌ iviqꞌuin, roma ri racꞌaxan pan iviꞌ rix, y romariꞌ rijaꞌ 
ruyoꞌon ránima nberubanaꞌ ri samaj ri rutzꞌamon rubanic chiꞌicojol. 23 Ri 
hermanos cꞌa ri nyeꞌapon chilaꞌ iviqꞌuin, que ye oxiꞌ galán ye utz. Roma 
ri hermano Tito vachibil vi, y nquirutoꞌ cꞌa chubanic ri samaj chiꞌicojol 
rix. Y ri ye caꞌiꞌ chic hermanos, rijeꞌ ye takon cꞌa pe coma ri jun molaj 
hermanos, y roma ri cꞌaslen ri quicꞌuan rijeꞌ, ri Cristo nucꞌul-vi rukꞌij. 
24 Vocomi rix ticꞌutuꞌ cꞌa ri utz ri cꞌo iviqꞌuin riqꞌuin ri sipanic ri niyaꞌ y 
napon ta cꞌa rutzijol cꞌa quiqꞌuin ri jun molaj hermanos, que rix nyeꞌijoꞌ. 
Cachiꞌel ta cꞌa ri itzijol ri kelesan roj, que galán rix jabel.

Ri Pablo retaman que ri hermanos aj-Corinto nyetoꞌon-vi

9  1 Man ncꞌatzin tüj cꞌa que yin cꞌo ta más nintzꞌibaj-e chive que tiyaꞌ 
ri toꞌonic quichin ri hermanos ri yecꞌo pa tinamit Jerusalén. 2 Roma 

vetaman cꞌa que cꞌo-vi rayibül iviqꞌuin richin niyaꞌ ri toꞌonic riꞌ. Y jariꞌ ri 
nintzijoj yin cheque ri hermanos chereꞌ pa ruchꞌulef Macedonia, que rix 
hermanos ri rix cꞌo chilaꞌ pa ruchꞌulef Acaya ja yan ri junabir ri ivoyoben 
chic richin niyaꞌ ri toꞌonic ri ncꞌatzin cheque ri hermanos aj pa tinamit 
Jerusalén. Y ri rayibül ri cꞌo iviqꞌuin rix, jariꞌ ri xyoꞌon cuchukꞌaꞌ juis ye 
qꞌuiy cheque ri hermanos, richin chukaꞌ nyetoꞌon rijeꞌ. 3 Y nyentük cꞌa e 
ri hermanos chilaꞌ iviqꞌuin, richin que ri utz nutzijon pan iviꞌ ketzij ta vi 
nbecꞌulun-pe, y man ta nbecꞌulun-pe que ronojel ri utz nubin pan iviꞌ xa 
man jun chin riꞌ ri nibün. Richin quiriꞌ imolon ta chic cꞌa ri toꞌonic ri nitük 
cheque ri hermanos, cachiꞌel ri nutzijon pan iviꞌ. 4 Y riqꞌuin baꞌ xa yecꞌo ta 
hermanos aj chereꞌ pa ruchꞌulef Macedonia ri nyebe chuvij cꞌa chilaꞌ iviqꞌuin, 
y rix xa cꞌa man jun tüj toꞌonic imolon ri nkujapon, xa niyaꞌ cꞌa iqꞌuix rix y 
niyaꞌ chukaꞌ kaqꞌuix roj ri jabel roj kachꞌoꞌon pan iviꞌ. 5 Romariꞌ yin xinnuc-
vi cꞌa y xinbij cheque ri hermanos que nabey quebe rijeꞌ cꞌa chilaꞌ iviqꞌuin 
y tequiqꞌuisaꞌ rumolic ri toꞌonic ri xalüx pan ivánima que nijoꞌ niyaꞌ, richin 
quiriꞌ ri toꞌonic ri niyaꞌ man tikꞌalajin que riqꞌuin uchukꞌaꞌ nkelesaj chive, 
man quiriꞌ tüj, xa nkꞌalajin ta jabel que iviqꞌuin rix xalüx-vi-pe.

6 Y yin ninjoꞌ cꞌa nincꞌuxlaꞌaj chive: Que jun ticoy baꞌ oc cosecha 
nrelesaj, tok xa baꞌ oc nutic. Jacꞌa ri ticoy ri qꞌuiy nutic, qꞌuiy vi cꞌa ri 
cosecha nrelesaj. 7 Chiꞌijujunal rix tiyaꞌ cꞌa ri janiꞌ ri nyixtiquer niyaꞌ, 
cachiꞌel ri xbij ri ivánima chive. Man tiyaꞌ cꞌa ri toꞌonic riqꞌuin bis, ni 
man tiyaꞌ chukaꞌ xaxe roma xcꞌutux chive. Man tibün quiriꞌ. Xa riqꞌuin cꞌa 
quicot tiyaꞌ ri toꞌonic, roma ri Dios nyerujo-vi ri nyebanun quiriꞌ. 8 Y juis 
cꞌa qꞌuiy ri utz ri nicꞌul riqꞌuin ri Dios roma rijaꞌ juis uchukꞌaꞌ cꞌo riqꞌuin. 
Ronojel ruvüch utz nuyaꞌ cꞌa pe chive, richin que chi jumul cꞌo ri nicusaj 
y cꞌo chukaꞌ richin nyeꞌitij ri chꞌaka chic. Richin vi que nyeꞌibanalaꞌ ri utz. 
9 Cachiꞌel vi ri nbij chupan ri rutzij ri Dios ri tzꞌiban can:

Xuya-xutaluj chiquivüch ri manak quichajin.
Ri utz ri nbanun rijaꞌ quiriꞌ vi richin chi jumul.
Quiriꞌ cꞌa ri tzꞌiban can.

10 Ri Dios nuya-vi ri ijaꞌ chin ri ticoy, richin quiriꞌ cꞌo ri nutic-ka, y tok ri 
Dios nbün-pe que nvachin ri ticoꞌn riꞌ, jariꞌ cꞌa ntoc ruvay. Y quiriꞌ chukaꞌ 
nbün ri Dios chive rix, nuyaꞌ y nuqꞌuiyirsaj cꞌa chivüch ri cꞌo iviqꞌuin, richin 
que qꞌuiy ta utz ri nibanalaꞌ. Y ronojel cꞌa ri utz ri nibanalaꞌ rix, ri Dios 
nbün cꞌa chin que cꞌo juis utz nucꞌün-pe. 11 Roma riqꞌuin cꞌa ri nuyaꞌ ri Dios 
chive, cꞌo-vi cꞌa ncꞌujeꞌ iviqꞌuin, cachiꞌel jun beyon, y chi jumul nyixtiquer 
niyaꞌ cachiꞌel ri nrajoꞌ ri ivánima. Y tok roj nyekajachaꞌ pa quikꞌaꞌ ri 
hermanos, juis cꞌa matioxinic nucꞌün-pe chin ri Dios. 12 Roma ri samaj ri 

nibün rix tok niyaꞌ ri toꞌonic quichin ri hermanos, man xaxe tüj nyerutoꞌ 
ri hermanos chupan ri pokonül ri nyetajin chucꞌusaxic, man quiriꞌ tüj, xa 
nucꞌün cꞌa pe juis matioxinic chin ri Dios. 13 Y roma ri niyaꞌ rix cheque rijeꞌ, 
romariꞌ rijeꞌ juis nquiyaꞌ rukꞌij ri Dios, roma nquina-vi que ketzij ri nibij rix 
que icꞌuan ri nbij ri utzilüj rutzij ri Cristo ri ncꞌamon-pe colonic. Chukaꞌ rijeꞌ 
nquiyaꞌ rukꞌij ri Dios roma xalüx-pe pan ivánima que cꞌo niyaꞌ cheque rijeꞌ y 
roma chukaꞌ quiriꞌ nibün quiqꞌuin conojel ri hermanos. 14 Rijeꞌ nquicꞌutuj-vi 
ri utzilüj sipanic ri nspaj-pe ri Dios pan iviꞌ. Nyixquijoꞌ roma ri nibün coma 
rijeꞌ, que juis ri utzilüj sipanic ri nspaj-pe ri Dios cꞌo iviqꞌuin.

15 ¡Matiox cꞌa chin ri Dios roma ri Rucꞌajol, ri Rusipanic cheke roj! Jun 
Sipanic ri man nilitüj tüj achique rubixic riqꞌuin tzij, roma juis nim.

Ri Pablo rusamajel vi ri Dios

10  1 Yin Pablo ye qꞌuiy vi cꞌa nyetzijon vichin y nquibij cꞌa: Tok ri Pablo cꞌo-
pe kiqꞌuin galán jabel, juis nuchꞌutinirsaj-riꞌ nchꞌo-vi cheke, jacꞌa tok 

nüj cꞌo-vi, xa man quiriꞌ tüj chic nbün kiqꞌuin. Rijaꞌ manak ruqꞌuix chic nbij-pe 
tzij cheke, nquibij. Pero riꞌ man ketzij tüj. Xa man quiriꞌ tüj ri ninbün yin. Roma 
tok yin cꞌo cꞌa ri nincꞌutuj chive rix que nibün ta, ninchꞌutinirsaj-viꞌ cachiꞌel 
xbün ri Cristo. 2 Ri ninjoꞌ yin ja ta que ichojmirsan chic ronojel, utz ta chic rix 
benük tok yin nquinapon chilaꞌ iviqꞌuin. Roma si xa cꞌa man jani ichojmirsan tüj 
ronojel tok nquinapon, ja yin ri ncꞌatzinej que nquichojmirsan. Y yin man ninjoꞌ 
tüj nincusaj ri uchukꞌaꞌ cꞌo pa nukꞌaꞌ. Cachiꞌel ri nunojin que ninbij cheque ri 
nyebin chuvij que xa ja ri ninrayij yin ri ninbün y xa man ninbün tüj ri rurayibül 
ri Ajaf Dios. 3 Y ketzij cꞌa riꞌ que roj vinük, pero roj man nkabün tüj cachiꞌel 
nbün jun achique na vinük, ri xa ja ri ruchukꞌaꞌ rijaꞌ ri ncusaj. Roj man quiriꞌ 
tüj nkabün tok nkabün oyoval riqꞌuin ri itzel. 4 Ri nkacusaj roj man ja tüj cꞌa ri 
kuchukꞌaꞌ roj. Ri nkucusaj roj richin nkabün oyoval riqꞌuin ri itzel ja ri ruchukꞌaꞌ 
ri Dios, ri ntiquer-vi nchꞌacon chirij ri itzel stapeꞌ (aunque) jabel ri rutobal 
rubanun. 5 Nyekakasaj-vi cꞌa ri tzij ri nyequipabaꞌ chikavüch y nyekakasaj 
chukaꞌ conojel ri cꞌo-vi quikꞌij nquinaꞌ y man nquiyaꞌ tüj kꞌij que nquetamaj tüj 
ruvüch ri Dios. Roj nyekatzꞌom-vi cꞌa ri cꞌo nojibül quiriꞌ tak quiqꞌuin y nyekayaꞌ 
pa rukꞌaꞌ ri Cristo richin nquitakej ta rutzij cachiꞌel ri cꞌuluman que nquibün. 
6 Vocomi, rix man nyixtaken tüj cꞌa tzij, pero tok nitakej tzij y nibün ri achique 
nbij ri rutzij ri Dios chive, jariꞌ tok nkayaꞌ jun castigo pa quiviꞌ ri chꞌaka chic ri 
xa man nquichꞌutinirsaj tüj quiꞌ richin nquitakej tzij.

7 Rix itzel nyixchꞌo chikij xaxe riqꞌuin ri nkujitzꞌet, pero man ivetaman 
tüj cꞌa ri utz ri cꞌo pa tak kánima. Si cꞌo cꞌa ri nunucun-ka que rijaꞌ 
richin vi ri Cristo, xa tunojij cꞌa ka que si rijaꞌ richin chic ri Cristo, quiriꞌ 
chukaꞌ tunucuꞌ chukaꞌ pa kaviꞌ roj, que roj roj richin vi ri Cristo. 8 Roj roj 
rusamajelaꞌ vi ri Ajaf Jesucristo roma ruyoꞌon-vi uchukꞌaꞌ pa kakꞌaꞌ. Y 
chukaꞌ ninbij chive que cꞌa cꞌo más uchukꞌaꞌ yoꞌon pa kakꞌaꞌ, y man qꞌuixaj 
tüj richin ninbij chive, roma quiriꞌ vi. Pero roj man rojcꞌo tüj cꞌa richin 

nyixkaqꞌuis, roj rojcꞌo pero richin nyixkatoꞌ, richin quiriꞌ nyixqꞌuiy ta 
cꞌa riqꞌuin ri icꞌaslen. 9 Man cꞌa tikꞌalajin chivüch que ri vuj ri nyentük-e 
iviqꞌuin xaxe richin nyixinxbij. 10 Roma ketzij vi que yecꞌo chive rix ri 
nyetzijon cha que yin tok cꞌo vuj nyentük-e chive, chupan riꞌ ruyon tzij ri 
ye pokonül y juis cuchukꞌaꞌ ri nyentzꞌibaj-e. Pero tok nquinapon cha chilaꞌ 
iviqꞌuin xa man jun cha cuchukꞌaꞌ ri nutzij, que xa man jun cha rakalen 
ri rubanic ri nutzij. 11 Pero ri nbin quiriꞌ xaxe ninjoꞌ cꞌa ninbij chin que 
cachiꞌel vi rubanic ri tzij ri nubin-e chupan ri vuj ri ye nutakon-e, quiriꞌ 
cꞌa chukaꞌ nyenbanaꞌ tok nquinapon chilaꞌ. Roma man xe tüj cꞌa tok man 
yincꞌo tüj apu iviqꞌuin nquitiquer ninbün quiriꞌ pa tak vuj. Yin y ri ye 
vachibil, nkabün-vi cꞌa ri cꞌuluman que nkabün iviqꞌuin.

12 Roj man nkabün tüj cꞌa cachiꞌel ri nquibün rijeꞌ. Man nkachibilaj tüj 
cꞌa kiꞌ quiqꞌuin, y chukaꞌ man roj junan tüj quiqꞌuin, roma rijeꞌ quiyon 
nquibün que cꞌo juis quikꞌij. Rijeꞌ, man pa rubeyal tüj cꞌa ri nquibün, roma 
xa quinaꞌoj oc rijeꞌ nbin quiriꞌ cheque. Chiquivüch rijeꞌ ja rijeꞌ ri más ye 
utz, nquibij rijeꞌ. 13 Roj, man nkabün tüj cꞌa cachiꞌel nquibün rijeꞌ, chi nüj 
ta nkujapon-vi, xaxe richin que nkabün que cꞌo juis kakꞌij. Ri kasamaj roj 
xaxe napon cꞌa apeꞌ ri nrajo-vi ri Dios y man nkamüj tüj quisamaj ri chꞌaka 
chic samajelaꞌ. Ri samaj cꞌa ri ruyoꞌon ri Dios chuve yin y ri ye vachibil 
richin que nkabün, napon cꞌa chukaꞌ iviqꞌuin rix. 14 Y man juis tüj cꞌa nüj 
xojapon-vi, roma roj yoꞌon kꞌij cheke que nkusamüj chiꞌicojol. Ja roj cꞌa ri 
xojapon pa nabey ri chilaꞌ iviqꞌuin y xojapon cꞌa chilaꞌ roma ri kacꞌuan-apu 
ri utzilüj rutzij ri Cristo ri ncꞌamon-pe colonic. 15 Y man jun vi cꞌa ncꞌatzin 
que roj nkayaꞌ kakꞌij roma ri samaj banun coma chꞌaka chic. Ri koyoben 
cꞌa roj ja ta ri nyixqꞌuiy riqꞌuin ri icꞌaslen y tok yoꞌon chic jabel ivánima, 
ivoma ta rix más nüj napon-vi ri rutzij ri Dios. Roma ri Dios quiriꞌ vi ri 
rurayibül, que nkacꞌuaj ta ri rutzij pa chꞌaka chic lugar ri apeꞌ nrajo-vi rijaꞌ. 
16 Y riqꞌuin ri quiriꞌ, roj nkatzijoj ta cꞌa ri utzilüj tzij richin colonic más cꞌa 
calaꞌ chin ri itinamit rix. Y riqꞌuin ri quiriꞌ roj man nkujapon tüj apeꞌ yecꞌo 
chic samajelaꞌ nyesamüj y cꞌo chic samaj quibanun. Roj man cꞌuluman tüj 
cꞌa que nkayaꞌ kakꞌij roma ri samaj banun coma chꞌaka chic.

17 Y si cꞌo jun ri nbin que juis nimakꞌ tak samaj ri ye rubanalun, más ta 
utz que man nyerubilaꞌ quiriꞌ, xa más utz tubij que ja ri Ajaf Dios banayun 
ronojel. 18 Roma ri xa ruyon ka rijaꞌ nbij que cꞌo rukꞌij, man nbij tüj chi tzij que 
quiriꞌ chuvüch ri Dios. Cꞌa ja na ri Dios ri nbin, si quiriꞌ o xa man quiriꞌ tüj.

Ri Pablo nbison roma ri hermanos aj-Corinto nkaꞌ 
chiquivüch ri tijonic ri xa man ketzij tüj

11  1 Stapeꞌ (Aunque) yin qꞌuiy tzij ri nyenbij chive, tzij ri xa ye nucun, man 
nucun tüj ri nyeꞌel pa nuchiꞌ, nincꞌutuj cꞌa favor chive rix que quinicochꞌoꞌ 

baꞌ. Roma xa jariꞌ ri rurayibül ri vánima que ninkꞌalajrisaj chive. 2 Roma yin 
nutzꞌeton cꞌa achique chi cꞌaslen ri icꞌuan. Nyixinchajij-vi cꞌa riqꞌuin ri nyixbanun 

cachiꞌel nbün ta ri Dios iviqꞌuin si ta nka-pe. Riqꞌuin vi cꞌa rijaꞌ petenük-vi ri 
nyixinchajij riqꞌuin ri icꞌaslen. Roma rix xitakej cꞌa ri Cristo tok yin xintzijoj ri 
rutzij chive. Rix cachiꞌel cꞌa jun xtün ri nyecꞌuleꞌ yan riqꞌuin jun alaꞌ ri ntoc rachijil. 
Chꞌajchꞌoj vi cꞌa tok njach-e pa cꞌulanen. Quiriꞌ cꞌa rubanic ri icꞌaslen ninjoꞌ yin que 
rix icꞌuan tok nyixbe chilaꞌ riqꞌuin ri Cristo. 3 Pero yin nuxbin-viꞌ, roma man xa 
tibanatüj cachiꞌel xbanatüj riqꞌuin ri Eva ojer can. Rijaꞌ xchꞌacatüj cꞌa pa rukꞌaꞌ ri 
cumütz, riqꞌuin ri jabel oc rubanic nchꞌo. Y quiriꞌ chukaꞌ rix, xa riqꞌuin jun nyoꞌon 
inaꞌoj, njalatüj ri inaꞌoj, y riꞌ nbün chive que rix nijoꞌ niyaꞌ can ri Cristo y man ta 
chic niyaꞌ ivánima riqꞌuin. 4 Roma rix cachiꞌel xa juis nyixquicot riqꞌuin jun ri napon 
iviqꞌuin y xa man ja tüj ri Jesús ri xkatzijoj roj chive ri nutzijoj ri jun chive, xa jun 
chic. Y quiriꞌ chukaꞌ juis nyixquicot riqꞌuin tok nusuj jun chic espíritu chive y xa 
man ja tüj riꞌ ri xicꞌul pa nabey. Y chukaꞌ nyixquicot riqꞌuin tok nbij chive que cꞌo 
jun chic tzij richin colonic riqꞌuin. 5 Si nyixquicot riqꞌuin jun vinük quiriꞌ, xa más 
ta utz que ja ri viqꞌuin yin ri quiriꞌ nibün. Roma yin nkꞌalajin que cꞌo uchukꞌaꞌ ri 
cꞌo pa nukꞌaꞌ. Yin man más yin coꞌol tüj cꞌa que chiquivüch ri chꞌaka chic achiꞌaꞌ 
ri nquinuc y nquibij que ja rijeꞌ nimalüj tak apóstoles, pero man quiriꞌ tüj. 6 Roma 
stapeꞌ (aunque) ta ri nutzij man katz ja tüj más rubanic tok nquichꞌo, pero vetaman-
vi jabel ri achique ri nquinajin chubixic tok nquichꞌo. Y riꞌ ivetaman rix chukaꞌ que 
quiriꞌ, roma achique na y apeꞌ na quiriꞌ kabanun, kabin-vi ri rutzij ri Dios.

7 ¿Chivüch rix xajan comi que yin man jun vajil xincꞌutuj chive tok xinapon 
iviqꞌuin richin xintzijoj ri utzilüj rutzij ri Dios ri ncꞌamon-pe colonic? ¿Xajan 
comi que xinoc isamajel richin que rix cꞌo ikꞌij ri vocomi? 8 Yin, richin cꞌa que 
xinbün ri rusamaj ri Dios chilaꞌ iviqꞌuin, ri vajil xinvelesaj cꞌa pe quiqꞌuin ri 
chꞌaka chic molaj hermanos ri nquimol-quiꞌ pa rubiꞌ ri Dios pa chꞌaka chic 
tinamit. 9 Y tok yin cꞌo xcꞌatzinej chuve chilaꞌ chiꞌicojol, man jun chive rix ri 
xinyaꞌ ta akaꞌn chirij y xincꞌutuj ta chin achique ri ncꞌatzinej chuve, man jun. 
Ri xcꞌatzinej chuve chiriꞌ, xa ja ri hermanos aj-Macedonia ri xeꞌapon viqꞌuin 
chilaꞌ ri xetoꞌon can vichin, richin xincꞌo chupan ri kꞌij riꞌ. Riqꞌuin vi cꞌa ronojel 
xintij nukꞌij que man jun akaꞌn xinyaꞌ chivij. Y cꞌa quiriꞌ na ri ninnuc ninbün 
ri chinuvüch apu. 10 Y ri ninbij chive ketzij vi, roma ri Cristo cꞌo-vi viqꞌuin, 
que rix ri rixcꞌo pa ruchꞌulef Acaya, man jun ri nbanun ta chuve que nincꞌul ta 
jun toꞌonic ivichin rix, roma chuve yin jun quicot vi que ninbün ri rusamaj ri 
Dios y nuyon cꞌa nintzuk-viꞌ. 11 ¿Achique comi roma? ¿Roma comi que yin man 
nyixinjoꞌ tüj? Man quiriꞌ tüj. Ri Dios retaman que yin nyixinjo-vi.

12 Y ri nubanun-pe que nintzuk-viꞌ, cꞌa ninbün na quiriꞌ, roma ninjoꞌ que 
riqꞌuin yin man nincꞌul tüj jun toꞌonic ivichin rix, nquitiquer ninvelesaj 
ri nojibül ri cꞌo quiqꞌuin chꞌaka chic ri nyebin que ye rusamajelaꞌ ri Dios, 
pero xa man quiriꞌ tüj. Richin quiriꞌ rijeꞌ man nyetiquer tüj nquibij que 
ye junan vi kiqꞌuin roj. 13 Roma rijeꞌ ye ketzij apóstoles nquinaꞌ, pero xa 
man quiriꞌ tüj, xa ye samajelaꞌ ri nyechꞌacon. Nquibün que ye apóstoles 
richin ri Cristo, pero xa man ketzij tüj. 14 Y ri nquibün rijeꞌ man cꞌacꞌaꞌ tüj, 
que nquibün que ye ketzij tak apóstoles y xa man ye ketzij tüj apóstoles, 

roma xa quiriꞌ chukaꞌ nbün ri itzel-vinük. Rijaꞌ nbün que jun utzilüj ángel 
richin sük y xa man quiriꞌ tüj. 15 Xa roma cꞌa riꞌ, ri nquibün ri man ye 
ketzij tüj apóstoles, man cꞌacꞌaꞌ tüj. Man cꞌacꞌaꞌ tüj que ri ye rusamajelaꞌ ri 
itzel-vinük nquibün que ye samajelaꞌ richin ri chojmil. Pero pa ruqꞌuisbül 
xa nquicꞌul cꞌa castigo, cachiꞌel cꞌa ri nucꞌutuj ri itzel ri nyebanun.

Ri Pablo nutzijoj ri achique ye rucꞌulachin pa rusamaj ri Dios
16 Y yin ninbij chive jun bey chic, que nijun nunucun que yin cꞌunük loco. 

Pero si quiriꞌ ninuc, tiyaꞌ cꞌa kꞌij chuve chin nquichꞌo cachiꞌel nchꞌo jun loco, 
richin quiriꞌ que yin ta chukaꞌ ninnaꞌ ta cachiꞌel nunaꞌ jun loco nim rakün 
nunaꞌ. 17 Ri Ajaf Dios man jun bey xbün tüj cachiꞌel ri ninbün yin vocomi, 
roma ninyaꞌ nukꞌij nuyon, y ri tzij ri nyeꞌel pa nuchiꞌ, ruyon nucun man ye 
nucun tak tzij tüj. 18 Pero xa roma ri ye juis ri nquibün que cꞌo quikꞌij, que 
cꞌo etamabül quiqꞌuin, que cꞌo quikꞌij ri ojer tak quite-quitataꞌ, romariꞌ yin 
chukaꞌ quiriꞌ ninbün. 19 Roma rix xa juis nyekaꞌ chivüch y nyeꞌicꞌul jabel ri 
xa man jun quetaman, y rix xa juis qꞌuiy etamabül iviqꞌuin. 20 Rix jabel cꞌa 
inaꞌon y jabel chukaꞌ nitzꞌet que cꞌo ri nbanun chive que quixcꞌujeꞌ chuxeꞌ 
rutzij y nbün chive que cachiꞌel xa rix lokꞌon tak rusamajelaꞌ. Utz chukaꞌ 
ninaꞌ rix que cꞌo jun ri ntajin nuyaꞌ inaꞌoj richin nyelesan chive ri baꞌ 
achique ichajin, que cꞌo ri palibeyon ivichin y man jun ikꞌij chuvüch, y cꞌo 
chukaꞌ nyoꞌon kꞌaꞌ chiꞌipalüj. Rix jabel cꞌa itzꞌeton riꞌ. 21 Stapeꞌ (Aunque) jun 
qꞌuixaj chuve yin que ninbij reꞌ, pero xa ketzij vi que quiriꞌ, roma roj manak 
vi kuchukꞌaꞌ que xkabün ta cachiꞌel ri nquibün ri chꞌaka chive.

Pero si ri chꞌaka cꞌo-vi uchukꞌaꞌ quiqꞌuin que man nquixbij tüj quiꞌ nyequibilaꞌ 
tzij richin nquiyaꞌ quikꞌij, yin chukaꞌ nquitiquer ninbün achique ri nquibün rijeꞌ. 
Ri tzij cꞌa ri nyenbij chive cachiꞌel xa pa nu-locura cꞌa nyenbila-vi. 22 Qꞌuiy cꞌa ri 
nquibilaꞌ rijeꞌ. Nquibilaꞌ que ye hebreos, pero riꞌ man xe tüj rijeꞌ, yin chukaꞌ. ¿Ye 
vinük israelitas rijeꞌ? Quiriꞌ chukaꞌ yin. ¿Ye ruxquin-rumam can ri Abraham 
rijeꞌ? Yin chukaꞌ quiriꞌ. 23 ¿Ye rusamajelaꞌ ri Cristo rijeꞌ? Yin chukaꞌ. Pero vocomi 
nquichꞌo cꞌa cachiꞌel xa ta yin loco y romariꞌ cachiꞌel xa nucun man nucun tüj ri 
nyenbij, que yin más yin samajel que chiquivüch rijeꞌ. Más samaj nubanun. Yin 
más chꞌayon yin que chiquivüch rijeꞌ, roma hasta man nkaꞌ tüj chic chinucꞌuꞌx 
janiꞌ mul yin chꞌayon. Yin xincꞌujeꞌ pa cárcel más que chiquivüch rijeꞌ. Yin qꞌuiy 
mul chukaꞌ yin xinapon chuvüch camic. 24 Ri nuvinak israelitas voꞌoꞌ cꞌa mul 
yin quichꞌayon riqꞌuin tzꞌun (chicote) ri cꞌo qꞌuix tak chꞌichꞌ chutzaꞌn, treinta y 
nueve jichꞌ cꞌa xincꞌul chi voꞌoꞌ mul, y xaxe cꞌa jujun jichꞌ ri man xincꞌul tüj, roma 
jariꞌ ri ntelesüs can pariꞌ, roma xa ja ta ri cuarenta ri ncꞌatzinej ta que xincꞌul. 
25 Oxiꞌ mul ri yin chꞌayon riqꞌuin xincꞌaꞌy. Jun bey xinquicꞌük chi abüj. Oxiꞌ mul 
cꞌa benük can chuxeꞌ yaꞌ ri barco apeꞌ yin benük-vi. Jun bey jariꞌ xincꞌujeꞌ jun 
kꞌij y junakꞌaꞌ pariꞌ ri mar. Cꞌa nüj cꞌa chin ri ruchꞌulef tok xincꞌulachij quiriꞌ. 
26 Qꞌuiy cꞌa ri ye nucꞌusan pa tak bey chubanic ri rusamaj ri Dios. Roma ri bey 
ri ye nucꞌusan yecꞌo rakün tak yaꞌ, elekꞌomaꞌ, ri nuvinak israelitas ri nyeꞌetzelan 

vichin y quiriꞌ chukaꞌ ri chꞌaka chic vinük ri xa man ye nuvinak tüj, pa tak 
tinamit, pa tak lugar apeꞌ ye manak vinük, pariꞌ ri mar, y coma ri man ye ketzij 
tak hermanos tüj. Qꞌuiy vi cꞌa ri nucꞌusalon. 27 Yin juis yin samajnük y qꞌuiy 
pokonül nucꞌusan: Nucꞌusan cosic, nucochꞌon nuvaran, nucꞌusan vayjül y chakiꞌj-
chiꞌ, nucochꞌon tef y xqꞌuis-ka ri nutziek y man jun nincꞌün-vi, y chukaꞌ qꞌuiy 
mul ninkꞌatala-viꞌ richin man nquivaꞌ tüj richin quiriꞌ cꞌo cꞌa más samaj ninbün.

28 Y man xe tüj cꞌa riꞌ ri numol-riꞌ chuvij, xa cꞌa cꞌo chic chꞌaka. Chukaꞌ ri 
raral ri samaj ri nkaꞌ chuvij kꞌij-kꞌij, ri nojibül ri ninbün coma ri hermanos 
roma ri nyencꞌuxlaꞌaj-e, hermanos ri nquimol-quiꞌ pa rubiꞌ ri Dios achique 
na lugar. 29 ¿O cꞌo comi jun hermano ri manak ruchukꞌaꞌ y yavaꞌ nunaꞌ, 
y yin xa man nquiniman tüj rijaꞌ? Man quiriꞌ tüj. Yin jariꞌ cꞌa yincꞌo-apu 
riqꞌuin. ¿O cꞌo ta comi jun hermano ntzak can roma jun chic y yin man 
ta nquiniman chin roma ri xban chin? Man quiriꞌ tüj chukaꞌ. Ri vánima 
qꞌuixaj nunaꞌ roma ri xban chin. 30 Ronojel ri xinbij-ka nucꞌut que yin xa 
manak vuchukꞌaꞌ. Pero yin tok ncꞌatzin que ninyaꞌ nukꞌij, jariꞌ ri nincusaj 
richin ninyaꞌ nukꞌij. 31 Ketzij vi ri ninbij yin. Y ri Dios, ri Rutataꞌ ri Kajaf 
Jesucristo, retaman que yin man nintzꞌuc tüj tzij. Retaman-vi cꞌa rijaꞌ, ri 
cꞌo rukꞌij richin chi jumul. 32 Pa ri tinamit rubiniꞌan Damasco cꞌo cꞌa ri 
xincꞌulachij. Ja yin ri quinojin que nquinquitzꞌom. Romariꞌ ri gobernador 
richin ri rey Aretas xbij que quitzꞌam tok nquitzꞌet. Jabel vi cꞌa chajin ri 
tinamit richin man nquicolotüj tüj pa quikꞌaꞌ. 33 Y xincolotüj-e pa quikꞌaꞌ, 
roma xinkasüs-e chuvüch ri xan ri banun riqꞌuin abüj ri rusutin rij ri 
tinamit. Chupan cꞌa jun chacüch xinquiya-vi ri xetoꞌon vichin y cꞌateriꞌ 
xinquikasaj-e pa jun ventana ri cꞌo chuvüch ri xan.

Ri Pablo nutzijoj que xapon yan cꞌa chilaꞌ chicaj

12  1 Y ketzij vi que man cꞌuluman tüj chuve yin que ninyaꞌ nukꞌij. Pero 
vocomi yin xaxe cꞌa nquichꞌo baꞌ pariꞌ ri nucꞌut ri Ajaf Dios chuvüch 

ri nitaken richin. Roma cꞌo cꞌa ri nucꞌut chuvüch pan cachiꞌel tak achicꞌ, y cꞌo 
chukaꞌ nyerukꞌalajrisaj chuvüch. 2 Cꞌo chic cꞌa catorce junaꞌ riꞌ que jun achi ri 
vetaman ruvüch yin, xbe chilaꞌ chicaj y xtzolij chic pe. Rijaꞌ xucꞌuꞌüx cꞌa chilaꞌ 
chicaj, y cꞌa pa rox caj xucꞌuꞌüx-vi apeꞌ cꞌo-vi ri Dios. Yin vetaman cꞌa ruvüch 
ri achi riꞌ que rutaken chic ri Cristo, xa ja ri man vetaman tüj yin ja ri achique 
rubanic tok xucꞌuꞌüx, si riqꞌuin ri ruchꞌacul o xaxe ri ru-espíritu. Xaxe cꞌa ri Dios 
etamayon achique rubanic tok xucꞌuꞌüx chilaꞌ chicaj. 3 Yin vetaman ruvüch ri 
achi riꞌ, pero xaxe cꞌa ri Dios etamayon tok xucꞌuꞌüx chilaꞌ chicaj, si cꞌüs y riqꞌuin 
ruchꞌacul xbe o xa man quiriꞌ tüj. 4 Ri vetaman yin xaxe cꞌa que rijaꞌ xucꞌuꞌüx cꞌa 
chilaꞌ chupan ri lugar richin quicot, ri apeꞌ xeracꞌaxaj tzij ri man nyetiquer tüj 
que nyebix chupan ri kachꞌabül roj aj-ruchꞌulef, y chukaꞌ ri tzij riꞌ man yoꞌon tüj 
cꞌa kꞌij chin ri vinük richin que nbij ta rijaꞌ. 5 Ri achi ri xucꞌuꞌüx cꞌa chilaꞌ chicaj 
cꞌo-vi cꞌa rukꞌij chinuvüch yin, y rijaꞌ cꞌuluman-vi que nuyaꞌ rukꞌij. Jacꞌa yin man 
jun bey ninyaꞌ tüj nukꞌij. Pero xa ta ncꞌatzin que ninyaꞌ nukꞌij, nintzijojolaꞌ ta ri ye 

2 CORINTIOS 11 ,  12  

El Nuevo Testamento en Cakchiquel Oriental de Guatemala, 2a ed., © 2012, Wycliffe Bible Translators, Inc.



437

nucꞌulachilon, y ronojel riꞌ xa nquikꞌalajrisaj que yin manak vuchukꞌaꞌ. 6 Pero man 
riqꞌuin tüj riꞌ, si ta yin ninyaꞌ nukꞌij, pa rubeyal ta ri ninbün y man ta ncꞌulun que 
man jun etamabül cꞌo viqꞌuin. Man quiriꞌ tüj, roma yin xa ja ta ri ketzij ri ninbij, 
roma ri xucꞌuꞌüx cꞌa chilaꞌ chicaj, ja yin. Pero yin man ninyaꞌ tüj cꞌa nukꞌij, richin 
quiriꞌ man jun vinük ri tibanun más nim chuve, roma ri vinük xa man xe tüj chic 
ri nquitzꞌet o ncacꞌaxaj pan aviꞌ ri nquitzꞌet, xa ncꞌo chic baꞌ ruviꞌ nquiyaꞌ akꞌij.

7 Yin juis cꞌa ye nimakꞌ ri ye rukꞌalajrisan ri Dios chinuvüch. Y richin 
que ronojel reꞌ man tiquibün chuve richin ninnimirsaj nukꞌij, romariꞌ tok 
cꞌo pokonül cachiꞌel jun qꞌuix yoꞌon chin ri nuchꞌacul. Ri Ajaf Dios xuya-vi 
kꞌij chin ri itzel-vinük que xutük-pe ri pokonül reꞌ. Chi jumul vi cꞌa ntajin 
chinutzꞌamic. Y ri Ajaf Dios xucusaj ri pokonül riꞌ richin nbün chuve 
que man tinnimirsaj nukꞌij. 8 Y romariꞌ tok yin oxiꞌ yan cꞌa mul nucꞌutun 
favor chin ri Ajaf Jesucristo que trelesaj-e ri nbanun chuve que nintij 
pokonül. 9 Pero ri Ajaf Dios xbij chuve: Rat xaxe cꞌa caquicot riqꞌuin ri 
utzilüj nusipanic y man jun chic ri ncꞌatzinej ta chave. Roma tok ncatajin 
chucꞌusasic jun pokonül y manak chic avuchukꞌaꞌ nanaꞌ rat, yin nquicꞌujeꞌ 
aviqꞌuin y ninyaꞌ ri uchukꞌaꞌ ri ncꞌatzin chave, xbij chuve. Romariꞌ yin 
juis nquicot roma ri ye nucꞌulachilon y xa nquicꞌut que manak vuchukꞌaꞌ. 
Y riqꞌuin riꞌ nka-vi cꞌa pe ri ruchukꞌaꞌ ri Cristo pa nuviꞌ. 10 Juis vi nquicot 
tok roma ri Cristo cꞌo ri nyencꞌulachilaꞌ y xa nquicꞌut que manak 
vuchukꞌaꞌ. Nquicot tok cꞌo ri nquibün richin yinquiqꞌuixbisaj, nquicot tok 
cꞌo nyecꞌatzin chuve y xa man jun npuꞌu-vi, nquicot tok nquinetzelüs y 
nquicot chukaꞌ pa kꞌoxon. Roma ja tok yin manak chic vuchukꞌaꞌ ninnaꞌ, 
jariꞌ tok npuꞌu vuchukꞌaꞌ.

Ri Pablo nyerujo-vi ri hermanos aj-Corinto
11 Yin xa xinbün cachiꞌel jun vinük ri man jun etamabül riqꞌuin, roma 

xinyaꞌ nukꞌij. Pero xa ja rix xixbanun chuve que xinbün quiriꞌ, roma xa 
ja ta rix ri cꞌuluman que xixbin que yin cꞌo-vi nukꞌij. Ketzij na vi que yin 
ninnaꞌ que xa man jun nukꞌij, pero chukaꞌ man ninnaꞌ tüj que yin más 
coꞌol nukꞌij quiqꞌuin ri achiꞌaꞌ ri nquinuc y nquibij que ja rijeꞌ nimalüj tak 
apóstoles pero man quiriꞌ tüj. 12 Yin Pablo yin jun apóstol vi, roma tok 
xinbün ri samaj chiꞌicojol, xincochꞌ ronojel, xincꞌut cꞌa viꞌ que yin jun 
apóstol. Cꞌo-vi cꞌa ri xenbün richin que xkꞌalajin chivüch que cꞌo-vi ri Dios 
viqꞌuin, que yin yin jun rusamajel y nkꞌalajin-vi que quiriꞌ. Nkꞌalajin-vi 
chupan ri nucꞌaslen. Rix xivetamaj cꞌa que yin rusamajel ri Dios roma 
qꞌuiy milagros ri xinbanalaꞌ. 13 ¿O cꞌo comi samaj ri xa man xbanatüj tüj ri 
chiꞌicojol rix y xinbün chiquicojol ri hermanos ri nquimol-quiꞌ pa rubiꞌ ri 
Dios pa chꞌaka chic tinamit? ¿Achique ta cꞌa roma tok rix xinaꞌ que xa más 
coꞌol ikꞌij que chiquivüch ri chꞌaka chic hermanos riꞌ? ¿O xa roma yin man 
jun nucꞌutun chive? Si xa roma man nucꞌutun tüj nuvay chive y ronojel ri 
nyecꞌatzin chuve, si romariꞌ, quinicuyuꞌ cꞌa baꞌ roma ri nubanun chive.

14 Y vocomi cꞌa, yincꞌo chic richin que nquinapon jun bey chic iviqꞌuin. 
Y nquibe iviqꞌuin vocomi jareꞌ ri rox yan mul. Y ri nquinapon man cꞌa 
tinuc que cꞌo akaꞌn ninyaꞌ chivij. Man quiriꞌ tüj. Yin xa man ja tüj cꞌa ri 
ichajin ri ninjoꞌ, yin ja rix ri nyixinjoꞌ. Roma rix ivetaman cꞌa ri ninbij 
chive vocomi y nbanatüj chikacojol chereꞌ chuvüch ri ruchꞌulef: Xa ja ri 
tataꞌaj nmolon ri beyomül richin nuyaꞌ can cheque ri ralcꞌual, y xa man 
ja tüj ri acꞌualaꞌ ri nyemolon beyomül richin nquiyaꞌ chin ri quitataꞌ. 
15 Romariꞌ yin riqꞌuin cꞌa juis quicot nincusaj ri ninvil yin, y hasta yin 
nquiqꞌuis-ka chukaꞌ roma juis ri nyixinjoꞌ rix. Stapeꞌ (Aunque) rix man ta 
nquinijoꞌ cachiꞌel ri nyixinjoꞌ yin.

16 Y riꞌ yecꞌo cꞌa ri nyebin chuvij que yin cha man jun akaꞌn nuyoꞌon 
chivij, que cꞌo ta toꞌonic ri nucꞌutun chive, pero yin cha xa yin bojoyin 
cha chubanic, y jabel cha nyixinchꞌacon y rix kajnük pa nukꞌaꞌ richin 
cꞌo tumin ninvelesaj chive. 17 Pero rix jabel ivetaman que man quiriꞌ tüj. 
¿O xixinchꞌüc comi yin riqꞌuin jun cheque ri hermanos ri xentük chilaꞌ 
iviqꞌuin? 18 Roma richin xintük ri hermano Tito chilaꞌ iviqꞌuin, nabey 
na xincꞌutuj juis favor chin, y cꞌateriꞌ xbe rachibilan-e ri jun hermano. 
¿Xixruchꞌüc comi ri hermano Tito? ¿Xitzꞌet comi que ri hermano Tito man 
ja tüj ri Lokꞌolüj Espíritu ri ucꞌuayon richin? Man quiriꞌ tüj. Y cachiꞌel cꞌa 
ucꞌuan rijaꞌ roma ri Lokꞌolüj Espíritu, quiriꞌ cꞌa chukaꞌ yin ucꞌuan yin. ¿Y 
xitzꞌet comi que ri nbanun rijaꞌ chiquivüch ri vinük, man utz tüj? Man 
quiriꞌ tüj chukaꞌ. Y yin cachiꞌel cꞌa rijaꞌ.

19 ¿Ninuc comi rix que riqꞌuin ri tzij ri xkabij-ka nkutajin chikatoꞌic kiꞌ 
chivüch? Man quiriꞌ tüj. Roma chuvüch ri Dios que yin y ri ye vachibil 
nkuchꞌo quiriꞌ chive, xa roma jun kabanun riqꞌuin ri Cristo. Xa richin vi cꞌa 
nyixkatoꞌ tok nkuchꞌo quiriꞌ iviqꞌuin. Richin que nyixkatoꞌ chiꞌivonojel rix ri 
juis nyixkajoꞌ, richin quiriꞌ nyixqꞌuiy ta cꞌa riqꞌuin ri icꞌaslen. 20 Roma ninnaꞌ 
yin que cachiꞌel xa tok nquinapon ri chilaꞌ iviqꞌuin, xa man choj tüj benük ri 
icꞌaslen, cachiꞌel ri voyoben que benük. Y romariꞌ yin ninbün cꞌa ri cꞌuluman 
que ninbün, y xa man ja tüj chic ri achique ivoyoben ri nyenbanaꞌ iviqꞌuin, 
xa man ja tüj chic samaj riꞌ ri nyenbanaꞌ can chiꞌicojol. Yin ninnaꞌ cachiꞌel xa 
cꞌo oyoval chiꞌicojol, itzel ninaꞌ rix cheque ri chꞌaka chic roma ri utz yecꞌo, 
chukaꞌ yecꞌo ri juis coyoval, ijachalon-iviꞌ, cꞌo itzel tak tzij nyeꞌibilaꞌ chiquij 
chꞌaka chic, nyixchꞌo chiquij chꞌaka chic, man jun quikꞌij nibün cheque ri 
chꞌaka chic hermanos, y yecꞌo chukaꞌ ri nyeꞌibün ri xa man jun rubeyal. Xa 
ja chic riꞌ ri nyenchojmirsalaꞌ. 21 Ri nkꞌoxon cꞌa chuve chupan ri jun bey chic 
ri nquinapon iviqꞌuin, ja ri achique ibanun tok nquinapon, roma riqꞌuin baꞌ 
nyenvilaꞌ que cꞌa ye qꞌuiy hermanos ri cꞌa yecꞌo na pa mac y man quimestan 
tüj rubanic ri tzꞌilolüj tak ri nyixbanun. Ri achiꞌaꞌ y ri ixokiꞌ cꞌa nquicanola-
quiꞌ richin nyemacun. Man nquimestaj tüj rubanic ri nyebanun riꞌ, y man 
nyeqꞌuix tüj chukaꞌ chubanic. Ronojel riꞌ nucꞌün-vi-pe okꞌej chuve yin, y ri 
Dios nucusaj ri okꞌej reꞌ richin que man jun nukꞌij nbün chuvüch.

Ri ruqꞌuisbül tak tzij

13  1 Y jareꞌ ri rox mul ri nquinapon chilaꞌ iviqꞌuin. Y tok yincꞌo chic 
chilaꞌ iviqꞌuin, si xa yecꞌo ri ye kajnük pa mac, xa riqꞌuin ye caꞌiꞌ 

o ye oxiꞌ ri nyebin chiquij chiquijujunal ri ye kajnük pa mac que ketzij vi 
cꞌo quimac quibanun, riqꞌuin riꞌ nkatzꞌet achique cꞌuluman que nkabün 
quiqꞌuin chiquijujunal. 2 Man nincuy tüj chic cꞌa quimac ri cꞌa nyemacun. 
Roma tok xincꞌujeꞌ chilaꞌ iviqꞌuin pa rucaꞌn mul, xinbij yan cꞌa can cheque 
que si cꞌa quiriꞌ nquibün tok nquinapon jun bey chic, man nyecolotüj tüj 
cꞌa chuvüch ri castigo ri nkayaꞌ pa quiviꞌ, y vocomi, jareꞌ ninbij chic e 
jun bey. Y quiriꞌ cꞌa chukaꞌ cheque conojel. Y ri ninbij cꞌa chive vocomi, 
cachiꞌel ta yincꞌo-apu iviqꞌuin. 3 Rix ijoꞌon cꞌa que nivetamaj, si yin cꞌo-vi 
ri Cristo viqꞌuin o si ja ri Cristo nchꞌo-pe viqꞌuin tok ninbün ri samaj. 
Vocomi jareꞌ cꞌo. Ri Cristo nucꞌut-vi-riꞌ voma yin, chivüch rix. Nitzꞌet-vi 
cꞌa que rijaꞌ cꞌo-vi ruchukꞌaꞌ, riqꞌuin ri castigo ri nka-ka pa quiviꞌ ri ye 
kajnük pa mac. 4 Roma stapeꞌ (aunque) ri Cristo xa qꞌuisnük chic ruchukꞌaꞌ 
ri ruchꞌacul tok xcom chuvüch ri cruz, vocomi cꞌo ruchukꞌaꞌ y cꞌüs roma 
rinimalüj ruchukꞌaꞌ ri Dios. Y quiriꞌ cꞌa roj, manak vi kuchukꞌaꞌ. Roj 
cachiꞌel vi ri Cristo tok xcom chuvüch ri cruz. Pero chukaꞌ vocomi roj cꞌüs 
cachiꞌel ri Cristo, xa jun cꞌa kabanun riqꞌuin rijaꞌ y cꞌo ri ruchukꞌaꞌ ri Dios 
kiqꞌuin. Y quiriꞌ man jun ri ncꞌatzin cheke tok nkujapon chilaꞌ iviqꞌuin y 
nkabün cꞌa achique ri cꞌuluman que nkabün.

5 Jacꞌa vocomi tinabej na ka cꞌa iviꞌ rix, si ketzij que iyoꞌon ivánima riqꞌuin ri 
Jesucristo. ¿O xa man ivetaman tüj que ri Jesucristo cꞌo pa tak ivánima? Yin 
ninbij que xaxe si man itaken tüj, man cꞌo tüj ri Jesucristo iviqꞌuin y man rix 
rucꞌulun tüj. 6 Y yin ninvoyobej cꞌa que riqꞌuin rix ninabej-ka-iviꞌ, nivetamaj que roj 
roj cꞌulun-vi chic roma ri Dios, y rijaꞌ cꞌo kiqꞌuin. 7 Roj nkacꞌutuj-vi cꞌa chin ri Dios 
que nyixrutoꞌ ta cꞌa y man ta jun itzel ri nibün, pero chukaꞌ ri nkabün orar ivoma 
man tikꞌax chive que roj quiriꞌ ri nkabün xaxe richin que tinabej que roj richin vi 
ri Dios y cꞌo ri ruchukꞌaꞌ pa kakꞌaꞌ. Man quiriꞌ tüj. Ri nkajoꞌ roj chive rix ja ta que ja 
ri utz ri nibün, stapeꞌ (aunque) ta roj man nkꞌalajin tüj chivüch que roj richin vi ri 
Dios y man nkacusaj tüj ri uchukꞌaꞌ ri ruyoꞌon ri Dios pa kakꞌaꞌ roj ri rusamajelaꞌ. 
8 Ri yoꞌon chuve yin y ri ye vachibil chupan ri samaj, man richin tüj cꞌa nkacusaj 
richin nkakꞌüt ri ketzij, man quiriꞌ tüj, xa richin cꞌa que nkatoꞌ ri ketzij. 9 Y romariꞌ 
roj chi jumul juis nkuquicot tok rix utz rix benük y xa man ncꞌatzin tüj que 
nkacusaj ri uchukꞌaꞌ ri yoꞌon pa kakꞌaꞌ. Y roj man xe tüj cꞌa nkuquicot roma cꞌo 
ivuchukꞌaꞌ, man quiriꞌ tüj, roj xa nkacꞌutuj-vi chin ri Dios pa tak ka-oración que 
nbün ta chive que rix tzꞌakatinük ta riqꞌuin ri icꞌaslen. 10 Y richin cꞌa que man 
nyenbanaꞌ ri achique cꞌuluman que ninbün iviqꞌuin tok nquinapon chilaꞌ iviqꞌuin, 
cꞌa ja tok cꞌanüj yincꞌo-vi chive rix nintzꞌibaj yan e ri vuj reꞌ. Qꞌuiy vi cꞌa ri nubin-e 
chupan. Roma ri uchukꞌaꞌ ri yoꞌon chuve roma ri Ajaf Jesucristo, richin vi cꞌa que 
nyixintoꞌ richin nyixqꞌuiy riqꞌuin ri icꞌaslen y man richin tüj que nyixinvulaj.

11 Hermanos, pa ruqꞌuisbül ninjoꞌ cꞌa ninbij-e chive que ticꞌujeꞌ quicot pa 
tak ivánima, titijaꞌ ikꞌij que ri icꞌaslen tzꞌakatinük ta, titolaꞌ y ticukubalaꞌ 
icꞌuꞌx chiꞌijujunal, jun ivüch tibanaꞌ, y man jun tüj oyoval chiꞌicojol. 
Richin quiriꞌ ri Dios ncꞌujeꞌ iviqꞌuin, y ja rijaꞌ ri nkurujoꞌ konojel roj vinük 
y ri nuya-pe cheke uxlanen. 12 Tibanaꞌ saludar iviꞌ chiꞌijujunal. 13 Conojel 
cꞌa ri hermanos ri yecꞌo chereꞌ, nquibün cꞌa saludar rix.

14 Hermanos, ri nurayibül yin iviqꞌuin rix que ja ta cꞌa ri utzilüj sipanic 
ri nspaj-pe ri Ajaf Jesucristo y ri ronojel ránima ri Dios ncꞌujeꞌ ta iviqꞌuin. 
Y chukaꞌ ri ninrayij yin chive que ri Lokꞌolüj Espíritu cꞌo ta iviqꞌuin, y reꞌ 
nbün ta chive que junan ivüch chiꞌivonojel. Quiriꞌ ta cꞌa. 

Ri Pablo nutzꞌom tzij

1  1 Yin Pablo, ru-apóstol ri Jesucristo. Man vinük tüj cꞌa xechaꞌon 
vichin richin quiriꞌ xinoc apóstol. Ni man vinük tüj chukaꞌ ri ye 

takayon-pe vichin. Ri takayon-pe vichin ja ri Ajaf Jesucristo y ri Katataꞌ 
Dios, ri Dios ri xbanun chin ri Jesucristo que xcꞌastüj-pe chiquicojol ri 
caminakiꞌ. 2 Rix hermanos, ri nimol cꞌa iviꞌ pa rubiꞌ ri Dios chupan ri 
ruchꞌulef Galacia, ticꞌuluꞌ cꞌa ri saludos ri nintük-e yin, y ri saludos ri 
nquitük-e chukaꞌ ri hermanos ri yecꞌo viqꞌuin. 3 Y ja ta cꞌa ri utzilüj sipanic 
ri nspaj-pe ri Dios y ri uxlanen ri petenük riqꞌuin ri Katataꞌ Dios y ri Kajaf 
Jesucristo ncꞌujeꞌ pa tak ivánima chiꞌivonojel. 4 Roma ri Jesucristo xuyaꞌ 
cꞌa riꞌ richin xcamsüs roma ri kamac, richin quiriꞌ nkurucol chuvüch 
ri itzel cꞌo chereꞌ chuvüch ri ruchꞌulef ri tiempo reꞌ. Ronojel reꞌ xbün ri 
Jesucristo koma roj, roma ja vi riꞌ ri rurayibül ri Katataꞌ Dios. 5 Ri Katataꞌ 
Dios ri cꞌo cꞌa rukꞌij richin jumul. Quiriꞌ vi cꞌa.

Xaxe jun rubanic ri utzilüj tzij richin colonic
6 Yin jun vi xinnaꞌ tok xinvacꞌaxaj que rix nijoꞌ niyaꞌ yan can ri Dios y 

chukaꞌ ri utzilüj tzij richin colonic. Rix xa jun vi chic chi naꞌoj ri nijoꞌ 
nitzꞌom-e rutzeklebexic y nüj nyixbe-vi can chin ri Dios ri xoyon ivichin 
richin xuyaꞌ ri utzilüj sipanic ri nspaj-pe ri Cristo pan iviꞌ. 7 Ri jun chic 
naꞌoj xa man riqꞌuin tüj ri Dios petenük-vi. Y ri vinük ri ye ucꞌuayon richin 
ri naꞌoj reꞌ nyixquisatz riqꞌuin ri inojibül. Ncajoꞌ cꞌa nquijül rubanic ri 
utzilüj rutzij ri Cristo ri ncꞌamon-pe colonic. 8 Y ri utzilüj tzij riꞌ xaxe jun 
rubanic. Y jariꞌ ri katzijon can roj chive. Jacꞌa si cꞌo jun ri njalon rubanic 

Ri carta ri xutzꞌibaj ri 
apóstol San Pablo cheque 

ri hermanos ri yecꞌo 
pa ruchꞌulef Galacia

ri utzilüj tzij richin colonic, nka-ka ri castigo ri Dios pariꞌ. Y riꞌ stapeꞌ 
(aunque) ta jun ángel ri petenük chilaꞌ chicaj o ja roj mismo. 9 Cachiꞌel cꞌa 
ri kabin can chive, nincamulij-e rubixic chive vocomi: Si cꞌo jun ntzijon 
jun chic naꞌoj chive ri xa man junan tüj riqꞌuin ri utzilüj tzij richin colonic 
ri icꞌulun, ri ntzijon cꞌa ri naꞌoj riꞌ chive, nka-ka cꞌa ru-castigo ri Dios pariꞌ.

10 ¿Y achique nibij rix? ¿Ninbün yin que utz nquitzꞌet coma ri vinük? ¿O 
ninbün que utz nquitzꞌet roma ri Dios? Yin man ninbün tüj que nquikaꞌ 
chiquivüch ri vinük. Roma si ta cꞌa quiriꞌ ninbün, man ta xinoc rusamajel 
ri Cristo.

Ja ri Dios ri ruyoꞌon ri tzij richin ri colonic richin ri Pablo
11 Hermanos, tivetamaj que ri utzilüj tzij richin colonic ri xintzijoj chive, man 

runojibül tüj jun achi. 12 Man riqꞌuin tüj jun vinük xincꞌul-vi-pe, ni man xtzijos 
tüj chukaꞌ chuve roma jun vinük. Ja ri Jesucristo ri xkꞌalajrisan chinuvüch.

13 Y rix ivacꞌaxan ri achique xenbanalaꞌ tok rubanun can, tok cꞌa nutzekleben 
na ri nquitakej ri nuvinak israelitas. Riqꞌuin ronojel vitzel nintzꞌom quicanoxic ri 
quitaken ri Dios. Y xinjoꞌ cꞌa que xeqꞌuis tüj. 14 Xinya-vi vánima chupan ri nquitakej 
ri nuvinak más que chiquivüch chꞌaka vachibil ri junan xojqꞌuiy-pe quiqꞌuin. Rijeꞌ 
man ta xinquitzꞌom riqꞌuin ri xenbün. Roma yin xa xbe vánima riqꞌuin ri quibin 
can ri kaxquin-kamamaꞌ can. 15 Pero ri Dios, xa ja tok cꞌa man jani quinalüx, ja yan 
riꞌ tok xinruchaꞌ. Pero xa cꞌareꞌ can tok xinroyoj riqꞌuin ri utzilüj sipanic ri nspaj-pe 
ri Dios. 16 Y rurayibül vi cꞌa richin xukꞌalajrisaj ri Jesucristo ri Rucꞌajol chinuvüch, 
roma ri Dios runojin-vi que nyentzijoj na ri Jesucristo cheque ri chꞌaka chic vinük 
ri man ye nuvinak tüj. Y tok ri Dios rukꞌalajrisan chic ri Jesucristo chinuvüch, man 
xinbe tüj riqꞌuin jun chic richin quiriꞌ xinvetamaj más. 17 Ni man xinbe tüj chukaꞌ 
quiqꞌuin ri apóstoles ri yecꞌo pa tinamit Jerusalén. Man riqꞌuin que rijeꞌ ye apóstoles 
pe qꞌuiy tiempo. Pero yin tok xinyaꞌ can ri tinamit Damasco, xa pa ruchꞌulef Arabia 
xinbe-vi. Y tok xintzolij cꞌa pe pan Arabia, pa tinamit Damasco xincꞌuje-vi.

18 Y tok xecꞌo-e chic oxiꞌ junaꞌ, jariꞌ tok xinbe pa tinamit Jerusalén. Y 
xincꞌuje-pe caꞌiꞌ semanas chiriꞌ riqꞌuin ri apóstol Pedro. 19 Y chupan ri caꞌiꞌ 
semanas riꞌ man jun chic apóstol ri xinvetamaj ruvüch, xaxe ri Jacobo 
ri ruchakꞌ ri Ajaf Jesucristo. 20 Y chuvüch ri Dios ninbij chive que ri 
nintzꞌibaj-e, ketzij vi. Man nintzꞌuc tüj e.

21 Y xinbecꞌujeꞌ cꞌa pa ruchꞌulef Siria y pa ruchꞌulef Cilicia. 22 Man jun 
bey can ta xincꞌujeꞌ pa tak tinamit richin ri ruchꞌulef Judea, y romariꞌ ri 
hermanos ri nquimol-quiꞌ pa rubiꞌ ri Cristo, man quetaman tüj nuvüch. 
23 Xaxe cꞌa cacꞌaxan chuvij, que yin Pablo man jun chic itzel ninbün 
cheque ri quitaken ri Jesucristo, ri cachiꞌel xinbün tok rubanun can. 
Xa ninbij chic cꞌa cheque ri vinük que tiquitakej ri Jesucristo. Y man 
nurayibül tüj chic chukaꞌ que nyeqꞌuis ri ye takeyon richin ri Jesucristo. 
Jariꞌ ri cacꞌaxan rijeꞌ pa nuviꞌ. 24 Y ri hermanos riꞌ, xquiyaꞌ cꞌa rukꞌij ri Dios 
roma xcacꞌaxaj que jalatajnük chic ri nucꞌaslen.

Chiquivüch ri chꞌaka chic apóstoles ri Pablo chukaꞌ jun apóstol

2  1 Ye cꞌunük chic cꞌa cajlajuj (catorce) junaꞌ chiriꞌ tok yin xinbe jun 
bey chic pa tinamit Jerusalén, vachibilan-e ri hermano Bernabé. 

Y kacꞌuan cꞌa chukaꞌ e ri hermano Tito. 2 Y yin xinbe, roma ja ri Dios ri 
xkꞌalajrisan chinuvüch. Y xaxe ri hermanos ri cꞌo quikꞌij y yin ri xkamol-
kiꞌ. Y xinbij cꞌa cheque ri achique rubanic ri utzilüj tzij richin colonic ri 
nintzijolaꞌ cheque ri vinük ri man ye israelitas tüj. Richin quiriꞌ tiquibij 
cꞌa, si cꞌo ncꞌatzin-vi ri nusamaj o xa man jun vi ncꞌatzin. 3 Pero ri nusamaj 
xka-vi chiquivüch. Romariꞌ ri hermano Tito ri benük viqꞌuin, man xban 
tüj chin que tiban ri circuncisión chin, ri jun retal ri xquibün ri israelitas 
pa ruchꞌacꞌul jun acꞌual alaꞌ que ja richin ri tinamit ri Dios. Man riqꞌuin tüj 
que rijaꞌ xa man banun tüj vi ri circuncisión chin, roma rijaꞌ aj-Grecia. 4 Ri 
Tito man xban tüj vi ri circuncisión chin, stapeꞌ (aunque) yecꞌo ri xa man 
ye ketzij hermanos tüj ri xejoꞌon que xban ta. Rijeꞌ quijuꞌun-apu-quiꞌ xaxe 
richin nquinachaj ri achique rubanic ri kacꞌaslen riqꞌuin ri Jesucristo, ri 
Jun chaꞌon-pe y takon-pe roma ri Dios, si nkabün cꞌa ronojel ri nbij chupan 
ri ley rutzꞌiban can ri xuyaꞌ ri Dios richin ri Moisés, o man nkabün tüj 
chic. Rijeꞌ xcajoꞌ que xojcꞌujeꞌ ta chic chuxeꞌ ri ley ri xuyaꞌ ri Dios richin ri 
Moisés. 5 Jacꞌa roj ni xa ta baꞌ xbij kánima que xekatakej tüj, richin quiriꞌ ri 
ketzij rubanic ri utzilüj tzij richin colonic, ja ta riꞌ ncꞌujeꞌ iviqꞌuin.

6 Y ri hermanos ri cꞌo quikꞌij y cꞌo chukaꞌ etamabül quiqꞌuin, man jun chic cꞌa 
rubanic ri rutzij ri Dios ri xquicꞌut ta pe chinuvüch. Y yin, man ja tüj cꞌa si cꞌo 
quikꞌij o manak quikꞌij ri xintzꞌet. Roma ri Dios man ja tüj ri jaruꞌ titzuꞌun jun 
vinük ri nutzꞌet. 7 Pa ruqꞌuexel cꞌa que ri hermanos xinquitijoj ta pe más pariꞌ 
ri rutzij ri Dios, xa jariꞌ tok xquinabej que chuve yin chilaben richin nintzijoj ri 
utzilüj tzij richin colonic cheque ri vinük ri man ye israelitas tüj y man banun 
tüj ri circuncisión cheque. Cachiꞌel tok xchilabex chin ri Pedro que querutzijoj 
ri utzilüj tzij richin colonic cheque ri kavinak israelitas y banun ri circuncisión 
cheque. 8 Y ja ri Dios ntoꞌon richin ri Pedro chupan ri samaj ri richin vi jun 
apóstol, ri chiquicojol ri kavinak israelitas y banun circuncisión cheque. Y 
quiriꞌ chukaꞌ yin ja Dios riꞌ ri ntoꞌon vichin, richin nquisamüj chiquicojol ri 
vinük ri man ye israelitas tüj y man banun tüj ri circuncisión cheque.

9 Romariꞌ tok ri Jacobo, ri Pedro y ri Juan, ri ye más nimalüj chiquicojol ri 
hermanos, xquitzꞌom kakꞌaꞌ riqꞌuin ri Bernabé, roma xquinabej ri achique chi 
samaj ri chilaben-pe chuve yin, que ri Dios ruyoꞌon-vi-pe ri utzilüj sipanic ri 
nspaj-pe rijaꞌ chuve. Y xquitzꞌom cꞌa kakꞌaꞌ richin quiriꞌ nkꞌalajin que kachibil 
kiꞌ chupan ri samaj. Xaxe cꞌa roj nkubesamüj chiquicojol ri vinük ri man 
ye israelitas tüj, y rijeꞌ richin nyebesamüj chiquicojol ri kavinak israelitas y 
banun ri circuncisión cheque, ri jun retal ri xquibün ri israelitas pa ruchꞌacꞌul 
jun acꞌual alaꞌ que ja richin ri tinamit ri Dios. 10 Xaxe cꞌa xquichilabej cheke 
que tika-pe cꞌa chikacꞌuꞌx ri manak quichajin. Y jariꞌ ri nintij nukꞌij ninbün.

  GÁLATAS 2

El Nuevo Testamento en Cakchiquel Oriental de Guatemala, 2a ed., © 2012, Wycliffe Bible Translators, Inc.



444

Tok ri Pablo xbij chin ri Pedro que man utz tüj ri nbün
11 Y tok ri Pedro xbecꞌujeꞌ cꞌa pa tinamit Antioquía, xintzꞌamon tzij chirij, 

roma man choj tüj ri ntajin chubanic chiriꞌ. 12 Roma pa nabey, nva-vi quiqꞌuin 
ri hermanos ri man ye israelitas tüj. Jacꞌa tok yecꞌo achiꞌaꞌ ri ye rachibil ri 
Jacobo xeꞌapon riqꞌuin, jariꞌ tok ri Pedro xutzꞌom man xbevaꞌ tüj chic quiqꞌuin 
ri hermanos man ye israelitas tüj, roma xuxbij-riꞌ chiquivüch ri achiꞌaꞌ ri 
xeꞌapon riqꞌuin, roma ja rijeꞌ ri nyebin que ncꞌatzinej que tiban ri circuncisión 
cheque ri hermanos, stapeꞌ (aunque) man ye israelitas tüj. 13 Y ri hermanos ri 
ye israelitas vi y chiriꞌ pan Antioquía yecꞌo-vi, junan xquibün riqꞌuin ri Pedro. 
Man xeꞌapon tüj chic cꞌa quiqꞌuin ri hermanos man ye israelitas tüj. Xkꞌalajin 
cꞌa que caꞌiꞌ quipalüj, roma pa nabey xa ye cꞌunük-vi. Y hasta ri Bernabé xbün 
cachiꞌel ri xquibün rijeꞌ. 14 Y roma cꞌa ri nquibün xa man rucꞌuan tüj riꞌ riqꞌuin 
ri ketzij ri nbij chupan ri utzilüj tzij richin colonic, chiquivüch cꞌa conojel 
xinbij chin ri Pedro: Rat rat israelita, pero xa cachiꞌel ri nquibün ri vinük 
man ye israelitas tüj, xa quiriꞌ ri nabün. ¿Ncatiquer ta nabün cheque ri man 
ye israelitas tüj que nquibün ri nbij chupan ri ley ri xuyaꞌ ri Dios richin ri 
Moisés, tok rat man nacꞌut tüj aviꞌ chiquivüch pan acꞌaslen que rat israelita?

Xaxe roma ri Jesucristo cꞌo colonic
15 Roj ri roj israelitas pe pa kalaxic, nkabij que man roj aj-maquiꞌ tüj 

cachiꞌel ri vinük ri man ye israelitas tüj. 16 Pero ketaman que man jun 
cꞌa cheke roj ri rubanun tüj ronojel ri nbij ri ley ri xuyaꞌ ri Dios richin ri 
Moisés, y romariꞌ man ja tüj ri ley riꞌ ri nbanun cheque ri vinük que man 
jun quimac nutzꞌet ri Dios. Roma ri ncꞌatzin ja ri nquitakej ri Jesucristo 
richin que man jun quimac nkꞌalajin chuvüch ri Dios. Romariꞌ tok man xe 
tüj ri man ye israelitas tüj ri ye takeyon ri Jesucristo, xa quiriꞌ chukaꞌ roj 
israelitas, kataken richin que man jun kamac nkꞌalajin chuvüch ri Dios. 
Man kayoꞌon tüj chic kánima riqꞌuin ri nbij chupan ri ley ri xuyaꞌ ri Dios 
richin ri Moisés, roma man ja tüj ri ley riꞌ ri nbanun cheke que man jun 
kamac nkꞌalajin chuvüch ri Dios.

17 Xkatakej cꞌa ri Cristo, roma xkajoꞌ que man jun kamac nkꞌalajin chuvüch 
ri Dios. Y roma xkatakej, xkꞌalajin cꞌa que roj roj aj-maquiꞌ. Y man nkutiquer 
tüj nkabij que cꞌa ja ri Cristo xbanun-ka que roj aj-maquiꞌ. Man quiriꞌ tüj. 18 Y 
si ta nyentzꞌamaꞌ chic pe ruyaꞌic rukꞌij ri ley ri xuyaꞌ ri Dios richin ri Moisés, 
ri nuyoꞌon chic can, nbekꞌalajin cꞌa pe riꞌ que man utz tüj ri xinbün tok xinyaꞌ 
can. 19 Y roma xkꞌax chuve que man nquitiquer tüj nquicolotüj riqꞌuin ri ley 
riꞌ, romariꞌ man xinyaꞌ tüj chic vánima riqꞌuin. Quiriꞌ nucꞌulachin tok xinvil ri 
cꞌaslen riqꞌuin ri Dios. 20 Y tok ri Cristo xcamsüs chuvüch ri cruz, yin cachiꞌel 
ta xincom riqꞌuin. Y romariꞌ ri nucꞌaslen ri cꞌo vocomi, man vichin tüj yin, 
xa richin ri Cristo ri cꞌo pa vánima. Y ronojel cꞌa ri ninbün-e chuvüch ri 
ruchꞌulef, ninbün cꞌa roma riqꞌuin ri Cristo ri Rucꞌajol ri Dios nuya-vi vánima, 

ri Cristo ri xjoꞌon vichin, y ri xuyaꞌ chukaꞌ riꞌ richin xcamsüs voma. 21 Yin 
man ninbün tüj cꞌa que ninvetzelaj ri utzilüj sipanic ri nspaj-pe ri Dios. Pero 
si ta riqꞌuin ri ley ri xuyaꞌ ri Dios richin ri Moisés man jun kamac nkꞌalajin 
chuvüch ri Dios, ri Cristo man jun vi tüj xcꞌatzin que xcom.

Ri ley man nucꞌün tüj pe colonic

3  1 Hermanos aj-Galacia, ¿achique cꞌa roma man nyixnucun tüj jabel? 
¿Y achique cꞌa roma tok rix chꞌacatajnük y man nitakej tüj ri ketzij? 

Tok xa kabin can chive que ri Jesucristo xcom chuvüch ri cruz koma. 2 Y 
ninjoꞌ nincꞌutuj chive: ¿Ja ri nbij ri ley ri xuyaꞌ ri Dios richin ri Moisés 
ri xitakej richin que xoc ri Lokꞌolüj Espíritu iviqꞌuin? Man quiriꞌ tüj. Xa 
roma ri xitakej ri Jesucristo ri xkatzijoj chive. 3 ¿Ncꞌo cꞌa ruviꞌ ri man 
nyixnucun tüj? Roma tok xitakej ri Jesucristo, ri Lokꞌolüj Espíritu xbün 
chive que man jun imac xkꞌalajin chuvüch ri Dios. Pero vocomi rix man 
nijoꞌ tüj chic que ja ri Lokꞌolüj Espíritu ri nbanun chive que man jun imac 
nkꞌalajin chuvüch ri Dios, xa iyon rix nijoꞌ nicanoj. 4 ¿Man jun vi xcꞌatzin 
ri xibün tok xitakej ri Jesucristo? Yin ninrayij que man ta quiriꞌ. 5 Ri Dios 
ruyoꞌon ri Lokꞌolüj Espíritu chive y nbanalaꞌ milagros chiꞌicojol. ¿Achique 
roma nbün quiriꞌ? ¿Roma ja ri nbij ri ley ri xuyaꞌ ri Dios richin ri Moisés ri 
xitakej? Man quiriꞌ tüj. Xaxe roma xitakej ri Jesucristo ri xkatzijoj chive.

6 Cachiꞌel xbün ri Abraham, ri kaxquin-kamamaꞌ can roj israelitas ojer 
can tiempo. Rijaꞌ xutakej-vi ri Dios, y romariꞌ ri Dios xbün chin que man 
jun rumac xutzꞌet rijaꞌ. 7 Tivetamaj cꞌa chukaꞌ que conojel ri nyetaken richin 
ri Dios, nyeꞌoc cꞌa ralcꞌual ri Abraham. 8 Y chupan ri rutzij ri Dios ri tzꞌiban 
ojer can, nkꞌalajin cꞌa que ri Dios nbün-vi cꞌa cheque ri vinük ri man ye 
israelitas tüj, que man jun quimac nkꞌalajin chuvüch rijaꞌ, si nquitakej. Y ri 
utzilüj tzij richin colonic, chin ri Abraham xtzijos-vi. Y xbix cꞌa chin: Avoma 
cꞌa rat, ri vinük chi ronojel ruchꞌulef nquicꞌul-vi ri utz, xbij ri Dios chin ri 
Abraham. 9 Y cachiꞌel ri Abraham xucꞌul ri utz roma xutakej ri Dios, quiriꞌ 
cꞌa chukaꞌ conojel ri nyetaken richin ri Dios, nquicꞌul chukaꞌ ri utz.

10 Pero si ncajoꞌ nquicol-quiꞌ roma ri ley ri xuyaꞌ ri Dios richin ri Moisés, y 
xa man nyetiquer tüj nquibün ronojel ri nbij ri ley riꞌ, xa nka-vi cꞌa ri ru-
castigo pa quiviꞌ. Cachiꞌel ri nbij chupan ri rutzij ri Dios ri tzꞌiban can: Ri man 
nbanun tüj cꞌa ronojel ri nbij chupan ri vuj richin ri ru-ley ri xuyaꞌ richin ri 
Moisés, nka-ka ri ru-castigo pariꞌ. Quereꞌ cꞌa ri nbij chupan ri tzꞌiban can. 
11 Kꞌalüj vi cꞌa que man jun vinük ri ntiquer ta que riqꞌuin ri ley riꞌ man jun tüj 
rumac nkꞌalajin chuvüch ri Dios. Roma chupan ri rutzij ri Dios ri tzꞌiban can, 
nbij: Ri vinük ri choj chic quicꞌaslen, ncꞌuje-vi quicꞌaslen riqꞌuin ri Dios roma 
quiyoꞌon cánima riqꞌuin. Quiriꞌ nbij ri tzꞌiban can. 12 Ri rucꞌuaxic ri ley, man 
cachiꞌel tüj ri natakej ri Dios. Man quiriꞌ tüj. Xa ncꞌatzinej que nabün ronojel 
ri nbij chupan. Y romariꞌ tok ri ley nbij: Ri nbanun ronojel ri nbij ri ley reꞌ, 
nril-vi rucꞌaslen riqꞌuin ri Dios. Quiriꞌ ri nbij ri ley.

13 Y ketzij vi que ri man ntiquer tüj nbün ronojel ri nbij ri ley, nka-ka 
ri castigo pariꞌ. Pero ri Cristo xojrucol chuvüch ri castigo riꞌ, tok xcom 
chuvüch ri cruz, roma pariꞌ rijaꞌ xka-vi ri castigo ri xa pa kaviꞌ ta roj 
cꞌuluman que xka-ka ta vi. Kꞌalüj vi que xka-ka ri castigo pariꞌ, roma ri 
rutzij ri Dios ri tzꞌiban can, nbij: Achique na cꞌa ri ntzekebüs chuvüch jun 
cheꞌ, nkꞌalajin cꞌa que kajnük ri castigo pariꞌ. Quiriꞌ nbij chupan ri tzꞌiban 
can. 14 Pero ri Jesucristo, ri Jun chaꞌon-pe y takon-pe roma ri Dios xcom 
koma konojel roj vinük, richin quiriꞌ hasta ri vinük ri man ye israelitas 
tüj nquicꞌul chukaꞌ ri utz ri xbij ri Dios ojer can chin ri Abraham. Y ri 
Jesucristo xcom chukaꞌ richin quiriꞌ konojel ri nkataken richin, ncꞌujeꞌ ri 
Lokꞌolüj Espíritu kiqꞌuin, roma quiriꞌ chukaꞌ rubin can ri Dios.

Ri ley ri xuyaꞌ ri Dios richin ri Moisés man ntiquer tüj 
cꞌa nujül ri ru-trato ri Dios riqꞌuin ri Abraham

15 Y tivacꞌaxaj na peꞌ, hermanos. Xaxe na peꞌ ri chikacojol ka roj tok 
cꞌo jun trato nban, tok cꞌachojnük chic can, man jun cꞌa ntiquer niyojon 
ri trato riꞌ. Ni man jun cꞌa chukaꞌ ntiquer tüj ntzꞌakatisan chic baꞌ chin. 
16 Tok ri Dios xbün ri trato riqꞌuin ri Abraham ojer can, xusuj cꞌa ri utz 
chin rijaꞌ y chin ri ruxquin-rumam can ri Abraham ri ncꞌujeꞌ. Ri Dios man 
xchꞌo tüj pariꞌ ri ye qꞌuiy ruxquin-rumam can ri Abraham ri nyecꞌujeꞌ. 
Man quiriꞌ tüj. Xaxe pariꞌ jun xchꞌo-vi. Y ri jun ruxquin-rumam can ri 
Abraham riꞌ, ja ri Cristo. 17 Y ninjoꞌ ninchojmirsaj chivüch ri rubanic 
ronojel reꞌ. Pa nabey ri Dios rubanun jun trato riqꞌuin ri Abraham. Y tok 
ye cꞌunük chic cuatro cientos treinta junaꞌ cꞌachojnük can ri trato riqꞌuin 
ri Abraham, ri Dios xuyaꞌ ri ley chin ri Moisés. Pero roma cꞌa ri Dios 
rubanun-vi chic ri trato riqꞌuin ri Abraham nabey, ri ley ri xuyaꞌ ri Dios 
richin ri Moisés man xuyoj tüj ri trato ri rubanun pa nabey. Ni ri ley man 
xtiquer tüj chukaꞌ xbün que ri Dios man ta xuyaꞌ ri utz ri rusujun can 
chin ri Abraham. Y ri utz ri Dios riꞌ ja ri Cristo. 18 Si ta roma ri ley ri xuyaꞌ 
ri Dios richin ri Moisés nivichinaj ri utz ri Dios, man ta jun vi ncꞌatzin ri 
xusuj ri Dios chin ri Abraham. Pero xa man quiriꞌ tüj. Roma ri Abraham 
xucꞌul ri utz rusujun ri Dios, pero man riqꞌuin tüj ri ley. Rijaꞌ xucꞌul ri utz 
ri Dios roma ja ri Dios ri xsujun chin.

19 ¿Y achique ncꞌatzin-vi ri ley ri xuyaꞌ ri Dios richin ri Moisés? Ri Dios 
xuyaꞌ ri ley riꞌ richin quekꞌalajin-pe ri mac, y richin nucusüs tok cꞌa 
oyoben na ri ruxquin-rumam can ri Abraham, ri ruxquin-rumam can ri 
sujun ri utz chin roma ri Dios. Y tok ri Dios xuyaꞌ ri ley, xerucusaj kꞌasüy 
tak tzij. Nabey, xuyaꞌ cheque ángeles, y ri ángeles reꞌ xquiyaꞌ chin ri 
Moisés. Y pa ruqꞌuisbül ri Moisés xuyaꞌ cheque ri vinük. 20 Y tok cꞌo cꞌa 
jun kꞌasüy-tzij, nkꞌalajin-vi que man ruyon tüj cꞌo, roma cꞌo-vi chukaꞌ 
ri nbin ri tzij y ri ncꞌulun. Pero ri Dios ruyon tok xusuj ri utz chin ri 
Abraham.

Ri achique xcꞌatzin-vi ri ley ri ruyoꞌon chin ri Moisés
21 ¿Y nkutiquer nkabij que ri Dios xuyaꞌ ri ley richin xuyoj ta ri rusujun 

can? Man quiriꞌ tüj. Pero si ta ri ley xtiquer ta xuyaꞌ cꞌaslen, ja ta ri ley riꞌ ri 
nbanun cheke que man jun kamac nkꞌalajin chuvüch ri Dios. 22 Pero ri rutzij 
ri Dios ri tzꞌiban can, nbij cheke que konojel roj vinük roj aj-maquiꞌ vi, richin 
quiriꞌ tiketamaj que ncatzinej que nkatakej ri Jesucristo, y nkacꞌul ri rusujun 
can ri Dios. Y nkacꞌul xa xe roma ri nkayaꞌ kánima riqꞌuin ri Jesucristo.

23 Y tok cꞌa man jani tipuꞌu ri Jesucristo, cachiꞌel ta pa jun cárcel xojcꞌuje-
vi, roma xojcꞌujeꞌ pa rukꞌaꞌ ri ley ri xuyaꞌ ri Dios richin ri Moisés. Y chiriꞌ 
xojtzꞌape-vi, koyoben richin nbekꞌalajin-pe ri ncꞌatzinej que nkatakej. 24 Ri ley 
ri xuyaꞌ ri Dios richin ri Moisés xa chajiy cꞌa kichin, y xojrucꞌuaj cꞌa riqꞌuin 
ri Cristo richin xkatakej richin quiriꞌ man jun kamac xutzꞌet ri Dios. 25 Jacꞌa 
vocomi ri ley ri xuyaꞌ ri Dios richin ri Moisés man ncꞌatzin tüj chic richin 
nkuruchajij. Roma vocomi xpuꞌu yan ri Jesucristo, y ja rijaꞌ ri nkatakej.

26 Y konojel roj y rix ri kataken chic ri Jesucristo, roj ralcꞌual chic cꞌa 
ri Dios. 27 Ri xojban bautizar pa rubiꞌ ri Cristo, xa jun xkabün riqꞌuin 
rijaꞌ. Nkꞌalajin-vi-pe ri Cristo pa tak kacꞌaslen xa cachiꞌel xujül ri katziek. 
28 Konojel cꞌa ri kataken ri Jesucristo, ri Jun chaꞌon-pe y takon-pe roma ri 
Dios, junan chic kavüch. Junan kavüch si israelita, o man israelita tüj, si 
ximil pa samaj, o si libre, si achi o ixok. Junan cꞌa kavüch konojel, roma jun 
chic kabanun riqꞌuin ri Jesucristo, ri Jun chaꞌon-pe y takon-pe roma ri Dios. 
29 Y roma roj richin chic ri Cristo, xojoc ruxquin-rumam can ri Abraham. Y 
nkichinaj cꞌa chukaꞌ ri utz ri xusuj ri Dios chin ri Abraham ri ojer can.

4  1 Y ninjoꞌ cꞌa chukaꞌ ninchojmirsaj más chivüch ri rubanic ronojel reꞌ. Cꞌo 
ta jun acꞌual ri cꞌo nrichinaj can chin ri rutataꞌ. Pero tok ri acꞌual reꞌ xa cꞌa 

coꞌol, man jani cꞌa nucꞌul tüj can ri ru-herencia. Y stapeꞌ (aunque) ja rijaꞌ rajaf 
ronojel, junan ri acꞌual reꞌ riqꞌuin jun rusamajel ri rutataꞌ roma cꞌa man jun 
cꞌo tüj pa rukꞌaꞌ. 2 Ri acꞌual cꞌa reꞌ ye canon chajiy y yukꞌuy richin. Y ri acꞌual 
ncꞌatzinej que ncꞌujeꞌ chuxeꞌ ri quitzij ri vinük riꞌ, hasta tok cꞌa napon na ri kꞌij ri 
bin roma ri rutataꞌ. 3 Y quiriꞌ cꞌa kabanun roj tok rubanun can, roj cachiꞌel cꞌa ri 
acꞌual ri man jani tucꞌul ri herencia. Xaxe chic cꞌa roj xojcꞌujeꞌ chuxeꞌ tzij ri man 
ye tzꞌaküt tüj y man nquicꞌün tüj pe colonic. 4 Y tok xka-pe cꞌa ri kꞌij ri chaꞌon 
roma ri Dios, ri Dios xutük cꞌa pe ri Rucꞌajol. Y xka-pe xalüx riqꞌuin jun ixok. 
Y roma chikacojol roj israelitas xalüx-vi ri Rucꞌajol ri Dios, xcꞌujeꞌ cꞌa chuxeꞌ ri 
ley ri xuyaꞌ ri Dios richin ri Moisés. 5 Y rijaꞌ xpuꞌu richin nkurucol roj ri rojcꞌo 
chuxeꞌ ri ley riꞌ, y richin chukaꞌ nbün que nkujoc ralcꞌual ri Dios.

6 Y roma ri roj ralcꞌual chic ri Dios, ri Dios xutük cꞌa pe ri Lokꞌolüj Espíritu pa tak 
kánima, ri nkꞌalajrisan ri Rucꞌajol ri Dios chikavüch. Y ri Lokꞌolüj Espíritu ri cꞌo 
pa tak kánima, Nataꞌ, nbij cꞌa chin ri Dios. 7 Riqꞌuin cꞌa riꞌ nkꞌalajin que roj ralcꞌual 
vi ri Dios, roma xkatakej ri Cristo. Man rojcꞌo tüj chic chuxeꞌ ri ley ri xuyaꞌ ri Dios 
richin ri Moisés. Y roma roj ralcꞌual chic ri Dios, nkichinaj ri herencia ri nuyaꞌ rijaꞌ.

Ri Pablo nunaꞌ kꞌoxon coma ri hermanos aj-Galacia
8 Y tok rubanun can, tok cꞌa man jani tivetamaj ruvüch ri Dios, rix xa ja 

ri chꞌaka chic dios (tiox) ri xeꞌisamajij, ri xa man ye dios tüj. 9 Jacꞌa vocomi, 
ivetaman chic ruvüch ri Dios. O más utz ninbij que ja ri Dios ri etamayon 
chic ivüch rix. ¿Achique cꞌa roma tok rix nijoꞌ nisamajij jun tzij ri xa man 
tzꞌaküt tüj, ni manak ruchukꞌaꞌ y man nucꞌün tüj pe colonic chive? 10 Yecꞌo 
kꞌij ri nyeꞌichajilaꞌ, y chukaꞌ nyeꞌichajilaꞌ icꞌ, junaꞌ y chꞌaka chic nimakꞌij. 
11 Yin ninnaꞌ cꞌa que ri samaj xinbün iviqꞌuin, cachiꞌel xa man jun vi xcꞌatzin.

12 Yin xinel yan pe chuxeꞌ rutzij ri ley ri xuyaꞌ ri Dios richin ri Moisés, y rix 
man jun bey vi xixcꞌujeꞌ chuxeꞌ rutzij ri ley riꞌ. Roma cꞌa riꞌ hermanos, nincꞌutuj 
favor chive que tibanaꞌ cachiꞌel yin y man quixoc chuxeꞌ ri ley riꞌ. Tok xincꞌujeꞌ 
iviqꞌuin, rix galán utz xibün viqꞌuin. 13 Y jabel cꞌa ivetaman, que pa nabey xa 
roma jun nuyabil tok xincꞌujeꞌ iviqꞌuin y xintzijoj ri utzilüj tzij richin colonic 
chive. 14 Y juis qꞌuiy ri pꞌokonül xincꞌusaj roma ri yabil. Man riqꞌuin ri yin yavaꞌ, 
rix man itzel tüj xinitzꞌet, ni man xinivetzelaj tüj. Xa jabel nucꞌulic xibün. 
Cachiꞌel xa ta jun ángel richin ri Dios, o cachiꞌel xa ta ja yin ri Jesucristo, ri Jun 
chaꞌon-pe y takon-pe roma ri Dios, ri xibün chuve tok xinicꞌul. 15 Y chiriꞌ juis 
xquicot ri ivánima voma yin. Xkꞌalajin cꞌa que juis xinijoꞌ. Y yin vetaman que si 
ta cꞌo ncꞌatzin-vi richin xivelesaj ta ri runakꞌ tak ivüch, richin ta xiyaꞌ chuve yin, 
xibün ta. ¿Pero apeꞌ cꞌa xbe-vi ri quicot ri xcꞌujeꞌ iviqꞌuin pa nabey? 16 ¿Ninuc rix 
que yin itzel ninnaꞌ chive y romariꞌ tok xinbij ri ketzij chive? Man quiriꞌ tüj.

17 Y yecꞌo cꞌa caꞌi-oxiꞌ achiꞌaꞌ chiꞌicojol ri qꞌuiy utz nquibün chive, pero 
quiriꞌ nquibün iviqꞌuin roma ncajoꞌ que nyeꞌitzeklebej y rix niyaꞌ ta can ri 
Jesucristo, ri katzijon can roj chive. Y xe ta rijeꞌ ri nyeꞌitzeklebej ta ncajoꞌ. 
18 Y si cꞌo cꞌa jun ri nbanun utz chive roma nrajoꞌ que utz ta nyixcꞌujeꞌ, galán 
jabel, y chi jumul ta nbün quiriꞌ y man ta xaxe tok yincꞌo iviqꞌuin. 19 Rix 
ri cachiꞌel valcꞌual nubanun chive, juis cꞌa kꞌoxon ri niyaꞌ jun bey chic pa 
vánima, roma man jani iyoꞌon tüj ivánima riqꞌuin ri Cristo. Y ri kꞌoxon ri 
niyaꞌ pa vánima, juis nim, xa cachiꞌel ri kꞌoxon ri nucꞌusaj jun ixok tok nralaj 
jun acꞌual. Y ri kꞌoxon ri ninnaꞌ vocomi ivoma rix, nqꞌuis-e, cꞌa ja tok nquiyaꞌ 
na ivánima, rix riqꞌuin ri Cristo. 20 Y yin juis cꞌa ninjoꞌ que yincꞌo ta apu 
iviqꞌuin vocomi, richin quiriꞌ nquichꞌo ta iviqꞌuin, y man ta xaxe nintzꞌibaj-e. 
Man ninnucutüj tüj cꞌa chinuvüch achique cꞌuluman ninbün iviqꞌuin.

Ri ejemplo pa quiviꞌ ri caꞌiꞌ ixokiꞌ quibiniꞌan Agar y Sara
21 Y tibij cꞌa chuve rix ri nijoꞌ nyixcꞌujeꞌ chuxeꞌ ri ley ri xuyaꞌ ri Dios richin 

ri Moisés: ¿Achique cꞌa roma tok man kꞌaxnük tüj chive ronojel ri nbij ri ley 
riꞌ? 22 Roma ri Moisés rutzꞌiban can que ri Abraham xecꞌujeꞌ caꞌiꞌ rucꞌajol. Ri 
jun rucꞌajol xcꞌujeꞌ riqꞌuin ri raj-icꞌ ri lokꞌon, ri ximil-vi pa samaj. Y ri jun chic 
rucꞌajol, xcꞌujeꞌ riqꞌuin ri rixjayil ri libre vi. 23 Ri rucꞌajol ri Abraham ri xcꞌujeꞌ 
riqꞌuin ri raj-icꞌ, xalüx cachiꞌel nyeꞌalüx conojel acꞌualaꞌ. Jacꞌa ri jun chic rucꞌajol 

ri Abraham ri xcꞌujeꞌ riqꞌuin ri rixjayil, xalüx roma ja ri Dios ri xsujun-pe chin. 
24 Ri tzij reꞌ jun ejemplo. Roma ri caꞌiꞌ ixokiꞌ reꞌ, cachiꞌel caꞌiꞌ tratos ri xebanatüj. 
Ri ixok Agar, ri raj-icꞌ ri Abraham, cachiꞌel ri trato ri xban pariꞌ ri nimalüj juyuꞌ 
rubiniꞌan Sinaí. Y conojel cꞌa ri xeꞌoc chupan ri trato reꞌ, jariꞌ ri xeꞌoc chuxeꞌ 
ri ley ri xuyaꞌ ri Dios richin ri Moisés. Pero xa man ye libre tüj, xa cachiꞌel ye 
ximil pa samaj. 25 Ri ixok Agar, cachiꞌel vi ri trato ri xban pariꞌ ri juyuꞌ rubiniꞌan 
Sinaí, pa ruchꞌulef Arabia. Ri Agar man libre tüj. Y ri nuvinak israelitas ri ye aj-
Jerusalén, ri yecꞌo-vi chuxeꞌ ri ley ri xuyaꞌ ri Dios richin ri Moisés, rijeꞌ chukaꞌ 
man ye libre tüj. Xa ye cachiꞌel ri ixok Agar ri aj-icꞌ lokꞌon. 26 Pero man ye quiriꞌ 
tüj ri ye aj pa tinamit Jerusalén, ri richin chilaꞌ chicaj. Ri vinük ri richin ri 
tinamit riꞌ ye libre. Y ja roj ri kataken chic ri Jesucristo roj richin ri tinamit riꞌ. 
27 Y pariꞌ cꞌa ri tinamit riꞌ nchꞌo-vi ri rutzij ri Dios ri tzꞌiban can, tok nbij:

Rat ri man rat alanel tüj, man cabison roma ri man jun aval.
Xa riqꞌuin cꞌa ronojel avuchukꞌaꞌ tabij tzij roma quicot, stapeꞌ (aunque) 

man jun bey alaxnük tüj jun aval.
Y stapeꞌ (aunque) rat xamalix can roma ri avachijil, yin ninbün cꞌa 

chave que más ye qꞌuiy aval ri nyecꞌujeꞌ,
que chuvüch ri nyecꞌujeꞌ riqꞌuin ri ixok ri cꞌo-vi ri rachijil riqꞌuin.

28 Hermanos, ri Dios riqꞌuin cꞌa ri utzilüj sipanic ri nspaj-pe ri Dios xusuj 
cheke que nkujoc ralcꞌual. Junan cꞌa riqꞌuin ri xbanatüj riqꞌuin ri Isaac. Roma 
ri Isaac jariꞌ ri ralcꞌual ri Abraham ri sujun-pe chin roma ri utzilüj sipanic 
ri nspaj-pe ri Dios. 29 Ri ral ri Agar man sujun tüj pe roma ri Dios. Xa xalüx 
cachiꞌel nyeꞌalüx achique na acꞌualaꞌ. Y ri ral ri aj-icꞌ reꞌ xretzelaj cꞌa ri Isaac. 
Y quiriꞌ cꞌa chukaꞌ ncꞌulachitüj vocomi. Roj ri roj ralcꞌual chic ri Dios roma 
cꞌo ri Lokꞌolüj Espíritu kiqꞌuin, nkujetzelüs coma ri vinük ri manak ri Lokꞌolüj 
Espíritu quiqꞌuin. 30 Y ri rutzij ri Dios ri tzꞌiban can, nbij que telesüs-e ri aj-icꞌ 
lokꞌon, rachibilan ri ral. Roma ri ral ri aj-icꞌ riꞌ, man jun nrichinaj tüj chin 
ri rubeyomal ri rutataꞌ. Xaxe vi ri ral ri rixjayil libre ri cꞌuluman nchinan ri 
rubeyomal ri rutataꞌ. Quiriꞌ nbij ri tzꞌiban can. 31 Hermanos, roj ri kataken chic 
ri Jesucristo, roj cachiꞌel ri ral ri rixjayil libre ri Abraham, y roj libre chic. Man 
chic cꞌa roj cachiꞌel ta ri ral ri aj-icꞌ, y man chic roj ximil ta pa samaj.

Tiyaꞌ cꞌa ivánima riqꞌuin ri Cristo

5  1 Rurayibül vi cꞌa ri Cristo que roj libre. Romariꞌ tok xojrucol 
chuvüch ri ley ri xuyaꞌ ri Dios richin ri Moisés. Y roma cꞌa riꞌ, tiyaꞌ 

ivánima riqꞌuin ri Cristo. Y man tixim-iviꞌ cꞌa jun bey chic.
2 Y tivacꞌaxaj na peꞌ. Yin ri Pablo ninbij cꞌa chive: Si niyaꞌ kꞌij que nban ri 

circuncisión chive, ri jun retal ri nquibün ri israelitas pa ruchꞌacꞌul jun acꞌual 
alaꞌ que ja richin ri tinamit ri Dios, roma ninuc que riqꞌuin quiriꞌ nyixcolotüj, 
ri xbün cꞌa ri Cristo koma, man jun cꞌa rakalen chivüch riꞌ. 3 Y ninbij cꞌa jun 
bey chic cheque ri achiꞌaꞌ ri nquiyaꞌ kꞌij que nban ri circuncisión cheque: Si 
nquiyaꞌ kꞌij richin nban ri circuncisión cheque, ncꞌatzin que nquibün ronojel 

ri nbij chupan ri ley ri xuyaꞌ ri Dios richin ri Moisés, richin quiriꞌ nyecolotüj. 
4 Y rix ri nijoꞌ cꞌa que riqꞌuin ri ley riꞌ man jun imac nkꞌalajin chuvüch ri Dios, 
xixjachatüj yan pe riqꞌuin ri Cristo, y chukaꞌ iyoꞌon chic can ri utzilüj sipanic 
ri nspaj-pe ri Dios. 5 Pero roj koyoben que man jun kamac nkꞌalajin chuvüch 
ri Dios, roma ja ri Cristo ri kataken y roma chukaꞌ cꞌo ri Lokꞌolüj Espíritu pa 
tak kánima. 6 Roj cꞌa ri roj richin chic ri Jesucristo, ri Jun chaꞌon-pe y takon-pe 
roma ri Dios, man jun nbün cheke si nban ri circuncisión cheke, o man nban 
tüj. Ri ncꞌatzin ja ri kataken ri Cristo, y roma kataken nkujoꞌon conojel vinük.

7 Pa nabey, choj vi rix benük. ¿Jacꞌa vocomi, achique cꞌa xbanun chive que 
man nijoꞌ tüj chic nitakej ri ketzij? 8 Roma ri Dios xixroyoj richin xitakej. Pero 
ri nbix chive rix, kꞌalüj que man riqꞌuin tüj ri Dios petenük-vi. 9 Y cachiꞌel cꞌa ri 
nbün ri levadura, xa riqꞌuin nicꞌ nquiyaꞌ chupan ri quiꞌen chin nban caxlan vüy, 
ntoc chupan ri quiꞌen. Quiriꞌ cꞌa chukaꞌ nquibün ri tzij ri xa man ye utz tüj, xa 
riqꞌuin jun, nutzꞌom nyerujül conojel. 10 Y yin nuyoꞌon vánima riqꞌuin ri Ajaf 
Jesucristo, que rix xe vi ri ketzij ri nitakej. Y ri vinük cꞌa ri njalon ri rutzij ri Dios 
chivüch, ncꞌatzinej cꞌa que nka-ka castigo pariꞌ. Y achique na ta cꞌa ri vinük riꞌ.

11 Y yin hermanos, si ta cꞌa nintzijoj que ri circuncisión utz, ri nuvinak 
israelitas man ta yinquetzelaj, y man ta itzel chukaꞌ ncacꞌaxaj tok 
nintzijoj que ri Cristo xcom chuvüch ri cruz. 12 Juis cꞌa ninrayij que 
nyecꞌamon ta e ri vinük ri nyejalon ri rutzij ri Dios chivüch.

13 Roma rix hermanos ja ri Dios ri xixoyon, richin xixrucol-pe chuxeꞌ ri 
ley ri xuyaꞌ ri Dios richin ri Moisés. Rix libre chic cꞌa. Rix libre vi richin 
nijolaꞌ y nitola-iviꞌ. Pero man roma tüj cꞌa ri rix libre chic, roma ta riꞌ ja ta 
ri nirayij rix ja ta riꞌ ri nibün. 14 Roma chupan ri ley ri xuyaꞌ ri Dios richin 
ri Moisés, nbij: Cachiꞌel cꞌa ri najo-ka-aviꞌ rat, quiriꞌ cꞌa chukaꞌ queꞌajoꞌ ri 
chꞌaka chic. Quiriꞌ nbij ri tzꞌiban can. Y xa riqꞌuin cꞌa nabün ri nbij ri jun 
tzij reꞌ, xabün yan cꞌa ronojel ri nbij chupan ri ley riꞌ. 15 Man tisocola-iviꞌ 
riqꞌuin pokon tak tzij, roma si quiriꞌ nibün, nitzꞌet na peꞌ que nyixqꞌuis.

Tiyaꞌ kꞌij chin ri Lokꞌolüj Espíritu que ja rijaꞌ 
nucꞌuan ivichin y man tibün ri nirayij rix

16 Y ninbij cꞌa chukaꞌ chive: Tiyaꞌ kꞌij que ja ri Lokꞌolüj Espíritu nucꞌuan 
ivichin, y man tibün ri nirayij rix. 17 Roma si xa ja ri irayibül rix ri nijoꞌ nibün, 
reꞌ man utz tüj cꞌa nunaꞌ chin ri nrajoꞌ ri Lokꞌolüj Espíritu. Y ri Lokꞌolüj Espíritu 
man nrajoꞌ tüj que ja ri itzel tak rayibül ncꞌujeꞌ pa tak icꞌaslen. Man jun bey 
cꞌa nquicꞌuaj tüj quiꞌ. Romariꞌ man ta nyixtiquer nibün ri nirayij rix. 18 Y si 
niyaꞌ cꞌa kꞌij chin ri Lokꞌolüj Espíritu que ja rijaꞌ ri nyukꞌun ivichin chupan ri 
icꞌaslen, man rixcꞌo tüj cꞌa chuxeꞌ ri ley ri xuyaꞌ ri Dios richin ri Moisés.

19 Y chanin vi cꞌa nkꞌalajin ri vinük ri nbanun ri nurayij rijaꞌ, roma ri nbanun 
ruyon cachiꞌel reꞌ: Ri vinük ri ye cꞌulan y ri man ye cꞌulan tüj nquicanola-quiꞌ 
richin nyemacun. Juis vi itzel nquibün y man jun quiqꞌuix tok nyequibanalaꞌ. 
20 Ri nquiyalaꞌ quikꞌij dios (tiox) ri xa man ye ketzij tüj. Ri nquibün itz. Ri 

nyeꞌetzelan-quiꞌ. Ri nyebanun oyoval. Ri itzel nquinaꞌ cheque ri chꞌaka chic 
roma utz yecꞌo. Ri nyebanun que xaxe ta rijeꞌ cꞌo utz nquicꞌün can chin 
ronojel. Ri nquijachala-quiꞌ roma ri quinojibül. Ri nkaꞌ chiquivüch ri tijonic 
ri xa man ye ketzij tüj. 21 Itzel nyequitzꞌet ri chꞌaka chic roma cꞌo ri quichajin. 
Ri nyecamsan. Ri nyekꞌabür. Ri nyebanun man utzilüj tak nimakꞌij tüj. Y ri 
nyequibanalaꞌ chukaꞌ chꞌaka chic quivüch itzel cachiꞌel ri quiriꞌ. Y nubin cꞌa 
chive jun bey chic, y nincamulij rubixic chive, que ri vinük ri nyebanun itzel 
cachiꞌel ri quiriꞌ, man nyeꞌichinan tüj quiqꞌuin ri yecꞌo pa rukꞌaꞌ ri Dios.

22 Y si niyaꞌ cꞌa kꞌij que ja ri Lokꞌolüj Espíritu nucꞌuan ivichin chupan ri icꞌaslen, 
ri icꞌaslen quereꞌ nicꞌuaj: nyixjoꞌon, nquicot ri ivánima, ncꞌujeꞌ uxlanen pan 
ivánima, nyixcochꞌon, nim ri ivánima, nibanalaꞌ utz cheque ri chꞌaka chic, 
nquiyaꞌ ivánimaꞌ, 23 nicꞌuaj jun cꞌaslen chꞌuchꞌuj, nikꞌil-iviꞌ chuvüch ri mac. Y si jun 
cꞌaslen quiriꞌ ri nicꞌuaj, ri ley ri xuyaꞌ ri Dios richin ri Moisés man jun nbün chive. 
24 Y konojel cꞌa ri roj richin chic ri Cristo, cachiꞌel ta xojbajix riqꞌuin rijaꞌ chuvüch 
ri cruz, richin roj xekayaꞌ can ri itzel tak rayinic. 25 Ja ri Lokꞌolüj Espíritu ri yoꞌon 
ri cꞌacꞌaꞌ kacꞌaslen. Romariꞌ tikayaꞌ cꞌa kꞌij que ja rijaꞌ ri nucꞌuan kichin.

26 Man cꞌa tikanimirsaj-kiꞌ. Richin quiriꞌ man tikabün cꞌa cheque ri 
chꞌaka chic que nyecatüj-pe chikij. Ni man itzel cꞌa chukaꞌ quekatzꞌet ri 
chꞌaka chic roma ri utz yecꞌo.

Tikatola-kiꞌ

6  1 Hermanos, nquichꞌo cꞌa chive rix ri icꞌuan jun cꞌaslen cachiꞌel ri nrajoꞌ ri 
Lokꞌolüj Espíritu. Si cꞌo cꞌa jun hermano ri nkaꞌ pa mac, riqꞌuin cꞌa chꞌuchꞌujil 

queꞌiyaca-pe, richin quiriꞌ ntzolij-pe rucꞌuꞌx riqꞌuin ri Dios. Y rix tibanaꞌ cꞌa cuenta 
iviꞌ. Man xa ticꞌulachij chukaꞌ quiriꞌ que cꞌo ri tibanun chive que nyixtzak pa mac. 
2 Y si cꞌo cꞌa nkacꞌulachilaꞌ, y nkanaꞌ que cachiꞌel jun akaꞌn ri cꞌo chikij, tikatolaꞌ cꞌa 
kiꞌ chucꞌuaxic ri akaꞌn reꞌ. Y riqꞌuin riꞌ, nkabün-vi cꞌa ri nbij ri ley richin ri Cristo.

3 Pero si cꞌo cꞌa jun ri nunuc que cꞌo rukꞌij, y rijaꞌ xa manak rukꞌij, xa 
ruyon cꞌa nuchꞌüc-ka-riꞌ. 4 Chikajujunal tikatzꞌet-ka ri nkubanun, kꞌalüj riꞌ 
si utz o xa man utz tüj. Y si ri nkubanun utz vi, cꞌuluman cꞌa que nquicot 
ri kánima. Y man ncꞌatzin tüj na nkatzꞌet ri nbanun jun chic hermano. 
5 Roma chikajujunal ncꞌatzinej cꞌa que nyekakaj ri kakaꞌn.

6 Y rix ri nyixtijox chin ri rutzij ri Dios, queꞌitoꞌ cꞌa ri nyetijon ivichin 
riqꞌuin ronojel ri ncꞌatzin cheque.

7 Man cꞌa tichꞌüc-iviꞌ. Roma ri Dios man jun nchꞌacon richin. Cachiꞌel tok nitic-ka 
jun ixin, ja chukaꞌ riꞌ ri nberuya-pe. Ronojel cꞌo cꞌa rajil-ruqꞌuexel. 8 Romariꞌ, si 
xa ja ri nkurayij roj ri nyekabanalaꞌ, jariꞌ ri nyeqꞌuison richin ri kacꞌaslen. Pero 
si nkacꞌuaj ri cꞌaslen ri nrajoꞌ ri Lokꞌolüj Espíritu, nucꞌün cꞌa pe ri cꞌaslen cheke ri 
man jun bey nqꞌuis tüj. 9 Y man cꞌa nkucos chubanic ri utz. Roma si man nkayaꞌ tüj 
can rubanic, napon cꞌa ri kꞌij tok nkacꞌul rajil-ruqꞌuexel romareꞌ. 10 Y roma cꞌa riꞌ, 
tok nkatzꞌet achique na vinük que cꞌo ri ncꞌatzin chin, tikatoꞌ cꞌa. Pero ri ncꞌatzin 
que nyekatoꞌ ja ri ye hermanos chic, y junan kataken ri Jesucristo quiqꞌuin.

Ri ruqꞌuisbül tak tzij
11 Ri ruqꞌuisbül chin ri carta reꞌ, ja yin cꞌa ri nquitzꞌiban-e. Y titzꞌetaꞌ, 

riqꞌuin nimakꞌ tak letras ninbün-vi-e. 12 Y ri nyebanun cꞌa chive que tiban 
ri circuncisión chive, ri jun retal ri nquibün ri israelitas pa ruchꞌacꞌul jun 
acꞌual alaꞌ que ja richin ri tinamit ri Dios, nquibün quiriꞌ xe richin quetzꞌet 
y quenimüx que nquibün-vi ri nbij ri ley ri xuyaꞌ ri Dios richin ri Moisés. Y 
man ncajoꞌ tüj cꞌa nquitzijoj que ri colonic nbanatüj can xe roma ri rucamic ri 
Jesucristo chuvüch ri cruz, roma rijeꞌ man ncajoꞌ tüj que nyeꞌetzelüs. 13 Banun-
vi ri circuncisión cheque ri nyebin chive que tibanaꞌ chukaꞌ rix quiriꞌ. Pero 
reꞌ man nbij tüj cꞌa que rijeꞌ nquibün-vi ronojel ri nbij chupan ri ley ri xuyaꞌ ri 
Dios richin ri Moisés. Man quiriꞌ tüj. Rijeꞌ ncajoꞌ que rix nban ta ri circuncisión 
chive, xaxe richin titzꞌet que rix nitakej-vi ri quitzij. 14 Y nüj cꞌa cꞌo-vi chuve, 
que yin ninbün ta cachiꞌel ri nquibün rijeꞌ, roma yin man nincanoj tüj nukꞌij. 
Yin xaxe vi ri Kajaf Jesucristo ri xcom chuvüch ri cruz ri ninyaꞌ rukꞌij, y 
ja chukaꞌ rijaꞌ ri banayun chuve que xincom yan chiquivüch ri nojibül aj-
ruchꞌulef. Y ri nojibül cꞌa chukaꞌ reꞌ xecom yan chinuvüch yin. 15 Y roj ri jun 
kabanun riqꞌuin ri Jesucristo, ri Jun chaꞌon-pe y takon-pe roma ri Dios, man 
jun cꞌa nbün cheke si banun ri circuncisión cheke o man banun tüj. Ri ncꞌatzin 
y cꞌo-vi rakalen, ja ri cꞌacꞌaꞌ kacꞌaslen. 16 Rix cꞌa ri nyixbiyin cachiꞌel nbij ri tzij 
reꞌ, ncꞌujeꞌ ta cꞌa uxlanen pa tak ivánima. Y nijoyovüx cꞌa chukaꞌ ivüch roma ri 
Dios, rix ri ketzij israelitas, roma rix rutinamit vi ri Dios.

17 Y ri nbe-apu, man jun chic cꞌa tibin más tzij chuvij. Roma yin yecꞌo-vi 
retal ye nucꞌuan roma ri pokonül ri xincꞌusaj, y ronojel reꞌ roma yin jun 
cheque ri ye rusamajelaꞌ ri Ajaf Jesús.

18 Y ri utzilüj sipanic ri nspaj-pe ri Kajaf Jesucristo ncꞌujeꞌ ta cꞌa pa tak 
ivánima rix hermanos. Quiriꞌ ta cꞌa. 

Ri Pablo nutzꞌom tzij

1  1 Yin Pablo, ru-apóstol ri Jesucristo roma jariꞌ ri rurayibül ri Dios. 
Y ninbün cꞌa e ri carta reꞌ chive rix hermanos, ri rixcꞌo pa tinamit 

Éfeso, rix ri quiyoꞌon ivánima riqꞌuin ri Jesucristo, ri Jun chaꞌon-pe y 
takon-pe roma ri Dios. 2 Y ja ta cꞌa ri utzilüj sipanic ri nspaj-pe ri Dios y ri 
uxlanen ri petenük riqꞌuin ri Katataꞌ Dios y ri Ajaf Jesucristo xticꞌujeꞌ pa 
tak ivánima chiꞌivonojel.

Roma jun kabanun riqꞌuin ri Cristo, ri Dios nuyaꞌ ronojel utz cheke
3 Tikayaꞌ cꞌa rukꞌij ri Dios, ri Rutataꞌ ri Kajaf Jesucristo. Y roma jun kabanun 

riqꞌuin ri Cristo, ri Dios nuyaꞌ ronojel utz richin chilaꞌ chicaj cheke. 4 Jariꞌ ri 
nuyaꞌ cheke roma xojruchaꞌ. Tok man jani cꞌo tüj ri ruchꞌulef jariꞌ tok xunuc 
yan que nkuruchaꞌ. Xojruchaꞌ roma ri Cristo. Quiriꞌ xbün ri Dios roma nrajoꞌ 
que roj chꞌajchꞌoj ta chuvüch rijaꞌ. Y man jun tüj itzel cꞌo ta pa tak kacꞌaslen. 
5 Roma cꞌa ri Dios xojrujoꞌ, romariꞌ tok xojruchaꞌ richin xojoc ralcꞌual. Ja vi cꞌa 
riꞌ ri rurayibül, que ri Jesucristo nbün cheke que nkujoc ralcꞌual rijaꞌ. 6 Ri Dios 
juis vi nrajoꞌ ri Rucꞌajol, y roma roj jun cꞌa kabanun riqꞌuin ri Rucꞌajol rijaꞌ, 
nim vi cꞌa ri utzilüj sipanic ri nspaj-pe ri Dios cheke. Y xojruchaꞌ cꞌa roma 
nrajoꞌ que nkayaꞌ rukꞌij roma ri utzilüj sipanic ri Dios ri kacꞌulun riqꞌuin. 7 Ri 
Rucꞌajol xcom koma roj y xbiyin ruquiqꞌuel richin xutoj y xucuy ri kamac. 
Jabel cꞌa nkꞌalajin ri nimalüj sipanic ri nspaj-pe ri Dios roma xutük-pe ri 
Cristo chikacolic. 8 Y chukaꞌ ri nimalüj sipanic ri nspaj-pe ri Dios nkꞌalajin, 
roma nuyaꞌ qꞌuiy etamabül cheke y nuyaꞌ chukaꞌ qꞌuiy kanaꞌoj. 9 Xukꞌalajrisaj-
vi cꞌa chikavüch ri man jun bey kꞌalajrisan ta jabel y reꞌ pa ránima vi rijaꞌ 

Ri carta ri xutzꞌibaj 
ri apóstol San Pablo 

cheque ri hermanos ri 
yecꞌo pa tinamit Éfeso

xpuꞌu-vi. Reꞌ rurayibül vi cꞌa rijaꞌ y quiriꞌ vi runucun que nbün. 10 Rijaꞌ 
runucun-pe que chupan ri ruqꞌuisbül tiempo richin ri ruchꞌulef nuyaꞌ ronojel 
pa rukꞌaꞌ ri Cristo. Ronojel ri cꞌo chilaꞌ chicaj y ronojel ri cꞌo chereꞌ chuvüch ri 
ruchꞌulef nyeruyaꞌ pa rukꞌaꞌ. Y xa jun nquibün pa rukꞌaꞌ.

11 Roma vi cꞌa ri Cristo tok cꞌo kichinan roj ri roj chaꞌon roma ri Dios. 
Xojruchaꞌ roma jariꞌ ri runucun que nbün. Ronojel vi cꞌa ri runucun 
que nbün, ja vi riꞌ ri rurayibül. 12 Xojruchaꞌ roma nrajoꞌ que koma roj 
nnimirsüs rubiꞌ y nucꞌul rukꞌij. Quiriꞌ nrajoꞌ cheke roj pa nabey koyoben-
pe ri utz ri nuyaꞌ ri Cristo cheke. 13 Y rix chukaꞌ xivacꞌaxaj ri rutzij ri Dios. 
Ketzij vi cꞌa ri tzij ri xivacꞌaxaj, y ja utzilüj tzij riꞌ ri xcꞌamon-pe colonic 
chive. Rix xitakej cꞌa ri Cristo, y ri Dios xuyaꞌ ri Lokꞌolüj Espíritu chive, 
roma quiriꞌ rubin-pe. Y ri Lokꞌolüj Espíritu retal que rix richin chic ri 
Dios. 14 Y roma ri Lokꞌolüj Espíritu cꞌo kiqꞌuin, kayoꞌon kánima que cꞌo 
más nkichinaj chilaꞌ chicaj. Ri Lokꞌolüj Espíritu ncꞌuje-vi cꞌa kiqꞌuin cꞌa 
tok nkucolotüj-e chuvüch ri mac, roj ri roj richin chic ri Dios. Y ncꞌujeꞌ cꞌa 
kiqꞌuin richin que koma roj ri Dios nnimirsüs rubiꞌ y nucꞌul rukꞌij.

Ri Pablo nucꞌutuj que ri Dios nuyaꞌ ta etamabül cheque ri hermanos aj-Éfeso
15 Yin vacꞌaxan que rix iyoꞌon-vi ivánima riqꞌuin ri Ajaf Jesús. Y chukaꞌ 

vacꞌaxan que juis nyeꞌijoꞌ conojel ri chꞌaka chic hermanos. 16 Y romariꞌ 
man nquitaneꞌ tüj chubanic nquimatioxin chin ri Dios ivoma rix roma 
qꞌuiy utz icꞌulun chin ri Dios, y chukaꞌ jariꞌ tok ninbün orar ivoma: 
17 Nincꞌutuj chin ri Dios que ri Lokꞌolüj Espíritu ri nyoꞌon ri naꞌoj, que ta 
nuyaꞌ pa rubeyal chive. Ri Lokꞌolüj Espíritu qꞌuiy ta nukꞌalajrisaj chivüch 
roma ivetaman ruvüch ri Dios. Jareꞌ ri nincꞌutuj chin ri Katataꞌ Dios ri cꞌo 
rukꞌij, ri Dios ri richin ri Kajaf Jesucristo. 18 Nincꞌutuj cꞌa chin ri Dios que 
tusakirsaj más ri inojibül. Quiriꞌ nincꞌutuj roma ninjoꞌ que nkꞌax ta chive 
ri utz ri koyoben. Y ja ri Dios ri xojoyon, richin que nkoyobej ri utz riꞌ. 
Nincꞌutuj cꞌa roma ninjoꞌ que nkꞌax chive que ri nyekichinaj chilaꞌ chicaj 
galán utz y galán jabel. Y nyekichinaj-vi quiqꞌuin conojel ri hermanos. 
19 Nincꞌutuj cꞌa chukaꞌ roma ninjoꞌ que rix nkꞌax ta chive que juis nim ri 
ruchukꞌaꞌ ri Dios cꞌo kiqꞌuin roj ri kataken. Ri ruchukꞌaꞌ ri cꞌo kiqꞌuin roj 
junan riqꞌuin ri ruchukꞌaꞌ ri xucusaj 20 tok xucꞌasoj ri Cristo chiquicojol 
ri caminakiꞌ y xbün chin que xbetzꞌuyeꞌ chilaꞌ chicaj pa rajquikꞌaꞌ (ru-
derecha) rijaꞌ. 21 Ri Cristo xban cꞌa chin que ja rijaꞌ ri más nim que 
chiquivüch ri ángeles. Más nim que chiquivüch ri autoridades, y ri chꞌaka 
chic ri cꞌo uchukꞌaꞌ pa quikꞌaꞌ y ri cꞌo juis quikꞌij. Rijaꞌ más nim chiquivüch 
conojel. Man xe tüj chupan ri tiempo reꞌ, xa quiriꞌ chukaꞌ chupan ri 
tiempo petenük. 22 Ri Dios xuyaꞌ ronojel pa rukꞌaꞌ ri Cristo, y ja vi cꞌa rijaꞌ 
ri xoc jolon pa kaviꞌ konojel roj ri kataken, ri nbix iglesia cheke. 23 Ja vi cꞌa 
roj ri roj cꞌunük ruchꞌacul rijaꞌ. Jun chic kabanun riqꞌuin. Xaxe ri quereꞌ 
tzꞌaküt kabanun. Rijaꞌ ronojel cꞌa lugar cꞌo-vi, y runojsan ronojel.

Xojcolotüj cꞌa pe chupan ri kamac roma ri utzilüj sipanic ri nspaj-pe ri Dios

2  1 Ri Dios xuyaꞌ icꞌaslen. Y tok rubanun can, xa rix caminakiꞌ vi chupan 
ri imac y chupan ri itzel ri nyixbanun. 2 Itzel ri icꞌaslen ri xicꞌuaj. 

Junan rubanic ri icꞌaslen quiqꞌuin ri chꞌaka chic vinük, roma xitzeklebej 
ri nbanun richin ri ruchꞌulef. Xitzeklebej ri itzel-vinük ri cajaf ri itzel tak 
espíritu ri yecꞌo pa cakikꞌ. Ja espíritu riꞌ ri nsamüj pa tak cánima ri vinük ri 
man nquitakej tüj rutzij ri Dios. 3 Tok rubanun can, konojel roj quiriꞌ chukaꞌ 
xkabün. Xojucꞌuꞌüx roma ri itzel tak karayibül. Ri itzel ri xekanuculaꞌ y 
xekarayilaꞌ, jariꞌ ri xekabün. xkoyoj-vi ri ru-castigo ri Dios pa kaviꞌ, roma 
roj pa kalaxic pe man jun utz tüj cheke cachiꞌel ri chꞌaka chic vinük. 4 Jacꞌa 
ri Dios juis xojrujoꞌ y xujoyovaj kavüch. 5 Xojrujoꞌ tok cꞌa roj caminakiꞌ na 
chupan ri kamac, y roma ruyoꞌon rucꞌaslen ri Cristo, quiriꞌ chukaꞌ xbün 
kiqꞌuin roj, xuyaꞌ kacꞌaslen. Xojcolotüj cꞌa pe chupan ri kamac roma ri utzilüj 
sipanic ri nspaj-pe ri Dios. 6 Y roma ri Dios xucꞌasoj ri Cristo chiquicojol 
ri caminakiꞌ, quiriꞌ chukaꞌ xbün kiqꞌuin roj, xojrucꞌasoj. Y xbün cheke que 
xojtzꞌuyeꞌ chilaꞌ chicaj riqꞌuin ri Jesucristo, ri Jun chaꞌon-pe y takon-pe 
roma ri Dios. 7 Quiriꞌ xbün roma nrajoꞌ nucꞌut que juis nim ri utzilüj sipanic 
ri nspaj-pe rijaꞌ. Juis utz nbün kiqꞌuin roj ri kataken ri Jesucristo, ri Jun 
chaꞌon-pe y takon-pe roma ri Dios. Nrajoꞌ nucꞌut ri utzilüj sipanic ri nspaj-pe 
riꞌ chupan ri tiempo petenük chikavüch apu. 8 Ri utzilüj sipanic ri nspaj-pe ri 
Dios xojrucol roma ri xkatakej. Roma roj man nkutiquer tüj nkacol-kiꞌ kayon, 
xa ja ri Dios ri nyoꞌon ri colonic cheke, y reꞌ xa nuspaj. 9 Man xojsamüj tüj cꞌa 
richin xkil colonic. Richin quiriꞌ man jun ri ntiquer nunimirsaj ta riꞌ y nbij ta 
que yin xintiquer xincol-viꞌ. Man jun cꞌa ri ntiquer nbij quiriꞌ. 10 Roma xaxe ri 
Dios ri nyoꞌon jun cꞌacꞌaꞌ kacꞌaslen roma xkatakej ri Jesucristo, ri Jun chaꞌon-
pe y takon-pe roma ri Dios. Y jariꞌ nuyaꞌ richin que nkacꞌuaj jun cꞌaslen utz. 
Jariꞌ ri runucun-pe pa kaviꞌ que nkabün.

Roj ri kataken, junan chic kavüch riqꞌuin ri Dios, 
chi israelitas o man israelitas tüj

11 Y romariꞌ rix ri man rix israelitas tüj, man cꞌa timestaj que tok rubanun 
can, ja ri itzel tak irayibül ri xucꞌuan ivichin, roma xbix chive coma ri 
nuvinak israelitas, que xa rix man cachiꞌel tüj rijeꞌ ri banun ri circuncisión 
cheque, ri jun retal ri xquibün ri israelitas pa ruchꞌacꞌul jun acꞌual alaꞌ que 
ja richin ri tinamit ri Dios. Circuncisión ri xa ja ri quichꞌacul nucꞌuan y 
vinük ri nbanun cheque. 12 Man timestaj que chupan ri tiempo riꞌ man jani 
cꞌo tüj ri Cristo iviqꞌuin. Cꞌa nüj na rixcꞌo-vi richin que nyixoc ta rutinamit 
ri Dios. Man jani ivichin tüj rix ri utz ri rusujun ri Dios chupan ri trato 
ri xbün. Man jun utz ivoyoben ri rixcꞌo chuvüch ri ruchꞌulef, ni manak 
chukaꞌ Dios iviqꞌuin. 13 Tok rubanun can, nüj cꞌa rixcꞌo-vi chin ri Dios. Jacꞌa 
vocomi itaken chic ri Jesucristo, ri Jun chaꞌon-pe y takon-pe roma ri Dios, 

y romariꞌ xixjel yan apu riqꞌuin ri Dios. Xixtiquer xixjel-apu riqꞌuin, roma 
ri Cristo koma konojel tok xcom y xbiyin ruquiqꞌuel. 14 Y roj ri kataken ri 
Cristo, junan chic kavüch riqꞌuin ri Dios. Rijaꞌ xbün cheke que jun xkabün 
iviqꞌuin rix ri man rix israelitas tüj, roma xrelesaj ri cꞌo chikacojol. 15 Quiriꞌ 
xbün tok xcom chuvüch ri cruz. Roma cꞌa ri rucamic xbün chin ri ka-ley roj 
israelitas que manak chic rakalen. Quiriꞌ xbün chin ronojel ri nbij ri ka-ley. 
Y quiriꞌ xbün richin que man jun chic chi kacojol roj israelitas iviqꞌuin rix ri 
man rix israelitas tüj, xa junan chic kavüch. Xojjalatüj yan cꞌa. Cꞌacꞌaꞌ chic 
kacꞌaslen roma jun chic kabanun riqꞌuin ri Cristo. 16 Ri Cristo xbün cheke 
que junan kavüch xkabün roj israelitas iviqꞌuin rix ri man rix israelitas tüj. 
Roma ri rucamic chuvüch ri cruz xbün cꞌa cheke konojel que junan kavüch 
xkabün riqꞌuin ri Dios. Roma cꞌa ri rucamic ri Cristo tok junan kavüch.

17 Tok ri Cristo xpuꞌu, xbij cheque ri vinük ri achique rubanic richin junan 
quivüch nquibün riqꞌuin ri Dios. Xbij chive rix ri cꞌa nüj rixcꞌo-vi chin ri 
Dios, y xbij chukaꞌ cheque ri nakaj yecꞌo-vi chin ri Dios. 18 Ri Cristo xcom 
chuvüch ri cruz koma roj, romariꞌ chikonojel nkutiquer nkujel-apu riqꞌuin 
ri Katataꞌ Dios, chi israelitas y man israelitas tüj. Jacꞌa ri Lokꞌolüj Espíritu 
ri ntoꞌon kichin richin que junan kavüch nkujel-apu riqꞌuin. 19 Romariꞌ rix 
man rix cachiꞌel tüj ri nüj nyepuꞌu-vi o cachiꞌel ta caxlan tak vinük. Xa rix 
junan chic quiqꞌuin ri hermanos ri ye rutinamit ri Dios y ye ralcꞌual chukaꞌ 
chic rijaꞌ. 20 Rix cachiꞌel cꞌa jun jay, y ri jay reꞌ cꞌo ruxeꞌ chupan ri rutzij ri 
Dios ri ntzijos coma ri apóstoles y ri chꞌaka chic ri nyekꞌalajrisan ri nbij ri 
Dios cheque. Y ja ri Jesucristo ri tzꞌamayon ri jay reꞌ, cachiꞌel nbün ri abüj 
ri nucusüs chin jun jay richin man ntzak. 21 Ri Jesucristo nbün cꞌa cheke 
que junan kavüch konojel, richin que nkujucusüs chin ri jay riꞌ. Y nbün cꞌa 
chin ri jay riꞌ que ntoc jun lokꞌolüj racho ri Ajaf Dios. 22 Ri Jesucristo quiriꞌ 
cꞌa chukaꞌ nbün iviqꞌuin rix, roma itaken. Nyixrucusaj cꞌa chukaꞌ chin ri 
racho ri Dios, roma cꞌo chic ri Lokꞌolüj Espíritu pa tak ivánima.

Ri samaj ri yoꞌon chin ri Pablo, ja ri nutzijoj ri utzilüj 
tzij richin colonic cheque ri man ye israelitas tüj

3  1 Yin, Pablo, jun rusamajel ri Jesucristo, ri Jun chaꞌon-pe y takon-pe 
roma ri Dios, xinoc pa cárcel roma xintzijoj ri rutzij chive rix ri man 

rix israelitas tüj. 2 Y yin ninbij que rix ivacꞌaxan que ri Dios ruyoꞌon ri samaj 
reꞌ chuve, richin que ninkꞌalajrisaj ri utzilüj sipanic ri nspaj-pe ri Dios chive. 
3 Ojer can, pa qui-tiempo ri kaxquin-kamamaꞌ can man jani kꞌalajrisan tüj 
jabel ri runojibül ri Dios pan iviꞌ. Jacꞌa vocomi ri Dios rukꞌalajrisan chic. 
Xukꞌalajrisaj cꞌa chukaꞌ chuve yin, y jariꞌ ri xinbij yan baꞌ chive chupan 
ri carta reꞌ. 4 Y tok rix nisiqꞌuij ri carta reꞌ, nivetamaj cꞌa ri rukꞌalajrisan 
ri Dios chinuvüch yin pariꞌ ri Cristo. 5 Reꞌ man kꞌalajrisan-pe tüj chin ri 
vinük. Xa cꞌa ja ri vocomi xkꞌalajrisüs chiquivüch ri lokꞌolüj tak apóstoles 
richin ri Cristo y chiquivüch ri chꞌaka chic rusamajelaꞌ ri nyekꞌalajrisan ri 

nbix cheque roma ri Dios. Y ri Dios ja ri Lokꞌolüj Espíritu xucusaj richin 
xukꞌalajrisaj ri man ta kꞌalajrisan-pe. 6 Cꞌa jacꞌa vocomi xukꞌalajrisaj que rix 
ri man rix israelitas tüj junan nyixichinan kiqꞌuin roj israelitas. Junan chic 
cꞌa kavüch iviqꞌuin, roma kichin konojel ri utz ri rusujun-pe ri Dios cheke. 
Y ronojel reꞌ roma ri Jesucristo, ri Jun chaꞌon-pe y takon-pe roma ri Dios, y 
roma chukaꞌ kataken ri utzilüj tzij richin colonic.

7 Y roma ri utz ri nspaj-pe ri Dios tok yin nintzijoj ri utzilüj tzij richin 
colonic. Ri Dios riqꞌuin ruchukꞌaꞌ xsamüj pa vánima tok xinruyaꞌ chupan 
ri samaj reꞌ. 8 Xa ja yin ta cꞌa ri más yin coꞌol riꞌ, que chiquivüch conojel ri 
vinük ri quiqꞌuin vi ri Dios. Pero man riqꞌuin vi riꞌ ri Dios xuyaꞌ ri utzilüj 
sipanic ri nspaj-pe chuve y xinruyaꞌ chupan ri rusamaj richin nintzijoj ri 
utz riqꞌuin ri Cristo chive rix ri man rix israelitas tüj. Y man ntiquer tüj 
que nkꞌax ta cheke jabel ronojel ri utz riqꞌuin ri Cristo, roma juis vi nim. 
9 Xinruyaꞌ cꞌa chupan ri rusamaj richin ninkꞌalajrisaj chiquivüch ri vinük 
ri runucun-pe ri Dios que nbün. Tok ri Dios man jani rubanun ri ruchꞌulef 
y ronojel ri yecꞌo, ja yan riꞌ tok xunuc ri achique nbün. Pero xa cꞌa baꞌ reꞌ 
xukꞌalajrisaj. Juis cꞌa qꞌuiy tiempo evatül-pe riqꞌuin rijaꞌ. 10 Ri Dios nrajoꞌ 
cꞌa que ri ángeles ri yecꞌo chilaꞌ chicaj tiquitzꞌetaꞌ ri utz ri nbün cheke roj ri 
kataken chic, roj ri ru-iglesia chic rijaꞌ. Y quiriꞌ tiquetamaj cꞌa que ri Dios 
juis qꞌuiy naꞌoj ri cꞌo riqꞌuin. 11 Ri Dios runucun-vi-pe que quiriꞌ tibanatüj, 
que tetamüx ri utz ri nucꞌün-pe ri Kajaf Jesucristo, ri Jun chaꞌon-pe y 
takon-pe roma ri Dios. 12 Y roj roma kataken chic ri Cristo, man nkaxbij tüj 
kiꞌ nkujel-apu riqꞌuin ri Dios. Xa kayoꞌon kánima chin nkujel-apu riqꞌuin. 
13 Romariꞌ ninchilabej cꞌa chive que man timalij iviꞌ y niyaꞌ bis pa tak 
ivánima, roma cꞌo ninuc tok nquinitzꞌet que yin nincꞌusaj pokonül ivoma. 
Xa quixquicot cꞌa roma ri nincꞌusaj, roma nkꞌalajin que cꞌo-vi ikꞌij.

Ri Pablo nucꞌutuj jun bey chic ri utzilüj sipanic ri nspaj-
pe ri Dios pa quiviꞌ ri hermanos aj-Éfeso

14 Romariꞌ tok yin nquixuqueꞌ chuvüch ri Dios ri Rutataꞌ ri Kajaf Jesucristo. 
15 Y konojel ri kataken, ri yecꞌo chic chilaꞌ chicaj y ri cꞌa rojcꞌo na chereꞌ 
chuvüch ri ruchꞌulef, kacꞌuan ri rubiꞌ rijaꞌ roma roj ralcꞌual. 16 Ri Dios ronojel 
cꞌa ruvüch utz cꞌo riqꞌuin, y cꞌo rukꞌij. Y romariꞌ nincꞌutuj favor chin pan iviꞌ 
rix, que ri Lokꞌolüj Espíritu tuyaꞌ juis uchukꞌaꞌ pa tak ivánima. 17 Nincꞌutuj 
chukaꞌ chin que nbün ta chive que tiyaꞌ ivánima riqꞌuin, richin que chi 
jumul ncꞌujeꞌ ri Cristo pa tak ivánima. Y riqꞌuin riꞌ ta nucꞌün-ka ruxeꞌ ri 
nyeꞌixjoꞌ ri Dios y conojel vinük, y nitiqueꞌ chiriꞌ pan ivánima. 18 Y romariꞌ 
nkꞌax ta chive quiqꞌuin conojel ri lokꞌolüj tak hermanos, ri jaruꞌ rubanic ri 
nkurujoꞌ ri Cristo, jaruꞌ ruvüch, jaruꞌ rakün, jaruꞌ rujotolen y jaruꞌ ka rupan. 
19 Xtivetamaj ta cꞌa más pariꞌ ri nkurujoꞌ ri Cristo ri man nkꞌax ta cheke jabel, 
roma juis vi nim, más que chuvüch ri kanojibül roj. Quiriꞌ nincꞌutuj chin ri 
Dios pan iviꞌ roma ninjoꞌ que nojnük ta ivánima riqꞌuin ri Dios.

20 Tikayaꞌ cꞌa rukꞌij ri Dios, roma rijaꞌ cꞌo-vi ronojel uchukꞌaꞌ riqꞌuin y 
nsamüj pa tak kánima. Roj qꞌuiy vi cꞌa favor ri nkacꞌutuj chin, pero rijaꞌ 
man xe tüj riꞌ ntiquer nbün, xa cꞌo cꞌa más ri ntiquer nbün. Man nkutiquer 
tüj cꞌa nkanuc ronojel ri ntiquer nbün rijaꞌ. 21 Y koma roj ri kataken ri 
Jesucristo, ri Jun chaꞌon-pe y takon-pe roma ri Dios, y nbix iglesia cheke, 
rijaꞌ nucꞌul ta cꞌa rukꞌij richin chi jumul. Quiriꞌ ta cꞌa.

Junan kavüch roma ri Jesucristo

4  1 Yin xinoc cꞌa pa cárcel roma ri rubiꞌ ri Ajaf Dios. Y ninbij cꞌa chive 
que roma ja ri Dios ri xoyon kichin richin xojoc ralcꞌual, romariꞌ 

ncꞌatzin nkacꞌuaj jun cꞌaslen ri cꞌuluman. 2 Tikachꞌutinirsaj-kiꞌ. Kojcuyun. 
Kojcochꞌon. Tikajola-kiꞌ chikachibil kiꞌ. Y si ketzij nkujoꞌon, nkucochꞌon-
vi cꞌa. 3 Tikatijaꞌ cꞌa kakꞌij chi jumul junan ta kavüch y man ta jun oyoval 
chikacojol. Y ja ri Lokꞌolüj Espíritu ri nbanun que junan kavüch. 4 Xa jun cꞌa 
ri kabanun chi hermanos kiꞌ y jun ri Lokꞌolüj Espíritu ri cꞌo pa tak kánima. 
Konojel cꞌa junan ri utz koyoben-apu, roma ja ri Dios ri xoyon kichin. 5 Xa 
jun ri kataken konojel. Xa jun cꞌa ri Kajaf, y xa jun chukaꞌ bautismo banun 
cheke konojel. 6 Xaxe jun Dios cꞌo. Y ja rijaꞌ ri Katataꞌ konojel roj y cꞌo pa tak 
kánima. Y chukaꞌ cꞌo pa kaviꞌ konojel, y nkurucusaj richin rusamaj.

7 Roma chikajujunal cꞌo cꞌa jun utzilüj rusipanic ri Dios ri kacꞌulun, y ja 
ri Cristo ri nbin ri achique nuya-pe cheke. 8 Romariꞌ, chupan ri rutzij ri 
Dios nbij pariꞌ ri Cristo:

Tok xtzolij-e chilaꞌ chicaj, chꞌaconük chic cꞌa can chirij ri itzel y 
xerelesaj-e ri ye richin rijaꞌ.

Y jariꞌ tok xuyaꞌ cꞌa pe ri utzilüj tak rusipanic cheque ri ye rutinamit riꞌ.
Quiriꞌ nbij ri rutzij ri Dios.

9 Y roma nbij que xbe chilaꞌ chicaj, nkꞌalajin que xpuꞌu chuvüch ri ruchꞌulef. 
10 Xka-pe chuvüch ri ruchꞌulef y xtzolij chic e chilaꞌ chicaj richin que nutzꞌakatisaj 
ronojel. Nim vi cꞌa rukꞌij. 11 Rijaꞌ xuyaꞌ cꞌa ri utzilüj tak rusipanic cheque ri vinük 
ri ye takeyon. Cheque chꞌaka xbün que xeꞌoc apóstoles, yecꞌo ri xekꞌalajrisan ri 
xbix cheque roma ri Dios, yecꞌo ri xetzijon ri utzilüj tzij richin colonic cheque ri 
man jani quitaken tüj, yecꞌo ri xeꞌucꞌuan quichin ri hermanos y xequitijoj chukaꞌ 
ri hermanos. 12 Xuyaꞌ quisamaj conojel roma nrajoꞌ que ntzꞌaküt ta ri quicꞌaslen 
ri quitaken-vi ri Dios, richin que nquibün ri rusamaj ri Dios y richin chukaꞌ 
nquicukubalaꞌ quicꞌuꞌx chicachibil quiꞌ. Y reꞌ nbün ta cꞌa cheque rijeꞌ ri ye ruchꞌacul 
vi chic ri Cristo, que nyeqꞌuiy ta. 13 Y quiriꞌ ta xtibanatüj-apu que konojel ta junan 
kavüch xtikabün, roma kataken y ketaman chic ruvüch ri Rucꞌajol ri Dios, cꞌa tok 
xtibekilaꞌ cꞌa jun cꞌaslen ri tzꞌaküt vi cachiꞌel ri rucꞌaslen ri Cristo. 14 Y tok tzꞌaküt 
chic cꞌa ri kacꞌaslen, man nkabün tüj chic cachiꞌel nquibün ri acꞌualaꞌ que nyebe 
quereꞌ nyebe calaꞌ y man cꞌayuf tüj richin nyechꞌacatüj. Roj man xtikabün tüj 
chic quiriꞌ, que nkayaꞌ ta kꞌij que nkujucꞌuꞌüx coma tijonic ri man ye ketzij tüj, 
y nkutzak ta pa quikꞌaꞌ ri ye listo vi chubanic richin nkujquichꞌüc. 15 Xa ncꞌatzin 

que ja ri ketzij nkatzeklebej y nkujoꞌon, y quiriꞌ nkuqꞌuiy ta riqꞌuin ri kacꞌaslen y 
nyekilaꞌ ta jun cꞌaslen ri tzꞌaküt vi cachiꞌel ri rucꞌaslen ri Cristo. Y ja rijaꞌ ri jolon 
ri cꞌo pa kaviꞌ konojel ri kataken. 16 Roma ri Cristo cꞌo kiqꞌuin, romariꞌ tok cꞌo 
kuchukꞌaꞌ. Xa cachiꞌel nbün ri ruchꞌacul ri vinük, tok ronojel ye utz y jabel yecꞌo, 
cꞌo cꞌa ruchukꞌaꞌ. Quiriꞌ vi cꞌa roj ri jun kabanun riqꞌuin ri Cristo. Tok junan kavüch 
konojel y nkabün ri samaj ri yoꞌon cheke chikajujunal, nkuqꞌuiy-vi cꞌa riqꞌuin ri 
kacꞌaslen. Y ncukür ta cꞌa kacꞌuꞌx. Quiriꞌ nbanatüj tok nkujoꞌon.

Xcanaj yan can ri cꞌaslen ri xkacꞌuaj tok rubanun can, 
vocomi katzꞌamon cꞌa jun cꞌacꞌaꞌ cꞌaslen

17 Tok rubanun can, rix xicꞌuaj jun cꞌaslen cachiꞌel ri quicꞌaslen ri chꞌaka chic 
vinük ri xa man ye israelitas tüj chukaꞌ. Ri xa ruyon nojibül ri man jun utz nucꞌün-
pe cheque, jariꞌ nyequibanalaꞌ. Y pa rubiꞌ cꞌa ri Ajaf Dios ninbij y ninchilabej chive 
que man tirayij queꞌibana-pe quiriꞌ. 18 Rijeꞌ xa kꞌekumatajnük ri quinojibül. Kꞌalüj 
vi que man jun quetaman y covirnük ri cánima pa mac. Romariꞌ man nquicꞌul 
tüj ri cꞌaslen ri npuꞌu riqꞌuin ri Dios. 19 Man nquinaꞌ tüj chic que ye aj-maquiꞌ y 
jariꞌ tok riqꞌuin ronojel cánima xquibün ri itzel ri juis nyeqꞌuixbisan. Ncꞌüt-vi cꞌa ri 
cánima chubanic ronojel ruvüch itzel. 20 Y rix ivetaman que ri Cristo nbij que man 
ticꞌuaj jun cꞌaslen quiriꞌ, 21 roma rix tijon riqꞌuin ri tijonic ri richin rijaꞌ. Icꞌulun-vi 
cꞌa ri tijonic ri yoꞌon roma rijaꞌ ri ketzij vi. 22 Roma cꞌa riꞌ tiyaꞌ can ri itzel cꞌaslen 
ri xicꞌuaj tok rubanun can, tok cꞌa man jani jalatajnük tüj ri icꞌaslen, tok xa cꞌa 
rix chꞌacatajnük na pa quikꞌaꞌ ri itzel tak irayibül. Tiyaꞌ cꞌa can ri cꞌaslen riꞌ. 23 Y 
njalatüj ta cꞌa ri ivánima y ri inojibül. 24 Ticꞌuaj cꞌa ri cꞌacꞌaꞌ cꞌaslen ri ruyoꞌon ri 
Dios chive jun cꞌaslen cachiꞌel richin ri Dios, ri ketzij vi que choj y chꞌajchꞌoj.

25 Roma cꞌa riꞌ tiyaꞌ can ri tzꞌucuj tak tzij y xaxe cꞌa ri ketzij ticusaj tok 
nyixchꞌo. Roj junan chic cꞌa kavüch roma ri Cristo.

26 Tok cꞌo nbanun chive que nyixoyovür, man quixmacun. Y man tiyaꞌ 
kꞌij que cꞌa cꞌo na ivoyoval tok ntzak-ka ri kꞌij. Ncꞌatzin que nichojmirsaj 
chanin. 27 Man tiyaꞌ kꞌij que nyixtzak pa rukꞌaꞌ ri itzel-vinük.

28 Si cꞌo jun hermano xelekꞌ tok rubanun can, tuyaꞌ cꞌa can ri nbanun 
riꞌ. Vocomi ncꞌatzin que nucusaj ri rukꞌaꞌ richin nsamüj, roma reꞌ utz vi y 
riqꞌuin reꞌ ntiquer chukaꞌ nyerutoꞌ ri cꞌo ncꞌatzin cheque.

29 Man tibilaꞌ itzel tak tzij. Xaxe cꞌa ri utz y ri ncꞌatzin tibij, richin quiriꞌ 
ri tzij reꞌ nucukubaꞌ quicꞌuꞌx ri nyeꞌacꞌaxan y cꞌo utz nucꞌün-pe cheque. 
30 Man tiyaꞌ pa bis ri Lokꞌolüj Espíritu richin ri Dios. Rijaꞌ cꞌo pa tak 
kánima, y ja rijaꞌ ri retal que nkucolotüj-vi-e chuvüch ri mac chupan ri 
kꞌij tok ri Jesucristo npuꞌu chikacꞌamic.

31 Tikayaꞌ cꞌa can rubanic ronojel itzel. Man itzel tikanaꞌ chin jun chic. Man 
titiqueꞌ oyoval pa tak kánima, ni man quekabanalaꞌ ri man cꞌuluman tüj roma 
ri koyoval. Mani riqꞌuin ronojel kuchukꞌaꞌ tikabilaꞌ tzij roma nkarayij. Man 
tikabij itzel cheque ri chꞌaka chic. 32 Xaxe ri utz tikabanalaꞌ chikachibil kiꞌ. 
Kojjoꞌon. Kojcuyun, cachiꞌel xbün ri Dios que xucuy kamac roj roma ri Cristo.

Ri cꞌuluman que nquibün ri ye ralcꞌual chic ri Dios

5  1 Roma cꞌa riꞌ roj ri ralcꞌual chic ri Dios y jabel nkurujoꞌ, tikabanaꞌ 
cachiꞌel ri nbün rijaꞌ. 2 Kojjoꞌon cꞌa, cachiꞌel chukaꞌ xojrujoꞌ ri Cristo. 

Rijaꞌ man xupokonaj tüj cꞌa xuya-riꞌ pa camic koma roj, richin que xusuj-
riꞌ chin ri Dios, cachiꞌel xban cheque ri chico y ri chꞌaka chic cosas ri 
xesuj chin ri Dios. Y ri Dios jabel xkaꞌ chuvüch que quiriꞌ xbün ri Cristo.

3 Rix tibanaꞌ cꞌa cachiꞌel xbün ri Cristo, quixjoꞌon y mani nibün ri nirayij 
rix. Chi achi chi ixok man ticanola-iviꞌ richin nyixmacun. Ni man tibün 
chꞌaka chic itzel quereꞌ. Man tirayij-apu ri utz ri nchajin jun chic, roma 
rix lokꞌolüj tak ralcꞌual chic ri Dios. Man cꞌuluman tüj ni richin nyeꞌitzijoj. 
4 Man tibilaꞌ cꞌa tzij xaxe roma ri nirayij nyixtzijon y xa man ye cꞌuluman 
tüj. Man tibilaꞌ tzij ri xa man inucun tüj, si utz nibij o xa man utz tüj. Man 
tibanalaꞌ tzij ri man jun vi nyecꞌatzin. Man tibün quiriꞌ roma man cꞌuluman 
tüj. Ri tzij ri cꞌuluman que nibün rix ja ri nucꞌün-pe matioxinic chin ri 
Dios. 5 Y rix ivetaman chic que ri achiꞌaꞌ y ri ixokiꞌ ri nquicanola-quiꞌ richin 
nyemacun, man nyeꞌapon tüj chilaꞌ chicaj apeꞌ ja ri Katataꞌ Dios y ri Cristo 
ri ye Juez. Quiriꞌ chukaꞌ ri nyebanun ri chꞌaka chic itzel y ri nyerayin-apu ri 
ruchajin jun chic, man nyeꞌapon tüj chilaꞌ chicaj. Ri nbe cꞌa cánima chirij ri 
ruchajin jun chic, junan riqꞌuin ri nquiyaꞌ ta quikꞌij dios (tiox) ri xa man ye 
ketzij dios tüj. 6 Y yecꞌo ri nyebin que man jun itzel nucꞌün-pe ri nyebanun 
quiriꞌ. Pero rix man cꞌa quixchꞌacatüj pa quikꞌaꞌ riqꞌuin ri nquibij. Roma ri 
nyebanun ri itzel quiriꞌ y man nquitakej tüj rutzij ri Dios, ketzij vi que nka-
ka ri ru-castigo ri Dios pa quiviꞌ. 7 Romariꞌ rix man quixoc cachibil.

8 Tok rubanun can, kꞌekumatajnük cꞌa ri icꞌaslen. Jacꞌa vocomi sakirsan chic 
ri icꞌaslen roma ri Ajaf. Ticꞌuaj cꞌa ri icꞌaslen cachiꞌel cꞌuluman, roma cꞌo chic ri 
sük iviqꞌuin. 9 Ri rusük cꞌa ri Lokꞌolüj Espíritu nbün-vi cꞌa chive rix que nibün 
ri utz, ri choj y richin que xe ri ketzij titzeklebej. 10 Ticꞌuaj cꞌa jun cꞌaslen quiriꞌ 
y nivetamaj que ja cꞌaslen riꞌ ri nkaꞌ chuvüch ri Ajaf Dios. 11 Man cꞌa quixoc 
cachibil ri nyebanun richin kꞌekuꞌn, roma ri nyebanun quiriꞌ xa man jun utz 
nquicꞌün-pe. Pa ruqꞌuexel que nyixoc ta cachibil ri quiriꞌ nyebanun, xa tibij 
que ri nyebanun man utz tüj. 12 Roma ri nojibül ri nyequibanalaꞌ pa tak evül, 
hasta xaxe richin nyixquiyaꞌ qꞌuixaj. 13 Y ja tok nyekꞌalajrisüs-pe ri itzel tak 
ri nyebanun roma ri sük, ri ye banoy richin, nkꞌax cheque que man utz tüj si 
quibanun y nsakirsüs cꞌa ri quicꞌaslen. 14 Romariꞌ cꞌo jun tzij ri nbij:

Rat ri xa atzꞌamon varan, tunaꞌ cꞌa avüch,
man cacꞌujeꞌ can cachiꞌel jun camnük.
Man cacꞌujeꞌ can pa kꞌekuꞌn, xa tayaꞌ kꞌij chin ri Cristo richin 

ncarusakirsaj.
Quiriꞌ nbij ri tzij riꞌ.

15 Tichajij cꞌa ri icꞌaslen. Man cꞌa tibün cachiꞌel nquibün ri vinük ri xa 
ye tontos riqꞌuin ri quinojibül. Xa ticusaj cꞌa ri etamabül ri cꞌo iviqꞌuin. 

16 Man tiyaꞌ kꞌij que choj ncꞌo ri tiempo, roma ri kꞌij rojcꞌo-vi xa itzel. 
17 Romariꞌ man tibün cachiꞌel ri nquibün ri tonto tak vinük. Xa ncꞌatzin 
que nkꞌax ta chive ri rurayibül ri Ajaf. 18 Man quixkꞌabür, roma ruyon 
itzel nucꞌün-pe chive. Pa ruqꞌuexel riꞌ tiyaꞌ kꞌij chin ri Lokꞌolüj Espíritu 
que nunojsaj ri ivánima. 19 Ticꞌutuꞌ ri quicot ri cꞌo iviqꞌuin tok nimol-iviꞌ 
queꞌibixaj salmos, himnos, y chꞌaka chic bix ri nyeꞌalüx pan ivánima 
roma cꞌo ri Lokꞌolüj Espíritu iviqꞌuin. Quecꞌujeꞌ cꞌa bixanic pa tak ivánima 
y tiyaꞌ rukꞌij ri Ajaf. 20 Chi jumul timatioxij ronojel chin ri Katataꞌ Dios. 
Timatioxij ronojel pa rubiꞌ ri Kajaf Jesucristo.

Ri utz ri ncꞌatzin que nkabün pa kacho roj ri kataken chic
21 Titakela-iviꞌ, roma ri Dios rix rutzꞌeton-vi-pe.
22 Rix ixokiꞌ, cꞌuluman-vi ri nyeꞌitakej ri ivachijlal, roma ivetaman que 

ri Ajaf jariꞌ ri nkaꞌ chuvüch que nibün. 23 Roma ja ri ivachijlal ri yecꞌo pan 
iviꞌ, ja rijeꞌ cꞌa ri ye jolon ivichin rix. Cachiꞌel ri Cristo ri jolon ri cꞌo pa 
kaviꞌ konojel ri kataken rijaꞌ y roj ru-iglesia chic. Ja rijaꞌ ri Kacolonel roj 
ri roj ruchꞌacul. 24 Roj cꞌa ri iglesia ja ri rutzij ri Cristo ri nkatakej. Y quiriꞌ 
cꞌa cꞌuluman que nibün rix ixokiꞌ, que quixtaken tzij. Titakej quitzij ri 
ivachijlal chukaꞌ, roma itaken chic ri Cristo.

25 Y rix achiꞌaꞌ cꞌuluman-vi cꞌa ri nyeꞌijoꞌ ri ivixjaylal, cachiꞌel ri Cristo 
xojrujoꞌ roj ri ru-iglesia y man xupokonaj tüj xuya-riꞌ pa camic koma 
roj. 26 Quiriꞌ xbün ri Cristo richin que xojoc lokꞌolüj tak vinük. Rijaꞌ 
xojruchꞌajchꞌojrisaj-vi cꞌa. Y richin cꞌa xuchꞌajchꞌojrisaj ri kacꞌaslen, rijaꞌ 
xucusaj ri rutzij cachiꞌel xojruchꞌüj riqꞌuin yaꞌ. 27 Quiriꞌ xbün roma rurayibül 
vi cꞌa que roj ri iglesia nkujicꞌlun tok nkurucꞌul chilaꞌ chicaj. Y man nrajoꞌ 
tüj que cꞌo ta jun tzꞌil pa tak kacꞌaslen. Xa nrajoꞌ que chꞌajchꞌoj ri nkujapon 
riqꞌuin. Cachiꞌel jun tziük ri chꞌajchꞌoj chic, banun chic ruchojmil, y man 
yochoyic tüj chic. 28 Y cachiꞌel cꞌa ri Cristo nkurujoꞌ roj, quiriꞌ chukaꞌ ncꞌatzin 
que nibün rix achiꞌaꞌ quiqꞌuin ri ivixjaylal. Queꞌijoꞌ cꞌa. Roma xa jun ibanun. 
Ja ri ivixjaylal ri chꞌaculaj y ja rix ri jolon. Romariꞌ ri njoꞌon ri rixjayil, nbij cꞌa 
chi tzij que nrajo-riꞌ rijaꞌ. 29 Roma man jun ri nretzelaj ta ka riꞌ rijaꞌ. Man jun 
nbanun quiriꞌ. Konojel jabel nkatzuk y nkilij ri kachꞌacul. Y quiriꞌ cꞌa tibanaꞌ 
quiqꞌuin ri ivixjaylal. Cachiꞌel nbün ri Cristo kiqꞌuin roj ri kataken y roj ru-
iglesia chic. 30 Roj jun cꞌa kabanun riqꞌuin rijaꞌ, roma ja roj ri ruchꞌacul. Roj 
rutiojil y rubakil cꞌa rijaꞌ. 31 Y quiriꞌ cꞌa ri achi riqꞌuin ri rixjayil. Cachiꞌel ri nbij 
chupan ri rutzij ri Dios ri tzꞌiban can: Romariꞌ ri achi man chic cꞌa quiqꞌuin 
tüj rute-rutataꞌ ncꞌuje-vi, xa riqꞌuin cꞌa ri rixjayil ncꞌuje-vi. Y chi caꞌiꞌ, xa jun 
cꞌa nquibün. Quiriꞌ ri tzꞌiban can. 32 Ri nbij, juis cꞌa nim rakalen y xkꞌalajrisüs 
chikavüch roma ri Dios. Y riqꞌuin ri rukꞌalajrisan ri Dios, yin ninjoꞌ cꞌa nincꞌut 
chivüch que roj ri kataken chic ri Cristo y nbix iglesia cheke, jun cꞌa kabanun 
riqꞌuin ri Cristo. 33 Pero chukaꞌ nbij chive chiꞌijujunal que tijoꞌ ri ivixjayil, 
cachiꞌel ri nijo-ka-iviꞌ rix. Y ri ixok tubanaꞌ chin ri rachijil que cꞌo-vi rukꞌij.

6  1 Y rix acꞌualaꞌ, titakej cꞌa quitzij ri ite-itataꞌ, roma quiriꞌ cꞌuluman 
que nibün. Y quiriꞌ, nitakej chukaꞌ rutzij ri Ajaf Dios. 2 Cachiꞌel ri 

nbij chupan ri rutzij ri Dios, que tayaꞌ quikꞌij ri ate-atataꞌ. Y nbij cꞌa chukaꞌ 
que cꞌo utz ri nkacꞌul, si nkabün ri nbij. Y jareꞌ ri nabey mandamiento 
chupan ri ley ri xuyaꞌ ri Dios richin ri Moisés ri quiriꞌ nbij. 3 Ri tzij riꞌ 
quereꞌ cꞌa ri nbij: Tayaꞌ quikꞌij ri ate-atataꞌ, richin que utz ncacꞌujeꞌ y qꞌuiy 
junaꞌ ncacꞌase-e chuvüch ri ruchꞌulef. Quiriꞌ cꞌa ri tzꞌiban can.

4 Y rix tataꞌaj, man ticꞌo ruviꞌ ri nibün cheque ri ivalcꞌual. Man utz tüj 
cꞌa ri nibün si ncꞌo ruviꞌ nibün cheque y romariꞌ ri ivalcꞌual npuꞌu coyoval 
chive. Xa queꞌiqꞌuiytisaj cꞌa riqꞌuin ri nbij ri rutzij ri Ajaf Dios, y tok 
ncꞌatzinej tiyaꞌ xicꞌaꞌy cheque.

5 Y rix samajelaꞌ, titakej quitzij ri i-patrones. Riqꞌuin ronojel ivánima 
tibanaꞌ ri ncajoꞌ que nibün y tixbij chukaꞌ baꞌ iviꞌ chiquivüch, cachiꞌel 
xa ta ja ri rusamaj ri Cristo ri nibün. 6 Man tibün cꞌa que xaxe tok yecꞌo-
apu ri i-patrones iviqꞌuin nyixsamüj, xaxe richin quixnimüx que rix utz 
tak samajelaꞌ. Rix rix rusamajelaꞌ ri Cristo, y romariꞌ ncꞌatzin que riqꞌuin 
ronojel ivánima tibanaꞌ rusamaj ri i-patrones, roma jariꞌ ri rurayibül ri Dios. 
7 Riqꞌuin cꞌa ronojel ivánima tibanaꞌ rusamaj ri i-patrones. Cachiꞌel xa ta ja 
ri rusamaj ri Ajaf Jesucristo ri nibün y man ja tüj richin ri i-patrones. 8 Rix 
ivetaman cꞌa que ri Ajaf Dios nuyaꞌ rajil-ruqꞌuexel chive chiꞌijujunal roma ja 
ri utz ri nibün. Y man jun rubanun, si rixcꞌo o man rixcꞌo tüj chuxeꞌ rutzij 
jun patrón. Xaxe tibanaꞌ ri utz y nicꞌul jun utzilüj rajil-ruqꞌuexel.

9 Y quiriꞌ cꞌa chukaꞌ rix patrones, ja ri utz ri tibanaꞌ quiqꞌuin ri 
isamajelaꞌ y man jun itzel tibilaꞌ o tibanalaꞌ cheque richin tiquixbij-quiꞌ. 
Man timestaj que cꞌo jun Ivajaf chilaꞌ chicaj, y rijaꞌ Cajaf vi rijeꞌ chukaꞌ. Y 
rijaꞌ junan nbün cheque conojel, chi patrón y chi samajel.

Ri katobal ri nuyaꞌ ri Dios
10 Y ri ruqꞌuisbül cꞌa ri ninbij-e chive hermanos, que ticanoj cꞌa ivuchukꞌaꞌ riqꞌuin 

ri Ajaf Dios, roma riqꞌuin rijaꞌ nim vi cꞌa ri uchukꞌaꞌ cꞌo. 11 Tibanaꞌ cꞌa cachiꞌel nbün 
jun soldado. Rijaꞌ richin nuto-riꞌ chuvüch ri enemigo, cꞌo chꞌichꞌ ri nyerucusaj 
richin rutobal. Y rix richin cꞌa nito-iviꞌ chuvüch ri itzel-vinük, ticusaj cꞌa ronojel ri 
ruyoꞌon ri Dios chive richin itobal. Y tibanaꞌ quiriꞌ richin man nyixtzak pa rukꞌaꞌ ri 
itzel-vinük, roma rijaꞌ listo vi chubanic. 12 Roj man quiqꞌuin tüj cꞌa vinük nkabün-vi 
oyoval, quiqꞌuin cꞌa ri itzel tak espíritu, quiqꞌuin espíritu ri cꞌo uchukꞌaꞌ pa quikꞌaꞌ, 
quiqꞌuin ri espíritu ri ye ucꞌuayon quichin ri vinük ri cꞌa quiyoꞌon na cánima riqꞌuin 
ri ruchꞌulef y kꞌekumatajnük ri quicꞌaslen, quiqꞌuin ri itzel tak espíritu ri yecꞌo pa 
cakikꞌ. Quiqꞌuin cꞌa rijeꞌ nkabün-vi oyoval. 13 Romariꞌ xinbij yan chive que ticusaj 
ronojel ri ruyoꞌon ri Dios chive richin itobal, richin quiriꞌ nyixtiquer cꞌa nicochꞌ 
tok npuꞌu ri itzel-vinük chivij. Y stapeꞌ (aunque) qꞌuiy cꞌa pokonül ri nicꞌusaj, man 
nyixtzak tüj pa rukꞌaꞌ, rix nyixpaꞌe cꞌa can choj. 14 Y richin cꞌa que man quixtzak pa 
rukꞌaꞌ, tibanaꞌ cachiꞌel nbün jun soldado. Rijaꞌ nubützꞌ rupan pa chꞌichꞌ richin nbe 

pan oyoval. Y rix richin nibün oyoval riqꞌuin ri itzel-vinük, ja ri ketzij ri ticusaj. 
Jun soldado chukaꞌ nucusaj jun chꞌichꞌ chuvüch-rucꞌuꞌx richin nuto-riꞌ chuvüch ri 
enemigo. Y rix richin nito-iviꞌ chuvüch ri itzel-vinük, ja ri cꞌaslen choj ri ticusaj. 
15 Jun soldado nucusaj chukaꞌ jabel tak ruxajab richin rutobal-rakün tok nbe pan 
oyoval. Y rix ja ri utzilüj tzij richin colonic ticusaj-e richin itobal. Y ja tzij reꞌ ri 
nyoꞌon uxlanen. 16 Y chukaꞌ jun soldado ncꞌatzin ri ruchꞌichꞌ ri achique chok chij 
nuto-vi-riꞌ chiquivüch ri choj chꞌaꞌ y chukaꞌ ri chꞌaꞌ ri quicꞌuan kꞌakꞌ. Y rix richin 
nikꞌüt ri itzel-vinük ronojel bey tok juis nbün chivij richin nyixmacun ta, ncꞌatzin 
cꞌa que tipabaꞌ chuvüch que iyoꞌon-vi ivánima riqꞌuin ri Dios. Y riqꞌuin riꞌ man jun 
ntiquer nbün chive. 17 Ri soldado nucusaj chukaꞌ jun chꞌichꞌ richin nutoꞌ ri rujolon 
chuvüch ri enemigo. Y rix richin que man jun nicꞌulachij chuvüch ri itzel-vinük, 
ticusaj cꞌa ri icolonic. Ri soldado nucꞌuaj rumachet richin nucamsaj ri enemigo. Y 
rix richin que quiriꞌ nibün chin ri itzel-vinük, ticusaj cꞌa ri nuyaꞌ pan ikꞌaꞌ ri Lokꞌolüj 
Espíritu. Y ri nuyaꞌ pan ikꞌaꞌ ri Lokꞌolüj Espíritu ja ri rutzij ri Dios. 18 Y tibanaꞌ cꞌa 
orar, chi jumul. Y tok rix nibün orar, tiyaꞌ kꞌij chin ri Lokꞌolüj Espíritu que nuyaꞌ pa 
tak ivánima achique ri nimatioxij y nicꞌutuj chin ri Dios. Ticꞌutuj cꞌa chin ri Dios 
ronojel ri ncꞌatzin y ronojel cꞌa ruvüch oración tibanaꞌ. Man timalij ri oración, xa 
titijaꞌ ikꞌij nibün orar chi jumul. Y riqꞌuin cꞌa ronojel ivánima ticꞌutuj favor chin ri 
Dios pa quiviꞌ conojel ri hermanos. 19 Y nibün ta cꞌa chukaꞌ orar voma yin, richin 
ticꞌutuj chin ri Dios que nquirutoꞌ ta richin nintzijoj ri utzilüj tzij richin colonic y 
man ta ninxbij-viꞌ tok nintzijoj. Vocomi ri tzij riꞌ, xkꞌalajrisüs yan cꞌa jabel roma 
ri Dios. 20 Ri Dios xinruchaꞌ richin nintzijoj ri utzilüj rutzij pa rubiꞌ rijaꞌ. Jariꞌ ri 
nusamaj, stapeꞌ (aunque) vocomi yin quiximon pa cadena. Ticꞌutuj cꞌa chin ri Dios 
pa nuviꞌ que man ta ninxbij-viꞌ nintzijoj ri tzij riꞌ que nintzijoj ta cachiꞌel cꞌuluman.

Ri ruqꞌuisbül tak tzij
21 Y richin nivetamaj chukaꞌ rix ri achique nubanun, nintük cꞌa e ri 

hermano Tíquico. Rijaꞌ jun hermano ri juis ninjoꞌ y nbün-vi cꞌa ri rusamaj 
ri Ajaf Dios chi jumul. Rijaꞌ nberubij cꞌa ronojel chive. 22 Romariꞌ nintük-e, 
richin que tivetamaj achique kabanun roj chereꞌ, y richin chukaꞌ que 
nucukubaꞌ más icꞌuꞌx.

23 Ja ta cꞌa ri uxlanen petenük riqꞌuin ri Katataꞌ Dios y ri Ajaf Jesucristo 
xticꞌujeꞌ pa tak ivánima chiꞌivonojel rix hermanos xtiban ta cꞌa chive roma ri 
Dios y ri Jesucristo que xtiyaꞌ ta más ivánima riqꞌuin, que más ta nyixjoꞌon. 
24 Y ri utzilüj sipanic ri nspaj-pe ri Dios xticꞌujeꞌ ta cꞌa iviqꞌuin chiꞌivonojel 
rix, ri riqꞌuin ronojel ivánima nijoꞌ ri Kajaf Jesucristo. Quiriꞌ ta cꞌa. 

Ri Pablo nutzꞌom tzij

1  1 Yin Pablo vachibilan ri hermano Timoteo roj rusamajelaꞌ ri 
Jesucristo. Nkatzꞌibaj cꞌa e ri carta reꞌ chive rix hermanos ri rixcꞌo 

pa tinamit Filipos, rix ri jun ibanun riqꞌuin ri Jesucristo, ri Jun chaꞌon-
pe y takon-pe roma ri Dios. Nkatzꞌibaj-e ri carta reꞌ chive rix hermanos 
ri rix ucꞌuey quichin ri hermanos, chive rix hermanos ri rix chaꞌon chin 
nyixsamajin quichin ri hermanos (rix diáconos) y chive chiꞌivonojel. 2 Y ja 
ta cꞌa ri utzilüj sipanic ri nspaj-pe ri Dios y ri uxlanen ri petenük riqꞌuin ri 
Katataꞌ Dios y ri Ajaf Jesucristo ncꞌujeꞌ pa tak ivánima chiꞌivonojel.

Ri Pablo nucꞌutuj cꞌa ri utzilüj sipanic ri nspaj-
pe ri Dios pa quiviꞌ ri hermanos aj-Filipos

3 Nyixka-pe-vi chinucꞌuꞌx, y ninmatioxij chin ri Dios ivoma. 4 Y chi jumul 
tok yin ninbün orar, nyixincꞌuxlaꞌaj rix, y riqꞌuin quicot nincꞌutuj ri utz ri 
nuyaꞌ ri Dios pan iviꞌ. 5 Roma nka-pe chinucꞌuꞌx ri toꞌonic ri nibün rix richin 
que ntzijos ri utzilüj tzij richin colonic. Chupan cꞌa ri kꞌij tok xitakej, ja kꞌij riꞌ 
tok itzꞌamon-pe ri toꞌonic riꞌ. 6 Ri Dios rutzꞌamon cꞌa jun utzilüj samaj pa tak 
ivánima. Y yin vetaman que nqꞌuis na vi pariꞌ y man nuyaꞌ tüj can rubanic 
ri samaj riꞌ. Quiriꞌ vi nbün-apu cꞌa tok napon ri kꞌij richin ri Jesucristo. 7 Ri 
Dios nsamüj-vi pa tak ivánima, roma ibanun-vi utz chuve chereꞌ pa cárcel, 
yin itoꞌon chutzijosic ri utzilüj tzij richin colonic y chukaꞌ yin itoꞌon chubixic 
que ri tzij reꞌ ketzij vi. Junan cꞌa kacꞌulun ri utzilüj sipanic ri nspaj-pe ri 
Dios, y romariꞌ rix nucꞌuan-vi pa vánima. 8 Retaman cꞌa ri Dios que juis vi 
nyixinjoꞌ chiꞌivonojel. Cachiꞌel ri nyixrujoꞌ ri Jesucristo, quiriꞌ ri nyixinjoꞌ yin 

Ri carta ri xutzꞌibaj ri 
apóstol San Pablo cheque 

ri hermanos ri yecꞌo 
pa tinamit Filipos

chive rix. 9 Nincꞌutuj-vi cꞌa chin ri Dios que más ta nqꞌuiyür ri nyixijo-iviꞌ, y 
ncꞌujeꞌ ta chukaꞌ más etamabül y más naꞌoj iviqꞌuin. 10 Jariꞌ ri nincꞌutuj chin 
ri Dios, roma ninjoꞌ que nkꞌax chive achique ri cꞌo-vi cakalen. Richin quiriꞌ 
rix chi jumul ta nicꞌuaj jun cꞌaslen chꞌajchꞌoj y man ta jun itzel tilitüj pan 
icꞌaslen tok nka-pe ri kꞌij richin ri Cristo. 11 Y ri Jesucristo nyixrutoꞌ cꞌa richin 
que choj ta vi ri icꞌaslen nicꞌuaj y romariꞌ ye qꞌuiy chꞌaka chic nyetaken ta ri 
rutzij ri Dios. Y quiriꞌ, ri Dios nucꞌul ta rukꞌij y nnimirsüs ta rubiꞌ.

Ri rurayibül ri Pablo ja ri ntzijos ri rutzij ri Dios
12 Hermanos, yin ninjoꞌ que rix nivetamaj que riqꞌuin ri nucꞌulachin man 

paꞌül tüj rukꞌalajrisasic ri utzilüj tzij richin colonic. Pa ruqꞌuexel cꞌa riꞌ, yecꞌo 
más vinük ri nyeꞌacꞌaxan. 13 Conojel ri yecꞌo pa palacio cacꞌaxan chic, y 
chukaꞌ quetaman chic que xinoc pa cárcel roma ri nintzijoj rubiꞌ ri Cristo. Y 
chukaꞌ quiriꞌ cꞌa conojel, cacꞌaxan chic vi. 14 Y jubama conojel ri hermanos 
xcꞌuje-e más cuchukꞌaꞌ richin que nquitzijoj ri rutzij ri Dios cheque ri vinük. 
Roma ri hermanos reꞌ xquitzꞌet que ri Dios cꞌo-vi viqꞌuin y man jun xbiriꞌ 
viqꞌuin richin nintzijoj ri rutzij chereꞌ pa cárcel. Romariꞌ rijeꞌ xqꞌuis-e ri 
xbiriꞌ chiquivüch y más xquiya-e cánima chubanic rusamaj ri Ajaf Dios.

15 Chiquicojol cꞌa rijeꞌ yecꞌo-vi ri itzel nquinaꞌ chuve y nquitzijoj rubiꞌ ri 
Cristo xaxe richin ncajoꞌ nquicꞌut que rijeꞌ chukaꞌ nyetiquer nquibün ri 
samaj. Pero yecꞌo-vi chukaꞌ ri riqꞌuin ncajoꞌ ri vinük y riqꞌuin jun chꞌajchꞌoj 
cánima nquibün ri samaj. 16 Ri itzel nquinaꞌ chuve, nquitzijoj cꞌa chukaꞌ rubiꞌ 
ri Cristo, pero xaxe richin que ncajoꞌ nquicꞌut que rijeꞌ chukaꞌ nyetiquer 
nquibün ri samaj, rijeꞌ xa man chꞌajchꞌoj tüj cánima. Xa ncajoꞌ cꞌa que más 
ta nkꞌoxon ri vánima chereꞌ pa cárcel. 17 Jacꞌa ri chꞌaka chic ri riqꞌuin ncajoꞌ 
ri vinük y riqꞌuin jun chꞌajchꞌoj cánima nquibün ri samaj, yinquito-vi, roma 
quetaman que ri Dios yin ruyoꞌon can chereꞌ richin ninkꞌalajrisaj que ri 
utzilüj tzij richin colonic ketzij vi. 18 Chuve yin ri más ncꞌatzin, ja ri ntzijos ri 
rubiꞌ ri Cristo, y man ncꞌatzin tüj cꞌa que ninvetamaj, si chꞌajchꞌoj cánima tok 
nquitzijoj o xa man chꞌajchꞌoj tüj. Pero tok ja ri rubiꞌ ri Cristo ri ntzijos, juis 
quicot ri nuyaꞌ pa vánima. Y man nqꞌuis tüj cꞌa e viqꞌuin ri quicot riꞌ.

19 Nuyoꞌon cꞌa vánima que ronojel riꞌ cꞌo utz nquicꞌün-pe chuve y nquinel-e 
ri apeꞌ yin tzꞌapül-vi. Vetaman cꞌa que rix nibün orar voma, y chukaꞌ nquirutoꞌ 
ri Lokꞌolüj Espíritu ri petenük roma ri Jesucristo. 20 Nurayibül vi cꞌa que 
ninyaꞌ rukꞌij ri Cristo, cachiꞌel ri nubanun-pe. Man ta nquiqꞌuix, ni man ta 
chukaꞌ ninxbij-viꞌ. Ninyaꞌ ta rukꞌij ri Cristo riqꞌuin ri nucꞌaslen o riqꞌuin ri 
nucamic. Jariꞌ ri nurayibül yin. 21 Roma chuve yin, si cꞌa nquicꞌaseꞌ na chuvüch 
ri ruchꞌulef, ja ri Cristo ri nucꞌaslen. Y si ta nquicom-e, nquichꞌacon. 22 Si 
nquicꞌase-e más chuvüch ri ruchꞌulef, ri samaj ri ninbün, cꞌo utz ri nucꞌün-pe. 
Y romariꞌ yin man nquitiquer tüj ninbij si ninjoꞌ nquicꞌaseꞌ más chuvüch ri 
ruchꞌulef o si ninjoꞌ nquicom. 23 Man ninvil tüj cꞌa achique ninbün, roma pa 
nicꞌaj yincꞌo-vi. Pero chukaꞌ ninnuc que si ninyaꞌ can ri ruchꞌulef y nquibecꞌujeꞌ 

riqꞌuin ri Cristo, más utz xtenbanaꞌ chilaꞌ. 24 Pero chukaꞌ vetaman que ivoma 
rix más ncꞌatzin que cꞌa nquicꞌujeꞌ na chuvüch ri ruchꞌulef. 25 Y romariꞌ 
vetaman que cꞌa man jani nquinel ta e chuvüch ri ruchꞌulef, xa cꞌa nquicꞌujeꞌ 
cꞌa iviqꞌuin, richin nyixqꞌuiy y nyixquicot chiꞌivonojel rix ri iyoꞌon ivánima 
riqꞌuin ri Dios. 26 Y quiriꞌ, rix xtiya-vi cꞌa rukꞌij ri Jesucristo, ri Jun chaꞌon-pe y 
takon-pe roma ri Dios, tok xquinitzꞌet que xquinapon jun bey chic iviqꞌuin.

27 Y achique ta na cꞌa xticꞌulachitüj viqꞌuin, ri cꞌuluman que nibün rix ja ri 
ticꞌuaj jun cꞌaslen utz roma itaken chic ri utzilüj rutzij ri Cristo. Si xquinapon 
ta iviqꞌuin, quiriꞌ ta xtenvilaꞌ ri icꞌaslen, y si man xquinapon tüj, xtinvacꞌaxaj 
ta cꞌa pan iviꞌ, que iyoꞌon ta ivánima riqꞌuin ri Cristo, que xa jun ta ivüch 
ibanun, y que man ta iyoꞌon kꞌij chin ri tijonic ri man ketzij tüj. Itoꞌon ta 
iviꞌ richin itzekleben ri utzilüj tzij richin colonic ri itaken. 28 Y chukaꞌ man 
tixbij-iviꞌ chiquivüch ri nyeꞌetzelan ivichin. Y si quiriꞌ xtibün, nbekꞌalajin que 
rix ivilon chic ri colonic. Y chukaꞌ nbekꞌalajin que rijeꞌ ri nyeꞌetzelan ivichin, 
que rijeꞌ pa kꞌakꞌ nyebeka-vi. Y ja ri Dios ri nbanun que nbekꞌalajin riꞌ. 29 Rix 
man xe tüj cꞌa yoꞌon kꞌij chive richin nitakej ri Cristo, xa yoꞌon chukaꞌ kꞌij 
chive richin que nitij pokonül roma ri rubiꞌ rijaꞌ. 30 Junan cꞌa ibanun viqꞌuin 
yin. Rix xitzꞌet tok xincꞌujeꞌ iviqꞌuin que qꞌuiy pokonül ri xincꞌusaj roma ri 
rubiꞌ ri Cristo. Y vocomi tivetamaj cꞌa que cꞌa cꞌo na pokonül nincꞌusaj.

Tikachꞌutinirsaj-kiꞌ cachiꞌel xbün ri Cristo, stapeꞌ (aunque) rijaꞌ cꞌo rukꞌij

2  1 Ri Cristo nucukuba-vi cꞌa icꞌuꞌx y quiriꞌ chukaꞌ nbün que nijola-iviꞌ. Ri 
Lokꞌolüj Espíritu cꞌo iviqꞌuin y jun ivüch nbün chive. Pan ivánima cꞌa 

npuꞌu-vi richin nijoyovaj ivüch chiꞌivachibil iviꞌ. 2 Romariꞌ ninbij chive que 
junan ivüch tibanaꞌ, y chi jumul quixjoꞌon. Ronojel ri nibün, riqꞌuin jun icꞌuꞌx 
tibanaꞌ. Si quiriꞌ nibün, nquiquicot cꞌa ivoma. 3 Ronojel ri nibün, man richin 
tüj ninimirsaj-iviꞌ o richin ta que xaxe rix ri cꞌo utz nicꞌün can chin ronojel. Xa 
tichꞌutinirsaj-iviꞌ, y tibana-ka que rix xa más rix coꞌol que chiquivüch ri chꞌaka 
chic. 4 Tinucuꞌ ri nkaꞌ cheque ri chꞌaka chic, y man xe tüj ri nkaꞌ chive rix.

5 Tibanaꞌ cꞌa cachiꞌel ri xbün ri Jesucristo, ri Jun chaꞌon-pe y takon-pe 
roma ri Dios. 6 Rijaꞌ Dios vi, pero man riqꞌuin tüj riꞌ xcꞌujeꞌ ta can chilaꞌ 
chicaj riqꞌuin ri Dios. Man quiriꞌ tüj xbün. Rijaꞌ xuyaꞌ can ronojel riꞌ. 7 Man 
xupokonaj tüj cꞌa xuyaꞌ can ri rukꞌij, y xalüx-pe chuvüch ri ruchꞌulef. Xoc 
cꞌa cachiꞌel roj vinük. Xsamüj cachiꞌel xa ta achique na samajel. 8 Rijaꞌ xoc 
cꞌa vinük cachiꞌel roj y xuchꞌutinirsaj-riꞌ. Xutakej y xbün cꞌa ronojel ri xbij ri 
Dios chin. Quiriꞌ xbün cꞌa jampeꞌ xapon chupan ri camic, ri camic chuvüch 
ri cruz. 9 Y romariꞌ ri Dios rubanun chin que cꞌo-vi rukꞌij chilaꞌ chicaj. Ja 
rijaꞌ ri más nim chiquivüch ri nimakꞌ chukaꞌ quisamaj. 10 Ri Dios nrajoꞌ cꞌa 
que conojel quexuqueꞌ tok ncacꞌaxaj ri rubiꞌ ri Jesús. Ri yecꞌo chilaꞌ chicaj 
y ri yecꞌo chuvüch ri ruchꞌulef, y chukaꞌ ri yecꞌo chupan ri lugar quichin 
ri caminakiꞌ ri man xquitakej tüj e, quexuqueꞌ cꞌa chuvüch. 11 Y conojel 
tiquibij que ri Jesucristo jariꞌ ri Ajaf. Y quiriꞌ, nquiyaꞌ rukꞌij ri Katataꞌ Dios.

Roj ri kataken chic roj sük chuvüch ri ruchꞌulef
12 Roma cꞌa riꞌ, rix ri juis nyixinjoꞌ, ninbij cꞌa chive que chi jumul titakej 

rutzij ri Dios, cachiꞌel ibanun-pe. Tok xincꞌujeꞌ iviqꞌuin, quiriꞌ xibün. Y 
quiriꞌ chukaꞌ tibanaꞌ vocomi, tok man yincꞌo tüj iviqꞌuin. Titijaꞌ ikꞌij riqꞌuin 
ri icꞌaslen ri icolon chic, cꞌa pa ruqꞌuisbül kꞌij. Tixbij cꞌa iviꞌ y man tibün ri 
mac. 13 Ri Dios nsamüj pa tak ivánima, y nuyaꞌ ri rayibül chive que nibün 
ri nkaꞌ chuvüch rijaꞌ. Y chukaꞌ nuyaꞌ ivuchukꞌaꞌ richin nyixtiquer nibün.

14 Y ronojel ri nibün, riqꞌuin cꞌa ronojel ivánima tibanaꞌ. Man quixsujun, 
ni man tibün oyoval. 15 Tibanaꞌ cꞌa que nkꞌalajin que utz vi ri icꞌaslen y 
man jun itzel nilitüj chivij. Tikꞌalajin cꞌa que rix ralcꞌual ri Dios y que 
man jun itzel cꞌo pan icꞌaslen, stapeꞌ (aunque) rixcꞌo chuvüch ri ruchꞌulef 
chiquicojol vinük ri man choj tüj quicꞌaslen, ri ye satznük-vi riqꞌuin ri 
quinojibül. Ja rix cꞌa ri nyixsakirsan quichin ri vinük riꞌ. 16 Y nitzijoj ri tzij 
richin cꞌaslen cheque. Y yin ninjoꞌ cꞌa que ivoma rix ri vánima nquicot ta 
chupan ri kꞌij richin ri Cristo, roma nkꞌalajin que cꞌo xcꞌatzin-vi ri samaj 
xinbün iviqꞌuin. 17 Nintij cꞌa pokonül roma ri rutzij ri Dios ri ninkꞌalajrisaj, 
pero rix xitakej ri xintzijoj chive. Rix xijüch ri icꞌaslen chin ri Dios y 
romariꞌ yin juis nquiquicot. Y stapeꞌ (aunque) ta nquicamsüs, nucꞌün-pe 
quicot chuve yin. 18 Y quiriꞌ chukaꞌ rix, tiquicot cꞌa ri ivánima viqꞌuin.

Ri Pablo nrajoꞌ cꞌa nyerutük ri Timoteo y ri Epafrodito cꞌa pa tinamit Filipos
19 Si rurayibül cꞌa ri Ajaf Jesús, ri hermano Timoteo napon yan iviqꞌuin. 

Nintük cꞌa e richin nracꞌaxaj-pe achique ibanun. Y quiriꞌ ncukür nucꞌuꞌx 
yin. 20 Y man jun chic cꞌa ri cꞌo viqꞌuin ri junan ta ránima viqꞌuin, cachiꞌel 
ri Timoteo, y ketzij ta nunuc ri achique ibanun. 21 Ri chꞌaka chic ri yecꞌo 
viqꞌuin, xaxe ri nkaꞌ chiquivüch rijeꞌ ri nquinuc, y man nquinuc tüj 
achique ri ncꞌatzin pa rusamaj ri Jesucristo, ri Jun chaꞌon-pe y takon-
pe roma ri Dios. 22 Jacꞌa ri hermano Timoteo nucꞌut que jabel utz. Y rix 
chukaꞌ ivetaman que quiriꞌ. Ivetaman que rijaꞌ cꞌunük cachiꞌel valcꞌual, 
y samajnük viqꞌuin richin kakꞌalajrisan ri utzilüj tzij richin colonic. 
23 Y yin xaxe chic cꞌa voyoben ri achique xtibix-pe chuve pa juzgado, si 
nquinelesüs-e pa cárcel o xa cꞌo quinojin nquibün chuve. Y cꞌateriꞌ nintük-e 
ri Timoteo iviqꞌuin, ri nunucun yin. 24 Y nuyoꞌon vánima que ri Ajaf Dios 
nbün que yin chukaꞌ nquitiquer nquinapon iviqꞌuin pa jun caꞌi-oxiꞌ apu kꞌij.

25 Man riqꞌuin vi riꞌ, xinnuc cꞌa que ri hermano Epafrodito ntzolij yan ta 
iviqꞌuin. Rijaꞌ xitük cꞌa pe viqꞌuin richin xinrutoꞌ riqꞌuin ri xcꞌatzin chuve. 
Kachibil vi cꞌa kiꞌ riqꞌuin richin katijon kakꞌij pa rusamaj ri Dios. 26 Ri 
Epafrodito juis nrajoꞌ nyixrutzꞌet yan, roma retaman que rix xivacꞌaxaj 
que xyavüj. 27 Y ketzij que rijaꞌ juis xyavüj y jubama xcom. Jacꞌa ri Dios 
xujoyovaj ruvüch y xujoyovaj chukaꞌ nuvüch yin. Roma si ta xcom ri 
Epafrodito, cꞌo ta jun chic kꞌoxon xpuꞌu viqꞌuin pa quiviꞌ ri kꞌoxon ri yecꞌo 

  FILIPENSES 2

El Nuevo Testamento en Cakchiquel Oriental de Guatemala, 2a ed., © 2012, Wycliffe Bible Translators, Inc.



468

chic pa vánima. 28 Romariꞌ xinnuc-vi cꞌa que rijaꞌ ntzolij yan iviqꞌuin, richin 
nquicot ri ivánima tok nitzꞌet. Y tok cꞌo chic iviqꞌuin, yin manak chic pena 
ninchajij. 29 Riqꞌuin cꞌa juis quicot ticꞌuluꞌ, roma quiriꞌ ri cꞌuluman que nibün 
chin. Junan cꞌa itaken ri Ajaf riqꞌuin. Tiyaꞌ cꞌa quikꞌij ri hermanos ri ye 
cachiꞌel chukaꞌ rijaꞌ. 30 Ri hermano Epafrodito jubama xcom roma ri rusamaj 
ri Cristo. Rix xitük-pe chinutoꞌic yin, y rijaꞌ jubama xcom chubanic ri samaj.

Xaxe roma ri Cristo tok jun vinük man jun rumac nkꞌalajin chuvüch ri Dios

3  1 Hermanos, ninbij cꞌa chukaꞌ e chive que tiquicot ri ivánima riqꞌuin ri Ajaf 
Dios. Y roma cꞌa ri ncꞌatzin tok ninbij e jun bey chic ri achique xa nubin 

chic chive. 2 Tichajij cꞌa iviꞌ chiquivüch ri vinük ri nquibün cachiꞌel nquibün ri 
itzel tak tzꞌiꞌ, vinük ri nquibij que ye rusamajelaꞌ ri Dios y xa ja ri itzel nquibün. 
Nquibij que richin ncolotüj jun vinük ncꞌatzin que nban ri circuncisión chin, ri 
jun retal ri nquibün ri israelitas pa ruchꞌacꞌul jun acꞌual alaꞌ o achi que ja richin ri 
tinamit ri Dios. 3 Pero roj ketaman que man ncꞌatzin tüj que nban ri circuncisión 
cheke richin nkucolotüj. Man riqꞌuin tüj cꞌa ri quereꞌ nkachꞌüc kacolonic. Pa 
ruqꞌuexel riꞌ roj riqꞌuin quicot nkabij que xkatakej yan ri Jesucristo, ri Jun chaꞌon-
pe y takon-pe roma ri Dios. Y chukaꞌ cꞌo chic ri Lokꞌolüj Espíritu pa tak kánima, ri 
nkurutoꞌ chuyaꞌic rukꞌij ri Dios. Y romariꞌ chuvüch ri Dios ja roj ri banun ri ketzij 
circuncisión cheke. 4 Pero si ta roma ri utz ri kabanalun pa kacꞌaslen, roma ta riꞌ 
nkutiquer nkachꞌüc kacolonic, yin nquicolotüj ta chukaꞌ. Roma ri nucꞌaslen yin 
más utz que chuvüch ri quicꞌaslen ri nyebin que nyecolotüj roma ri utz quicꞌaslen. 
5 Roma yin jun semana quinalüx tok xban ri circuncisión chuve. Yin, jun chukaꞌ 
israelita ri ruxquin rumam can ri Benjamín, jun más nim rukꞌij chiquicojol ri 
kaxquin-kamamaꞌ can roj israelitas. Ri nte-nataꞌ ye hebreos. Xinoc jun fariseo. Y 
xaxe ri ntoc fariseo ri más nutij rukꞌij nbün ri nbij ri ley ri xuyaꞌ ri Dios richin ri 
Moisés. 6 Riqꞌuin cꞌa ronojel vánima xintzeklebej ri nquitakej ri nuvinak israelitas, 
roma riqꞌuin ronojel vitzel xinbün cheque ri quitaken ri Jesucristo que xquitij 
pokonül, roma xinnuc que quiriꞌ nrajoꞌ ri Dios que ninbün. Xinnuc que choj vi 
ri nucꞌaslen, roma xintij-vi nukꞌij ninbün ri nbij ri ley ri xuyaꞌ ri Dios richin ri 
Moisés. 7 Ronojel riꞌ jabel cꞌa ye utz chinuvüch yin. Pero xapon cꞌa ri kꞌij tok xkꞌax 
chuve que man nucꞌün tüj pe colonic chuve y romariꞌ xinyaꞌ can, richin xintakej 
ri Cristo. 8 Ronojel ri xinyaꞌ vánima riqꞌuin, xinyaꞌ can. Manak chic cꞌa cakalen 
chuve yin. Quiriꞌ xinbün roma xinvetamaj ruvüch ri Vajaf Jesucristo, ri Jun 
chaꞌon-pe y takon-pe roma ri Dios. Roma ri Cristo xinyaꞌ can ronojel. Xentorij 
can, cachiꞌel nban chin ri kꞌayis. Quiriꞌ xinbün roma ninjoꞌ que ri Cristo ntoc-vi 
vichin. 9 Quiriꞌ xinbün roma ninjoꞌ que jun ninbün riqꞌuin rijaꞌ. Ninjoꞌ que man 
jun tüj numac nkꞌalajin chuvüch ri Dios. Ri ley ri xuyaꞌ ri Dios richin ri Moisés 
man ninyaꞌ tüj chic vánima riqꞌuin. Vetaman que man nquitiquer tüj ninbün 
ronojel ri nbij chupan ri ley riꞌ. Vocomi xintakej cꞌa ri Cristo, y romariꞌ ri Dios 
xbün chuve que man jun numac nkꞌalajin chuvüch rijaꞌ. Y quiriꞌ nbün cheque 
conojel ri nyetaken ri Cristo. 10 Ninjo-vi cꞌa ninvetamaj jabel ruvüch ri Cristo y 

nsamüj ta ri ruchukꞌaꞌ ri Dios pa nucꞌaslen yin, cachiꞌel ri uchukꞌaꞌ tok xucꞌasoj ri 
Cristo chiquicojol ri caminakiꞌ. Ninjoꞌ nintij pokonül roma rubiꞌ ri Dios, cachiꞌel 
ri pokonül ri xutij ri Cristo. Ninjoꞌ cꞌa nincꞌut que yin cachiꞌel ta xincom riqꞌuin 
ri Cristo chuvüch ri cruz. Y jariꞌ ninjoꞌ ninbün. 11 Nintij cꞌa nukꞌij, roma ninjoꞌ 
nquicꞌastüj-e chiquicojol ri caminakiꞌ y nquibecꞌujeꞌ chilaꞌ chicaj riqꞌuin ri Dios.

Ri Pablo nutij cꞌa rukꞌij richin que nucꞌul ta ri lokꞌolüj sipanic
12 Yin man ninbün tüj cꞌa que ta vilon chic ronojel ri cꞌo riqꞌuin ri Cristo. 

Ni man ninbün tüj chukaꞌ que ta tzꞌaküt chic ri nucꞌaslen. Man quiriꞌ 
tüj. Xa cꞌateriꞌ cꞌa nintij nukꞌij richin que nyeꞌoc vichin ronojel ri yecꞌo 
riqꞌuin ri Jesucristo, ri Jun chaꞌon-pe y takon-pe roma ri Dios. Jariꞌ ri 
xrajoꞌ chuve tok yin xinoc richin rijaꞌ. 13 Hermanos, man ninbij tüj cꞌa que 
ye vichin ta chic ronojel ri yecꞌo riqꞌuin ri Cristo, pero nquinajin chutijic 
nukꞌij chiquij. Xaxe chic riꞌ ri ninnuc y man nyecꞌatzin tüj chic chuve ri 
xecꞌo yan can. 14 Nintij-vi nukꞌij chirij ri yecꞌo-apu chinuvüch, roma ninjoꞌ 
que ntoc vichin yin ri lokꞌolüj sipanic. Y roma cꞌa ri Jesucristo, ri Jun 
chaꞌon-pe y takon-pe roma ri Dios, tok ri Dios xinroyoj yin, roma nrajoꞌ 
que nquibe chilaꞌ chicaj y nrajoꞌ que ntoc vichin yin ri lokꞌolüj sipanic.

15 Ronojel cꞌa ri xinbij chive, quiriꞌ ta ri nkanuc konojel ri kayoꞌon chic 
kánima riqꞌuin ri Dios. Pero ri Dios chukaꞌ nukꞌalajrisaj cꞌa chikavüch tok 
cꞌo baꞌ ri man ja tüj ri nkanuc. 16 Pero apeꞌ na ta cꞌa nkujapon-vi riqꞌuin ri 
kanojibül, ri cꞌuluman que nkabün ja ta ri nrajoꞌ ri Dios. Junan ta cꞌa ri 
bey ri nkatzꞌom-e konojel.

17 Hermanos, tibanaꞌ cꞌa ri cachiꞌel nitzꞌet viqꞌuin yin, y tibanaꞌ ri nitzꞌetaꞌ 
quiqꞌuin ri chꞌaka chic, ri nquibün chukaꞌ ri cachiꞌel ninbün yin y ri ye vachibil. 
18 Roma ye qꞌuiy ri nyeꞌetzelan richin ri Cristo y man nquinimaj tüj que xaxe 
riqꞌuin ri rucamic chuvüch ri cruz nkucolotüj. Jariꞌ ri ye nucꞌuxlaꞌaj-e chive 
qꞌuiy mul. Y vocomi riqꞌuin chukaꞌ okꞌej nyencꞌuxlaꞌaj-e chive. 19 Y pa ruqꞌuisbül 
kꞌij, rijeꞌ pa kꞌakꞌ cꞌa nyebeka-vi. Xaxe ri ntij nquinuc. Juis itzel ri quicꞌaslen 
quicꞌuan y man nyeqꞌuix tüj. Chiquivüch rijeꞌ jabel utz ri nquibün. Benük 
cꞌa ri cánima chirij ri cosas richin ri ruchꞌulef. 20 Jacꞌa roj roj richin chic que 
nkubecꞌujeꞌ chilaꞌ chicaj. Y chilaꞌ cꞌo-vi ri Colonel y Ajaf Jesucristo, y xaxe chic 
koyoben ri kꞌij tok npuꞌu chikacꞌamic. 21 Ri chꞌaculaj cꞌa ri kacꞌuan vocomi, 
cꞌayuf ri nucꞌulachilaꞌ, pero rijaꞌ nujül-e y nkutoc cꞌa cachiꞌel rijaꞌ ri cꞌo rukꞌij. 
Quiriꞌ nbün kiqꞌuin roma juis nim ri uchukꞌaꞌ ri cꞌo riqꞌuin, y ja uchukꞌaꞌ riꞌ ri 
nucusaj richin que ncꞌujeꞌ ronojel pa rukꞌaꞌ.

Quicot cꞌa ticꞌujeꞌ ri ivánima chi jumul

4  1 Romariꞌ hermanos, tiyaꞌ cꞌa ivánima riqꞌuin ri Ajaf Jesucristo. Yin 
juis nyixinjoꞌ y ninrayij chukaꞌ que nkatzꞌet ta kiꞌ jun bey chic. Rix 

juis quicot ri icꞌamon-pe chuve roma ja riqꞌuin ri icꞌaslen rix nkꞌalajin que 
cꞌo xucꞌün-pe ri samaj xinbün chiꞌicojol. Ja rix ri nu-premio.

  FILIPENSES 3 ,  4

El Nuevo Testamento en Cakchiquel Oriental de Guatemala, 2a ed., © 2012, Wycliffe Bible Translators, Inc.



470

2 Nincꞌutuj favor cheque ri hermana Evodia y ri hermana Síntique que junan 
quivüch tiquibanaꞌ, roma quitaken chic ri Ajaf. 3 Y rat samajel junan viqꞌuin yin, 
ri ratcꞌo-vi chupan ri samaj richin ri Dios, nincꞌutuj cꞌa favor chave richin que 
queꞌatoꞌ ri caꞌiꞌ hermanas riꞌ, roma rijeꞌ quitijon quikꞌij chukaꞌ chupan ri rusamaj 
ri Dios. Xenvachibilaj-vi chukꞌalajrisasic ri utzilüj tzij richin colonic. Junan 
xesamüj viqꞌuin, ye cachibilan ri hermano Clemente y chꞌaka chic hermanos. 
Cꞌo chic cꞌa ri quibiꞌ chilaꞌ chicaj, tzꞌiban chic chupan ri vuj richin cꞌaslen.

4 Chi jumul cꞌa tiquicot ri ivánima riqꞌuin ri Ajaf. Tiquicot cꞌa ri ivánima 
chi jumul. 5 Ri icꞌaslen utzilüj cꞌo ta utz nucꞌut chiquivüch conojel ri 
vinük. Ri Ajaf man nqꞌuiyilüj tüj chic ri ru-tiempo chin nobos chic.

6 Man titzꞌom pena chirij achique na, xa tiyaꞌ pa rukꞌaꞌ ri Dios y ticꞌutuj chin ri 
ncꞌatzin chive, y chukaꞌ man timestaj nyixmatioxin. 7 Si quiriꞌ nibün, ri uxlanen 
ri npuꞌu riqꞌuin ri Dios xticꞌujeꞌ pan ivánima y ri uxlanen riꞌ xtuchajij ri ivánima 
y xquixrutoꞌ chuvüch ri nojibül ri nyepuꞌu iviqꞌuin. Quiriꞌ xtubün chive roma 
jun ibanun riqꞌuin ri Jesucristo, ri Jun chaꞌon-pe y takon-pe roma ri Dios. Y ri 
uxlanen riꞌ man nkꞌax ta vi cheke jabel, roma juis nim ri samaj nbün.

Xaxe ri cꞌuluman ri tikabanaꞌ y tikanucuꞌ
8 Hermanos, pa ruqꞌuisbül ninjoꞌ cꞌa ninbij-e chive que ri cꞌuluman que 

nibün y ninuc, ja ri ketzij, ri cꞌo rukꞌij, ri choj, ri chꞌajchꞌoj, ri jabel, ri cꞌo 
utz rutzijol, ri utz vi, y ri nkaꞌ chuvüch ri Dios. Jariꞌ ri tinucuꞌ.

9 Ja ri xivetamaj, ri xicꞌul, ri xivacꞌaxaj y ri xitzꞌet viqꞌuin, jariꞌ ri tibanaꞌ. 
Y ri Dios ri nyoꞌon ri uxlanen, ncꞌuje-vi iviqꞌuin.

Ri sipanic ri xquitük ri hermanos aj-Filipos chin ri Pablo
10 Juis cꞌa nquicot vánima y nquimatioxin chin ri Ajaf ivoma. Calaꞌ 

chic riꞌ, ri man jun chic toꞌonic ri itakon-pe chuve y xa cꞌareꞌ chic ri 
xinicꞌuxlaꞌaj-pe. Y riꞌ man roma tüj cꞌa ri xinimestaj yan, man quiriꞌ tüj, 
xa roma ri man jani rix ntiquer tüj. 11 Y reꞌ man ninbij tüj cꞌa roma ta ri 
cꞌo ncꞌatzin chuve. Man quiriꞌ tüj. Roma yin xa xucꞌulij yan chuve si cꞌo 
nincusaj, utz, y si man jun nincusaj, utz chukaꞌ chuve yin. 12 Vetaman cꞌa 
nquicꞌaseꞌ riqꞌuin mebaꞌil y vetaman nquicꞌaseꞌ riqꞌuin beyomül. Qꞌuiy yan 
cꞌa xinvetamaj y nquiquicot riqꞌuin ri achique ninvil, si ninvil qꞌuiy nuvay 
o si xa manak, si cꞌo qꞌuiy viqꞌuin o si xa cꞌa cꞌo na ncꞌatzin chuve. 13 Ja ri 
Cristo nyoꞌon vuchukꞌaꞌ richin nquitiquer ninbün ronojel. 14 Man riqꞌuin tüj 
riꞌ, rix utz ri xibün que xijoyovaj-pe nuvüch y xinaꞌ ri pokonül yincꞌo-vi.

15 Yin ninnuc que rix aj-Filipos cꞌa nka-pe na chiꞌicꞌuꞌx tok yin nucꞌuan-apu ri 
utzilüj tzij richin colonic chive, pa nabey. Y tok xinel-e chiriꞌ iviqꞌuin, tok xinyaꞌ can 
ri ruchꞌulef Macedonia, rix xitük cꞌa jun toꞌonic chuve. Y ri chꞌaka chic hermanos 
ri yecꞌo pa chꞌaka chic tinamit man xinquicꞌuxlaꞌaj tüj. 16 Yincꞌo cꞌa na pa tinamit 
Tesalónica tok ja yan riꞌ xintzꞌom rucꞌulic ri toꞌonic ivichin rix. Man xaxe tüj cꞌa jun 
bey xincꞌul ri toꞌonic tok xincꞌujeꞌ chiriꞌ. 17 Y ri xinicꞌuxlaꞌaj-pe, nquicot vi ri vánima 

romariꞌ, pero man roma tüj cꞌa que cꞌo ri xitük-pe chuve, man quiriꞌ tüj. Ri vánima 
nquicot roma vetaman que ri toꞌonic riꞌ cꞌo cꞌa chukaꞌ nucꞌün-pe chive rix. 18 Vocomi 
ronojel chic cꞌa cꞌo viqꞌuin, riqꞌuin ri xitük-pe rix tok xpuꞌu ri hermano Epafrodito 
chuyaꞌic. Man jun chic cꞌa ninjoꞌ, roma qꞌuiy ri xincꞌul. Ri sipanic reꞌ nka-vi cꞌa 
chuvüch ri Dios, y nkutiquer nkabij que chin ri Dios xiya-vi, y rijaꞌ xucꞌul. 19 Roma 
ri itoꞌonic riꞌ, ri ka-Dios ri cꞌo-vi rukꞌij y juis rubeyomal, nuyaꞌ cꞌa chive rix ri jun 
jun ibanun riqꞌuin ri Jesucristo, ri Jun chaꞌon-pe y takon-pe roma ri Dios, nuyaꞌ cꞌa 
ronojel ri ncꞌatzin chive. 20 Ri Katataꞌ Dios cꞌo-vi cꞌa rukꞌij richin jumul. Quiriꞌ cꞌa.

Ri ruqꞌuisbül tak tzij
21 Y tiyaꞌ cꞌa saludos cheque conojel ri hermanos ri jun chukaꞌ quibanun 

riqꞌuin ri Jesucristo, ri Jun chaꞌon-pe y takon-pe roma ri Dios. Ri 
hermanos ri yecꞌo viqꞌuin nquitük chukaꞌ e saludos chive. 22 Quiriꞌ chukaꞌ 
ri hermanos ri ye rusamajelaꞌ ri rey César nquitük-e saludos chive.

23 Ri utzilüj sipanic ri nspaj-pe ri Kajaf Jesucristo xticꞌujeꞌ ta cꞌa iviqꞌuin 
chiꞌivonojel. Quiriꞌ ta cꞌa. 

Ri Pablo nutzꞌom tzij

1  1 Yin Pablo, ru-apóstol ri Jesucristo roma jariꞌ ri rurayibül ri Dios. 
Yin vachibilan cꞌa ri hermano Timoteo, 2 tok nintzꞌibaj-e ri carta reꞌ 

chive rix hermanos ri rixcꞌo pa tinamit Colosas, ri iyoꞌon ivánima riqꞌuin 
ri Cristo y jun ibanun riqꞌuin. Y ja ta cꞌa ri utzilüj sipanic ri nspaj-pe ri 
Dios y ri uxlanen ri petenük riqꞌuin ri Katataꞌ Dios y ri Ajaf Jesucristo 
xticꞌujeꞌ ta pa tak ivánima chiꞌivonojel.

Ri Pablo nucꞌutuj cꞌa ri utzilüj sipanic ri nspaj-
pe ri Dios pa quiviꞌ ri hermanos aj-Colosas

3 Chi jumul nkabün orar ivoma rix, y nkamatioxij chin ri Dios ri Rutataꞌ ri 
Kajaf Jesucristo. 4 Nkamatioxij ivoma roma kacꞌaxan que iyoꞌon-vi ivánima 
riqꞌuin ri Jesucristo, ri Jun chaꞌon-pe y takon-pe roma ri Dios y nyeꞌijoꞌ 
conojel ri quitaken-vi rijaꞌ. 5 Quiriꞌ ri nibün rix, roma ivoyoben ri utz ri yacon 
chilaꞌ chicaj. Y ri utz riꞌ xivetamaj que cꞌo, tok xivacꞌaxaj ri utzilüj tzij richin 
colonic. Y ketzij vi ri tzij ri xivetamaj. 6 Y tok xivacꞌaxaj ri tzij riꞌ y ketzij xkꞌax 
chive ri rutzij ri Dios, rix qꞌuiy cꞌa ri xixtaken. Y ri tzij riꞌ xapon cꞌa pa ronojel 
tinamit. Ye qꞌuiy vi cꞌa vinük ri ye takeyon y rijeꞌ nquicꞌuan jun utzilüj cꞌaslen 
y nyeqꞌuiy chupan ri rutzij ri Dios, y romariꞌ ye qꞌuiy chꞌaka chic nyetaken 
ri rutzij ri Dios, cachiꞌel xixcꞌulachij rix. 7 Y riqꞌuin cꞌa ri hermano Epafras 
xivacꞌaxaj-vi ri rutzij ri Dios. Rijaꞌ jun samajel ri kachibil roj, y juis cꞌa nkajoꞌ. 
Rijaꞌ jabel vi nsamüj pa rusamaj ri Cristo chiriꞌ chiꞌicojol rix. 8 Y tok rijaꞌ xpuꞌu 
kiqꞌuin, xutzijoj cheke que rix juis vi nyixjoꞌon, roma cꞌo ri Lokꞌolüj Espíritu 
iviqꞌuin.

Ri carta ri xutzꞌibaj ri 
apóstol San Pablo cheque 

ri hermanos ri yecꞌo 
pa tinamit Colosas

9 Y roma ri xkacꞌaxaj chupan ri kꞌij tok xka-pe ri hermano, chi jumul 
cꞌa kabanun-pe orar ivoma. Nkacꞌutuj chin ri Dios que nbün ta chive 
que ta jabel xtivetamaj ri rurayibül ri Dios, y ri Lokꞌolüj Espíritu nuyaꞌ 
ta chukaꞌ ronojel naꞌoj y etamabül chive. 10 Quiriꞌ nkacꞌutuj chin ri Dios, 
roma nkajoꞌ que rix chi jumul ticꞌuaj jun cꞌaslen utz, ri cꞌuluman que 
nicꞌuaj roma itaken chic ri Ajaf Jesucristo. Que rix chi jumul ta cꞌa nicꞌuaj 
jun cꞌaslen ri nkaꞌ chuvüch rijaꞌ. Nicꞌuaj ta utzilüj tak icꞌaslen y nyixqꞌuiy 
chupan ri rutzij ri Dios, y romariꞌ ye qꞌuiy ta chꞌaka chic vinük ri 
nyetaken ta ri rutzij ri Dios. Nibanalaꞌ ta ronojel ri utz, y nivetamaj ta más 
utz achique ri Dios. 11 Nkajoꞌ cꞌa que ri Dios nuyaꞌ ta juis uchukꞌaꞌ chive, 
roma ri rukꞌij rijaꞌ juis nim ruchukꞌaꞌ. Ri uchukꞌaꞌ riꞌ ncꞌatzin chive richin 
ncꞌujeꞌ ronojel cochꞌonic y quicot iviqꞌuin. 12 Nkajoꞌ que quixmatioxin 
chin ri Katataꞌ Dios, roma ri rubanun cheke konojel que cꞌuluman richin 
nkichinaj ri cꞌo chilaꞌ chicaj. Junan cꞌa nkujichinan quiqꞌuin ri chꞌaka chic 
lokꞌolüj tak ralcꞌual ri Dios, chiriꞌ chupan ri sük. 13 Ri Katataꞌ Dios xojrucol 
yan chukaꞌ pa rukꞌaꞌ ri kꞌekuꞌn y xojruyaꞌ pa rukꞌaꞌ ri Rucꞌajol. Ri Katataꞌ 
Dios juis nrajoꞌ ri Rucꞌajol. 14 Ri Rucꞌajol ri Dios xcom koma roj y xbiyin ri 
ruquiqꞌuel, y romariꞌ roj colotajnük y cuyutajnük chic ri kamac.

Junan chic kavüch riqꞌuin ri Dios roma ri rusamaj ri Cristo
15-16 Ri Dios man tzꞌetetül tüj, pero xa ntzꞌetetüj-vi cꞌa riqꞌuin ri Rucꞌajol, 

roma ri Rucꞌajol, xa ja Dios vi chukaꞌ. Y ri Dios pa rukꞌaꞌ cꞌa ri Rucꞌajol xuya-
vi richin que xerubün ronojel cosas. Y romariꞌ ja ri Rucꞌajol ri nabey y más 
nim chuvüch ronojel ri xerubün, ronojel ri cꞌo chilaꞌ chicaj y ri yecꞌo chereꞌ 
chuvüch ri ruchꞌulef. Ronojel riꞌ roma cꞌa rijaꞌ tok yecꞌo. Ri ye tzꞌetetül y ri 
man ye tzꞌetetül tüj, stapeꞌ (aunque) ta ye ángeles, ye autoridades, nimakꞌ 
quikꞌij y cꞌo uchukꞌaꞌ pa quikꞌaꞌ conojel cꞌa roma rijaꞌ tok yecꞌo, y richin 
que nquiyaꞌ rukꞌij tok xerubün. 17 Ronojel ja rijaꞌ ri xbanun, roma cꞌo-pe 
pa nabey, y ja rijaꞌ ri ucꞌuayon quichin. 18 Ja rijaꞌ ri jolon ri cꞌo pa kaviꞌ roj 
ri kataken, ri nbix iglesia cheke y roj cꞌunük ruchꞌacul. Ja rijaꞌ ri nabey ri 
xcꞌastüj-e chiquicojol ri caminakiꞌ, y romariꞌ nuyaꞌ cꞌaslen. Y romariꞌ ja rijaꞌ 
ri nabey, chuvüch ronojel. 19 Ja vi cꞌa riꞌ ri rurayibül ri Dios, que ri Rucꞌajol 
junan riqꞌuin rijaꞌ. Ri Rucꞌajol, Dios cꞌa chukaꞌ. 20 Y tok ri Rucꞌajol xcom 
chuvüch ri cruz y xbiyin ri ruquiqꞌuel, rijaꞌ xujük ri bey chiquivüch conojel, 
chiquivüch ri yecꞌo chuvüch ri ruchꞌulef y chiquivüch chukaꞌ ri yecꞌo chicaj. 
Ja vi cꞌa riꞌ ri rurayibül ri Dios, que conojel junan ta quivüch riqꞌuin y ntel 
ta cꞌa ri cꞌo chiquicojol roma ri samaj ri xbün ri Rucꞌajol tok xcom.

21 Y tok banun can rix nüj riqꞌuin ri Dios. Roma riqꞌuin ri itzel tak nojibül y 
ri itzel tak ri xixbanun ri xecꞌujeꞌ iviqꞌuin, xkꞌalajin que xivetzelaj-vi ri Dios. 
Jacꞌa vocomi rix junan chic ivüch riqꞌuin ri Dios, roma xicanoj-vi cꞌa ri bey ri 
xujük chivüch. 22 Jariꞌ ri samaj ri xbün ri Rucꞌajol ri Dios tok xpuꞌu chuvüch 
ri ruchꞌulef. Xoc-vi cꞌa vinük cachiꞌel roj y xcom chuvüch ri cruz. Richin 

que rix chꞌajchꞌoj icꞌaslen, manak imac y man jun itzel ntzꞌetetüj chivij tok 
nyixruyaꞌ chuvüch ri Dios. 23 Pero ncꞌatzinej que niya-vi ivánima riqꞌuin ri 
Dios y man jun bey tiyaꞌ can. Tiyaꞌ ivánima chi jumul riqꞌuin. Man quixsilon-e 
cꞌa. Ncꞌatzinej que riqꞌuin ronojel ivánima nivoyobej-apu ri utz ri nbij chupan 
ri utzilüj tzij richin colonic. Rix jabel vi ivetaman ri tzij riꞌ, y ja chukaꞌ riꞌ ri 
xapon chic quiqꞌuin ri chꞌaka chic vinük ri yecꞌo chuvüch ri ruchꞌulef. Y richin 
que ntzijos ri utzilüj tzij riꞌ, ri Dios xbün chuve yin Pablo que xinoc rusamajel.

Ri samaj ri xuyaꞌ ri Dios chin ri Pablo
24 Ivoma rix yin nintij pokonül vocomi. Pero man nquibison tüj. Xa 

nquiquicot. Yin riqꞌuin ri pokonül nintij, nintzꞌakatisaj ri cꞌa nrajoꞌ na chi 
ri pokonül ri ncꞌatzin que nincꞌusaj, cachiꞌel ri xucꞌusaj ri Cristo. Pokonül ri 
nincꞌusaj roma ri nbix iglesia chin. Y ri iglesia ja roj ri kataken y roj ruchꞌacul 
ri Cristo. 25 Y yin xinoc cꞌa samajel richin ri iglesia riꞌ, y ri samaj ri xuyaꞌ ri Dios 
chuve yin ja vi ri chiquicojol ri man ye israelitas tüj, cachiꞌel rix. Y rijaꞌ nrajoꞌ 
cꞌa que tzꞌaküt ta ri rutzij ri ninyaꞌ chivüch. 26 Ri rutzij cꞌa ri Dios man katz 
kꞌalajrisan ta pe jabel cheque ri vinük, chupan ri tiempo ri cꞌunük can. Xa cꞌa 
ja vocomi ri xkꞌalajrisüs jabel cheke roj ri kataken-vi ri Dios. 27 Ri Dios nrajo-vi 
cꞌa nucꞌut chikavüch roj israelitas, que rijaꞌ jabel vi utz ri runojibül pan iviꞌ rix 
chukaꞌ ri man rix israelitas tüj. Xa cꞌate baꞌ tukꞌalajrisaj que ri Cristo ncꞌujeꞌ cꞌa 
chukaꞌ pa tak ivánima rix. Y roma cꞌo chic ri Cristo pa tak ivánima, ivoyoben 
cꞌa ri kꞌij tok nyixbecꞌujeꞌ riqꞌuin rijaꞌ apeꞌ cꞌo rukꞌij, y jabel nyeꞌibanaꞌ riqꞌuin.

28 Roj ja ri Cristo ri nkakꞌalajrisaj. Nkabij cheque conojel que tiquiyaꞌ 
can ri mac, y riqꞌuin ronojel etamabül nyekatijoj conojel. Quiriꞌ nkabün 
roma nkajoꞌ que tzꞌaküt ta ri quicꞌaslen conojel ri nquitakej ri Jesucristo, 
ri Jun chaꞌon-pe y takon-pe roma ri Dios. 29 Yin juis nintij nukꞌij que 
ntzꞌaküt ta ri quicꞌaslen conojel. Nincusaj ronojel ri uchukꞌaꞌ ri ruyoꞌon 
ri Cristo chuve. Ri uchukꞌaꞌ ri ruyoꞌon ri Cristo chuve jariꞌ ri nyoꞌon 
vuchukꞌaꞌ chubanic ri samaj. Y ri uchukꞌaꞌ riꞌ juis nim vi.

2  1 Ronojel riꞌ ninbij cꞌa chive roma ninjoꞌ que rix nivetamaj que rixcꞌo-vi 
pa vánima y juis cꞌa ninbün orar ivoma. Y quiriꞌ chukaꞌ ninbün coma ri 

hermanos ri yecꞌo pa tinamit Laodicea y coma conojel ri hermanos ri man jun bey 
quitzꞌeton tüj nuvüch. 2 Ninjoꞌ cꞌa que cukul ta icꞌuꞌx chiꞌivonojel y que junan ta 
ivüch roma ri nijola-iviꞌ. Ninjoꞌ que tzꞌaküt ta ri etamabül ri ncꞌujeꞌ iviqꞌuin, richin 
que tivetamaj ri xa cꞌate baꞌ xukꞌalajrisaj ri Katataꞌ Dios pariꞌ ri Cristo. 3 Riqꞌuin ri 
Cristo nilitüj-vi ronojel ri utzilüj tak etamabül y naꞌoj. 4 Y ronojel riꞌ xinbij cꞌa chive 
roma yin ninjoꞌ que man nyixchꞌacatüj pa quikꞌaꞌ ri nyeꞌucusan jabel tak tzij xaxe 
richin nyixtzak pa quikꞌaꞌ. 5 Y stapeꞌ (aunque) man yincꞌo tüj apu iviqꞌuin, que ta 
yin paꞌül-apu pan inicꞌajal, ri vánima yin cꞌo-vi-apu iviqꞌuin. Juis nquiquicot roma 
vetaman que riqꞌuin ruchojmil rix benük y iyoꞌon-vi ivánima riqꞌuin ri Cristo.

6 Icꞌulun chic ri Ajaf Jesucristo, ri Jun chaꞌon-pe y takon-pe roma ri 
Dios, y romariꞌ ncꞌatzinej que ticꞌuaj jun cꞌaslen utz, ri cꞌuluman que 

nicꞌuaj roma jun ibanun riqꞌuin rijaꞌ. 7 Rix tiquil cꞌa riqꞌuin ri Cristo, y 
chiriꞌ rix paban-vi-pe cachiꞌel npabüx jun jay pariꞌ ri ruxeꞌ. Iyoꞌon ta 
ivánima riqꞌuin, cachiꞌel cꞌa ri xivetamaj tok xicꞌul ri tijonic riꞌ. Y chi 
jumul cꞌa ta chukaꞌ ncꞌujeꞌ matioxinic pa tak ivánima.

Chupan ri cꞌacꞌaꞌ kacꞌaslen ja ri Cristo ri tikatzꞌet.
8 Tichajij cꞌa iviꞌ richin que man nyixchꞌacatüj pa quikꞌaꞌ ri vinük ri 

xa jun yan chic tijonic quicꞌuan, tijonic ri jabel oc nyekꞌalajin, pero xa 
quiqꞌuin cꞌa vinük ye petenük-vi y man jun utz nquicꞌün-pe tijonic ri xa 
aj-ruchꞌulef y man ye tzꞌaküt tüj, tijonic ri xa man riqꞌuin tüj Cristo ye 
petenük-vi. Ri tijonic riꞌ man ye ketzij tüj.

9 Roma ri Cristo Dios vi. Y quiriꞌ xkꞌalajin tok xoc vinük y xcꞌuje-pe chereꞌ 
chuvüch ri ruchꞌulef. 10 Rix cꞌo chic ri Cristo pa tak ivánima. Y xaxe cꞌa rijaꞌ 
ri ntzꞌakatisan ri icꞌaslen. Y xa chuxeꞌ cꞌa rutzij rijaꞌ yecꞌo-vi ri ángeles y ri cꞌo 
uchukꞌaꞌ pa quikꞌaꞌ. Ja ri Cristo ri cꞌuluman que nkayaꞌ rukꞌij. 11 Rix ri cꞌo ri 
Cristo pa tak ivánima, banun chic ri circuncisión chive, pero ri circuncisión 
riꞌ man junan tüj riqꞌuin ri nquibün-ka ri vinük riqꞌuin ri quikꞌaꞌ, ri jun retal ri 
nquibün ri israelitas pa ruchꞌacul jun acꞌual alaꞌ que ja richin ri tinamit ri Dios. 
Ri circuncisión ri xbün ri Cristo chive ja ri xrelesaj ri itzel tak rayibül ri yecꞌo 
pa tak ivánima, ri nbanun chive que nyixmacun. 12 Tok xixban cꞌa bautizar, 
jariꞌ tok cachiꞌel xixmukutüj junan riqꞌuin ri Cristo, y jariꞌ chukaꞌ cachiꞌel cꞌa 
xixcꞌastüj-e junan riqꞌuin. Xiya-vi cꞌa ivánima riqꞌuin ri Dios, roma ivetaman 
que ja rijaꞌ ri xcꞌason richin ri Cristo chiquicojol ri caminakiꞌ. Romariꞌ xivil-vi 
cꞌa ri icꞌaslen riqꞌuin. 13 Y tok rubanun can, xa rix camnük chupan ri imac, 
y xibün ri itzel tak irayibül. Man banun tüj cꞌa ri circuncisión chive roma ri 
Cristo. Jacꞌa vocomi cuyutajnük chic ri imac y riqꞌuin riꞌ ri Dios xbün chive 
que junan xixcꞌastüj riqꞌuin ri Cristo. 14 Tok rubanun can, konojel roj koyoben 
chic cꞌa que nka-pe castigo pa kaviꞌ, roma man xojtiquer tüj xkabün ronojel 
ri nbij chupan ri ley richin ri Dios. Quiriꞌ vi cꞌa nbij ri ley chikij. Jacꞌa ri Dios 
xojrucol chuvüch ri castigo riꞌ. Quiriꞌ xbün roma ri Cristo xbajix chuvüch 
ri cruz koma roj. 15 Y riqꞌuin riꞌ xkꞌalajin que ri Cristo cꞌo más ruchukꞌaꞌ que 
chiquivüch ri itzel tak espíritus ri cꞌo jalajoj uchukꞌaꞌ pa quikꞌaꞌ. Y xkꞌalajin que 
xukasaj quikꞌij. Rijeꞌ xeꞌoc cꞌa pa rukꞌaꞌ y chuxeꞌ rutzij ri Cristo.

Man quixchꞌacatüj cꞌa, roma ri ncꞌatzinej que ninuc ja ri cꞌo chilaꞌ chicaj
16 Roma xicꞌul ri icolonic riqꞌuin ri Cristo, man jun cꞌa tichꞌo chivij rix, 

roma ri nicꞌux o roma ri nitij. Man jun tichꞌo chivij roma man nichajij tüj 
ri kꞌij tok nalüx ri icꞌ, y ri kꞌij richin uxlanen y chꞌaka chic nimakꞌij. 17 Roma 
ronojel riꞌ xecꞌatzin-vi cꞌa, roma riqꞌuin riꞌ xketamaj cꞌa ri achique rubanic 
ri Cristo. Ye rokꞌomal rijaꞌ ri xecꞌujeꞌ kiqꞌuin. Jacꞌa vocomi, ja chic cꞌa rijaꞌ ri 
cꞌo kiqꞌuin y man ncꞌatzin tüj chic cꞌa ri rokꞌomal. 18 Rix xa cꞌo chic cꞌa que 
nicꞌul ri lokꞌolüj sipanic ri cꞌo chilaꞌ chicaj, pero man cꞌa quixchꞌacatüj pa 

quikꞌaꞌ ri vinük ri nyebin que conojel vinük ncꞌatzinej que nquichꞌutinirsaj-
quiꞌ y ncꞌatzinej chukaꞌ que nquiyaꞌ quikꞌij ri ángeles. Ri vinük ri nyebin 
quiriꞌ, nquibij que qꞌuiy quetaman chiquij ri xa man ye tzꞌetetül tüj, pero 
xa man quiriꞌ tüj. Rijeꞌ stapeꞌ (aunque) man ye nimakꞌ tüj, nquinaꞌ que juis 
ye nimakꞌ. Ja nojibül riꞌ ri ye quicꞌuan roma ri itzel tak rayibül ri yecꞌo 
quiqꞌuin. 19 Rijeꞌ quiriꞌ quibanun pa rukꞌaꞌ ri itzel tak quirayibül, xa man 
yecꞌo tüj apu riqꞌuin ri Cristo richin que jabel ta quicꞌuan-quiꞌ chiriꞌ. Roma 
ja ri Cristo ri jolon, ja rijaꞌ ri cꞌo pa kaviꞌ konojel ri kataken chic. Ja rijaꞌ 
nbanun cheke que nkuqꞌuiy roj ri roj cꞌunük ruchꞌacul. Nbün cheke que 
junan kavüch konojel. Nbün cheke que nkuqꞌuiy, cachiꞌel ri nrajoꞌ ri Dios 
que nkabün. Xa cachiꞌel vi cꞌa ri ruchꞌacul jun vinük, jabel quitunun-quiꞌ y 
quitzꞌamalon-quiꞌ roma ri ribochꞌil.

20 Rix cachiꞌel xixcom riqꞌuin ri Cristo tok rijaꞌ xcom, y romariꞌ rix 
camnük chic chuvüch ri tijonic ri ye richin ri ruchꞌulef ri xa man ye 
tzꞌaküt tüj. Si quiriꞌ ibanun, ¿achique roma itzꞌamon nitakej ri tijonic ri? 
¿Achique roma tok rix nibün ri nquibij ri vinük ri xa man ja tüj ri ketzij 
tijonic quicꞌuan? 21 Cachiꞌel ri nquibij chive que man ticꞌün laꞌ, man ticꞌux 
reꞌ, ni man titzꞌom la jun chic laꞌ, nquibij chive. 22 Ronojel ri tzij quiriꞌ xa 
quinojibül y quitijonic cꞌa vinük. Roma pariꞌ ri nyecꞌux, ketaman que ja 
vi cꞌa ri Dios ye yoꞌon can richin nyecꞌux. Richin que nyeqꞌuis tok yecꞌo. 
Man xajan tüj cꞌa ncatzꞌom, nacꞌün o nacꞌux. 23 Ri ye ucꞌuayon ri tijonic riꞌ 
nkꞌalajin que cꞌo qꞌuiy etamabül quiqꞌuin y xa man quiriꞌ tüj, xa man jun 
quetaman. Nquibij que ncꞌatzin que nkayaꞌ quikꞌij ángeles y chꞌaka chic. 
Nquibij que tikachꞌutinirsaj-kiꞌ y tikaya-kiꞌ pa pokonül. Pero ronojel riꞌ 
man jun utz nucꞌün-pe, roma man nuyaꞌ tüj kuchukꞌaꞌ richin nkuchꞌacon 
ta chirij ri itzel tak karayibül.

3  1 Romariꞌ, si rix xixcꞌastüj junan riqꞌuin ri Cristo tok rijaꞌ xcꞌastüj, 
chi jumul cꞌa tinucuꞌ ri cꞌo chilaꞌ chicaj, ri apeꞌ cꞌo-vi ri Cristo, 

tzꞌuyul pa rajquikꞌaꞌ (ru-derecha) ri Dios. 2 Ja vi cꞌa ri cꞌo chilaꞌ chicaj ri 
tinucuꞌ y man ja tüj ri yecꞌo chuvüch ri ruchꞌulef. 3 Quiriꞌ ri ninbij chive 
roma cachiꞌel xixcom yan chuvüch ri nojibül richin ri ruchꞌulef, y cꞌo 
chic icꞌaslen riqꞌuin ri Cristo. Kꞌalüj que quiriꞌ, roma jun ibanun riqꞌuin ri 
Cristo, y chukaꞌ jun ibanun riqꞌuin ri Dios roma ri Cristo. 4 Y roma vi cꞌa ri 
Cristo tok cꞌo kacꞌaslen. Y riꞌ nkꞌalajin tok npuꞌu jun bey chic rijaꞌ, tok roj 
junan nkubecꞌujeꞌ riqꞌuin tok nka-pe rijaꞌ y roj chukaꞌ cꞌo kakꞌij chupan ri 
kꞌij riꞌ. Rijaꞌ cꞌo-vi cꞌa rukꞌij.

Xecanaj yan can ri itzel tak rayinic
5 Romariꞌ, man cꞌa tibün ri itzel ri nirayij rix, ri xa richin ri ruchꞌulef. Xa 

ticamsaj ri itzel tak rayinic riꞌ. Ri achiꞌaꞌ y ri ixokiꞌ man tiquicanola-quiꞌ 
richin nyemacun. Man titzꞌilobisaj-iviꞌ pa tak mac. Man tiyaꞌ kꞌij chin ri itzel 
tak irayibül. Xa tiyaꞌ can ri rayinic riꞌ. Man tirayij chic que iviqꞌuin ta rix cꞌo 

ronojel ri nirayij. Roma ri quiriꞌ itzel vi. Roma si nibün quiriꞌ, nibün cachiꞌel 
Dios chin. 6 Y xa roma cꞌa quiriꞌ ri nyequibanalaꞌ ri vinük ri man nquitakej 
tüj rutzij ri Dios, roma cꞌa riꞌ tok nka-ka ri ru-castigo ri Dios pa quiviꞌ. 7 Tok 
rubanun can, quiriꞌ vi cꞌa ri xeꞌibanalaꞌ rix tok cꞌa rixcꞌo-vi chupan. 8 Jacꞌa 
vocomi xcanaj yan can ronojel. Man quetiqueꞌ chic cꞌa chukaꞌ oyoval pa tak 
ivánima, ni man chukaꞌ queꞌibanalaꞌ ri man cꞌuluman tüj roma ri ivoyoval. 
Man tirayij chic cꞌa nibün itzel cheque ri chꞌaka chic, y man tibij chic itzel 
tak tzij chiquij. Man tibij chic tzij ri man ye cꞌuluman tüj. 9 Man titzꞌuculaꞌ 
chic tzij. Xa iyoꞌon chic can ri itzel cꞌaslen ri xicꞌuaj. 10 Vocomi jun cꞌacꞌaꞌ 
cꞌaslen icꞌuan. Ja ri Dios ri xyoꞌon ri cꞌacꞌaꞌ cꞌaslen chive. Y rijaꞌ nbün cꞌa chin 
ri cꞌacꞌaꞌ icꞌaslen que nqꞌuiy y nyixoc más cachiꞌel rijaꞌ. Quiriꞌ nbün chive 
roma nrajoꞌ que jabel nivetamaj ruvüch rijaꞌ. 11 Y roma cꞌo ri cꞌacꞌaꞌ kacꞌaslen, 
man jun nbün cheke si roj israelitas o man roj israelitas tüj. Man jun nbün 
cheke si banun ri circuncisión cheke, ri jun retal ri nquibün ri israelitas pa 
ruchꞌacꞌul jun acꞌual alaꞌ que ja richin ri tinamit ri Dios, o xa man banun tüj. 
Man jun nbün cheke si cꞌo baꞌ kakꞌij o xa manak. Man jun nbün cheke si roj 
ximon pa samaj o xa roj libre. Ri ncꞌatzinej ja ri cꞌo Cristo pa tak kánima.

12 Ri Dios juis nkurujoꞌ, xojruchaꞌ y xuchꞌajchꞌojrisaj ri kacꞌaslen. Roma 
cꞌa riꞌ ncꞌatzinej que chi jumul nkujoyovan-kiꞌ. Ncꞌatzin que utz kanaꞌoj 
quiqꞌuin conojel, que man nkanimirsaj tüj kiꞌ, roj xa tikayaꞌ kꞌij cheque ri 
chꞌaka chic achique ri quinojij y nkacochꞌon ta. 13 Tok cꞌo jun ri nbanun itzel 
cheke, tikacochꞌoꞌ y tikacuyuꞌ. Cachiꞌel xbün ri Cristo que xucuy ri kamac 
roj, quiriꞌ chukaꞌ ncꞌatzinej que nkabün quiqꞌuin ri chꞌaka chic. Tikacochꞌolaꞌ 
y tikacuyulaꞌ cꞌa kiꞌ. 14 Y ja ri nkajo-kiꞌ ri más ncꞌatzinej. Roma si nkajo-kiꞌ, 
nbün cheke que junan kavüch quiqꞌuin conojel. 15 Y pa tak kánima ncꞌatzinej 
cꞌa chukaꞌ que ticꞌujeꞌ ri uxlanen richin ri Dios, y ja ta riꞌ ri nucꞌuan kichin. 
Roma si cꞌa riꞌ tok xojroyoj ri Dios, que man ta jun oyoval chikacojol roma 
junan ta kavüch quiqꞌuin conojel ri quitaken chic. Ncꞌatzinej cꞌa chukaꞌ que 
ticꞌujeꞌ matioxinic pa tak kánima roma ri rubanun koma.

16 Ncꞌatzin chukaꞌ que ri kánima nojnük riqꞌuin ri rutzij ri Cristo. 
Riqꞌuin ronojel etamabül tikatijola-kiꞌ y tikacukubalaꞌ kacꞌuꞌx chikachibil 
kiꞌ. Y tikabixaj rubiꞌ ri Ajaf roma ri matioxinic ri cꞌo pa tak kánima. 
Quekabixalaꞌ cꞌa salmos, himnos y chꞌaka chic bix ri nyeꞌalüx pa tak 
kánima roma cꞌo ri Lokꞌolüj Espíritu kiqꞌuin. 17 Ronojel cꞌa ri nkabün, 
tikabanaꞌ pa rubiꞌ ri Ajaf Jesús. Y ronojel ri nkabij, tikabij pa rubiꞌ rijaꞌ. 
Y chi jumul cꞌa nkumatioxij chin ri Katataꞌ Dios. Xaxe roma ri Jesús tok 
nkutiquer nkumatioxin chin ri Dios.

Ri cꞌuluman que nbün jun ralcꞌual ri Dios
18 Rix cꞌa ixokiꞌ, titakej quitzij ri ivachijlal, roma quiriꞌ cꞌuluman que nibün 

roma itaken chic ri Ajaf Dios. 19 Y rix achiꞌaꞌ, queꞌijoꞌ ri ivixjaylal, y man 
tibanalaꞌ oyoval quiqꞌuin, xa quixoc cꞌa utz tak achijlonelaꞌ. 20 Rix acꞌualaꞌ, chi 

jumul titakej quitzij ri ite-itataꞌ, roma jariꞌ ri nkaꞌ chuvüch ri Ajaf Dios que 
nibün. 21 Y rix teꞌej-tataꞌaj, man tiyüc coyoval ri ivalcꞌual. Man utz tüj cꞌa ri 
nibün si ncꞌo ruviꞌ nibün cheque, y romariꞌ nsatz quicꞌuꞌx. 22 Rix samajelaꞌ, chi 
jumul titakej quitzij ri i-patrón. Man tibün cꞌa que xaxe tok yecꞌo-apu ri i-patrón 
iviqꞌuin tok nyixtaken-vi tzij, xaxe richin quixnimüx que rix utz tak samajelaꞌ. 
Ncꞌatzinej que riqꞌuin ronojel ivánima tibanaꞌ ri quisamaj, roma nijoꞌ ri Dios 
y ja rijaꞌ ri niyaꞌ rukꞌij tok quiriꞌ nibün. 23 Achique na cꞌa ri nibün, riqꞌuin cꞌa 
ronojel ivánima tibanaꞌ. Cachiꞌel xa ta ja ri rusamaj ri Ajaf Jesucristo ri nibün y 
man quichin tüj ri vinük. 24 Y ri Ajaf Jesucristo nuyaꞌ cꞌa ri lokꞌolüj sipanic chive 
roma ja rijaꞌ ri nisamajij. Iyoꞌon-vi cꞌa pa nabey y romariꞌ nyixichinan chilaꞌ 
chicaj. 25 Jacꞌa ri nyebanun itzel, nquicꞌul rutojic roma ri itzel nquibün. Roma ri 
Dios man nutzꞌet tüj ri vinük si cꞌo rukꞌij o manak, ri nutzꞌet rijaꞌ ja ri nbanun.

4  1 Rix patrones, xe cꞌa ri utz y ri choj tibanaꞌ quiqꞌuin ri isamajelaꞌ, 
roma tika-pe chiꞌicꞌuꞌx que rix chukaꞌ cꞌo jun Ivajaf chilaꞌ chicaj.

2 Chi jumul cꞌa tibanaꞌ orar, y cꞌüs ta ri inojibül tok nibün orar. Chi 
jumul cꞌa ticꞌujeꞌ matioxinic iviqꞌuin. 3 Y tibanaꞌ orar koma roj chukaꞌ, 
que ri Dios nujük ta jun puerta más cheke richin que nkatzijoj ri cꞌa baꞌ 
tukꞌalajrisaj, que roma ri Cristo tok nkucolotüj. Y chutzijosic cꞌa riꞌ tok 
xinoc pa cárcel. 4 Ticꞌutuj cꞌa chin ri Dios que jabel ta rubixic ninbün tok 
nintzijoj ri xukꞌalajrisaj ri Dios, cachiꞌel ta ri cꞌuluman que ninbün.

5 Y rix tivetamaj cꞌa nyixbiyin chiquicojol ri vinük ri man quitaken tüj 
ri Cristo. Jabel ta ri nibün y nibij cheque ri vinük. Man tiyaꞌ kꞌij que choj 
ncꞌo ri tiempo. 6 Ronojel ta ri nibij cꞌo ta utz riqꞌuin. Cachiꞌel ta cꞌo atzꞌan 
riqꞌuin ri itzij richin cꞌo ruquiꞌil. Tibanaꞌ cꞌa quiriꞌ, richin que xe ta cꞌa ri 
cꞌuluman ri nibij cheque conojel ri cꞌo nquicꞌutuj chive.

Ri ruqꞌuisbül tak tzij
7 Ri hermano Tíquico nyerutzijoj cꞌa chive ri achique nubanun. Rijaꞌ 

jun hermano ri juis ninjoꞌ y nbün-vi cꞌa ri rusamaj ri Ajaf chi jumul. 
Vachibil vi cꞌa chupan ri samaj. 8 Y ja rijaꞌ ri nintük-e chilaꞌ iviqꞌuin 
richin nivetamaj achique kabanun y richin nucukubaꞌ icꞌuꞌx. 9 Y riqꞌuin 
rijaꞌ nintük-e chukaꞌ ri hermano Onésimo, ri elenük-pe chilaꞌ iviqꞌuin 
rix. Ri Onésimo ruyoꞌon cꞌa ránima riqꞌuin ri Dios, y juis ninjoꞌ. Ri caꞌiꞌ 
hermanos reꞌ nquitzijoj cꞌa chive ronojel ri banatajnük chereꞌ.

10 Ri hermano Aristarco, ri cꞌo viqꞌuin chereꞌ pa cárcel, nutük-e saludos chive. 
Y quiriꞌ chukaꞌ ri hermano Marcos nutük-e saludos chive. Ja rijaꞌ ri ru-primo ri 
hermano Bernabé. Y xinbij yan cꞌa chive que si napon chilaꞌ iviqꞌuin, utz rucꞌulic 
tibanaꞌ. 11 Chukaꞌ nutük-e saludos chive ri hermano Jesús, ri nbix chukaꞌ Justo chin. 
Ri oxiꞌ hermanos reꞌ ye nuvinak israelitas. Junan nkusamüj quiqꞌuin richin que 
ye qꞌuiy ta ri nyetaken richin ri Ajaf Jesús y nyeꞌoc ta pa rukꞌaꞌ ri Dios. Man jun 
chic cheque ri nuvinak ri nsamüj ta viqꞌuin, xaxe rijeꞌ, y juis nquicukubaꞌ nucꞌuꞌx. 
12 Ri hermano Epafras nutük-e saludos chive. Y rix jabel ivetaman ruvüch rijaꞌ 

roma chilaꞌ iviqꞌuin rix petenük-vi, y jun utzilüj rusamajel ri Cristo. Rijaꞌ riqꞌuin 
ronojel ránima nbün orar ivoma. Chi jumul cꞌa nucꞌutuj chin ri Dios que rix niyaꞌ ta 
ivánima riqꞌuin ri Dios, que ntzꞌaküt ta ri icꞌaslen y nibün ta ronojel ri nrajoꞌ ri Dios 
que nibün. 13 Yin nintzꞌet cꞌa que ri hermano Epafras juis nyixrucꞌuxlaꞌaj, roma ri 
nbün ivoma rix y coma chukaꞌ ri hermanos ri yecꞌo pa tinamit Laodicea y ri yecꞌo 
pa tinamit Hierápolis. 14 Y chukaꞌ ri hermano Lucas nutük-e saludos chive. Rijaꞌ jun 
cꞌa akꞌomanel y yin juis ninjoꞌ. Ri hermano Demas nutük-e chukaꞌ saludos chive.

15 Y rix tibanaꞌ favor tiyaꞌ saludos cheque ri hermanos ri yecꞌo pa 
tinamit Laodicea. Y tiyaꞌ saludos chin ri hermano Ninfas y cheque conojel 
ri hermanos ri nquimol-quiꞌ pa racho rijaꞌ richin nquiyaꞌ rukꞌij ri Dios. 
16 Y tok rix isiqꞌuin chic ri carta reꞌ chiquivüch ri hermanos, tibanaꞌ cꞌa 
que tisiqꞌuis chukaꞌ chiquivüch ri hermanos ri yecꞌo pa tinamit Laodicea. 
Y quiriꞌ chukaꞌ ri jun chic carta ri ninbün-e cheque rijeꞌ, ninjoꞌ que rix 
nisiqꞌuij chukaꞌ. 17 Y tibanaꞌ cꞌa favor tibij chin ri hermano Arquipo que 
yin juis nquiquicot riqꞌuin, roma rijaꞌ nbün ri samaj ri yoꞌon chin roma ri 
Ajaf, y man tutanabaꞌ cꞌa rubanic ri samaj riꞌ.

18 Yin Pablo nintük cꞌa e saludos chive. Y titzꞌetaꞌ cꞌa ri ruqꞌuisbül parte 
chin ri carta reꞌ, riqꞌuin cꞌa nukꞌaꞌ yin xinbün-vi-e chin nkꞌalajin que ja 
yin xintzꞌiban-e chive. Y man timestaj que yincꞌo pa cárcel. Ri ri utzilüj 
sipanic ri nspaj-pe ri Dios xticꞌujeꞌ ta cꞌa iviqꞌuin chiꞌivonojel. Quiriꞌ ta cꞌa. 

Ri Pablo nutzꞌom tzij

1  1 Yin Pablo ye vachibilan ri hermanos Silvano y ri Timoteo, nintzꞌibaj 
cꞌa e ri carta reꞌ chive rix hermanos ri rix aj-Tesalónica, ri nimol-iviꞌ 

pa rubiꞌ ri Dios. Rix ri jun ibanun riqꞌuin ri Katataꞌ Dios y ri Ajaf Jesucristo. 
Y ja ta cꞌa ri utzilüj sipanic ri nspaj-pe ri Dios y ri uxlanen ri petenük riqꞌuin 
ri Katataꞌ Dios y ri Ajaf Jesucristo ncꞌujeꞌ pa tak ivánima chiꞌivonojel.

Ri utzilüj quicꞌaslen ri hermanos aj-Tesalónica
2 Roj kꞌij-kꞌij nyixkacꞌuxlaꞌaj pa tak ka-oración. Kꞌij-kꞌij nkamatioxij chin 

ri Katataꞌ Dios ivoma. 3 Roma kꞌij-kꞌij nka-pe chikacꞌuꞌx ri samaj nibün 
rix, roma iyoꞌon ivánima riqꞌuin ri Jesucristo. Nka-pe chikacꞌuꞌx que juis 
nyixsamüj roma nijoꞌ ri Jesucristo. Y riqꞌuin cochꞌonic ivoyoben-apu ri 
kꞌij tok npuꞌu chic ri Kajaf Jesucristo. 4 Hermanos, roj ketaman que ri Dios 
nyixrujoꞌ, y ketaman chukaꞌ que ri Dios xixruchaꞌ richin xixoc richin rijaꞌ. 
5 Roma tok xkatzijoj ri utzilüj tzij richin colonic chive, xa man riqꞌuin tüj 
kanojibül roj. Xa riqꞌuin ri runojibül ri Lokꞌolüj Espíritu ri xuyaꞌ cheke. Y 
ja ri Lokꞌolüj Espíritu chukaꞌ xsilon ivánima. Y xkꞌalajin que ri xkatzijoj 
chive, rutzij vi ri Dios. Y chukaꞌ xitzꞌet ri cꞌaslen xkacꞌuaj. Roma xkajoꞌ 
que xinimaj ri utzilüj tzij richin colonic. Y romariꞌ xkachajij-kiꞌ, richin utz 
ri cꞌaslen ri xkacꞌuaj chivüch.

6 Y rix jariꞌ ri xitzeklebej, y chukaꞌ xitzeklebej ri Ajaf Jesucristo. Roma tok 
xinimaj ri rutzij ri Jesús, juis xixetzelüs coma ri vinük ri man quitaken tüj ri 
rutzij ri Jesús. Pero man riqꞌuin tüj ri pokonül xixbison. Man quiriꞌ tüj. Roma 
ja ri Lokꞌolüj Espíritu xyoꞌon quicot pan ivánima. 7 Y chanin xetamüx que 

Ri nabey carta ri xutzꞌibaj 
ri apóstol San Pablo cheque 

ri hermanos ri yecꞌo pa 
tinamit Tesalónica

riqꞌuin ronojel ivánima itaken ri Jesucristo. Y ri quitaken chukaꞌ ri Jesucristo 
ri yecꞌo pa chꞌaka chic tinamit chiriꞌ pa ruchꞌulef Macedonia, y chukaꞌ ri 
aj-Acaya cacꞌaxan que rix riqꞌuin ronojel ivánima itaken ri Jesucristo. Y 
roma cacꞌaxan que quiriꞌ itaken, jariꞌ ri nbanun cheque que quiriꞌ ri ncꞌatzin 
nquibün rijeꞌ chukaꞌ. 8 Y man xe tüj chiriꞌ pa ruchꞌulef Macedonia y Acaya 
acꞌaxan que riqꞌuin ronojel ivánima itaken ri Dios. Xa ronojel tak apeꞌ 
ntzijos-vi. Y roma quiriꞌ ntzijos pan iviꞌ, xbe rutzijol rutzij ri Ajaf Dios. Y man 
ncꞌatzinej tüj que roj nkutzijon ta que rix riqꞌuin ronojel ivánima itaken ri 
Dios. 9 Xa ja ri chꞌaka vinük ri nyetzijon que tok xojapon iviqꞌuin, xojicꞌul 
jabel. Nquitzijolaꞌ chukaꞌ que xitakej ri cꞌaslic Dios, y man xiyaꞌ tüj chic quikꞌij 
ri vachbül ri ye banun coma achiꞌaꞌ. Rix xa xitzꞌom rubanic ri nrajoꞌ ri ketzij 
Dios. 10 Y chukaꞌ nquitzijolaꞌ que ivoyoben ri kꞌij tok ri Jesucristo, ri Rucꞌajol 
ri Dios, npuꞌu jun bey chic. Rix ivetaman que rijaꞌ xcꞌastüj-pe chiquicojol 
ri caminakiꞌ roma ri ruchukꞌaꞌ ri Dios. Y vocomi cꞌo chilaꞌ chicaj. Y chukaꞌ 
ivetaman que ja rijaꞌ ri nkucolon chuvüch ri castigo ri npuꞌu.

Ri rusamaj ri Pablo quiqꞌuin ri hermanos aj-Tesalónica

2  1 Hermanos, rix jabel ivetaman que juis rakalen que xojapon iviqꞌuin, 
y xkatzijoj ri rutzij ri Dios chive. 2 Y chukaꞌ ivetaman que tok man 

jani nkujapon chilaꞌ iviqꞌuin rix, roj xa xkatij yan cꞌa pokonül y qꞌuiy yan 
ri xban cheke chiriꞌ pa tinamit Filipos, pero ri xkacꞌulachij chiriꞌ man xbün 
tüj cheke que xkaxbij ta kiꞌ richin xojapon chilaꞌ iviqꞌuin chukaꞌ rix, richin 
que xbekabij chive ri utzilüj rutzij ri Dios ri ncꞌamon-pe colonic. Y stapeꞌ 
(aunque) xa juis chukaꞌ xojetzelüs pan itinamit rix. Ri Dios xbün cꞌa cheke 
que man xkaxbij tüj kiꞌ. 3 Y ri rutzij ri Dios ri xkabilaꞌ chive, pa rubeyal vi. 
Y man xixkachꞌüc tüj. Y man xkabilaꞌ tüj chukaꞌ ri rutzij ri Dios chive, roma 
cꞌo ta jun ri nkajo-apu chive. 4 Xkabilaꞌ ri utzilüj tzij richin colonic chive, 
roma ja ri Dios ri xyoꞌon ri samaj reꞌ cheke. Quiriꞌ xbün roma rijaꞌ retaman 
que nkajoꞌ nkabün ri nkaꞌ chuvüch rijaꞌ. Y roma ja rijaꞌ ri xyoꞌon ri samaj 
reꞌ cheke, roj riqꞌuin ronojel kánima nkabün ri samaj reꞌ. Roma nkajoꞌ 
nkabün ri nkaꞌ chuvüch rijaꞌ, stapeꞌ (aunque) man nkaꞌ tüj chiquivüch ri 
vinük. Roma ja ri Dios etamayon achique roma nkatzijoj ri rutzij, si utz o xa 
man utz tüj. 5 Y rijaꞌ retaman que tok xkabij ri rutzij chive, man richin tüj 
xkachꞌüc tumin. Y rix chukaꞌ ivetaman que man xkacanoj tüj tzij ri jabel ta 
xkaꞌ chivüch richin quiriꞌ xixkachꞌüc ta rix. 6 Chukaꞌ man xkajoꞌ tüj que rix 
y chꞌaka ta chic vinük xiyaꞌ ta kakꞌij roj, stapeꞌ (aunque) xa utz ta xkabün 
que rix xiyaꞌ ta kakꞌij, roma roj apóstoles richin ri Jesucristo. Pero man 
quiriꞌ tüj xkabün. 7 Roj xa juis xixkajoꞌ, cachiꞌel nbün jun teꞌej quiqꞌuin ri ral, 
cꞌo quiqꞌuin, nyerujoꞌ y jabel chukaꞌ nyerilij. 8 Y quiriꞌ chukaꞌ xkabün chive 
rix. Juis xixkajoꞌ. Romariꞌ xkabilaꞌ chive ri utzilüj rutzij ri Dios ri ncꞌamon-
pe colonic. Y man xe tüj riꞌ. Roma si ta xcꞌatzin que xojapon chuvüch ri 
camic chiꞌitoꞌic, xkabün ta. Roma juis xixkajoꞌ. 9 Hermanos, jabel ivetaman 

que man jun bey xkacꞌutuj kavay chive. Roj xojsamüj chi pakꞌij chi chakꞌaꞌ 
richin xkachꞌüc kavay. Roma man xkajoꞌ tüj xixkayaꞌ pa cꞌayuf, tok xojcꞌujeꞌ 
iviqꞌuin chubixic ri utzilüj rutzij ri Dios ri ncꞌamon-pe colonic.

10 Ri Dios retaman-vi y rix chukaꞌ nyixtiquer nikꞌalajrisaj que tok roj 
xojcꞌujeꞌ iviqꞌuin, ri kacꞌaslen utz vi chuvüch ri Dios. Choj vi ri cꞌaslen ri 
xkacꞌuaj chivüch rix ri itaken chukaꞌ ri Jesucristo. Man jun itzel xilitüj 
pa kacꞌaslen. 11 Rix ivetaman que xkabün chive cachiꞌel nbün jun tataꞌaj 
cheque ri ralcꞌual. Xkacukubaꞌ icꞌuꞌx chiꞌivonojel. Y xkabij chukaꞌ chive 
que man tiyaꞌ can ri Dios. 12 Xkabij cꞌa chive que choj ticꞌuaj ri icꞌaslen, 
roma quiriꞌ cꞌuluman nkabün roj ri roj richin ri Dios. Roma ri Dios 
xojroyoj richin que nkujoc pa rukꞌaꞌ, y chupan ri rukꞌij.

13 Roj kꞌij-kꞌij nkamatioxij chin ri Dios ivoma rix hermanos. Roma tok 
xkatzijoj ri rutzij ri Dios chive, xicꞌul-vi. Y man xibij tüj ka que rutzij vinük. 
Xa xibij que rutzij vi ri Dios. Y ketzij vi que quiriꞌ, y nbün chive rix ri itaken ri 
Jesucristo que nijül ri icꞌaslen. 14 Hermanos, tok rix xban pokonül chive coma 
ri ivinak, roma itaken ri Jesucristo, ri Jun chaꞌon-pe y takon-pe roma ri Dios, 
junan xban chive cachiꞌel xban cheque ri nuvinak israelitas ri quitaken ri 
Jesucristo, ri Jun chaꞌon-pe y takon-pe roma ri Dios, ri nquimol-quiꞌ pa rubiꞌ 
ri Dios pa tak tinamit richin ri Judea. Roma rijeꞌ chukaꞌ xban pokonül cheque 
coma ri quivinak, roma quitaken ri Jesucristo. 15 Y ri quivinak rijeꞌ jariꞌ xebin 
que ticamsüs ri Ajaf Jesucristo. Y chukaꞌ ja rijeꞌ ri xeꞌokotan-pe kichin roj. Y 
chukaꞌ ri israelitas ri xecꞌujeꞌ ojer can, ye qꞌuiy achiꞌaꞌ xequicamsalaꞌ, achiꞌaꞌ 
ri xekꞌalajrisan ri xbix cheque roma ri Dios. Ri israelitas ri xecꞌujeꞌ ojer can y 
ri ye richin ri tiempo reꞌ, ye junan. Man nquibün tüj ri nkaꞌ chuvüch ri Dios, 
y nyequetzelaj conojel ri vinük. 16 Roma tok roj xkajoꞌ xkatzijoj rutzij ri Dios 
cheque ri vinük ri man ye israelitas tüj, rijeꞌ juis itzel xquinaꞌ. Roj xkatzijoj 
rutzij ri Dios cheque ri vinük man ye israelitas tüj, roma xkajoꞌ que rijeꞌ 
chukaꞌ nyecolotüj ta pe chupan ri quimac. Pero ri israelitas ri man quitaken 
tüj ri Jesucristo, man xcajoꞌ tüj que xojbe quiqꞌuin ri man ye israelitas tüj. 
Qꞌuiy ri quimac ri israelitas. Y romariꞌ ri Dios ruyoꞌon chic castigo pa quiviꞌ.

Ri Pablo nurayij nbe chic chiquitzꞌetic ri hermanos aj-Tesalónica
17 Hermanos, roj juis cꞌa nkubison, roma cꞌo yan chic baꞌ tiempo roj 

elenük-pe iviqꞌuin. Pero stapeꞌ (aunque) man rojcꞌo tüj apu iviqꞌuin, 
kꞌik-kꞌij nyixkacꞌuxlaꞌaj, y jabel kajoꞌon que nkujapon ta iviqꞌuin, 18 hasta 
xkabün ruvüch xojbe. Yin caꞌi-oxiꞌ mul xinbün ruvüch que xojbe ta, pero 
ri itzel-vinük xojrukꞌüt. 19 Roj nkajo-vi nkujapon iviqꞌuin, roma nquicot 
kánima que rix itaken ri Jesucristo riqꞌuin ronojel ivánima. Y romariꞌ 
riqꞌuin quicot koyoben ri kꞌij tok npuꞌu ri Kajaf Jesucristo. Roma chupan 
ri kꞌij riꞌ nquicot ránima ri Jesucristo kiqꞌuin roj ivoma rix, que cꞌo 
xrakalej ri xkatzijoj ri rutzij ri Dios chive. 20 Ivoma vi que rix xquitakej ri 
Jesús tok roj cꞌo kakꞌij y cꞌo quicot pa tak kánima.

3  1 Hermanos, roma juis xixkajoꞌ, xapon ri kꞌij tok man xkacochꞌ tüj 
chic que man ketaman tüj ri achique ibanun. Y romariꞌ xkabij que 

utz nkucanaj can kayon pa tinamit Atenas. 2 Y xkatük cꞌa e ri hermano 
Timoteo richin xixberutzꞌetaꞌ. Roma rijaꞌ jun rusamajel chukaꞌ ri Dios. 
Rijaꞌ nutzijoj ri utzilüj rutzij ri Cristo ri ncꞌamon-pe colonic. Y xkatük cꞌa 
e ri hermano Timoteo richin nberuyaꞌ más ivuchukꞌaꞌ y nbün chukaꞌ chive 
que niyalaꞌ más ivánima riqꞌuin ri Jesucristo. 3 Man ta nsatz icꞌuꞌx chupan 
ri pokonül y man ta niyaꞌ can ri Jesucristo. Roma rix ivetaman que pa 
kacꞌaslen ri kataken ri Jesucristo, cꞌo pokonül 4 Tika-pe cꞌa chiꞌicꞌuꞌx que 
tok xojcꞌujeꞌ iviqꞌuin, xkabij chive que npuꞌu pokonül pa kacꞌaslen. Y jabel 
ivetaman que cachiꞌel ri xkabij can chive, quiriꞌ vi ri xbanatüj. 5 Y roma 
ri man xincochꞌ tüj chic que man vetaman tüj ri achique ibanun, romariꞌ 
xintük-e ri Timoteo iviqꞌuin, richin xberetamaj-pe ri achique ibanun, 
que si cꞌa iyoꞌon na ivánima riqꞌuin ri Jesucristo. Roma xinbij que riqꞌuin 
baꞌ ri itzel-vinük xbün chive que xiyaꞌ can ri Jesucristo, y xa man jun 
xrakalej ri samaj ri xkabün chiꞌicojol.

6 Pero vocomi nquicot ri kánima roma xkacꞌaxaj yan ri achique ibanun. 
Roma xtzolij yan pe ri Timoteo. Rijaꞌ xbij cheke que iyoꞌon ivánima 
riqꞌuin ri Jesucristo, y que juis nyixjoꞌon. Chukaꞌ xbij-pe cheke que cꞌa 
nkuka-pe na chiꞌicꞌuꞌx. Y xbij-pe chukaꞌ que man xe tüj roj ri nkajoꞌ 
nyixkatzꞌet. Xa jariꞌ ri irayibül rix chukaꞌ que nkujitzꞌet. 7 Y romariꞌ, 
hermanos, jabel nkuquicot pa kánima roma xkacꞌaxaj que man iyoꞌon 
tüj can ri Jesucristo. Reꞌ juis quicot xuyaꞌ cheke roj. Stapeꞌ (Aunque) 
nkutajin chucꞌusasic pokonül, y stapeꞌ (aunque) nkatij juis pokonül, ri 
kánima nquicot-ka romariꞌ. 8 Roma rix ketzij iyoꞌon ivánima riqꞌuin ri Ajaf 
Jesucristo, xojalüx jun bey chic xkanaꞌ roj tok xkacꞌaxaj. 9 Y roma cꞌa ri 
quicot ri niyaꞌ rix pa kánima, ¿achique ta chi matioxinic cꞌuluman que 
nkayaꞌ chin ri Dios ivoma rix? Juis vi quicot cꞌo pa kánima y ri ka-Dios 
nutzꞌet-vi. 10 Y chukaꞌ chi pakꞌij chi chakꞌaꞌ nkacꞌutuj chin ri Dios, que 
nkutiquer ta nkujapon iviqꞌuin. Richin quiriꞌ nkacꞌut ta más chivüch ri 
rutzij ri Dios ri ncꞌatzin pan icꞌaslen rix ri itaken.

11 Romariꞌ nkajoꞌ que nban ta cheke roma ri Katataꞌ Dios y ri Kajaf 
Jesucristo richin nkutiquer ta nkujapon iviqꞌuin. 12 Hermanos, roj juis 
nyixkajoꞌ. Y quiriꞌ chukaꞌ nkajoꞌ que tijola-iviꞌ rix, y que queꞌijolaꞌ chukaꞌ 
conojel ri chꞌaka chic vinük ri man quitaken tüj ri Jesucristo. Y nkajoꞌ 
que ri Ajaf Dios nbün ta chive que ri nijola-iviꞌ ta reꞌ y ri nyeꞌijolaꞌ ta reꞌ 
conojel ri chꞌaka chic vinük man ta xtiqꞌuis iviqꞌuin, y nbün ta chive que 
más ta nyixjoꞌon. 13 Richin quiriꞌ ta iyoꞌon ivánima riqꞌuin ri Jesucristo, 
que chꞌajchꞌoj ta ri icꞌaslen chuvüch ri Katataꞌ Dios chi jumul, richin 
quiriꞌ man jun tüj itzel nyixtajin chubanic tok npuꞌu jun bey chic ri Kajaf 
Jesucristo, ye rachibilan-pe conojel ri xetaken-e richin y yecꞌo chic riqꞌuin 
rijaꞌ.

Ja ri cꞌaslen choj ri nkaꞌ chuvüch ri Dios

4  1 Hermanos, tok xojcꞌujeꞌ iviqꞌuin, xkabij chive achique ri nkaꞌ 
chuvüch ri Dios, y que jariꞌ ri utz nibün. Y vocomi nkacꞌutuj favor 

chive que man quixtaneꞌ nibün ri utz. Y man xe tüj nkacꞌutuj favor chive. 
Pero chukaꞌ nkabij chive que ncꞌatzinej que nibün más y más ri nkaꞌ 
chuvüch ri Dios, roma quiriꞌ nrajoꞌ ri Ajaf Jesús.

2 Rix jabel ivetaman achique ri xkabij chive, ri ncꞌatzinej que nibün. Y roj 
xkabij quiriꞌ chive, roma quiriꞌ bin can roma ri Ajaf Jesucristo. 3 Hermanos, 
ri Dios nrajoꞌ cꞌa que rix nijüch ta iviꞌ chuvüch ronojel ri man utz tüj, que 
rix achiꞌaꞌ man queꞌicanolaꞌ ri ixokiꞌ richin que nyixmacun, y rix ixokiꞌ man 
queꞌicanolaꞌ achiꞌaꞌ richin que nyixmacun. Xa chꞌajchꞌoj ta cꞌa ri icꞌaslen. 4 Rix 
achiꞌaꞌ chiꞌijujunal tivetamaj cꞌa que man cꞌuluman tüj nyixcꞌujeꞌ quiqꞌuin ri 
ixokiꞌ ri xa man ye ivixjaylal tüj. Roma riꞌ mac. Ri Dios nrajoꞌ que xaxe quiqꞌuin 
ri ivixjaylal quixcꞌuje-vi. Richin quiriꞌ ri vinük nquitzꞌet que chꞌajchꞌoj ri cꞌaslen 
icꞌuan. 5 Pero man tibün cꞌa cachiꞌel nquibün ri vinük ri man quetaman tüj 
ruvüch ri Dios. Roma rijeꞌ xaxe ri nquirayij, xaxe riꞌ ri nquibün. Juis itzel ri 
quicꞌaslen. Pero roj man tikabün cꞌa cachiꞌel nquibün rijeꞌ. 6 Man tikachꞌüc 
jun cheque ri hermanos que xa nkucꞌujeꞌ riqꞌuin ri rixjayil. Roma si nkabün 
jun mac quereꞌ, ri Ajaf nuyaꞌ castigo pa kaviꞌ. Quereꞌ xkabij chive tok xojcꞌujeꞌ 
iviqꞌuin: Que si nkumacun, npuꞌu na vi ri castigo pa kaviꞌ. 7 Ri Dios man 
xojroyoj tüj richin nkacꞌuaj jun itzel cꞌaslen. Man quiriꞌ tüj. Rijaꞌ xojroyoj 
richin nkacꞌuaj jun cꞌaslen chꞌajchꞌoj. 8 Y si cꞌo jun chiꞌicojol ri xa man nrajoꞌ 
tüj nracꞌaxaj ronojel ri xkabij yan ka chive, y xa cꞌa nrajoꞌ na nucꞌuaj jun itzel 
cꞌaslen, man xaxe tüj roj o jun ta chic vinük ri nretzelaj ri rutzij. Xa ja ri rutzij ri 
Dios ri man nrajoꞌ tüj nracꞌaxaj. Ri Dios ri ruyoꞌon-pe ri Lokꞌolüj Espíritu cheke.

9 Jacꞌa ya ivetaman que ri Dios rucꞌutun chic chivüch que ncꞌatzinej que 
nijola-iviꞌ. Y romariꞌ man ncꞌatzin tüj que nincꞌuxlaꞌaj chive, que tijo-
iviꞌ. 10 Roma nkꞌalajin-vi jabel que rix juis nyeꞌijoꞌ conojel ri hermanos ri 
yecꞌo pa ronojel lugar chiriꞌ pa ruchꞌulef Macedonia. Pero chukaꞌ nkabij 
chive que kꞌij-kꞌij quixjoꞌon más. 11 Y chukaꞌ man ticatüj ivoyoval. Xa 
choj ticanoj ri ncꞌatzin chive ka rix. Kꞌij-kꞌij quixsamüj richin nichꞌüc 
ivay, cachiꞌel xkabij chive tok xojcꞌujeꞌ iviqꞌuin. 12 Richin que ri icꞌaslen 
pa rubeyal ta nbiyin chiquivüch ri vinük ri xa man jani quitaken tüj ri 
Jesucristo, y richin chukaꞌ que nichꞌüc achique ri ncꞌatzinej chive rix y 
man ta nivoyobej-apu jun chic vinük que nuya-pe chive.

Tok ri Jesucristo ntzolij-pe jun bey chic
13 Hermanos, roj nkajoꞌ que rix nivetamaj ri achique nban cheque ri 

xquitakej y ye camnük chic e. Richin man nyixbison tüj, cachiꞌel nquibün ri 
vinük ri man nquiyaꞌ tüj cánima riqꞌuin ri Jesucristo. 14 Roma roj nkanimaj-
vi que ri Jesucristo xcom y xcꞌastüj-e. Y roma chukaꞌ riꞌ roj nkanimaj-vi que 

ri Dios quiriꞌ nbün quiqꞌuin ri ye camnük chic e, ri xquitakej-e ri Jesucristo 
tok xecꞌase-e chuvüch ri ruchꞌulef. Ri Dios nyerucꞌasoj-vi-e.

15 Y reꞌ nkabij chive roma quiriꞌ rubin can ri Ajaf, que konojel ri kataken 
rijaꞌ, junan nban cheke, tok rijaꞌ npuꞌu jun bey chic. Si cꞌa roj cꞌüs na o si 
roj camnük chic e. Si cꞌa roj cꞌüs na, man nkunabeyüj tüj chukaꞌ. 16 Roma ri 
Ajaf npuꞌu chilaꞌ chicaj y nchꞌo-pe, cachiꞌel nchꞌo jun ri ninimüx-vi ri nbij, y 
cachiꞌel jun nimalüj ángel chukaꞌ nchꞌo-pe. Y nkꞌajan-pe ri trompeta richin 
ri Dios. Y jariꞌ tok nyecꞌastüj-e ri caminakiꞌ ri xquitakej-e ri Jesucristo. 17 Y 
cꞌateriꞌ, ri cꞌa roj cꞌüs na can, jariꞌ tok nkujucꞌuꞌüx junan quiqꞌuin rijeꞌ, pa 
tak sutzꞌ chicaj, richin nkubecꞌuluꞌ ri Ajaf. Y nkubecꞌujeꞌ riqꞌuin rijaꞌ richin 
chi jumul. 18 Roma cꞌa riꞌ ticukubalaꞌ icꞌuꞌx chiꞌivachibil iviꞌ.

5  1 Hermanos, man ncꞌatzin tüj nintzꞌibaj-e chive ri achique tiempo y achique 
kꞌij npuꞌu ri Jesucristo. 2 Roma rix jabel ivetaman que man jun etamayon 

achique kꞌij npuꞌu ri Ajaf. Roma rijaꞌ tok npuꞌu, nbün cachiꞌel nbün jun elekꞌon 
tok napon pa jun jay ri chakꞌaꞌ. Tok ntzꞌet coma ri rajaf-jay cꞌo chic pa racho. 
3 Y ja tok ri chꞌaka chic vinük nquibij que vocomi juis jabel kabanun, roma ye 
manak oyoval, utz rojcꞌo-ka. Xa jariꞌ tok nka-pe ri ru-castigo ri Dios pa quiviꞌ. Xa 
nquicꞌulachij cachiꞌel ri ncꞌulachij jun ixok ri petenük alanic chirij. Tok ncꞌulun-
pe ri castigo riꞌ, man jun ntiquer ncolon chin. Y quiriꞌ cꞌa ri nquicꞌulachij ri vinük 
riꞌ, man nyecolotüj tüj chuvüch ri ru-castigo ri Dios. 4 Pero rix hermanos man 
nicꞌulachij tüj quiriꞌ. Roma rix ivoyoben ri kꞌij tok npuꞌu chic ri Jesucristo. Y 
romariꞌ, tok nka-pe rijaꞌ iviqꞌuin, man nka-pe tüj cachiꞌel nka-pe jun elekꞌon, roma 
ivoyoben, y man rixcꞌo tüj chic pa kꞌekuꞌn. 5 Roma konojel ri kataken ri Jesucristo, 
ya xjül ri kacꞌaslen. Romariꞌ man roj richin tüj chic ri kꞌekuꞌn, xa roj richin chic ri 
sük. 6 Roma cꞌa riꞌ man tikabün cachiꞌel nquibün ri chꞌaka chic vinük ri man yecꞌo 
tüj pa sük. Roma rijeꞌ man nquinaꞌ tüj jabel ri achique nyequibanalaꞌ. Xa cachiꞌel 
nyevür. Pero roj nkucꞌaseꞌ cꞌa jabel y tikanaꞌ jabel ri nyekabanalaꞌ. Man cꞌa tikabün 
cachiꞌel nquibün ri yecꞌo pa kꞌekuꞌn. 7 Roma ri kꞌekuꞌn xa richin ri varan, y richin 
chukaꞌ ri kꞌabaric. 8 Pero roj ri richin ri sük, roma kataken ri Jesucristo, tikanaꞌ 
jabel ri achique nyekabanalaꞌ. Tikayaꞌ kánima riqꞌuin ri Jesucristo, y nkujoꞌon, 
richin man nkayaꞌ kꞌij chin ri itzel-vinük richin nkuruchꞌüc. Cachiꞌel nbün jun 
soldado, nucusaj jun chꞌichꞌ chu-rucꞌuꞌx, richin nuto-riꞌ chuvüch ri enemigo. Kꞌij-
kꞌij tikayaꞌ kánima que xojcolotüj yan pe chupan ri kamac, richin man nkayaꞌ 
kꞌij chin ri itzel-vinük. Roj xa tikabanaꞌ cꞌa cachiꞌel nbün ri soldado, nucusaj jun 
chꞌichꞌ pa rujolon richin man nuyaꞌ tüj kꞌij chin ri enemigo. 9 Tikachajij cꞌa kiꞌ, man 
tikayaꞌ kꞌij chin ri itzel-vinük richin nkuruchꞌüc, roma ri Dios man nrajoꞌ tüj que 
npuꞌu ru-castigo pa kaviꞌ. Xa rijaꞌ nrajoꞌ que nkatakej ri Kajaf Jesucristo richin 
nkucolotüj. 10 Y rix ivetaman que ri Jesucristo xcom koma roj. Rijaꞌ xcom richin 
xuyaꞌ kacꞌaslen. Richin quiriꞌ si cꞌa roj cꞌüs na chereꞌ chuvüch ri ruchꞌulef, nkacꞌul 
kacꞌaslen riqꞌuin rijaꞌ. Y si roj camnük chic e, cꞌo chukaꞌ kacꞌaslen chilaꞌ chicaj 
riqꞌuin rijaꞌ. 11 Roma cꞌa riꞌ ticukubalaꞌ icꞌuꞌx chiꞌivachibil iviꞌ. Y chukaꞌ titola-iviꞌ 
richin que nyixqꞌuiy riqꞌuin ri icꞌaslen, cachiꞌel ri ibanun-pe.

Ri nuchilabej ri Pablo cheque ri hermanos aj-Tesalónica
12 Hermanos, nkacꞌutuj favor chive que tiyalaꞌ quikꞌij ri achiꞌaꞌ ri nyesamüj 

chiꞌicojol pa rusamaj ri Dios. Tiyalaꞌ cꞌa quikꞌij, roma ja rijeꞌ ri ye ucꞌuayon 
ivichin. Jariꞌ ri samaj yoꞌon cheque roma ri Ajaf Dios. Y chukaꞌ richin 
nyixquipixabalaꞌ. 13 Roma cꞌa riꞌ tiyala-vi quikꞌij y queꞌijolaꞌ juis, roma ri 
samaj ri nquibün. Y chukaꞌ jabel ticꞌuaj-iviꞌ y man ta jun oyoval chiꞌicojol.

14 Chukaꞌ, hermanos, nkabij chive que queꞌipixabaj ri hermanos ri cꞌo 
quikꞌoral. Tibij cheque que quesamüj. Y ri hermanos ri xa caꞌiꞌ quicꞌuꞌx 
banun, ticukubalaꞌ quicꞌuꞌx. Y ri man jani cꞌo tüj cuchukꞌaꞌ jabel chupan 
ri quicꞌaslen riqꞌuin ri Jesucristo, man queꞌiyaꞌ can. Xa queꞌitolaꞌ. Y chukaꞌ 
queꞌicochꞌolaꞌ conojel.

15 Y si cꞌo ri nyebanun itzel chive, man tibün cꞌa ruqꞌuexel cheque. Xa 
titijaꞌ ikꞌij nibün ri utz cheque. Titijaꞌ cꞌa ikꞌij nibün ri utz cheque conojel 
vinük, chive ka rix ivachibil iviꞌ ri itaken ri Jesucristo, y chukaꞌ cheque ri 
vinük ri man quitaken tüj.

16 Chi jumul tiquicot ri ivánima. 17 Chi jumul tibanaꞌ orar. 
18 Quixmatioxin-vi chin ri Dios. Quixmatioxin tok utz rixcꞌo, y 
quixmatioxin chukaꞌ tok rixcꞌo pa jun pokonül. Roma quiriꞌ nrajoꞌ ri Dios 
que nibün rix ri itaken ri Jesucristo.

19 Man tikꞌüt ri rusamaj ri Lokꞌolüj Espíritu. 20 Y tok cꞌo jun hermano 
nbij que cꞌo ri rukꞌalajrisan ri Dios chin, man tivetzelaj ri rutzij. 21 Xa 
tivacꞌaxaj ri nbij, richin quiriꞌ rix ninabej si ketzij o man ketzij tüj. Y si 
ketzij, titakej cꞌa. 22 Ronojel ri man ketzij tüj, man titakej.

23 Rix ivetaman que ja ri Dios ri nyoꞌon uxlanen pa tak ivánima. Y ninjoꞌ 
cꞌa que rijaꞌ nbün ta chive que chi jumul tüj nicꞌuaj jun cꞌaslen chꞌajchꞌoj 
chuvüch rijaꞌ. Chukaꞌ ninjoꞌ que nuchajij ta ri i-espíritu, que nuchajij ta 
ri ivánima y que nuchajij ta ri ichꞌacul, richin quiriꞌ man jun itzel nilitüj 
chivij tok ntzolij jun bey chic ri Kajaf Jesucristo. 24 Y ri Dios xa quiriꞌ na 
vi nbün chive. Roma rijaꞌ man jun bey nyixruyaꞌ ta can. Y chukaꞌ roma ja 
rijaꞌ ri xoyon ivichin richin xixrucol-pe chupan ri imac.

Ri ruqꞌuisbül tak tzij
25 Hermanos, kojiyaꞌ cꞌa pan i-oración.
26 Y tibanaꞌ saludar conojel ri hermanos.
27 Y pa rubiꞌ ri Ajaf ninbij cꞌa chive, que tisiqꞌuij ri carta reꞌ chiquivüch 

conojel ri hermanos.
28 Y ri utzilüj sipanic ri nspaj-pe ri Kajaf Jesucristo ncꞌujeꞌ ta cꞌa iviqꞌuin 

chiꞌivonojel. Quiriꞌ ta cꞌa. 

Ri Pablo nutzꞌom tzij

1  1 Yin Pablo ye vachibilan ri hermanos Silvano y ri Timoteo, 
nintzꞌibaj cꞌa e ri carta reꞌ chive rix hermanos ri rix aj pa tinamit 

Tesalónica, ri nimol-iviꞌ pa rubiꞌ ri Katataꞌ Dios. Rix jun ibanun riqꞌuin ri 
Katataꞌ Dios y ri Ajaf Jesucristo. 2 Y ja ta cꞌa ri utzilüj sipanic ri nspaj-pe 
ri Dios y ri uxlanen ri petenük riqꞌuin ri Katataꞌ Dios y ri Ajaf Jesucristo 
ncꞌujeꞌ pa tak ivánima chiꞌivonojel.

Ri Dios nbün juzgar pa quiviꞌ ri vinük ri nyebanun 
cheque ri hermanos que nquitij pokonül

3 Hermanos, chi jumul ncꞌatzinej que nkamatioxij chin ri Dios ivoma 
rix. Y cꞌuluman cꞌa que nkamatioxij, roma kꞌij-kꞌij iyoꞌon-pe más ivánima 
riqꞌuin ri Dios, y roma kꞌij-kꞌij más nijola-iviꞌ. 4 Y tok roj nkujapon quiqꞌuin 
ri chꞌaka chic hermanos ri nquimol-quiꞌ pa rubiꞌ ri Dios, nkatzijoj cheque 
que jabel nkaquicot iviqꞌuin rix, roma icochꞌon ri pokonül. Y stapeꞌ 
(aunque) icꞌusan chic qꞌuiy pokonül, iyoꞌon cꞌa na ivánima riqꞌuin ri Dios. 
5 Ri Dios choj vi nbün juzgar. Y romariꞌ ruyoꞌon ivuchukꞌaꞌ richin que 
rix nyixtiquer icochꞌon ri pokonül, richin quiriꞌ cꞌuluman que nyixoc pa 
rukꞌaꞌ ri Dios. Xa roma cꞌa riꞌ tok rix nicꞌusaj pokonül vocomi.

6 Y jabel choj ri nbün ri Dios. Roma nuyaꞌ chukaꞌ pokonül pa quiviꞌ ri vinük ri 
nyebanun chive que nitij pokonül. Nbün cꞌa cheque que nquitij pokonül chukaꞌ 
rijeꞌ. 7 Y nbün chive rix ri itijon pokonül que cꞌo jun kꞌij apu tok nqꞌuis ri pokonül. 
Y chukaꞌ cheke roj nuyaꞌ ri uxlanen riꞌ, chupan ri kꞌij tok ncꞌulun-pe chilaꞌ chicaj ri 
Ajaf Jesús. Tok ncꞌulun-pe ye rachibilan ri ángeles yoꞌon chic pe uchukꞌaꞌ cheque. 

Ri rucaꞌn carta ri xutzꞌibaj 
ri apóstol San Pablo cheque 

ri hermanos ri yecꞌo pa 
tinamit Tesalónica

8 Y pa jun ruxak-kꞌakꞌ nuyaꞌ rutojic cheque ri man xquetamaj tüj e ruvüch ri Dios 
y man xquitakej tüj e ri utzilüj rutzij ri Kajaf Jesucristo, ri ncꞌamon-pe colonic. 9 Ri 
rutojic ri nyaꞌ cheque juis castigo y richin chi jumul. Y man cꞌa nyecꞌujeꞌ tüj apu 
riqꞌuin ri Ajaf ri cꞌo rukꞌij y juis ruchukꞌaꞌ. Y nyeꞌelesüs cꞌa e. 10 Ronojel riꞌ nbanatüj 
chupan ri kꞌij tok npuꞌu ri Ajaf. Rijaꞌ npuꞌu roma nrajoꞌ que konojel ri roj richin 
chic rijaꞌ nkayaꞌ rukꞌij, y roma chukaꞌ nrajoꞌ que ri roj takeyon richin jabel nkatzꞌet, 
y ivoma rix chukaꞌ roma xitakej ri rutzij ri Dios ri xkabij chive.

11 Romariꞌ chi jumul nkabün orar ivoma, que ri ka-Dios nbün ta chive 
que nyixtiquer ta nicꞌuaj jun cꞌaslen utz. Roma jariꞌ ri cꞌuluman cheke 
konojel ri xojoyox roma ri Dios richin xojoc richin rijaꞌ. Chukaꞌ nkacꞌutuj 
chin ri Dios que riqꞌuin ri ruchukꞌaꞌ nbün chive que nyixtiquer ta nibün 
ronojel ri utz ri nirayij, y que nyixtiquer ta niqꞌuis ronojel ri samaj ri 
itzꞌamon roma iyoꞌon ivánima riqꞌuin Jesucristo. 12 Quiriꞌ nkacꞌutuj chin 
ri Dios, roma nkajoꞌ que riqꞌuin ta ri utzilüj cꞌaslen ri nicꞌuaj rix, ri Kajaf 
Jesucristo nucꞌul ta rukꞌij, y rijaꞌ nuyaꞌ chukaꞌ ikꞌij rix, roma riqꞌuin ri ka-
Dios y ri Ajaf Jesucristo, cꞌo-vi juis ri utzilüj sipanic ri nkujquispaj-pe.

Ri achi ucꞌuan roma ri itzel

2  1 Hermanos, vocomi cꞌo nkajoꞌ nkabij chive pariꞌ ri kꞌij tok npuꞌu jun 
bey chic ri Kajaf Jesucristo richin nkurucꞌama-e riqꞌuin. 2 Kacꞌaxan 

cꞌa que ntzijos chive que ri kꞌij richin npuꞌu ri Ajaf xa xcꞌo yan, chaꞌ. Pero 
xa man quiriꞌ tüj. Y man ketaman tüj chukaꞌ achique ri xtzijon quiriꞌ chive. 
Riqꞌuin baꞌ xa jun achi ri xchꞌacon ivichin que ja ri Lokꞌolüj Espíritu xbin 
quiriꞌ chin. O xa choj xivacꞌaxaj quiriꞌ. O si xa cꞌo jun carta ri icꞌulun pa 
kabiꞌ roj cꞌo-vi-e. Man cꞌa tisatz icꞌuꞌx y man tinimaj. 3 Man cꞌa quixchꞌacatüj 
pa quikꞌaꞌ achique na vinük ri nyebin que ri Jesucristo xpuꞌu yan. Roma 
nabey chuvüch richin npuꞌu ri Jesucristo, juis ye qꞌuiy ri nyeyoꞌon can 
richin ri Dios. Y nka-pe chukaꞌ jun achi ri ucꞌuan-vi roma ri itzel. Pero rijaꞌ 
nrilaꞌ na jun kꞌij tok nka-ka ri nimalüj castigo pariꞌ. 4 Pero tok cꞌa man jani 
nka-ka ri nimalüj ru-castigo ri Dios pariꞌ ri itzel achi riꞌ, rijaꞌ ntzꞌuyeꞌ pa 
racho ri Dios, y nbij: Ja yin ri Dios, y man jun chic dios cꞌo. Xe yin, nbij ri 
itzel achi riꞌ. Y man nuyaꞌ tüj kꞌij cheque ri vinük que nquiyaꞌ ta rukꞌij ri jun 
chic ruvüch dios. Ri Dios ri ketzij y ri dios ri xa man ye ketzij tüj.

5 ¿Man nka-pe tüj chiꞌicꞌuꞌx que xinbij ronojel reꞌ chive tok xincꞌujeꞌ iviqꞌuin? 
6 Y romariꞌ ivetaman ri achique banayun que man jani tibanatüj ronojel reꞌ. 
Pero tok napon ri kꞌij, nkꞌalajin na vi pe ri itzel achi riꞌ. 7 Ketzij na vi que 
qꞌuiy chic itzel ntajin vocomi. Y ri itzel reꞌ man ta nkꞌalajin-pe roma cꞌo jun 
ri kꞌatayon richin. Pero tok ri jun ri kꞌatayon richin elenük chic e, 8 jariꞌ tok 
nkꞌalajin-vi-pe ri achi ri ucꞌuan-vi roma ri itzel. Pero ri itzel achi reꞌ man xta 
baꞌ cꞌayuf tok ncamsüs roma ri Ajaf Jesús tok npuꞌu jun bey chic rijaꞌ. Riqꞌuin 
ri rusakil nchup ri itzel achi reꞌ. 9 Pero tok ncꞌulun cꞌa pe ri itzel achi reꞌ, cꞌo-vi 
ri ruchukꞌaꞌ ri itzel-vinük riqꞌuin, romariꞌ juis qꞌuiy ri nyerubanalaꞌ y chukaꞌ 

nyerubanalaꞌ milagros richin que tinimüx ta que cꞌo ruchukꞌaꞌ ri Dios riqꞌuin. 
Pero ri nyerubanalaꞌ xaxe cꞌa richin que nyeruchꞌüc ri vinük. 10 Y romariꞌ 
ye qꞌuiy vinük ri nyechꞌacatüj na vi pa rukꞌaꞌ. Ri nyechꞌacatüj ja ri vinük ri 
man xcajoꞌ tüj ri ketzij tijonic richin xecolotüj ta chupan ri quimac, y romariꞌ 
xa pa kꞌakꞌ nyebeka-vi. 11 Romariꞌ ri Dios nuyaꞌ kꞌij que nyechꞌacatüj y que 
nquinimaj ri man ketzij tüj. 12 Richin quiriꞌ nka-ka castigo pa quiviꞌ, roma 
man xquinimaj tüj ri ketzij, xa jabel xkaꞌ chiquivüch xquibün ri man choj tüj.

Ri hermanos aj-Tesalónica ye chaꞌon roma ri Dios richin xquil colonic
13 Jacꞌa rix hermanos, ri Ajaf nyixrujoꞌ. Chi jumul ncꞌatzinej que 

nkamatioxij chin ri Dios ivoma, roma ja tok man jani cꞌo ta ri ruchꞌulef, 
jariꞌ tok xixruchaꞌ yan ri Dios richin nyixcolotüj chupan ri imac. Y 
xixcolotüj roma xiyaꞌ ivánima riqꞌuin ri ketzij, y chukaꞌ roma ri Lokꞌolüj 
Espíritu xuchꞌajchꞌojrisaj ri icꞌaslen. 14 Ri Dios xixroyoj richin xixcolotüj. Y 
ja tok roj xkatzijoj ri utzilüj tzij richin colonic chive, jariꞌ tok xixcolotüj. Ri 
Dios nrajoꞌ cꞌa richin nyixbecꞌujeꞌ riqꞌuin ri Kajaf Jesucristo ri cꞌo rukꞌij.

15 Roma cꞌa riꞌ hermanos, man timestaj ri tijonic ri xkayaꞌ chive tok 
xojcꞌujeꞌ iviqꞌuin. Ni man timestaj chukaꞌ ri xkabij chupan ri carta ri 
xkatük iviqꞌuin. Xa titzeklebej cꞌa. 16 Riqꞌuin ri Kajaf Jesucristo y ri 
Katataꞌ Dios juis xojrujoꞌ y chi jumul nucukubaꞌ kacꞌuꞌx, chupan achique 
na ri nkacꞌulachij. Roma ri utzilüj sipanic ri nspaj-pe rijaꞌ, koyoben ri 
kꞌij tok nkube chilaꞌ chicaj. 17 Rijaꞌ xtucukubaꞌ ta icꞌuꞌx rix y xtuyaꞌ ta 
ivuchukꞌaꞌ richin quiriꞌ ruyon ta ri utz xtibün y xtibij.

Ri Pablo nucꞌutuj oración

3  1 Hermanos, tibanaꞌ cꞌa orar koma roj y ticꞌutuj chin ri Dios que 
chanin ta nbiyin rutzijosic ri rutzij ri Ajaf, y nnimüx ta cachiꞌel 

xinimaj rix. 2 Ticꞌutuj cꞌa chukaꞌ chin ri Dios que man nkukaꞌ pa quikꞌaꞌ 
itzel tak achiꞌaꞌ, ri xa man quitaken tüj ri Jesucristo. 3 Ri Ajaf man jun 
bey nyixruyaꞌ ta can, xa nuyaꞌ ivuchukꞌaꞌ y nyixruchajij chuvüch ri itzel. 
4 Y roj ketaman que roma rix nyixtaken chic ri Ajaf, chukaꞌ nyixtajin chic 
chubanic ri xkabij chive. Y kayoꞌon kánima chukaꞌ que man niyaꞌ tüj can ri 
utzilüj cꞌaslen riꞌ. 5 Ri Ajaf nbün ta cꞌa chive que rix ninaꞌ ta pa tak ivánima 
que nyixrujoꞌ ri Dios, y que nyixcochꞌon ta cachiꞌel xcochꞌon ri Cristo.

Ri kꞌoral man utz tüj
6 Hermanos, nkabij cꞌa chive cꞌa, y ri Kajaf Jesucristo chukaꞌ nbij, que 

si cꞌo jun chiꞌicojol ri man nrajoꞌ tüj nsamüj richin nuchꞌüc ruvay y man 
nbün tüj ri xkabij chive, tijacha-iviꞌ riqꞌuin. 7 Roma rix jabel ivetaman que 
tok xojcꞌujeꞌ iviqꞌuin, man xojkꞌoran tüj. Y cachiꞌel ri xkabün roj, quiriꞌ cꞌa 
ncꞌatzinej que nibün rix chukaꞌ. 8 Man xkacꞌutuj tüj kavay chive. Xa xkatoj 
ronojel ri xkacꞌux. Y juis xojsamüj. Chi pakꞌij chi chakꞌaꞌ xojsamüj, roma 

man xkajoꞌ tüj xkelesaj ivay rix. Y riqꞌuin riꞌ man xixkayaꞌ tüj pa cꞌayuf. 9 Si 
ta xkacꞌutuj kavay chive, cꞌuluman ta chukaꞌ, roma xkabün-vi ri rusamaj ri 
Dios chiꞌicojol. Pero man xkacꞌutuj tüj. Xa xojsamüj richin xkachꞌüc kavay, 
richin quiriꞌ xkacꞌut chivüch que quiriꞌ chukaꞌ tibanaꞌ rix. 10 Y tok xojcꞌujeꞌ 
iviqꞌuin, xkabij chive que si cꞌo jun ri man nrajoꞌ tüj nsamüj, chukaꞌ man 
tucꞌux ruvay, xkabij chive. 11 Y vocomi kacꞌaxan que ri chiꞌicojol yecꞌo ri 
nyekꞌoran y man ncajoꞌ tüj nyesamüj, y nquijula-apu-quiꞌ pa tak tzij ri 
man cꞌuluman tüj. 12 Cheque rijeꞌ nkabij cꞌa, y ri Ajaf Jesucristo chukaꞌ nbij 
cheque que xa quesamüj cꞌa. Xa choj cꞌa quesamüj richin nquichꞌüc quivay.

13 Hermanos, man nyixcos chubanic ri utz. 14 Si cꞌo jun ri man nrajoꞌ 
tüj nbün ri xkabij yan ka chupan ri carta reꞌ, tiyaꞌ cꞌa retal achique riꞌ, y 
chukaꞌ tijacha-e-iviꞌ riqꞌuin rijaꞌ, richin quiriꞌ nuyaꞌ ruqꞌuix ruyon rijaꞌ. 
15 Pero man tivetzelaj. Xa tipixabaj, cachiꞌel ta nibün chin jun hermano.

Ri ruqꞌuisbül tak tzij
16 Hermanos, ja ri Ajaf ri nyoꞌon uxlanen pa tak kánima. Rijaꞌ nuyaꞌ ta 

cꞌa uxlanen pan ivánima rix. Y ncꞌujeꞌ ta ri uxlanen iviqꞌuin chi jumul, 
chupan achique na ri nicꞌulachij. Ri Ajaf ncꞌujeꞌ ta cꞌa iviqꞌuin chiꞌivonojel.

17 Y ri ruqꞌuisbül parte chin ri carta reꞌ y ri saludo ri nintük-e, xa 
riqꞌuin nukꞌaꞌ yin, Pablo, nubanun-vi-e. Y tivetamaj que ketzij ja yin ri 
nquitakon-e ri carta reꞌ chive, roma quereꞌ vi nquitzꞌiban, y chukaꞌ quereꞌ 
vi quibanic ri cartas ri nyentakalaꞌ yin. 18 Ri utzilüj sipanic ri nspaj-pe ri 
Kajaf Jesucristo ncꞌujeꞌ ta cꞌa iviqꞌuin chiꞌivonojel. Quiriꞌ ta cꞌa. 

Ri Pablo nutzꞌom tzij

1  1 Yin Pablo, jun ru-apóstol ri Jesucristo. Quiriꞌ xbij ri Dios Kacolonel 
y quiriꞌ chukaꞌ xbij ri Kajaf Jesucristo. Y roma cꞌa ri Ajaf Jesucristo, 

koyoben ri kꞌij tok nkube chilaꞌ chicaj riqꞌuin rijaꞌ. 2 Nintzꞌibaj cꞌa e ri carta 
reꞌ chave rat Timoteo. Rat cachiꞌel nucꞌajol, roma ataken-vi ri Jesucristo. Ri 
utzilüj sipanic ri nspaj-pe ri Dios, ri joyovanic y ri uxlanen ri petenük riqꞌuin ri 
Katataꞌ Dios y riqꞌuin chukaꞌ ri Kajaf Cristo Jesús ncꞌujeꞌ ta cꞌa pan avánima.

Ri tijonic ri man ye ketzij tüj
3 Y cachiꞌel ri xinbij can chave tok yin xinpuꞌu chereꞌ pa ruchꞌulef 

Macedonia, quiriꞌ chukaꞌ ninbij chave vocomi, que cacꞌujeꞌ na pa tinamit 
Éfeso, roma chiriꞌ yecꞌo ri man junan tüj quitijonic pariꞌ ri rutzij ri Dios. Y 
ncꞌatzin que nabij cheque que man tiquicꞌut ri tijonic riꞌ. 4 Chukaꞌ ncꞌatzin 
que nabij cheque que man tiquinimaj ri tzij ri nyeban pariꞌ ri quibiꞌ ri 
vinük ri xecꞌujeꞌ ojer can y ri chꞌaka chic tzij ri xa choj ye tzꞌucutajnük-pe. 
Tzij quiriꞌ chi jumul yecꞌo-pe y man jun bey nyeqꞌuis tüj. Nyetzijolos, pero 
cheke roj man jun utz ri nucün ta pe. Y man nkuquitoꞌ tüj chubanic ri 
rubin can ri Dios. Roma rijaꞌ rubin can que tikayaꞌ kánima riqꞌuin rijaꞌ.

5 Chukaꞌ ri Dios nrajoꞌ que chꞌajchꞌoj ri kánima. Rijaꞌ nrajoꞌ que nkanaꞌ 
quicot pa tak kánima roma utz cꞌaslen ri kacꞌuan chuvüch rijaꞌ. Y chukaꞌ 
nrajoꞌ que ketzij kꞌij-kꞌij tikayaꞌ kánima riqꞌuin rijaꞌ. Y riqꞌuin ronojel reꞌ 
tiketamaj nkujoꞌon. 6 Roma yecꞌo chꞌaka vinük ri man nquibün tüj chic 
ronojel reꞌ. Xaxe chic tzij ri man jun cakalen ri nyequibanalaꞌ. 7 Rijeꞌ 
ncajoꞌ nyequitijoj ri vinük chin ri ley ri xuyaꞌ ri Dios richin ri Moisés. 
Pero xa man nkꞌax ta cheque ri nbij ri ley riꞌ. Xaxe nquibij ri tzij ri 
cacꞌaxan.

Ri nabey carta ri xutzꞌibaj 
ri apóstol San Pablo 

chin ri Timoteo

8 Roj ketaman que ri ley riꞌ utz vi. Pero ncꞌatzin que nucusüs pa rubeyal. 
9 Y ketaman chukaꞌ que ri ley man ncꞌatzin tüj cheque ri vinük ri choj 
quicꞌaslen. Ri ley ncꞌatzin cheque ri vinük ri man nquibün tüj ri nbij, 
xa cheque ri man nyetaken tüj tzij. Ri man utz tüj quicꞌaslen chuvüch 
ri Dios. Ri aj-maquiꞌ. Ri cꞌo itzel pa tak cánima. Ri nquixolkꞌotij ri rubiꞌ 
ri Dios. Ri nyequicamsalaꞌ quite-quitataꞌ. Ri nyequicamsalaꞌ achique na 
vinük. 10 Chukaꞌ ri ley ri xuyaꞌ ri Dios richin ri Moisés cꞌo pa quiviꞌ ri 
achiꞌaꞌ y ri ixokiꞌ ri nquicanola-quiꞌ richin nyemacun, y pa quiviꞌ ri achiꞌaꞌ 
ri man nyequijoꞌ tüj chic ixokiꞌ, y xa quiqꞌuin chic achiꞌaꞌ nyecꞌuje-vi. 
Cꞌo chukaꞌ pa quiviꞌ ri nyeꞌelekꞌan vinük, pa quiviꞌ ri nyebin tzij ri man 
ketzij tüj, pa quiviꞌ ri nyecusan rubiꞌ ri Dios xaxe richin man tibix chiquij 
que man ketzij tüj ri nquibij. Y chukaꞌ ri ley riꞌ cꞌo pa quiviꞌ ri vinük ri 
nyeꞌetzelan ri utz tak tijonic. 11 Quiriꞌ ri nbij ri utzilüj rutzij ri Dios ri 
ncꞌamon-pe colonic. Ri Dios ri nkayaꞌ rukꞌij. Y ri rutzij ri Dios galán jabel. 
Y ja tzij reꞌ ri chilaben chuve yin roma ri Dios ri nintzijoj.

Ri Pablo juis nmatioxin roma ri Jesucristo xujoyovaj ruvüch
12 Ja ri Kajaf Jesucristo ri yoꞌon vuchukꞌaꞌ que ninbün ri samaj reꞌ. Y yin 

ninmatioxij chin rijaꞌ roma xutzꞌet yan que ninya-vi vánima riqꞌuin y romariꞌ 
xinruchaꞌ richin xinoc rusamajel. 13 Xuyaꞌ nusamaj, stapeꞌ (aunque) xinbij 
itzel chirij, y stapeꞌ (aunque) chukaꞌ xenyaꞌ pa pokonül ri vinük ri quitaken 
rijaꞌ y juis ri itzel ri xinbanalaꞌ chiquij. Pero ri Ajaf xujoyovaj nuvüch, roma 
yin chiriꞌ man vetaman tüj ri ninbün roma man jani nutaken tüj ri Jesucristo. 
14 Pero ri Kajaf Dios juis nim ri utzilüj sipanic ri xspaj-pe pa nuviꞌ. Roma xbün 
chuve que xinyaꞌ vánima riqꞌuin ri Jesucristo y xbün chukaꞌ que xinjoꞌ rijaꞌ.

15 Y ri ninbij chave vocomi, ketzij vi, y cꞌuluman que nnimüx coma conojel: 
Que ri Jesucristo xpuꞌu chuvüch ri ruchꞌulef richin xojrucol roj aj-maquiꞌ, 
y ja yin ri más itzel numac ri xinbün can que chuvüch ri quimac conojel 
ri chꞌaka chic aj-maquiꞌ. 16 Pero stapeꞌ (aunque) juis itzel ri numac riꞌ, ri 
Jesucristo xujoyovaj nuvüch y xucuy numac. Richin xucꞌut chiquivüch ri 
vinük que juis rucochꞌonic. Xucuy numac yin richin nucꞌut chiquivüch ri 
vinük ri nyetaken richin, que achique na ta rubanic ri quimac, nyerucuy 
richin nquil ri cꞌaslen ri man nqꞌuis tüj. 17 Romariꞌ tikayaꞌ rukꞌij ri Dios richin 
chi jumul. Ja rijaꞌ ri Rey pa kaviꞌ konojel chupan ri jaruꞌ tiempo ri benük. 
Rijaꞌ man ncom tüj. Rijaꞌ man tzꞌetetül tüj. Xaxe rijaꞌ ri Dios y nimalüj 
etamanel. Y ri Dios nucꞌul ta cꞌa rukꞌij richin chi jumul. Quiriꞌ ta cꞌa.

18 Y rat Timoteo rat cachiꞌel nucꞌajol, ninbij cꞌa chave que man tamestaj 
ri bin can coma ri hermanos tok xatoc jun rusamajel ri Dios. Y riꞌ xa 
bin cheque rijeꞌ roma ri Dios. Man cꞌa tamestaj. Xa tatijaꞌ akꞌij nabün 
ri samaj ri bin can chave que nabün, cachiꞌel nbün jun utzilüj soldado. 
19 Tayaꞌ cꞌa avánima riqꞌuin ri Dios, y tanaꞌ pan avánima ri achique 
cꞌuluman que nabün. Roma yecꞌo hermanos ri man quiriꞌ tüj xquibün, y 

romariꞌ xquisutz ri rubanic ri quiyoꞌon ta cánima riqꞌuin ri Dios. 20 Quiriꞌ 
chukaꞌ xquibün ri Himeneo y ri Alejandro. Y romariꞌ xenjüch pa rukꞌaꞌ ri 
Satanás, richin quiriꞌ tiquetamaj que man tiquibij itzel chirij ri Dios.

Ri oración juis rakalen

2  1 Vocomi cꞌa ri más nimalüj ninbij chave que chi jumul tikacꞌutuj 
chin ri Dios ri ncꞌatzin cheque conojel ri vinük, chi jumul kojjel-

apu riqꞌuin ri Dios riqꞌuin ri oración, chi jumul kojchꞌo-e riqꞌuin ri Dios 
coma ri chꞌaka chic y quiriꞌ chukaꞌ chi jumul kojmatioxin chin. Quiriꞌ cꞌa 
tikabanaꞌ coma conojel ri vinük. 2 Tikacꞌutuj cꞌa chin ri Dios pan oración 
que querutoꞌ ri más nimalüj chiquicojol ri autoridades. Tikacꞌutuj chin 
que querutoꞌ chukaꞌ ri chꞌaka chic autoridades, richin quiriꞌ nucꞌuꞌüx ta 
jun cꞌaslen chꞌuchꞌuj koma konojel, y man ta cꞌo pokonül nkacꞌusaj. Y 
chukaꞌ xtikacꞌuaj ta cꞌa jun cꞌaslen utz chuvüch ri Dios y chiquivüch ri 
vinük. 3 Utz vi que nkabün orar coma conojel, roma quiriꞌ nrajoꞌ ri Dios ri 
Kacolonel que nkabün. 4 Roma rijaꞌ nrajoꞌ que conojel ta vinük nquetamaj 
ta ri ketzij y nyecolotüj ta pe chupan ri quimac. 5 Roma xaxe cꞌa rijaꞌ 
ri Dios. Chukaꞌ chikacojol ri Dios y roj vinük xaxe Jun cꞌo ri nbanun 
que nkujapon roj vinük riqꞌuin ri Dios. Ri nbanun cꞌa ri samaj riꞌ ja ri 
Jesucristo ri xoc vinük cachiꞌel roj. 6 Y rijaꞌ man xupokonaj tüj xuya-riꞌ 
pa camic richin xutoj ri kamac konojel vinük. Y riꞌ ntzꞌam rutzijosic tok 
xapon ri kꞌij chꞌaꞌon roma ri Dios. 7 Y yin xinruchaꞌ ri Dios richin xinoc 
jun apóstol y richin xintzꞌom rutzijosic ri ketzij rutzij rijaꞌ cheque ri vinük 
ri man ye israelitas tüj. Y ketzij vi. Roma ri Cristo nutzꞌet-vi-pe ri vánima 
que man nintzꞌuc tüj. Y xinbe cꞌa chutzijosic cheque ri vinük ri man ye 
israelitas tüj que ncꞌatzinej que nquitakej ri Jesucristo.

8 Y ninjoꞌ cꞌa que ri achiꞌaꞌ tiquibanaꞌ orar achique na lugar apeꞌ nquimol-
vi-quiꞌ pa rubiꞌ ri Dios. Y tok nquibün cꞌa orar y nquitzekej ri quikꞌaꞌ chicaj, 
riqꞌuin ta chꞌajchꞌojil, y man ta jun oyoval ri nkꞌaton ri qui-oración. 9 Y 
quiriꞌ cꞌa chukaꞌ ri ixokiꞌ, quequicusaj cꞌa quitziek ri más choj oc. Nquinuc 
ta jabel ri achique nyequibün y ja ta chukaꞌ ri más cꞌuluman ri nquibün. 
Man ta nquibanala-e juis ruchojmil ri rusmal quiviꞌ xaxe richin que quetzꞌet 
coma ri vinük. Tok nquivek-e-quiꞌ man quequicusalaꞌ cosas ri ye banun 
riqꞌuin qꞌuiy oro, o juis nyequicusalaꞌ ta chukaꞌ ri abüj ri nbix perla cheque, 
y chukaꞌ man juis tüj quequicusala-e jabel tak tziük ri jotol cajil richin que 
quetzꞌet coma ri vinük. 10 Ri más cꞌuluman que nquibün ri ixokiꞌ ri quitaken 
chic ri Dios, ja ri tiquivekaꞌ jabel ri cánima riqꞌuin jun utzilüj cꞌaslen. 11 Y 
chukaꞌ ninbij cheque que tok nquimol-quiꞌ richin ncacꞌaxaj ri rutzij ri Dios, 
choj ticacꞌaxaj y man jun tzij tiquibij-apu. Xa ticacꞌaxaj ri nbix, y tiquitakej 
chukaꞌ. 12 Y man ninyaꞌ tüj kꞌij richin que ri ixokiꞌ más ta ye nimakꞌ nquibün 
que chiquivüch ri achiꞌaꞌ, ni richin nyetijon, ni richin nquitzijoj ri rutzij 
ri Dios chiquivüch ri hermanos tok quimolon-quiꞌ. Xa man jun cꞌa tzij 

cꞌuluman que nquibij. 13 Roma tok ri Dios xbün ri vinük, nabey xbün ri 
achi ri xubiniꞌaj Adán, y cꞌateriꞌ xbün ri ixok ri xubiniꞌaj Eva. Roma cꞌa riꞌ 
man cꞌuluman tüj que ri ixok nbün mandar pariꞌ ri achi. 14 Y chukaꞌ man 
cꞌuluman tüj que ja ri ixok ri nbanun mandar pariꞌ ri achi roma man ja tüj 
ri Adán ri xchꞌacatüj, xa ja ri Eva ri xchꞌacatüj pa rukꞌaꞌ ri mac. 15 Y ri ixokiꞌ 
nyecolotüj tok nyeꞌalan, si nquiyaꞌ cánima riqꞌuin ri Dios, si ncajoꞌ ri Dios y 
conojel vinük, si nquicꞌuaj jun cꞌaslen chꞌajchꞌoj, y si nquibün ri cꞌuluman.

Ri cꞌuluman que nyeꞌoc ucꞌuey quichin ri hermanos

3  1 Hermanos, ri ninbij cꞌa chave vocomi ketzij vi: Si cꞌo jun hermano 
achi ri cꞌo rayibül riqꞌuin que ntoc ucꞌuey quichin ri hermanos, utz 

vi ri samaj ri nurayij. 2 Pero jun ucꞌuey quichin ri hermanos ncꞌatzinej que 
rucꞌuan jun cꞌaslen utz, y riqꞌuin riꞌ man jun vinük ntiquer nbin ta achique 
tzij chirij. Ncꞌatzinej que jun achijlonel xaxe riqꞌuin jun ixok, nunaꞌ jabel ri 
nyerubanalaꞌ, retaman nukꞌil-riꞌ chuvüch ri mac, y jun achi ri cꞌuluman que 
nkayaꞌ rukꞌij, jun achi ri jabel nyerucꞌul-apu ri hermanos pa racho, ri xa cꞌa 
pa jun chic tinamit nyepuꞌu-vi, jun achi chukaꞌ ri jabel ntiquer ntijon chin 
ri rutzij ri Dios, 3 jun achi ri man nkꞌabür tüj ni man chukaꞌ nbün tüj oyoval, 
jun achi ri man nbanalaꞌ tüj ri man utz tüj chuchꞌaquic rutumin, xa ncꞌatzin 
cꞌa que utz runaꞌoj quiqꞌuin conojel vinük, jun achi chꞌuchꞌuj, y man ta nbe 
ránima chirij ri tumin. 4 Y chukaꞌ jabel ta quicꞌuaxic rubanun cheque ri ye 
aj pa racho. Si yecꞌo ralcꞌual, ri acꞌualaꞌ riꞌ jabel ta rucꞌutun chiquivüch que 
nquitakej rutzij y nquiyaꞌ ta chukaꞌ rukꞌij. 5 Roma si jun achi man retaman 
tüj nyerucꞌuaj ri ralcꞌual pa racho rijaꞌ, ¿achique ta cꞌa modo nyerucꞌuaj ri 
hermanos pa racho ri Dios? 6 Y si jun hermano xa cꞌate baꞌ xutakej ri Dios, 
man cꞌuluman tüj que rijaꞌ ntoc ucꞌuey quichin ri hermanos. Roma si ta 
ntoc ucꞌuey quichin, riqꞌuin baꞌ nunimirsaj-riꞌ, y riqꞌuin riꞌ nucꞌulachij ri 
achique xucꞌulachij ri itzel-vinük, y nka-ka ri nimalüj juicio pariꞌ. 7 Y chukaꞌ 
jun ucꞌuey quichin hermanos ncꞌatzin que utz ntzꞌetetüj ri rucꞌaslen coma 
ri vinük ri man quitaken tüj ri Jesucristo, que man jun nilitüj chirij, richin 
quiriꞌ man ntzak ta pa mac roma ri itzel-vinük.

Ri cꞌuluman que nyeꞌoc diáconos
8 Y quiriꞌ chukaꞌ ri diáconos ncꞌatzin que nquicꞌuaj jun cꞌaslen utz chiquivüch 

ri vinük. Y chukaꞌ ncꞌatzin que choj ri nyechꞌo, man ja tüj ri nyekꞌabür, y man 
ja tüj chukaꞌ ri nyequibanalaꞌ ri man utz tüj chuchꞌaquic quitumin. 9 Y ncꞌatzin 
que ticꞌujeꞌ chiquicꞌuꞌx ri cꞌate baꞌ xukꞌalajrisaj ri Dios, ri kayoꞌon kánima 
riqꞌuin. Y chukaꞌ riqꞌuin ta jun chꞌajchꞌojilüj cánima nquibün quiriꞌ. 10 Y chukaꞌ 
man utz tüj que choj nyeꞌoc can diáconos. Nabey ncꞌatzinej que ntzꞌet na vi 
utz ri quicꞌaslen. Y si man jun nilitüj chiquij, queꞌoc cꞌa chupan ri samaj riꞌ. 11 Y 
quiriꞌ chukaꞌ ri ixokiꞌ ri nyeꞌoc diaconesas ncꞌatzin que nquicꞌuaj ta jun cꞌaslen 
utz chiquivüch ri vinük. Y chukaꞌ man ta ye camuluy tak tzij. Ye choj tak 

ixokiꞌ ta, ri nquinuc jabel ri nquibün, y nquibün ta ri samaj ri nbix cheque que 
tiquibanaꞌ. 12 Y jun diácono ncꞌatzin-vi que xe jun rixjayil. Y chukaꞌ ncꞌatzin 
que jabel ta quicꞌuaxic rubanun cheque ri ralcꞌual y ri ye aj pa racho. 13 Roma 
ri diácono, si utz nbün chin ri rusamaj, nbe pa jotol, nnimür rukꞌij, y chukaꞌ 
más nuyaꞌ ránima richin nutzijoj cheque ri vinük ri rutijonic ri Jesucristo.

Ri Dios xucꞌut yan chikavüch ri achique rubanic cꞌaslen ri nkaꞌ chuvüch
14 Y vocomi ninbij-e chave rat Timoteo que ninjoꞌ nquinapon aviqꞌuin 

chanin. Pero nintük-e ri carta chave, 15 roma man jani vetaman ta si 
nquitiquer nquinapon chanin yan. Y ninjoꞌ que navetamaj achique chi 
cꞌaslen ri ncꞌatzinej que nquicꞌuaj ri ye ralcꞌual chic ri Dios, ri nbix iglesia 
richin ri cꞌaslic Dios cheque, roma ja rijeꞌ ri rakün y ri temebül richin ri 
ketzij. 16 Y ketzij na vi que juis nim rakalen ri rukꞌalajrisan chic ri Dios 
chikavüch vocomi, y tok rubanun can xa man rukꞌalajrisan tüj. Vocomi 
xucꞌut yan cꞌa chikavüch achique rubanic ri cꞌaslen ri nkaꞌ chuvüch rijaꞌ. 
Roma chupan ri rutzij ri Dios ri tzꞌiban can, nbij:

Que ri Dios xcꞌujeꞌ chereꞌ chuvüch ri ruchꞌulef, xoc vinük cachiꞌel roj.
Xcꞌut chikavüch roma ri Lokꞌolüj Espíritu que choj vi rucꞌaslen.
Chukaꞌ ntzꞌetetüj coma ri ángeles.
Xtzijos chuvüch ronojel ri ruchꞌulef,
y ye qꞌuiy xetaken richin.
Y tok xel-e chuvüch ri ruchꞌulef, xcꞌul chilaꞌ chicaj riqꞌuin rukꞌij.

Chupan ri ruqꞌuisbül tiempo ye qꞌuiy nquiyaꞌ can ri rutzij ri Dios

4  1 Y jabel vi nkꞌalajin ri nbij ri Lokꞌolüj Espíritu, que chupan ri 
ruqꞌuisbül tiempo yecꞌo vinük ri nquiyaꞌ can ri rutzij ri Dios y 

man nquitakej tüj chic. Xa ja chic ri quitijonic ri itzel tak espíritus ri 
nquitzeklebej. Y riqꞌuin riꞌ nyechꞌacatüj. 2 Ncacꞌaxaj cꞌa ri quitijonic 
vinük ri xa caꞌiꞌ quipalüj y man ketzij tüj ri nquibij. Vinük ri man jun 
kꞌoxon nquinaꞌ pa cánima tok nquibün ri itzel. 3 Y nquibij que ri achi 
man utz tüj ncꞌujeꞌ rixjayil y ri ixok man utz tüj chukaꞌ ncꞌujeꞌ rachijil. Y 
nquibij chukaꞌ que yecꞌo cosas ri man utz tüj nyecꞌux. Pero ri Dios jariꞌ 
ri banayun can ri cosas ri richin nyecꞌuxtüj, y ncꞌatzinej que nkamatioxij 
chin rijaꞌ. Roma jariꞌ nrajoꞌ cheke roj ri ketaman ri ketzij rutzij y kataken. 
4 Roma ronojel ri rubanun ri Dios, utz. Y romariꞌ man tikabij que man ta 
utz nkacꞌux. Pero ncꞌatzin que nkamatioxij chin ri Dios. 5 Roma ri rutzij ri 
Dios y ri oración nbün que utz nyekacꞌux.

Jun utzilüj rusamajel ri Jesucristo
6 Y rat Timoteo, si nyeꞌatijoj ri hermanos riqꞌuin ri xinbij yan ka chave chupan ri 

carta reꞌ, rat jun utzilüj rusamajel ri Jesucristo. Y riqꞌuin ri ayoꞌon avánima riqꞌuin 
ri Jesucristo y nabün ri nquibij ri utz tak tijonic, nacꞌuaj jun cꞌaslen más utz. 7 Man 

queꞌacꞌul tzij ri xa man riqꞌuin tüj ri Dios ye petenük-vi, ri xa vinük ye tzꞌucuyun-
pe, xa tzij quichin ri man jun quinaꞌoj. Rat xa tatijaꞌ akꞌij que nacꞌuaj jun cꞌaslen 
utz chuvüch ri Dios. 8 Y utz riꞌ si tatijaꞌ akꞌij tok nabün jun atzꞌanin richin ncꞌujeꞌ 
más avuchukꞌaꞌ. Pero más ncꞌatzin que tatijaꞌ akꞌij nacꞌuaj jun cꞌaslen utz chuvüch 
ri Dios. Roma cꞌo nucꞌün-pe chave chupan ri acꞌaslen chereꞌ chuvüch ri ruchꞌulef 
y chukaꞌ tok ncabecꞌujeꞌ chilaꞌ chicaj riqꞌuin ri Dios. 9 Riꞌ ketzij vi, y cꞌuluman 
que nquinimüx coma conojel. 10 Roma cꞌa riꞌ nkabün ri rusamaj ri Dios y nkatij 
pokonül. Y man nkataneꞌ tüj riꞌ roma kayoꞌon-vi-apu kánima riqꞌuin ri cꞌaslic Dios. 
Ja rijaꞌ ri Colonel quichin conojel vinük, pero más quichin ri nyetaken richin.

11 Y rat Timoteo, queꞌatijoj ri hermanos chin ronojel riꞌ y tabij cheque 
que jariꞌ ri tiquibanaꞌ. 12 Man ta jun ri nyecatüj-pe chavij y nbün ta que xa 
man jun avakalen roma ri cꞌa rat xa roma cꞌa rat alaꞌ. Rat xa chi jumul cꞌa 
tacꞌutuꞌ jun cꞌaslen utz chiquivüch ri hermanos. Tacꞌutuꞌ riqꞌuin ri nabün, 
riqꞌuin ri atzij, riqꞌuin ri nyeꞌajoꞌ conojel vinük y ri Dios, riqꞌuin ri acꞌaslen 
que ucꞌuan roma ri Lokꞌolüj Espíritu, riqꞌuin ri ayoꞌon avánima riqꞌuin ri 
Dios, y riqꞌuin chꞌajchꞌojilüj acꞌaslen. Richin quiriꞌ jariꞌ chukaꞌ ri nquitakej 
ri hermanos. 13 Y yin ninjoꞌ cꞌa que rat tasiqꞌuij ri rutzij ri Dios chiquivüch 
ri hermanos tok nquimol-quiꞌ. Ninjoꞌ cꞌa chukaꞌ que tacukubaꞌ quicꞌuꞌx y 
queꞌatijoj. Quiriꞌ tabanaꞌ, cꞌa tok nquinapon yin. 14 Roma ri samaj reꞌ ja ri 
Dios ri xbanun chave que ncatiquer nabün. Y xacꞌul tok ri ucꞌuey quichin 
hermanos xquiyaꞌ quikꞌaꞌ pan aviꞌ y xquibij que xatoc jun rusamajel ri 
Dios. Y riꞌ bin cheque rijeꞌ roma ri Dios. Man tamestaj cꞌa.

15 Xa riqꞌuin ronojel avánima tabanaꞌ ri samaj riꞌ. Y riqꞌuin riꞌ ncatzꞌet 
coma conojel que ncatoc-e jun utzilüj rusamajel ri Dios. 16 Tachajij cꞌa 
jabel ri acꞌaslen chuvüch ri Dios y quiriꞌ chukaꞌ tabanaꞌ riqꞌuin ri tijonic ri 
nayaꞌ cheque ri hermanos. Y man tayaꞌ can rubanic, richin quiriꞌ nacol-
aviꞌ rat y nyeꞌacol chukaꞌ ri nyeꞌatijoj.

Ri utz que nabün quiqꞌuin chiquijujunal ri hermanos

5  1 Si cꞌo jun hermano más riꞌj chic chavüch ri nmacun, man cꞌa 
tabij chin riqꞌuin covilüj tak tzij. Xa tabij chin riqꞌuin choj tak 

tzij. Cachiꞌel xa ja ta ri atataꞌ. Y chukaꞌ quiriꞌ tabanaꞌ quiqꞌuin ri alaboꞌ, 
tabanaꞌ cheque que cachiꞌel ye ichakꞌ-iviꞌ. 2 Y chukaꞌ ri ixokiꞌ ri ye más 
rajatük chic, tabanaꞌ cheque ye cachiꞌel ateꞌ. Y ri xtaniꞌ, tabanaꞌ cheque ye 
cachiꞌel avanaꞌ, y riqꞌuin chꞌajchꞌoj tak nojibül.

3 Y si yecꞌo malcaniꞌaꞌ tak ixokiꞌ ri quiyon y man jun nilin quichin, queꞌatoꞌ 
cꞌa. 4 Pero si cꞌo malcaniꞌaꞌ tak ixokiꞌ yecꞌo cal o yecꞌo quiy, ja ta ri cal o ri quiy 
ri nyeꞌilin quichin. Roma ri cal y ri quiy ncꞌatzin que nquetamaj que nabey 
na pa cacho tiquicꞌutuꞌ jun cꞌaslen ri nkaꞌ chuvüch ri Dios. Tiquiyaꞌ cꞌa rajil-
ruqꞌuexel cheque ri quite-quitataꞌ, roma ja ri utz ri nkaꞌ chuvüch ri Dios. 5 Ri 
malcaniꞌaꞌ tak ixokiꞌ ri quiyon y man jun nilin quichin, quiyoꞌon cánima riqꞌuin 
ri Dios y chi pakꞌij chi chakꞌaꞌ nquibün orar. 6 Pero ri ixokiꞌ ri xaxe ri quicot 

richin ri ruchꞌulef nquinuc, xa ye camnük cꞌa chuvüch ri Dios. 7 Tabij cheque ri 
hermanos que tiquitakej ronojel reꞌ, y riqꞌuin nquicꞌuaj cꞌa jun utzilüj cꞌaslen, 
man jun itzel ri nilitüj chiquij. 8 Y ncꞌatzin que conojel nyequitoꞌ ri ye qui-
familiares, pero más ncꞌatzin que nyequilij-ka ri malcaniꞌaꞌ tak ixokiꞌ ri yecꞌo pa 
cacho. Y si cꞌo jun ri xa man nyerilij tüj, cachiꞌel xa ta man rutaken tüj ri Dios y 
xa más itzel rucꞌaslen que chiquivüch ri vinük ri man quitaken tüj ri Jesucristo.

9 Yecꞌo malcaniꞌaꞌ tak ixokiꞌ ri ncꞌatzin que nyeꞌilix coma ri hermanos, y riꞌ ja 
ri ixokiꞌ ri más sesenta quijunaꞌ y rixjayil ta can xaxe jun achi. 10 Y si etaman 
que ye utz tak ixokiꞌ, si ye quiqꞌuiytisan jabel ri cal, si jabel ye quicꞌulun ri 
ncꞌatzin posada cheque, si quichꞌutinirsan-quiꞌ richin quitoꞌon ri hermanos, si 
ye quitoꞌon ri nquitij pokonül, si ronojel ruvüch ri utz ye quibanalun.

11 Pero ri malcaniꞌaꞌ tak ixokiꞌ ri cꞌa ye acꞌualaꞌ vi, utz ta que nyecꞌuleꞌ jun 
bey chic y man queꞌilix tüj coma ri hermanos. Roma rijeꞌ nyetiquer nquibij que 
man nyecꞌuleꞌ tüj chic y nquijüch-quiꞌ chubanic ri rusamaj ri Cristo. Pero cꞌa 
baꞌ riꞌ nquirayij nyecꞌuleꞌ e jun bey chic. 12 Y roma man xquibün tüj ri xquibij pa 
nabey, xa xquikꞌej quitzij, y riꞌ nyeruyaꞌ pa kꞌoxon. 13 Y chukaꞌ tal vez nquitzꞌom 
nyekꞌoran, nyebe chi tak jay. Y chukaꞌ man xe tüj chic ri nyekꞌoran, xa nquitzꞌom 
nquimololaꞌ tzij, nquijula-apu-quiꞌ apeꞌ man cꞌuluman tüj, y nquibilaꞌ tzij ri man 
ye cꞌuluman tüj chukaꞌ. 14 Roma cꞌa riꞌ ninbij cheque ri malcaniꞌaꞌ tak ixokiꞌ ri cꞌa 
ye acꞌualaꞌ na que quecꞌuleꞌ jun bey chic, que ncalaj cal, y que nkꞌalajin ta que ja 
rijeꞌ ri ye teꞌej pa cacho. Richin que ri vinük ri nyeꞌetzelan kichin man nyetiquer 
tüj nquibij jun tzij chikij. 15 Roma yecꞌo malcaniꞌaꞌ tak ixokiꞌ ri quiyoꞌon chic can 
ri utzilüj cꞌaslen y quitzꞌamon chic nquitzeklebej ri itzel-vinük.

16 Pero si cꞌo jun hermano o hermana ri yecꞌo ru-familiares malcaniꞌaꞌ 
tak ixokiꞌ, ja rijeꞌ ri ncꞌatzinej que nyeꞌilin quichin, y man ja tüj ri molaj 
hermanos. Y riqꞌuin riꞌ ri hermanos nyetiquer nyequitoꞌ ri malcaniꞌaꞌ tak 
ixokiꞌ ri quiyon y man jun nilin quichin.

17 Ri ucꞌuey quichin ri hermanos ri jabel quicꞌuaxic nquibün cheque 
ri hermanos, cꞌuluman que más nim ri quikꞌij y cajil ri nquicꞌul cheque 
ri hermanos. Y ri chiquicojol ka ri ucꞌuey quichin ri hermanos, ri más 
cꞌuluman que nquicꞌul quikꞌij ja ri nyetiquer chukaꞌ nquitzijoj ri rutzij ri 
Dios y nyetijon. 18 Roma quiriꞌ ntel chi tzij ri nbij chupan ri rutzij ri Dios 
ri tzꞌiban can, que ri chico tok nyetajin nyesamüj cꞌuluman que niyaꞌ 
kꞌij chin que nucꞌux ruvay. Man tixim ruchiꞌ. Y chukaꞌ nbij: Ri samajel 
ncꞌatzinej que ntojox roma ri samaj ri nbün. Quiriꞌ ri tzꞌiban can.

19 Y chukaꞌ ninbij chave, que si cꞌo jun ucꞌuey quichin ri hermanos ri 
nbix que xmacun, y xa jun oc ri nsujun chirij, man tanimaj. Ncꞌatzin que 
yecꞌo caꞌiꞌ o oxiꞌ ri nyesujun chirij richin nnimüx. 20 Pero si cꞌo jun ucꞌuey 
quichin ri hermanos nmacun y man nuyaꞌ tüj can rubanic, tabij cꞌa chin 
que man utz tüj ri ntajin chubanic. Y chiquivüch ri hermanos nabij-vi 
chin. Richin quiriꞌ ri hermanos nquixbij-quiꞌ nyemacun. 21 Y chuvüch Dios 
y chuvüch ri Ajaf Jesucristo y chiquivüch ri ángeles ri ye chaꞌon roma 

ri Dios, ninbij cꞌa chave rat Timoteo, que tabanaꞌ quereꞌ quiqꞌuin conojel 
ri nyemacun. 22 Man tayaꞌ kꞌij chin jun hermano que ntoc chupan ri 
rusamaj ri Dios, si man avetaman tüj achique chi cꞌaslen rucꞌuan. Roma si 
nbekꞌalajin-pe que man utz tüj rucꞌaslen rucꞌuan, rat ncatakalen ri rumac 
rijaꞌ. Y rat tachajij cꞌa aviꞌ richin quiriꞌ chꞌajchꞌoj nyecꞌulun ri acꞌaslen.

23 (¡A, vocomi xka-pe chinucꞌuꞌx que juis mul rat yavaꞌ! Roma cꞌa riꞌ man ta 
utz ruyon tüj raxyaꞌ ri natij. Xa tatijaꞌ chukaꞌ baꞌ ruyaꞌal-uva richin ri apan.)

24 Yecꞌo vinük ri ntzꞌetetüj-vi ri quimac tok man jani nban juzgar pa 
quiviꞌ, y yecꞌo chukaꞌ ri man chanin tüj ntzꞌetetüj ri quimac. 25 Y quiriꞌ 
chukaꞌ ri vinük ri utz quicꞌaslen quicꞌuan. Yecꞌo ri chanin ntzꞌetetüj ri 
utzilüj quicꞌaslen, y yecꞌo ri chꞌaka stapeꞌ (aunque) utz ri quicꞌaslen, 
cꞌarunaj ntzꞌetetüj. Pero nbekꞌalajin-vi-pe.

6  1 Conojel cꞌa ri hermanos ri cꞌo qui-patrón, quetaken cꞌa tzij, richin 
quiriꞌ man tiyokꞌotüj ri rubiꞌ ri Dios y ri rutzij. 2 Y si ri qui-patrón 

rutaken chic ri Dios, man cꞌa tiquibij que man ta nquiyaꞌ rukꞌij, xaxe roma 
ye hermanos chic quiꞌ. Xa tiquiyaꞌ rukꞌij y más jabel tiquisamajij, roma 
rijaꞌ rutaken chic ri Dios y ye hermanos chic quiꞌ. Y rat Timoteo, ninbij 
chave que queꞌatijoj y tabij cheque ri hermanos que tiquibanaꞌ ronojel reꞌ.

Ncꞌatzin que nkacꞌuaj jun cꞌaslen utz chuvüch ri 
Dios y nkuquicot ta riqꞌuin ri kachajin

3 Y si cꞌo jun ri jun vi chic chi tijonic ri nuyaꞌ cheque ri hermanos, y ri tijonic ri 
nuyaꞌ man junan tüj riqꞌuin ri utzilüj tijonic ri rucꞌamon-pe ri Kajaf Jesucristo, 
y man junan tüj riqꞌuin ri tijonic ri nucꞌün-pe ri cꞌaslen utz chuvüch ri Dios, 4 ri 
achi riꞌ nkꞌalajin-vi que juis nunimirsaj-riꞌ. Chukaꞌ man cꞌo tüj etamabül riqꞌuin. 
Xa juis nkaꞌ chuvüch ri tzij ri man jun nquicꞌün-pe chin. Y tzij quiriꞌ xa nbün 
chin que itzel ntzꞌet chin jun chic, roma ri utz ri cꞌo. Y nucꞌün-pe oyoval chin 
riqꞌuin ri nojibül ri man junan tüj. Y nbün que nubilaꞌ itzel tak tzij cheque chꞌaka 
chic. Y nucꞌün-pe chukaꞌ itzel tak nojibül. 5 Y nbün chin que chi jumul cꞌo oyoval 
chiquicojol. Y rijaꞌ xa yojtajnük ri runaꞌoj roma ri itzel, y man retaman tüj ri 
ketzij rutzij ri Dios. Xa nunuc nunimaj, xaxe richin que ntoc beyon. Tajachaꞌ cꞌa 
aviꞌ quiqꞌuin ri nyebanun quiriꞌ. 6 Y ketzij na vi, ri acꞌuan jun cꞌaslen utz chuvüch 
ri Dios beyomül vi. Xaxe si cꞌo quicot pan avánima roma ri abeyomal o roma ri 
manak achajin. 7 Roma tok xojalüx, manak kacꞌamon-pe. Y riqꞌuin riꞌ nkꞌalajin 
que tok nkucom, man jun chukaꞌ nkacꞌuaj-e. 8 Kojquicot cꞌa riqꞌuin ri kavay y ri 
katziek. Man ta jun chic ri nkarayij. 9 Pero ri vinük ri nquirayij nyeꞌoc beyomaꞌ, 
man cꞌayuf tüj que nyetzak pa mac. Roma juis nquirayij ri beyomül, nyetzak pa 
trampa, cachiꞌel nbün jun chico. Y riqꞌuin chꞌujilüj tak rayibül nquitij pokonül. 
Y riqꞌuin ri quirayibül nyebetzak can chupan ri quimac, y nyerucꞌuaj pa camic 
richin chi jumul. 10 Roma ja ri nbe avánima chirij ri tumin, chiriꞌ npuꞌu-vi 
ronojel ruvüch itzel. Hasta yecꞌo hermanos ri xquiyaꞌ can ri Dios roma xbe can 
cánima chirij ri tumin, y ri tumin riꞌ xa cꞌo pokonül xcꞌün-pe cheque.

1 TIMOTEO 5 ,  6  

El Nuevo Testamento en Cakchiquel Oriental de Guatemala, 2a ed., © 2012, Wycliffe Bible Translators, Inc.



499

Ri kataken ri Dios ncꞌatzin que nkutij kakꞌij richin nkabün ri nrajoꞌ ri Dios
11 Pero rat Timoteo rat rusamajel ri Dios, man tabün quiriꞌ. Xa tatijaꞌ akꞌij 

nacꞌuaj jun cꞌaslen choj. Chi jumul tabanaꞌ ri nkaꞌ chuvüch ri Dios. Tayaꞌ avánima 
riqꞌuin ri Dios. Queꞌajoꞌ ri Dios y ri hermanos chukaꞌ. Cacochꞌon. Y tacꞌuaj jun 
cꞌaslen chꞌuchꞌuj. 12 Riqꞌuin ronojel avánima tatijaꞌ akꞌij nacꞌuaj jun cꞌaslen cachiꞌel 
ri nrajoꞌ ri Dios. Quiriꞌ ri ncꞌatzin que nabün roma ataken rijaꞌ. Man tayaꞌ can ri 
utzilüj cꞌaslen, ri cꞌaslen ri man jun bey nqꞌuis. Y ja cꞌaslen riꞌ ri xacꞌul riqꞌuin ri 
Dios tok xachaꞌox roma rijaꞌ. Jariꞌ ri xacꞌul tok xabij que xatakej. Y chiquivüch 
ye qꞌuiy xabij-vi. 13 Y cꞌo jun chic ninjoꞌ ninbij chave. Y chuvüch Dios ninbij-vi, 
ri Dios ri nyoꞌon rucꞌaslen ronojel. Y chukaꞌ chuvüch Jesucristo ninbij-vi, ri 
Jesucristo ri xucꞌut chuvüch ri gobernador rubiniꞌan Poncio Pilato que ruyoꞌon 
ránima riqꞌuin ri Dios. Y jareꞌ ri ninjoꞌ ninbij chave: 14 Tabanaꞌ ronojel ri nbij 
ri Dios y man tajül rubixic. Tacꞌuaj jun cꞌaslen utz richin quiriꞌ man jun nilitüj 
chavij. Y quiriꞌ tabana-apu cꞌa jampeꞌ npuꞌu ri Kajaf Jesucristo. 15 Y ja ri Dios ri 
ntakon-pe rijaꞌ tok napon ri kꞌij. Y ja Dios riꞌ ri nkayaꞌ rukꞌij. Xe rijaꞌ ri Dios. Y ja 
ri nbij rijaꞌ ri ncꞌatzinej que nban, roma ja rijaꞌ ri nimalüj Rey pa quiviꞌ conojel 
reyes. Y rijaꞌ ri nimalüj Ajaf pa quiviꞌ conojel ajaf. 16 Y xe rijaꞌ ri man ncom tüj. 
Rijaꞌ pa sük cꞌo-vi, y man jun ntiquer ntoc riqꞌuin. Ni manak achique vinük 
tzꞌeteyon richin, ni manak chukaꞌ ntiquer ntzꞌeton. Rijaꞌ, cꞌo cꞌa pa kaviꞌ konojel 
richin chi jumul y chukaꞌ richin chi jumul nucꞌul rukꞌij. Quiriꞌ ta cꞌa.

17 Y rat Timoteo, ninjoꞌ que nabij cheque ri hermanos ri ye beyomaꞌ que man 
tiquinimirsaj-quiꞌ. Y tabij chukaꞌ cheque que man ticoyobej que ri beyomül 
ronojel nucꞌün-pe cheque, roma ri beyomül xa ntiquer nqꞌuis. Xa tiquiyaꞌ 
cánima riqꞌuin ri cꞌaslic Dios ri nyoꞌon cheke ronojel ri utz. Y rijaꞌ nrajoꞌ que 
nquicot ri kánima riqꞌuin ri juis qꞌuiy ruyoꞌon cheke. 18 Tabij cheque ri beyomaꞌ 
que quequibanalaꞌ qꞌuiy utz, y ye beyomaꞌ ta chubanic ri utz cheque ri chꞌaka 
chic. Que man tiquiqꞌueqꞌuej nquiyaꞌ cheque ri chꞌaka ri ncꞌatzin cheque. Xa 
tiquiyaꞌ jabel. 19 Riqꞌuin riꞌ nquimol yan ta apu ri ncꞌatzin cheque ri chiquivüch 
apu, richin quiriꞌ ja yan ta riꞌ ntoc quichin ri cꞌaslen ri man nqꞌuis tüj.

Ri ruqꞌuisbül tak tzij
20 Y rat Timoteo, tabanaꞌ jabel cꞌa ri samaj ri yoꞌon chave. Man queꞌacꞌul 

ri tzij ri xa man riqꞌuin tüj ri Dios ye petenük-vi, ri xa ye richin ri 
ruchꞌulef, y xa man jun nquicꞌün-pe chave. Chukaꞌ quiriꞌ tabanaꞌ quiqꞌuin 
ri vinük ri nyechꞌo chirij ri rutzij ri Dios. Rijeꞌ nquibij que cꞌo etamabül 
quiqꞌuin, y xa man jun quetaman. 21 Y yecꞌo ri xetaken ri tzij quiriꞌ. Y 
romariꞌ xesatz, y xquijüch-e-quiꞌ quiqꞌuin ri quitzekleben ri Jesucristo.

Yin ninjoꞌ que ri Dios caruchajij rat Timoteo. Quiriꞌ ta cꞌa. 

Ri Pablo nutzꞌom tzij

1  1 Yin Pablo, ru-apóstol ri Jesucristo roma jariꞌ ri rurayibül ri Dios. 
Rijaꞌ xinruchaꞌ cꞌa richin que nintzijoj ri nusuj cheque ri vinük. 

Y riꞌ ja ri cꞌaslen ri nuyaꞌ cheque ri vinük ri nquiyaꞌ cánima riqꞌuin ri 
Jesucristo, ri Jun chaꞌon-pe y takon-pe roma ri Dios. 2 Y nintzꞌibaj cꞌa e ri 
jun chic carta reꞌ chave rat Timoteo, ri rat cachiꞌel nucꞌajol y juis ncatinjoꞌ. 
Y ri utzilüj sipanic ri nspaj-pe ri Dios, ri joyovanic y ri uxlanen ri petenük 
riqꞌuin ri Katataꞌ Dios y ri Kajaf Jesucristo ncꞌujeꞌ ta cꞌa pan avánima.

Ncꞌatzin que nakꞌalajrisaj ri Cristo
3 Yin chi jumul ninbün orar avoma. Chi pakꞌij chi chakꞌaꞌ ninbün orar. 

Y chukaꞌ ninmatioxij cꞌa chin ri Dios avoma rat. Yin ninmatioxij cꞌa chin 
ri Dios ri ninsamajij riqꞌuin jun chꞌajchꞌojilüj vánima, cachiꞌel xquibün ri 
kaxquin-kamamaꞌ can roj israelitas, ri ojer can tiempo. 4 Y ninbij chukaꞌ 
chave rat Timoteo que juis nka-pe chinucꞌuꞌx que xinavokꞌej tok xinel-
pe aviqꞌuin. Y juis ninjoꞌ nquinapon jun bey chic aviqꞌuin richin quiriꞌ 
nquicot jun bey chic ri vánima. 5 Y chukaꞌ nka-pe chinucꞌuꞌx que ayoꞌon-vi 
avánima riqꞌuin ri Dios, cachiꞌel ri xquibün ri avatiꞌ Loida y ri ateꞌ Eunice. 
Rijeꞌ quiyoꞌon cánima riqꞌuin ri Dios. Y yin vetaman que rat chukaꞌ 
ayoꞌon-vi avánima riqꞌuin ri Dios.

6 Y romariꞌ ninbij chave que tayaꞌ avuchukꞌaꞌ chubanic ri samaj ri yoꞌon chave 
roma ri Dios. Roma ja ri Dios ri xbanun chave que ncatiquer nabün ri samaj riꞌ, 
y jariꞌ ri xacꞌul tok xinyaꞌ ri nukꞌaꞌ pan aviꞌ. 7 Y ri Espíritu ri ruyoꞌon ri Dios cheke 
roj ri kataken chic rijaꞌ, man nbün tüj cheke que nkaxbij-kiꞌ. Xa nuyaꞌ kuchukꞌaꞌ, 
y nbün cheke que nkujoꞌon y man nkayaꞌ tüj kꞌij chin ri mac. 8 Man caqꞌuix cꞌa 
nakꞌalajrisaj ri rutzij ri Kajaf. Ni man caqꞌuix chukaꞌ nabij que avetaman nuvüch 

Ri rucaꞌn carta ri 
xutzꞌibaj ri apóstol San 
Pablo chin ri Timoteo

yin, roma yin yincꞌo pa cárcel roma ri rubiꞌ rijaꞌ. Y man tapokonaj nacꞌusaj 
pokonül roma ncatzijoj ri utzilüj tzij richin colonic. Xa tacochꞌoꞌ cꞌa ronojel, 
riqꞌuin ri uchukꞌaꞌ ri yoꞌon chave roma ri Dios. 9 Ri Dios xojrucol chupan ri kamac, 
y xojruchaꞌ richin nkacꞌuaj jun lokꞌolüj cꞌaslen. Y ronojel ri xbün man roma tüj ri 
utz ri kabanun roj. Xa roma ri utzilüj sipanic ri nspaj-pe rijaꞌ, y roma chukaꞌ quiriꞌ 
runucun pa kaviꞌ. Ojer-ojer can tok man jani cꞌo tüj ri ruchꞌulef, ri Dios xunuc 
yan que nutük-pe ri Jesucristo richin nuyaꞌ ri utzilüj rusipanic cheke. 10 Y vocomi 
xcꞌulun yan pe ri Kacolonel Jesucristo. Rijaꞌ xrelesaj ri ruchukꞌaꞌ ri camic. Rijaꞌ 
xucꞌut chikavüch ri utzilüj tzij richin colonic, y riqꞌuin riꞌ xukꞌalajrisaj chikavüch 
ri cꞌaslen ri man nqꞌuis tüj, y xojrelesaj chukaꞌ pa rukꞌaꞌ ri camic.

11 Ri Dios xinruchaꞌ yin richin xinoc apóstol y richin nintzijoj ri utzilüj 
tzij riꞌ cheque ri vinük ri man ye israelitas tüj, y richin nyentijoj chukaꞌ. 
12 Y romariꞌ nintij ri pokonül reꞌ. Pero man nquiqꞌuix tüj. Roma vetaman-
vi ri achique nutaken y nuyoꞌon vánima riqꞌuin rijaꞌ que nuchajij ri 
vánima ri nujachon pa rukꞌaꞌ. Y vetaman chukaꞌ que nchajij-apu, cꞌa tok 
napon ri kꞌij tok npuꞌu chic jun bey rijaꞌ.

13 Y rat Timoteo, ninbij cꞌa chave que cachiꞌel ri utzilüj tak tijonic ri 
nuyoꞌon chave, quiriꞌ cꞌa chukaꞌ tayaꞌ cheque ri chꞌaka chic. Roma jun cꞌa 
abanun riqꞌuin ri Jesucristo, ayoꞌon avánima riqꞌuin, y ncajoꞌon chukaꞌ. 
Man cꞌa tayaꞌ can riꞌ. 14 Xa tachajij ri samaj ri yoꞌon chave roma ri Dios. Y 
ja ri Lokꞌolüj Espíritu ri cꞌo pa tak kánima ri ntoꞌon avichin.

15 Rat avetaman que jubama conojel ri hermanos ri yecꞌo pa tak 
tinamit richin ruchꞌulef Asia yin quiyoꞌon chic can. Cachiꞌel ri Figelo 
y ri Hermógenes. 16 Pero ri hermano Onesíforo man quiriꞌ tüj xbün. Ri 
Ajaf cꞌa nujoyovaj ta quivüch ri yecꞌo pa racho, roma rijaꞌ man xqꞌuix tüj 
xinrutzꞌeta-pe chereꞌ pa cárcel. Xa qꞌuiy mul xuya-pe quicot pa vánima. 
17 Pero tok ri hermano Onesíforo xka-pe chereꞌ pa tinamit Roma, juis 
xinrucanoj qꞌuiy vuelta xucꞌuaj hasta cꞌa xinril. 18 Y rat jabel avetaman 
chukaꞌ que rijaꞌ juis xojrutoꞌ tok xojcꞌujeꞌ aviqꞌuin pa tinamit Éfeso. Ri Ajaf 
cꞌa nujoyovaj ta ruvüch chupan ri kꞌij tok npuꞌu jun bey chic ri Jesucristo.

Ri achique jun utzilüj rusamajel ri Cristo

2  1 Ninbij cꞌa chave rat Timoteo ri rat cachiꞌel nucꞌajol: Ticꞌujeꞌ cꞌa e 
avuchukꞌaꞌ riqꞌuin ri utzilüj sipanic ri nspaj-pe ri Dios ri nacꞌul, roma 

jun abanun riqꞌuin ri Jesucristo. 2 Ri tijonic ri xinyaꞌ chave chiquivüch ye 
qꞌuiy, jariꞌ chukaꞌ tayaꞌ cheque chꞌaka chic achiꞌaꞌ ri ayoꞌon avánima rat 
quiqꞌuin y que nyetiquer-vi nyetijon jabel cheque chꞌaka chic achiꞌaꞌ chukaꞌ.

3 Y man tapokonaj natij pokonül roma nabün ri samaj ri nrajoꞌ ri Jesucristo. 
Xa tacochꞌoꞌ ronojel, cachiꞌel nbün jun utzilüj soldado. 4 Y man juis tanuc ri 
ye richin ri ruchꞌulef. Xa tabanaꞌ cachiꞌel nbün jun soldado tok cꞌo chiriꞌ pa 
cuartel, man ntel tüj e richin nbün jun chic rusamaj rijaꞌ, roma ncꞌatzin que 
ncꞌujeꞌ chiriꞌ richin nbün ri achique bin chin roma ri ucꞌuayon quichin. 5 Y rat 

pa rubeyal tabanaꞌ ri rusamaj ri Dios. Cachiꞌel nbün jun atzꞌanel. Si man nutij 
tüj rukꞌij y si man pa ruchojmil tüj nbün ri atzꞌanin, man nchꞌacon tüj. 6 Riqꞌuin 
cꞌa ronojel avánima tabanaꞌ ri rusamaj ri Dios. Cachiꞌel nbün jun samajel 
richin pa kꞌayis, rijaꞌ jabel nsamüj, roma retaman que chiriꞌ npuꞌu-vi ri ruvay. 
7 Tanucuꞌ cꞌa jabel ronojel reꞌ, y ri Ajaf nbün chave que nkꞌax chave jabel.

8 Chi jumul tika-pe chiꞌacꞌuꞌx que ri Jesucristo xcom y xcꞌastüj-pe. Rijaꞌ 
ruxquin-rumam can ri rey David ri xcꞌujeꞌ ojer can. Y jareꞌ ninbij tok 
nintzijoj ri utzilüj tzij richin colonic. 9 Y roma nintzijoj ri utzilüj tzij richin 
colonic, nintij pokonül. Yin ximil pa cárcel y xban chuve cachiꞌel jun 
itzel achi. Jacꞌa ri rutzij ri Dios man ximil tüj. 10 Y coma ri vinük ri nrajoꞌ 
ri Dios que nyecolotüj, romariꞌ tok yin nincochꞌ ronojel pokonül. Richin 
quiriꞌ nquil ri colonic ri nuyaꞌ ri Jesucristo cheque ri nyetaken richin. 
Rijeꞌ nyebe chilaꞌ chicaj y ncꞌujeꞌ quikꞌij richin chi jumul.

11 Ketzij vi cꞌa ri nbix:
Que roj ri kataken ri Jesucristo xojcom yan riqꞌuin rijaꞌ tok xcamsüs 

chuvüch ri cruz, y romariꞌ tok xkil yan kacꞌaslen, roma rijaꞌ cꞌo 
chukaꞌ rucꞌaslen.

 12 Si nkacochꞌ pokonül roma kataken rijaꞌ, napon na ri kꞌij tok junan 
nkabün mandar riqꞌuin.

Y si xa nkapokonaj nkabij que roj richin chic rijaꞌ, chukaꞌ rijaꞌ nbij que 
man roj richin tüj.

 13 Y roj stapeꞌ (aunque) nkajalalaꞌ ri katzij, rijaꞌ man quiriꞌ tüj nbün. Rijaꞌ 
nbün-vi ri rubin.

Roma rijaꞌ man nujül tüj ri rutzij.

Tatijaꞌ akꞌij richin ncatoc jun utzilüj samajel chuvüch ri Dios
14 Roma cꞌa riꞌ tacꞌuxlaꞌaj ronojel reꞌ cheque ri hermanos. Y tabij cheque 

chukaꞌ pa rubiꞌ ri Ajaf Dios que man tiquibün oyoval riqꞌuin tzij chiquij tijonic 
y nojibül ri man jun cakalen, roma xa man jun nucꞌün-pe cheque. Xa nujül 
rubanic ri quinojibül ri nyeꞌacꞌaxan. 15 Tatijaꞌ cꞌa akꞌij richin que ncatoc jun 
utzilüj samajel chuvüch ri Dios, richin que man ncaqꞌuix tüj, roma pa rubeyal 
natzijoj ri ketzij rutzij ri Dios. 16 Y man cꞌa queꞌacꞌul tzij ri man riqꞌuin tüj ri Dios 
ye petenük-vi, ri xa ye richin ri ruchꞌulef y man jun utz nquicꞌün-pe. Roma ri 
vinük ri jabel nyequicꞌul tzij quiriꞌ, xa chi jumul nyebe más chupan ri cꞌaslen ri 
man nkaꞌ tüj chuvüch ri Dios. 17 Y ri tzij riꞌ nyequicꞌux ri cánima, cachiꞌel nbün 
ri itzel yabil rubiniꞌan cáncer chin ri chꞌaculaj. Y ivetaman que ri Himeneo y 
ri Fileto quiriꞌ nquibün quiqꞌuin ri vinük. 18 Rijeꞌ quijachon chic quiꞌ riqꞌuin ri 
ketzij, roma nquibij que xecꞌastüj yan e ri caminakiꞌ ri quitzekleben can ri Dios, 
y xa man quiriꞌ tüj. Y romariꞌ yecꞌo chꞌaka ri man quiyoꞌon tüj chic cánima 
riqꞌuin ri Dios. 19 Jacꞌa roj ri kayoꞌon kánima riqꞌuin ri Dios, yecꞌo caꞌiꞌ utzilüj 
tijonic ri ncꞌatzinej que nkanimaj: Que ri Ajaf retaman quivüch ri ye richin chic 
rijaꞌ. Y chukaꞌ que conojel ri quitaken ri Ajaf, tiquijacha-pe-quiꞌ chin ri itzel.

20 Chupan cꞌa jun nimalüj jay qꞌuiy lük, bojoꞌy y yacbül yecꞌo. Yecꞌo ri 
ye banun riqꞌuin oro, yecꞌo ri ye banun riqꞌuin sakpük, yecꞌo ri ye banun 
riqꞌuin cheꞌ, y riqꞌuin ulef. Yecꞌo ri nimakꞌ cakalen, y yecꞌo chukaꞌ ri man 
nimakꞌ tüj cakalen. 21 Y si roj nkajüch-pe-kiꞌ chin ronojel ri itzel, roj cachiꞌel 
ri yacbül ri nimakꞌ cakalen, roj chaꞌon chic roma ri Ajaf, y nkucꞌatzin chin 
richin ri rusamaj. Richin nkabün ronojel ruvüch utzilüj samaj.

22 Y roma cꞌa ri cꞌa ye alaꞌ xa qꞌuiy ri itzel tak rayinic ri yecꞌo quiqꞌuin, 
tajachaꞌ cꞌa aviꞌ riqꞌuin ri itzel tak rayinic ri nyequibanalaꞌ rijeꞌ. Xa 
tacꞌuaj ri cꞌaslen choj. Tayaꞌ avánima riqꞌuin ri Dios. Cajoꞌ ri Dios y 
conojel vinük. Y tabanaꞌ que junan avüch quiqꞌuin ri chꞌaka riqꞌuin jun 
chꞌajchꞌojilüj cánima nyechꞌo riqꞌuin ri Ajaf. 23 Man tayaꞌ pa cuenta ri man 
jun cakalen y xa man jun utz nquicꞌün-pe chave, roma ja tzij quiriꞌ ri 
nyecꞌamon-pe oyoval. 24 Roma jun rusamajel ri Ajaf Dios cachiꞌel rat, man 
cꞌuluman tüj que nabün oyoval. Ncꞌatzin que utz nabün quiqꞌuin conojel. 
Y ncꞌatzin chukaꞌ que nyeꞌatijoj chi utz ri hermanos, y que ncacochꞌon 
chukaꞌ. 25 Y riqꞌuin chꞌujchꞌujil tabij cheque ri vinük ri man junan tüj 
quinojibül riqꞌuin ri rutzij ri Dios que tiquijalaꞌ ri quinojibül. Riqꞌuin baꞌ ri 
Dios nbün cheque ri vinük reꞌ que nquetamaj-vi ri ketzij y ntzolij quicꞌuꞌx 
riqꞌuin. 26 Y riqꞌuin riꞌ nyecolotüj pa rukꞌaꞌ ri itzel-vinük. Roma vocomi 
yecꞌo-vi pa rukꞌaꞌ, y rijaꞌ nbün cheque que nquibün achique na ri nrajoꞌ.

Ri nyebanalüx coma ri vinük chupan ri ruqꞌuisbül tiempo richin ri ruchꞌulef

3  1 Ncꞌatzin cꞌa que man tamestaj que chupan ri ruqꞌuisbül tiempo 
richin ri ruchꞌulef cꞌayuf cheque ri hermanos ri nquicꞌuaj quicꞌaslen 

choj. 2 Roma chupan ri tiempo riꞌ ye qꞌuiy cheque ri vinük ri nquijoyola-ka 
quivüch rijeꞌ y man nyeka-pe tüj chiquicꞌuꞌx ri chꞌaka chic. Nbe cánima 
chirij ri tumin. Juis nquinimirsaj-quiꞌ. Nquiyaꞌ quikꞌij. Ye yokꞌonelaꞌ. Man 
nquitakej tüj quitzij ri quite-quitataꞌ. Man nyematioxin tüj. Qꞌuiy itzel 
ri ncꞌujeꞌ pa tak quicꞌaslen. 3 Rijeꞌ man nquijoyovaj tüj quivüch ri chꞌaka 
chic vinük, ni man nyecuyun tüj. Xa nquibij itzel cheque ri chꞌaka. Roma 
ye ucꞌuan roma ri itzel, ncꞌo ruviꞌ ri itzel ri nquibün cheque achique na 
vinük. Nquetzelaj-vi ri utz. 4 Rijeꞌ nyequisujuj ri cachibil. Man nquinuc 
tüj baꞌ achique nucꞌün-pe ri nquibün. Juis nquinimirsaj-quiꞌ. Más ncajoꞌ ri 
quicot richin ri ruchꞌulef, que chuvüch ncajoꞌ ta ri quicot richin ri Dios. 
5 Rijeꞌ nquibij que quitaken chic ri Dios, pero xa man nquiyaꞌ tüj kꞌij chin 
ri Dios que nujül quicꞌaslen.

Man cꞌa queꞌavachibilaj vinük ri nyebanun quiriꞌ. 6 Roma chiquicojol rijeꞌ 
nyepuꞌu-vi ri nyeꞌapon pa tak jay chutzijosic tijonic ri xa man ye ketzij tüj. 
Y ja ri ixokiꞌ ye nacanük ri nyetzak pa quikꞌaꞌ. Ixokiꞌ ri nquinaꞌ ri raral ri 
quimac y ye ucꞌuan roma ri itzel tak quirayibül. 7 Rijeꞌ chi jumul cꞌa nyetajin 
chiretamaxic cꞌacꞌaꞌ tak tijonic, y quiriꞌ xa man jun bey nquetamaj ta ri ketzij. 
8 Y cachiꞌel xquibün ri aj-itzaꞌ quibiniꞌan Janes y Jambres ri ojer can, que 

xquetzelaj ri xbij ri Moisés, quiriꞌ vi chukaꞌ ri nquibün ri achiꞌaꞌ ri nyeꞌapon 
pa tak cacho ri ixokiꞌ, nquetzelaj ri ketzij. Xaxe ri itzel nquinuc. Nquibij que 
quitaken chic ri Dios, y xa man ketzij tüj. 9 Pero chukaꞌ xa man ta nyenimüx, 
roma chanin nbekꞌalajin-pe chiquivüch conojel, que rijeꞌ xa ye nacanük 
riqꞌuin ri quinojibül, cachiꞌel xbanatüj quiqꞌuin ri aj-itzaꞌ Janes y ri Jambres ri 
ojer can, que xkꞌalajin-pe que rijeꞌ xa ye nacanük riqꞌuin ri quinojibül rijeꞌ.

Ri Pablo nutzijoj cꞌa chin ri Timoteo que man tuyaꞌ can ri utzilüj tijonic
10 Jacꞌa rat Timoteo, atzekleben nutijonic. Avetaman ri nucꞌaslen utz. 

Avetaman que ninbün ronojel ri chilaben chuve roma ri Dios. Avetaman 
que ninya-vi vánima riqꞌuin ri Dios, que nquicochꞌon, y que nyenjoꞌ 
conojel vinük. 11 Xinetzelüs, y nquinajin cꞌa chucꞌusasic pokonül. Ronojel 
cꞌa reꞌ nucochꞌon-pe. Y chukaꞌ avetaman ronojel ri xban chuve chupan ri 
oxiꞌ tinamit, ri Antioquía, ri Iconio, ri Listra. Chiriꞌ juis xintij pokonül. 
Pero chupan ronojel riꞌ ri Ajaf xinrucol-vi-pe. 12 Y ketzij na vi, conojel 
ri jun quibanun riqꞌuin ri Jesucristo y ncajoꞌ nquicꞌuaj jun cꞌaslen utz 
chuvüch ri Dios, nquitij pokonül pa quikꞌaꞌ chꞌaka chic. 13 Jacꞌa ri vinük ri 
juis itzel ri quicꞌaslen quicꞌuan y ri chꞌacanelaꞌ tak vinük, chi jumul más 
itzel nquibün. Nyequichꞌüc ri vinük, y nyechꞌacatüj rijeꞌ chukaꞌ.

14 Jacꞌa rat Timoteo, man tayaꞌ can ri utzilüj tijonic ri avetaman y ayoꞌon 
avánima riqꞌuin. Tacꞌuxlaꞌaj roj ri xkatijoj jabel chave ri tijonic reꞌ. 15 Y cꞌa 
rat coꞌol cꞌa tok xavetamaj-pe ri tzꞌiban can chupan ri lokꞌolüj rutzij ri Dios. 
Y ri tzij riꞌ xucꞌut chavüch que ncꞌatzinej que xatakej ri Jesucristo richin 
xacolotüj chupan ri amac. 16 Ronojel cꞌa ri rutzij ri Dios riꞌ ri tzꞌiban can, ja 
ri Dios biyon-pe. Y romariꞌ utz que nucusüs richin tijonic. Utz que nucusüs 
richin que nkꞌalajin-pe achique tijonic ri xa quiqꞌuin achiꞌaꞌ petenük-vi. Utz 
que nucusüs richin nkꞌalajrisüs chin jun chic que tujalaꞌ rucꞌaslen. Y utz 
chukaꞌ que nucusüs richin nbix achique rubanic jun cꞌaslen choj. 17 Richin 
que ri rusamajelaꞌ ri Dios ye tzꞌakatinük ta jabel. Roma ronojel riꞌ ncꞌatzin 
cheque richin que nyetiquer nquibün ronojel ri utzilüj samaj.

4  1 Y chuvüch Dios y ri Ajaf Jesucristo ri npuꞌu jun bey chic, ri nkꞌalajin 
que Rey vi, y nberubanaꞌ juzgar pa quiviꞌ ri ye cꞌüs, y pa quiviꞌ chukaꞌ 

ri ye camnük chic e, ninbij cꞌa chave rat Timoteo, 2 que tatzijoj ri rutzij ri Dios 
chi jumul, cheque ri ncajoꞌ ncacꞌaxaj y cheque ri man ncajoꞌ tüj chukaꞌ. Tabij 
cheque ri vinük ri quitzekleben jun tijonic ri xa man ketzij tüj, que tiquiyaꞌ can. 
Tabij cheque ri quicꞌuan jun cꞌaslen itzel, que tiquijalaꞌ quicꞌaslen. Y cheque 
conojel tabij que chi jumul tiquibanaꞌ ri utz. Y riqꞌuin ronojel avánima queꞌatijoj 
conojel, pero riqꞌuin ronojel cochꞌonic. 3 Roma nka-pe na vi ri kꞌij tok ri vinük 
xa man ncajoꞌ tüj chic ncacꞌaxaj ri utz tak tijonic. Xa nbe cánima chirij ri tijonic 
ri man ye ketzij tüj, y nyequicanolaꞌ cꞌa achique ri nyetijon quichin chin ri 
tijonic ri nyequirayij rijeꞌ. 4 Xa man ncacꞌaxaj tüj chic ri rutzij ri Dios, richin que 
nyecacꞌaxaj ri tijonic ri xa man jun cakalen. 5 Jacꞌa rat tanucuꞌ jabel ronojel ri 

nabün. Tacochꞌoꞌ ri pokonül ri npuꞌu chavij. Man cataneꞌ chutzijosic ri utzilüj 
tzij richin colonic. Tabanaꞌ cꞌa ronojel ri samaj ri yoꞌon chave roma ri Dios.

6 Roma yin xaxe chic cꞌa voyoben ri kꞌij que nquicamsüs. Ri kꞌij richin 
nquibe y ninyaꞌ can ri ruchꞌulef, xa nakaj chic cꞌo-vi. 7 Juis nutijon nukꞌij 
chubanic ri rurayibül ri Dios, y nubanun ronojel ri samaj ri yoꞌon chuve 
roma ri Dios. Man nuyoꞌon tüj can ri utz tak tijonic ri kataken. 8 Romariꞌ 
voyoben jun lokꞌolüj sipanic ri nquicꞌul conojel ri quicꞌuan jun cꞌaslen 
choj. Y vetaman que yin chukaꞌ nincꞌul riꞌ. Ja ri Ajaf ri utzilüj Juez nyoꞌon 
ri lokꞌolüj sipanic chupan ri kꞌij tok npuꞌu jun bey chic. Y man xe tüj 
chuve yin nuya-vi ri lokꞌolüj sipanic riꞌ. Xa nuyaꞌ chukaꞌ cheque conojel ri 
benük cánima chiroyobexic ri kꞌij tok npuꞌu jun bey chic rijaꞌ.

Ri rurayibül ri Pablo
9 Rat Timoteo, tatijaꞌ cꞌa akꞌij ncapuꞌu viqꞌuin chanin, richin nquinatzꞌeta-

pe can. 10 Roma ri Demas xa xbe pa tinamit Tesalónica. Xinruyaꞌ can, roma 
xa xbe ránima chirij ri nsuj ri ruchꞌulef. Y chukaꞌ ri hermano Crescente 
xintük chi benük pa tak tinamit ri yecꞌo pa ruchꞌulef Galacia. Y ri hermano 
Tito chukaꞌ xintük chi benük pa tak tinamit ri yecꞌo pa ruchꞌulef Dalmacia. 
11 Vocomi xaxe ri hermano Lucas ri cꞌo can viqꞌuin. Tacꞌamaꞌ cꞌa pe ri 
hermano Marcos tok ncapuꞌu, roma rijaꞌ ncꞌatzin chuve richin nquirutoꞌ. 
12 Ri hermano Tíquico xintük-e aviqꞌuin rat pa tinamit Éfeso. 13 Tok 
ncapuꞌu, tacꞌamaꞌ chukaꞌ pe ri nutziek ri cachiꞌel coton ri xinyaꞌ can riqꞌuin 
ri hermano Carpo pa tinamit Troas. Y chukaꞌ queꞌacꞌama-pe ri nu-libros. Ri 
juis ncꞌatzin chuve, ja ri ye vuj ri xintzꞌibaj can yin.

14 Ri Alejandro ri samajiy-chꞌichꞌ, qꞌuiy cꞌa itzel ri rubanun chuve. Ri Ajaf 
nutzolij-vi cꞌa ri rutojic chin, cachiꞌel ri rubanun. 15 Romariꞌ rat, tachajij cꞌa 
aviꞌ jabel chuvüch, roma rijaꞌ juis nretzelaj ri rutzij ri Dios ri nkatzijoj roj.

16 Pa nabey tok xinucꞌuꞌüx chuvüch ri autoridades, man jun xtoꞌon 
vichin. Pero man ninjoꞌ tüj cꞌa que ri Dios nuyaꞌ ta ruqꞌuexel cheque ri 
xa man xinquitoꞌ tüj y xinquiyaꞌ can nuyon. 17 Ri Ajaf xa xinruto-vi yin. 
Xuyaꞌ vuchukꞌaꞌ y xinrucol-pe chupan ri chꞌaꞌoj tok xcajoꞌ yinquicamsaj. 
Y romariꞌ xintiquer xinqꞌuis ronojel ri samaj ri yoꞌon chuve roma ri Dios. 
Samaj richin rutzijosic ri rutzij ri Dios cheque conojel ri vinük ri man ye 
israelitas tüj. 18 Y yin vetaman que ri Ajaf ncolon vichin chupan ronojel 
itzel. Vetaman que nquiruchajij richin quiriꞌ nquinoc pa rukꞌaꞌ chilaꞌ 
chicaj. Rijaꞌ xtucꞌul-vi rukꞌij richin chi jumul. Quiriꞌ ta cꞌa.

Ri ruqꞌuisbül tak tzij
19 Tabanaꞌ saludar ri hermanos Prisca y Aquila, y chukaꞌ conojel ri 

yecꞌo pa racho ri hermano Onesíforo. 20 Ri hermano Erasto xcꞌujeꞌ can pa 
tinamit Corinto, y ri hermano Trófimo xinyaꞌ can pa tinamit Mileto roma 
yavaꞌ. 21 Y rat Timoteo, tatijaꞌ cꞌa akꞌij ncapuꞌu viqꞌuin tok cꞌa man jani 

tiempo tüj richin tef. Ri hermano Eubulo nutük-e saludos chave. Y chukaꞌ 
ri hermano Pudente, ri Lino, ri Claudia, y conojel ri hermanos chereꞌ 
nquitük-e saludos chave.

22 Ri Ajaf Jesucristo ncꞌujeꞌ ta cꞌa pan avánima rat. Y chiꞌivonojel ri rixcꞌo 
chiriꞌ ncꞌujeꞌ ta cꞌa ri utzilüj sipanic ri nspaj-pe ri Dios iviqꞌuin. Quiriꞌ ta cꞌa. 

Ri Pablo nutzꞌom tzij

1  1 Yin Pablo, jun rusamajel ri Dios y jun ru-apóstol ri Jesucristo. Rijaꞌ 
xinrutük cꞌa chiquitoꞌic ri ye chaꞌon roma ri Dios, richin quiriꞌ nquiyaꞌ 

más cánima riqꞌuin. Y xinrutük quiqꞌuin chukaꞌ richin nquetamaj jabel ri 
ketzij, ri nyerucꞌuaj chupan ri utzilüj cꞌaslen ri nrajoꞌ ri Dios. 2 Y riqꞌuin riꞌ 
coyoben cꞌa ri utzilüj cꞌaslen ri man jun bey nqꞌuis. Y ja cꞌaslen riꞌ ri sujun 
roma ri Dios ojer can. Man jani cꞌo cꞌa ta ri ruchꞌulef tok rusujun-pe. Y nuya-
vi, roma ri Dios nbün-vi ri rubin. 3 Y xapon cꞌa ri kꞌij tok ri Dios Kacolonel 
xukꞌalajrisaj ri rutzij y xuyaꞌ cꞌa kꞌij chuve richin nintzijoj ri rutzij. Y juis 
xuchilabej chuve que ninbün ri samaj reꞌ. 4 Y nintzꞌibaj cꞌa e ri carta reꞌ chave 
rat Tito, ri rat cachiꞌel nucꞌajol roma ataken chukaꞌ ri Jesucristo. Ri utzilüj 
sipanic ri nspaj-pe ri Dios, ri joyovanic y ri uxlanen ri petenük riqꞌuin ri 
Katataꞌ Dios y ri Kajaf y Kacolonel Jesucristo ncꞌujeꞌ ta cꞌa pan avánima.

Ri rusamaj ri Tito chiriꞌ pa ruchꞌulef Creta
5 Y xatinyaꞌ cꞌa pa ruchꞌulef Creta roma xinjoꞌ que nachojmirsaj ri ncꞌatzin 

que nchojmirsüs. Y chukaꞌ xinbij chave: Ronojel tinamit apeꞌ yecꞌo hermanos, 
queꞌachaꞌ cꞌa achiꞌaꞌ chiquicojol, richin ja rijeꞌ ri nyeꞌucꞌuan quichin. 6 Y jun 
ucꞌuey quichin ri hermanos ncꞌatzin que rucꞌuan ta jun cꞌaslen utz, richin 
quiriꞌ man jun nilitüj chirij. Y chukaꞌ ncꞌatzin que jun ucꞌuey quichin ri 
hermanos xaxe jun rixjayil y ri ralcꞌual quitaken ta chic ri Jesucristo. Pero si 
ri ralcꞌual quicꞌuan jun itzel cꞌaslen y man nyetaken tüj tzij, man cꞌuluman 
tüj que ri tataꞌaj riꞌ ntoc can ucꞌuey quichin ri hermanos. 7 Roma ri ucꞌuey 
quichin ri hermanos ye rusamajelaꞌ ri Dios, y romariꞌ ncꞌatzin que quicꞌuan 
jun cꞌaslen utz richin quiriꞌ man jun nilitüj chiquij. Chukaꞌ ncꞌatzin que man 
nquinimirsaj tüj quiꞌ, que man chanin tüj ncatüj coyoval, que man nyekꞌabür 

Ri carta ri xutzꞌibaj 
ri apóstol San Pablo 

chin ri Tito

tüj, que si ncatüj coyoval man chꞌeyon tüj, ni man nquibanalaꞌ tüj ri man 
utz tüj chuchꞌaquic quitumin. 8 Y ncꞌatzin chukaꞌ que jabel nyerucꞌul-apu ri 
hermanos pa racho, ri xa cꞌa pa jun chic tinamit nyepuꞌu-vi. Ncꞌatzin que 
benük cánima chubanic ri utz. Y ncꞌatzin que nyenucun jabel. Ncꞌatzin que 
quicꞌuan jun cꞌaslen choj, jun cꞌaslen utz chuvüch ri Dios, y man tiquiyaꞌ kꞌij 
chin ri mac. 9 Y ncꞌatzin cꞌa que ri ye ucꞌuey quichin hermanos, quiyoꞌon-vi 
cánima riqꞌuin ri rutzij ri Dios ri xkatzijoj cheque, roma ketzij vi. Y riqꞌuin 
riꞌ ri ucꞌuey quichin hermanos nyetiquer nquiyaꞌ ri utz tak tijonic cheque ri 
hermanos, richin quiriꞌ ri hermanos más nquiyaꞌ cánima riqꞌuin ri Dios. Ri 
ucꞌuey quichin ri hermanos nyetiquer chukaꞌ nquibij cheque ri vinük ri ye 
quitzekleben tijonic ri man ye ketzij tüj, que tiquiyaꞌ can rubanic riꞌ.

10 Roma ye qꞌuiy ri man nyetaken tüj tzij. Y chiquicojol rijeꞌ yecꞌo-vi ri 
nyebin que ncꞌatzinej que nban ri circuncisión, ri jun retal ri nquibün ri 
israelitas pa ruchꞌacꞌul jun acꞌual alaꞌ o achi que ja richin ri tinamit ri Dios, 
que quiriꞌ nban cheque richin nyecolotüj. Ja ri tzij quiriꞌ, ri xa man jun 
cakalen. Y nyequichꞌüc ri vinük. 11 Y jariꞌ ri cꞌuluman que nkatzꞌapij quichiꞌ 
roma ye qꞌuiy ri nyechꞌacatüj pa quikꞌaꞌ. Y hasta cꞌo mul xa conojel ri yecꞌo 
pa jun jay nyechꞌacatüj pa rukꞌaꞌ ri itzel tak tijonic ri nyequiyaꞌ. Y man xe 
tüj riꞌ ri nquibün. Xa nquicꞌutuj chukaꞌ cajil roma ri tijonic ri nquiyaꞌ.

12 Xcꞌujeꞌ cꞌa jun quivinak aj-Creta ri ojer can, ri cꞌo etamabül riqꞌuin, y 
rijaꞌ xbij can ri achique quibanic ri vinük. Ri achi cꞌa riꞌ quereꞌ xbij can: 
Ri nuvinak aj-Creta man jun bey nquibij ta ri ketzij. Xa ye cachiꞌel itzel 
tak chico. Ncꞌo ruviꞌ nyevaꞌ, y xa man ncajoꞌ tüj nyesamüj. Quiriꞌ xbij ri 
jun achi riꞌ. 13 Y ketzij vi ri xbij can. Roma cꞌa riꞌ ninbij chave rat Tito, 
que tabij cheque ri vinük riꞌ, que tiquiyaꞌ can rubanic ri man utz tüj y 
tiquitakej ri ketzij. 14 Chukaꞌ tabij cheque que man quecacꞌaxaj chic tijonic 
ri xa man jun rakalen, cachiꞌel ri nquibij ri nuvinak israelitas, que ja ri 
tijonic riꞌ ncꞌatzinej que nban richin nyecolotüj, pero man ketzij tüj. Y 
chukaꞌ man tiquinimaj chic quitzij ri xa nquetzelaj ri ketzij.

15 Ri vinük ri chꞌajchꞌoj ri quicꞌaslen, utz nquitzꞌet ronojel ri utz. Jacꞌa 
ri vinük ri man chꞌajchꞌoj tüj ri quicꞌaslen y man quitaken tüj chukaꞌ ri 
Dios, ronojel ri utz itzel nquitzꞌet, roma xa yojtajnük ri quinojibül y man 
nquinaꞌ tüj que man utz tüj ri quicꞌaslen chuvüch ri Dios. 16 Nquibij que 
quetaman ruvüch ri Dios, pero nkꞌalajin que man ketzij tüj, roma ri itzel 
ri nquibün. Man nyetaken tüj tzij. Y man jun utz ri nyetiquer tüj nquibün.

Ri rubanic jun utzilüj tijonic

2  1 Jacꞌa rat tayaꞌ ri utz tak tijonic cheque ri hermanos. 2 Ri rajatük tak 
achiꞌaꞌ nquinaꞌ ta jabel ri nyequibün, conojel ta nyeyoꞌon quikꞌij, man 

tiquiyaꞌ kꞌij chin ri mac, tiquiyaꞌ cánima riqꞌuin ri ketzij tijonic ri kataken, 
quecajoꞌ ri Dios y conojel vinük, y quecochꞌon chukaꞌ. 3 Quiriꞌ chukaꞌ ri 
rajatük tak ixokiꞌ, nyekꞌalajin ta jabel chiquivüch ri vinük que cꞌo quikꞌij, man 

nquimol tüj tzij chiquij vinük, man nyekꞌabür tüj, y nquicꞌut ta jun utzilüj 
cꞌaslen chiquivüch ri chꞌaka chic. 4 Y chukaꞌ tiquicꞌutuꞌ chiquivüch ri ixokiꞌ ri 
cꞌa ye acꞌualaꞌ na que quecajoꞌ ri cachijlal y ri cal, 5 que man tiquiyaꞌ kꞌij chin 
ri mac, tiquicꞌuaj jun cꞌaslen chꞌajchꞌoj, ye samajelaꞌ, utz tiquibanaꞌ quiqꞌuin 
conojel, tiquitakej ri cachijlal, richin que man nyokꞌotüj tüj ri rutzij ri Dios.

6 Tabij cꞌa chukaꞌ cheque ri chꞌaka chic achiꞌaꞌ ri man ye rajatük tüj, 
que man tiquiyaꞌ kꞌij chin ri mac. 7 Y rat Tito chukaꞌ ncꞌatzin que chi 
jumul tacꞌuaj jun cꞌaslen utz richin quiriꞌ nacꞌut chiquivüch achique chi 
cꞌaslen ncꞌatzinej que nquicꞌuaj rijeꞌ. Y tok nyeꞌatijoj chin ri rutzij ri Dios, 
ja rubixic tabanaꞌ. Y chukaꞌ tayaꞌ rukꞌij ri rutzij ri Dios. 8 Tachajij cꞌa aviꞌ 
riqꞌuin ri nabij tok ncatijon, que ronojel ja rubixic tabanaꞌ chin, richin que 
man jun nbix chirij. Y ri nyeꞌetzelan richin ri rutzij ri Dios nyeqꞌuix-ka, 
roma man nquil tüj achique nquibij chivij rix hermanos.

9 Y cheque ri hermanos ye samajelaꞌ tabij que tiquitakej quitzij ri qui-
patrones. Y jabel tiquibanaꞌ chin ronojel ri samaj ri nbix cheque. Y man jun 
bey tiquipaba-quiꞌ chuvüch ri qui-patrones. 10 Ni man queꞌelekꞌ quiqꞌuin ri 
qui-patrones. Y utz tiquibanaꞌ chin ronojel, richin utz nyetzꞌetüj coma conojel 
ri vinük, richin que ri vinük riꞌ xtiquinimaj ta ri rutzij ri Dios ri Kacolonel.

11 Ri utzilüj sipanic ri nspaj-pe ri Dios xkꞌalajin-pe chereꞌ chuvüch ri 
ruchꞌulef. Y jariꞌ ri cꞌamayon-pe colonic cheke konojel roj vinük. 12 Y riꞌ chukaꞌ 
nucꞌut chikavüch que tikayaꞌ can rubanic ronojel ri man nkaꞌ tüj chuvüch ri 
Dios y que tikayaꞌ can ronojel ri itzel tak rayinic richin ri ruchꞌulef. Ri rojcꞌo 
cꞌa chereꞌ chuvüch ri ruchꞌulef, man tikayaꞌ kꞌij chin ri mac, xa tikacꞌuaj jun 
cꞌaslen choj, jun cꞌaslen ri nkaꞌ chuvüch ri Dios. 13 Roma koyoben ri kꞌij tok 
npuꞌu jun bey chic ri ka-Dios y Kacolonel, ri Jesucristo. Riqꞌuin cꞌa quicot 
koyoben ri kꞌij riꞌ. Y jariꞌ tok nkꞌalajin ri rukꞌij. 14 Ri man xupokonaj tüj xuya-
riꞌ pa camic pa kaqꞌuexel, richin que xojrucol chuvüch ronojel ruvüch mac y 
richin chukaꞌ xuchꞌajchꞌojrisaj ri kacꞌaslen. Quiriꞌ xbün richin que ri xojtaken 
richin xojoc richin rijaꞌ. Y rijaꞌ nrajoꞌ que nbe kánima chubanic ri utz.

15 Queꞌatijoj cꞌa ri chꞌaka chic chin ronojel reꞌ. Tabij cheque ri utz 
quicꞌaslen quicꞌuan, que man tiquiyaꞌ can. Y ri itzel quicꞌaslen, tabij 
cheque que tiquiyaꞌ can ri itzel cꞌaslen riꞌ. Man taxbij-aviꞌ nabün quiriꞌ, 
roma ja ri Dios yoꞌon ri samaj reꞌ chave. Ncꞌatzinej cꞌa que ncatquitakej.

Ri ncꞌatzin que nquibün ri hermanos

3  1 Tabij cꞌa cheque ri hermanos que tiquitakej quitzij ri autoridades. 
Tiquibanaꞌ cꞌa ri nbix cheque, y riqꞌuin ronojel cánima tiquibanaꞌ 

ronojel ruvüch utzilüj samaj. 2 Y tabij chukaꞌ cheque que man tiquibij 
itzel chirij jun chic vinük, y que man tiquibün oyoval. Xa utz tiquibanaꞌ 
quiqꞌuin conojel, y riqꞌuin ronojel chꞌuchꞌujil.

3 Roma tok rubanun can, roj chukaꞌ roj nacanük riqꞌuin ri kanojibül. 
Man xkatakej tüj tzij. Juis roj satznük chiriꞌ. Man xojtiquer tüj xkato-kiꞌ 

chuvüch ri mac. Xa xkabün ronojel ri itzel ri xkarayij, y xbe kánima chirij 
ri quicot richin ri ruchꞌulef. Juis itzel ri kacꞌaslen xkacꞌuaj. Itzel xekatzꞌet 
ri chꞌaka chic roma ri utz cꞌo quiqꞌuin. Chikacojol kiꞌ xketzelaj-kiꞌ, y roma 
ri man utz tüj ri kacꞌaslen, ri vinük xojquetzelaj chukaꞌ. 4 Pero tok ri Dios 
ri Kacolonel xucꞌut chikavüch que xojrujoꞌ y xbün utz cheke, xketamaj cꞌa 
que ronojel vinük nyerujoꞌ. 5 Rijaꞌ xojrucol cꞌa pe chupan ri kamac. Man 
roma tüj juis choj ri kacꞌaslen kacꞌuan tok xojrucol-pe. Man quiriꞌ tüj. 
Xa roma xujoyovaj kavüch. Y richin que xojrucol, rijaꞌ xuchꞌajchꞌojrisaj 
ri kacꞌaslen. Jun cꞌacꞌaꞌ cꞌaslen xuyaꞌ cheke. Ri Lokꞌolüj Espíritu xoc pa 
tak kánima. Y riqꞌuin riꞌ xjalatüj ri kacꞌaslen. 6 Ri Dios xuyaꞌ ri Lokꞌolüj 
Espíritu cheke roma ri Kacolonel Jesucristo. Y ri Lokꞌolüj Espíritu qꞌuiy 
utz nbün cheke. 7 Y riqꞌuin riꞌ man jun kamac nkꞌalajin chuvüch ri Dios, 
y riꞌ xa roma ri utzilüj sipanic ri nspaj-pe ri Dios. Y chukaꞌ nkichinaj ri 
utzilüj cꞌaslen ri man nqꞌuis tüj. Y roj koyoben ri cꞌaslen riꞌ.

8 Ronojel reꞌ ketzij vi, utz vi, y ncꞌatzin-vi chin ri quicꞌaslen conojel vinük. 
Roma cꞌa riꞌ ninjoꞌ que man tatanabaꞌ quitijoxic ri quitaken chic ri Dios chin 
ronojel reꞌ, richin quiriꞌ tiquitijaꞌ quikꞌij nquibün ri utz. 9 Pero ri tzij ri xa man 
jun cakalen, cachiꞌel ri tzij ri nyeban pa quiviꞌ ri quibiꞌ ri vinük ri xecꞌujeꞌ ojer 
can, man queꞌavacꞌaxaj. Y chukaꞌ man queꞌavacꞌaxaj ri oyoval ri nyequibün ri 
vinük ri xa man junan tüj quinojibül pariꞌ ri nbij ri ley ri xuyaꞌ ri Dios richin 
ri Moisés, roma ronojel tak tzij quiriꞌ xa man jun utz nucꞌün-pe chave.

10 Y si cꞌo jun ri nbün quichin ri hermanos que nquitzꞌom nquijüch-e-
quiꞌ, tachilabej cꞌa ri nbanun quiriꞌ y tabij chin que man tubün quiriꞌ. Y 
si abin chin jun bey y man ncarutakej tüj, tabij jun bey chic chin. Y si 
man nutakej tüj cꞌa, man tacꞌün chic ruvüch. 11 Roma ri nbanun quiriꞌ, 
nkꞌalajin-vi que xa satznük riqꞌuin ri runojibül, itzel rucꞌaslen rucꞌuan, y 
ruyon rijaꞌ nroyoj castigo pariꞌ.

Ri rurayibül ri Pablo
12 Y yin nintük-e ri hermano Artemas aviqꞌuin o ri hermano Tíquico. Y 

tok napon aviqꞌuin jun cheque rijeꞌ, tatijaꞌ akꞌij ncabe pa tinamit Nicópolis. 
Roma nunucun que nquibecꞌujeꞌ chiriꞌ ri tiempo richin tef. 13 Y ri hermano 
Zenas ri etamanel richin ri ley y ri hermano Apolos, tayaꞌ cꞌa ronojel ri 
ncꞌatzin cheque richin ri quibey, richin quiriꞌ man ta jun ri ncajoꞌ. 14 Y 
ri hermanos tiquetamaj cꞌa nquibün ri utz. Quequitoꞌ cꞌa conojel ri cꞌo 
ncꞌatzin cheque, richin que nquibün ta ri cꞌuluman chupan ri quicꞌaslen.

Ri ruqꞌuisbül tak tzij
15 Conojel cꞌa ri hermanos ri yecꞌo viqꞌuin nquitük-e saludos chave. Y 

tayaꞌ cꞌa chukaꞌ saludos cheque ri junan kavüch quiqꞌuin roma kataken 
ri Jesucristo. Ri utzilüj sipanic ri nspaj-pe ri Dios ncꞌujeꞌ ta cꞌa iviqꞌuin 
chiꞌivonojel. Quiriꞌ ta cꞌa. 

Ri Pablo nutzꞌom tzij
1 Yin Pablo, xintzak cꞌa chereꞌ pa cárcel roma nintzeklebej ri Jesucristo. 

Y vachibilan cꞌa ri hermano Timoteo tok nintzꞌibaj-e ri carta reꞌ chave rat 
Filemón. Y juis ncatkajoꞌ roma kachibil kiꞌ chupan ri samaj. 2 Nkatük-e 
saludos chin ri hermana Apia. Y chukaꞌ nkatük saludos chin ri hermano 
Arquipo kachibil chupan ri samaj, y chukaꞌ cheque ri quitaken ri 
Jesucristo ri nquimol-quiꞌ pan avacho. 3 Y ja ta cꞌa ri utzilüj sipanic ri 
nspaj-pe ri Dios y ri uxlanen ri petenük riqꞌuin ri Katataꞌ Dios y ri Ajaf 
Jesucristo ncꞌujeꞌ pa tak ivánima chiꞌivonojel.

Ri Filemón ruyoꞌon ránima riqꞌuin ri Jesucristo, y nyerujoꞌ ri hermanos chukaꞌ
4 Yin Pablo chi jumul cꞌa ninbün orar avoma rat Filemón. Y chukaꞌ chi 

jumul ninmatioxij chin ri nu-Dios avoma, 5 roma yin ninvacꞌaxaj-vi que 
rat ntajin nyeꞌajoꞌ ri Dios y conojel vinük y ntajin nayaꞌ avánima jabel 
riqꞌuin ri Jesucristo. 6 Yin nincꞌutuj cꞌa chin ri Dios que roma ayoꞌon 
avánima riqꞌuin ri Jesús, roma ta riꞌ nyetamüx ri utz ri cꞌo quiqꞌuin 
conojel ri cꞌo ri Jesucristo pa tak cánima. Nbanatüj ta jun utzilüj samaj 
roma ayoꞌon avánima. 7 Hermano Filemón, vacꞌaxan que juis nyeꞌajoꞌ ri 
hermanos y qꞌuiy quicot ayoꞌon pa tak cánima. Y romariꞌ yin chukaꞌ juis 
quicot cꞌo pa vánima. Acukuban-vi nucꞌuꞌx.

Ri Pablo nucꞌutuj jun favor chin ri Filemón
8 Romariꞌ yin, stapeꞌ (aunque) cꞌo vuchukꞌaꞌ yoꞌon pa nukꞌaꞌ roma ri Cristo, 

man nincusaj tüj cꞌa vocomi richin que ninbij chave ri achique cꞌuluman que 
nabün. Man quiriꞌ tüj. 9 Pero roma ncatinjoꞌ ninjoꞌ nincꞌutuj jun favor chave. 
Rat avetaman que yin xa xinrijix yan, y man xe tüj riꞌ chukaꞌ, xa avetaman 

Ri carta ri xutzꞌibaj 
ri apóstol San Pablo 

chin ri Filemón

chukaꞌ que vocomi yincꞌo pa cárcel roma nquitzekleben ri Jesucristo. 10 Yin 
nincꞌutuj cꞌa favor chave roma ri Onésimo. Roma tok yincꞌo pa cárcel, rijaꞌ 
xuyaꞌ ránima riqꞌuin ri Jesucristo, y romariꞌ ninnaꞌ que cachiꞌel xoc valcꞌual.

11 Stapeꞌ (Aunque) tok rubanun can, rijaꞌ man jun xcꞌatzin chave rat, roma 
xaruyaꞌ can. Jacꞌa vocomi juis ncꞌatzin chuve yin, y ncꞌatzin chukaꞌ chave rat. 
12 Y nintük cꞌa e aviqꞌuin. Y nincꞌutuj favor chave que jabel tacꞌuluꞌ, cachiꞌel 
ta ja yin ri nquinapon aviqꞌuin. 13 Yin ninjoꞌ que ri Onésimo ncꞌujeꞌ ta viqꞌuin 
richin nquirilij chereꞌ pa cárcel, cachiꞌel jun aqꞌuexel, roma rat man ncatiquer 
tüj ncacꞌuje-pe viqꞌuin. Rat avetaman cꞌa que xintzak pa cárcel chutzijosic ri 
utzilüj tzij richin colonic. 14 Pero man ninjoꞌ tüj cꞌa ninbij chin que ticꞌujeꞌ chereꞌ 
viqꞌuin, roma rijaꞌ asamajel rat. Y cꞌa ja na rat nabin, si ncꞌujeꞌ can chereꞌ viqꞌuin. 
Roma cꞌa ja na pan avánima rat nalüx-vi, y man roma tüj ja yin ri nquicꞌutun 
chave. 15 Y riqꞌuin baꞌ man ruyon tüj itzel xucꞌün-pe chave que ri Onésimo xel-pe 
aviqꞌuin jun caꞌi-oxiꞌ kꞌij, roma vocomi ntzolij jun bey chic aviqꞌuin, richin chi 
jumul. 16 Tok xel-e aviqꞌuin, cꞌa man jani hermano tüj, xa cꞌa choj jun asamajel. 
Jacꞌa vocomi hermano chic. Yin juis ninjoꞌ rijaꞌ, jacꞌa rat más najoꞌ, man xaxe tüj 
roma ri asamajel, man quiriꞌ tüj, rat najoꞌ chukaꞌ roma rutaken chic ri Ajaf.

17 Si junan cꞌa kavüch aviqꞌuin, tacꞌuluꞌ jabel ri Onésimo, cachiꞌel 
nquinacꞌul ta yin. 18 Y si cꞌo ri man utz tüj rubanun can chave, o si cꞌo 
rucꞌas aviqꞌuin, tabij cꞌa chuve, y yin nintoj. 19 Roma yin Pablo ninbij cꞌa 
e chave que nintoj-vi ri rucꞌas, stapeꞌ (aunque) vetaman que rat cꞌo jun 
nimalüj acꞌas viqꞌuin, roma xintzijoj ri rutzij ri Dios chave. 20 Y rat ataken 
chic ri Ajaf Jesús. Roma cꞌa riꞌ ninjoꞌ que nabün ri favor ri xincꞌutuj yan 
chave, que tacꞌuluꞌ jabel ri Onésimo. Y riqꞌuin riꞌ nayaꞌ quicot pa vánima, 
roma nkꞌalajin-vi que jabel atzekleben ri Cristo.

21 Yin xintzꞌibaj ri carta reꞌ chave roma nuyoꞌon-vi vánima aviqꞌuin que 
nabün ri xincꞌutuj chave. Y man xe tüj ri favor riꞌ nabün, xa vetaman-vi 
que nabün más. 22 Tachojmirsaj yan cꞌa jun vacho, richin tok nquinel-e 
chereꞌ pa cárcel y nquinapon chilaꞌ aviqꞌuin. Roma yin voyoben chic que 
ri Dios nbün quiriꞌ, cachiꞌel ri icꞌutun chin pan oración.

Ri ruqꞌuisbül tak tzij
23 Ri hermano Epafras ri cꞌo viqꞌuin chereꞌ pa cárcel chinutoꞌic roma 

nrajoꞌ ri Jesucristo, nutük-e saludos chave. 24 Y quiriꞌ chukaꞌ ri hermano 
Marcos, ri Aristarco, ri Demas y ri Lucas ri ye vachibil pa samaj nquitük-e 
chukaꞌ saludos chave.

25 Y ri utzilüj sipanic ri nspaj-pe ri Kajaf Jesucristo ncꞌujeꞌ ta cꞌa pa tak 
ivánima chiꞌivonojel. Quiriꞌ ta cꞌa. 

Ri Dios ja ri Rucꞌajol ri xucusaj richin xukꞌalajrisaj ri rutzij

1  1 Ojer-ojer can, qꞌuiy cꞌa mul xchꞌo ri Dios quiqꞌuin ri kaxquin-
kamamaꞌ can. Y tok xchꞌo quiqꞌuin, xerucusaj cꞌa ri achiꞌaꞌ ri 

nyekꞌalajrisan ri rutzij. Y richin xukꞌalajrisaj ri rutzij cheque ri achiꞌaꞌ riꞌ, 
qꞌuiy rubanic ri xucusaj. 2 Jacꞌa chupan ri tiempo rojcꞌo-vi roj, ri ruqꞌuisbül 
tiempo richin ri ruchꞌulef, ri Dios ja ri Rucꞌajol ri xucusaj richin xukꞌalajrisaj 
ri rutzij chikavüch. Ri Dios pa rukꞌaꞌ cꞌa ri Rucꞌajol xuya-vi ronojel. Y pa 
rukꞌaꞌ chukaꞌ ri Rucꞌajol xuya-vi richin xbün ri ruchꞌulef y ronojel ri cꞌo. 
3 Riqꞌuin ri Rucꞌajol nkꞌalajin ri rukꞌij ri Dios. Ri Rucꞌajol junan riqꞌuin rijaꞌ. 
Y ja ri Cꞌajol ri ucꞌuayon richin ronojel ri cꞌo, riqꞌuin ri ruchukꞌaꞌ ri rutzij 
rutzꞌamon-vi. Y rijaꞌ xcom richin xrelesaj ri kamac, y xcꞌastüj. Y xbetzꞌuyeꞌ 
chilaꞌ chicaj pa rajquikꞌaꞌ (ru-derecha) ri nimalüj Dios.

Ri Rucꞌajol ri Dios cꞌo más rukꞌij que chiquivüch ri ángeles
4 Ri Rucꞌajol ri Dios cꞌo más rukꞌij que chiquivüch ri ángeles. Y roma ri 

samaj ri xbün rijaꞌ, ri Dios xunimirsaj rukꞌij. Y chukaꞌ ri rubiꞌ rijaꞌ más 
nim vi rakalen que chuvüch ri biꞌaj ángel. 5 Ketaman-vi que juis rukꞌij, 
roma ri Dios man jun bey rubin ta chin jun ángel:

Ja rat ri Nucꞌajol.
Romariꞌ ninyaꞌ acꞌaslen.

Y chukaꞌ man jun bey rubin ta pariꞌ jun ángel:
Ja rijaꞌ ri Nucꞌajol
y ja yin ri Rutataꞌ.

Man jun bey rubin ta quiriꞌ pariꞌ jun ángel. 6 Y tok ri Dios xutük-pe ri 
Rucꞌajol chuvüch ri ruchꞌulef, xkꞌalajin-vi que cꞌo rukꞌij, roma xbij cheque 
conojel ri ru-ángeles:

Ri carta ri tzꞌiban can 
cheque ri hermanos 

ri ye Hebreos

Tiyaꞌ rukꞌij ri Nucꞌajol.
7 Pa quiviꞌ cꞌa ri ángeles xaxe nbij:

Ri nu-ángeles juis nyebiyin chubanic ri nusamaj,
roma ninbün cheque que ye cachiꞌel ri cakikꞌ y ye cachiꞌel ri ruxak-kꞌakꞌ.

8 Jacꞌa chin ri Rucꞌajol, roma ri cꞌo rukꞌij, nbij-vi chin:
Dios, rat richin vi chi jumul nabün mandar,
y choj cꞌa ri a-gobierno riꞌ.

 9 Ajoꞌon cꞌa ri chojmil y avetzelan ri itzel.
Y romariꞌ yin ri a-Dios nuyoꞌon quicot pan avánima.
Más quicot nuyoꞌon chave rat que chuvüch ri quicot ri nuyoꞌon cheque 

ri chꞌaka chic.
10 Y chukaꞌ ri Dios xbij chin ri Rucꞌajol:

Ajaf, rat xabün ri ruchꞌulef pa rutzꞌuquic pe,
y xabün chukaꞌ ri caj.

 11 Ri ruchꞌulef y ri caj nyeqꞌuis.
Jacꞌa rat man jun bey ncaqꞌuis tüj.
Ri ruchꞌulef y ri caj xa nyerijix,
cachiꞌel nyerijix ri tziük.

 12 Ri ruchꞌulef y ri caj nyeꞌajül cꞌa,
cachiꞌel nban chin ri tziük ri man utz tüj chic.
Ri caj nabüs cꞌa e.
Jacꞌa rat man jun bey ncajalatüj.
Man jun bey nqꞌuis ta ri acꞌaslen.
Quiriꞌ xbij ri Dios.

13 Y ri Dios man jun bey xbij ta chin jun ángel:
Catzꞌuyeꞌ pa vajquikꞌaꞌ (pa nu-derecha),
y nyenyaꞌ pan akꞌaꞌ ri nyeꞌetzelan avichin, xbij ri Dios.

14 Ri ángeles choj cꞌa ye rusamajelaꞌ ri Dios. Y ja rijeꞌ ri nyetak roma ri 
Dios richin nyequitoꞌ ri ye colotajnük.

Man tiketzelaj ri nimalüj colonic

2  1 Ri Rucꞌajol ri Dios más nim rukꞌij que chiquivüch ri ángeles. Romariꞌ 
ncꞌatzinej que nkatzeklebej ri rutzij ri kacꞌaxan, richin que man 

nkachꞌür-e-kiꞌ. 2 Y stapeꞌ (aunque) ángeles ri xerucusaj ri Dios richin xuyaꞌ ri 
ley richin ri Moisés, ri vinük ri man xquibün tüj ri xquibij ri ángeles, xka-ka 
castigo pa quiviꞌ chiquijujunal. Ri quimac ja vi cꞌa riꞌ ri xrajoꞌ. 3 Y romariꞌ, si 
roj xa nkamalij ri nimalüj colonic, ¿cꞌo ta comi modo ri nkato-vi-kiꞌ? Man jun. 
Roma ri colonic reꞌ ja ri Ajaf Jesús ri xtzijon nabey. Y ri xeꞌacꞌaxan-pe riqꞌuin 
rijaꞌ, jariꞌ ri xetzijon cheke roj. 4 Ri Dios xucꞌut cꞌa chikavüch que ketzij ri 
xquibij ri xetzijon cheke. Rijaꞌ xucꞌut chikavüch roma xbün cheque ri xetzijon 
cheke que xetiquer xquibün milagros ri xekꞌalajrisan ri nimalüj ruchukꞌaꞌ 
ri Dios. Y xbün cheque que xetiquer xquibün chꞌaka chic samaj riqꞌuin ri 

ruchukꞌaꞌ ri Lokꞌolüj Espíritu. Y quiriꞌ chukaꞌ nbün cheke roj chikajujunal, 
richin que nkutiquer nkabün ri samaj ri nrajoꞌ rijaꞌ que nkabün.

Ri Jesucristo xoc cachiꞌel roj vinük y xoc Kacolonel
5 Ri Dios man rubin tüj que ri ruchꞌulef chikavüch apu, pa quikꞌaꞌ 

ta ángeles nuya-vi richin nquibün ta mandar pariꞌ. Man quiriꞌ tüj. Ri 
autoridad riꞌ pa rukꞌaꞌ ri Rucꞌajol ruyoꞌon-vi, y jariꞌ ri nkatzijoj roj. 
6 Chupan ri rutzij ri Dios ri tzꞌiban can, cꞌo cꞌa jun ri biyon can:

Ajaf Dios, ¿achique ta cꞌa rakalen jun vinük richin nacꞌuxlaꞌaj?
¿Y achique ta cꞌa chukaꞌ rukꞌij jun ri xa riqꞌuin vinük alaxnük-vi, 

richin nacusaj-pe?
 7 Man nlayuj tüj cꞌa ri nabün chin que manak más rukꞌij que chiquivüch 

ri ángeles.
Pero cꞌo-vi rukꞌij,
roma ayoꞌon pariꞌ ronojel ri abanun.

 8 Ronojel ri abanun ayoꞌon pa rukꞌaꞌ.
Pariꞌ cꞌa ronojel xaya-vi.
Quiriꞌ nbij chupan ri tzꞌiban can.

Y tok nbij que ri Dios ruyoꞌon chic ronojel pa rukꞌaꞌ, man jun cꞌa ri man 
ta cꞌo pa rukꞌaꞌ. Pero riꞌ cꞌa man jani tikatzꞌet. 9 Y ketaman chukaꞌ que ri 
Jesús manak más rukꞌij xban chin que chiquivüch ri ángeles. Pero xaxe 
caꞌi-oxiꞌ kꞌij ri xban quiriꞌ chin, y vocomi yoꞌon chic nimalüj rukꞌij. Y riꞌ 
roma ri xutij pokonül y chukaꞌ roma ri xcom. Ri Dios xojrujoꞌ, romariꞌ 
xrajoꞌ que ri Jesús xcom koma konojel.

10 Ja ri Dios ri xbanun ronojel. Y ronojel ri xbün rijaꞌ richin que nquiyaꞌ 
rukꞌij. Y ri Dios nrajoꞌ que conojel ri ralcꞌual nyebe ta chilaꞌ chicaj riqꞌuin 
rijaꞌ y ncꞌujeꞌ ta quikꞌij. Y romariꞌ ri xcꞌamon-pe ri colonic, ncatzinej que 
xutij pokonül. Y riqꞌuin ri pokonül ri xutij, ri Dios xbün-vi ketzij Colonel 
chin. 11 Y ri Jesús ri nchꞌajchꞌojrisan ri kacꞌaslen, Rucꞌajol ri Dios. Y roj 
chukaꞌ ri chꞌajchꞌojrisan chic ri kacꞌaslen roj ralcꞌual ri Dios. Romariꞌ ri 
Jesús man nqꞌuix tüj nbij hermanos cheke. 12 Cachiꞌel nbij chupan ri rutzij 
ri Dios tzꞌiban can, ri nchꞌo pariꞌ ri Jesús:

Ajaf Dios, yin nintzijoj ri abiꞌ cheque ri hermanos.
Ninbixaj ri abiꞌ quiqꞌuin ri nquimol-quiꞌ richin nquiyaꞌ akꞌij.

13 Chupan chukaꞌ ri rutzij ri Dios ri tzꞌiban can, nbij pariꞌ:
Yin nuyoꞌon vánima riqꞌuin ri Dios.

Y nbij cꞌa chukaꞌ:
Chereꞌ yincꞌo-vi, ye vachibilan ri ye ralcꞌual ri Dios ri ye ruyoꞌon chuve.
Quiriꞌ ri ye tzꞌiban can chupan ri rutzij ri Dios.

14 Roj ri ralcꞌual chic ri Dios xa roj vinük, y romariꞌ ri Jesús xoc chukaꞌ 
cachiꞌel roj vinük. Rijaꞌ xcom richin xchꞌacon chirij ri cꞌo camic pa rukꞌaꞌ. 
Y ri cꞌo ri camic pa rukꞌaꞌ, ja ri itzel-vinük. 15 Ri Jesús xcom richin nyerucol 

conojel ri nquixbij-quiꞌ chuvüch ri camic. Y roma nquixbij-quiꞌ chuvüch ri 
camic, yecꞌo pa rukꞌaꞌ ri xbiriꞌ tok ye cꞌüs chuvüch ri ruchꞌulef. 16 Y ketzij vi 
que ri Jesús man xpuꞌu tüj chiquicolic ri ángeles. Rijaꞌ xa xpuꞌu chikacolic 
roj ri roj ruxquin-rumam can ri Abraham. 17 Romariꞌ xoc vinük cachiꞌel roj, 
y cꞌuluman-vi que xoc Nimalüj Sacerdote ri nujoyovan kavüch. Chi jumul 
vi nbün ri samaj riꞌ riqꞌuin ri Dios y romariꞌ ncuyutüj ri kamac roj vinük. 
18 Y rijaꞌ xutij pokonül, y xban chin que xmacun ta, pero man xchꞌacatüj tüj. 
Romariꞌ rijaꞌ ntiquer-vi nkurutoꞌ tok nban cheke roj que nkumacun ta chukaꞌ.

Ri Jesús más rukꞌij que chuvüch ri Moisés

3  1 Romariꞌ, rix hermanos ri rix oyon chukaꞌ junan kiqꞌuin roj roma ri 
Dios, richin que nkubecꞌujeꞌ chilaꞌ chicaj riqꞌuin, ja ri Jesucristo, ri Jun 

chaꞌon-pe y takon-pe roma ri Dios, titzꞌetaꞌ. Ja rijaꞌ ri kataken, y nkakꞌalajrisaj 
que rijaꞌ ja ri Dios ri xtakon-pe richin, y ja chukaꞌ rijaꞌ ri Kanimalüj Sacerdote. 
2 Ri Jesucristo, ri Jun chaꞌon-pe y takon-pe roma ri Dios, xbün-vi ri samaj ri 
xuya-pe ri Dios chin, cachiꞌel xbün ri Moisés. Ri Moisés xbün ri rusamaj ri 
Dios y man xerumalij tüj can ri ye ralcꞌual ri Dios. 3 Y romariꞌ ri Moisés cꞌo 
rukꞌij, cachiꞌel jun jay cꞌo rukꞌij. Pero ja ri Jesús ri más cꞌuluman que cꞌo rukꞌij 
roma ri Jesús cachiꞌel jun achi banuy-jay. Y ketaman-vi que ja ri banuy-jay 
ri cꞌo más rukꞌij que chuvüch ri jay. 4 Ronojel jay vinük ri nbanayun, jacꞌa ri 
nimakꞌ tak samaj ri nyekatzꞌet, ja ri Dios ri banayun. 5 Ri Moisés jun utzilüj 
rusamajel ri Dios, ri man xerumalij tüj can ri ye ralcꞌual ri Dios. Ri Moisés 
xerukꞌalajrisaj yan cꞌa ri man jani nyebanatüj tüj chupan ri tiempo riꞌ. 6 Ri 
Cristo chukaꞌ man xerumalij tüj can ri ye ralcꞌual ri Dios. Pero rijaꞌ man choj 
tüj cꞌa rusamajel ri Dios, cachiꞌel ri Moisés. Ri Cristo Rucꞌajol vi ri Dios. Roj 
chukaꞌ roj ralcꞌual chic ri Dios, pero si nkaya-apu kánima riqꞌuin, y riqꞌuin 
quicot nkoyobej-apu ri kꞌij tok nyekilaꞌ ronojel ri utz.

Tikatakej cꞌa ri nbij ri Dios
7 Roma chupan ri rutzij ri Dios ri tzꞌiban can, ri Lokꞌolüj Espíritu nbij cꞌa:

Si nivacꞌaxaj ri rutzij ri Dios vocomi,
 8 man ticovirsaj ri ivánima cachiꞌel xquibün ri ixquin-imamaꞌ ojer can, 

tok xecatüj chiriꞌ pa tzꞌiran ruchꞌulef.
Xcajoꞌ xquitzꞌet, si ketzij que nka-ka ru-castigo ri Dios pa quiviꞌ.

 9 Y romariꞌ tok ri Dios xbij: Cuarenta junaꞌ xquitzꞌet ri nubanun.
Man riqꞌuin tüj riꞌ xquibün itzel richin ncajoꞌ nquetamaj, si ketzij 

ninbün ri xinbij, que ninyaꞌ nu-castigo pa quiviꞌ.
 10 Romariꞌ xpuꞌu nu-castigo chiquij ri xebanun quiriꞌ.

Y yin xinbij cꞌa: Rijeꞌ chi jumul ye satznük riqꞌuin ri quinojibül.
Nquibün que man quetaman tüj ri utzilüj tak bey ri nucꞌutun chiquivüch.

 11 Y xinbün jurar roma ri voyoval y xinbij:
Ketzij que man jun bey nyeꞌoc ta chupan ri uxlanen ri ninyaꞌ.

Quiriꞌ xbij ri Dios.
12 Hermanos, tichajij ri icꞌaslen chiꞌijujunal, richin que chi jumul ta 

iyoꞌon ivánima riqꞌuin ri Dios, y que man ta cꞌo itzel pa tak ivánima, 
richin quiriꞌ man ta niyaꞌ can ri cꞌaslic Dios. 13 Ncꞌatzin que kꞌij-kꞌij niyaꞌ 
ivánima chiꞌivachibil iviꞌ, roma cꞌa rukꞌijul vi. Tibanaꞌ quiriꞌ, richin que 
man jun chive ri tichꞌacatüj roma ri mac, y richin que man ta ncovir 
ri ivánima chukaꞌ. 14 Roj jun cꞌa kabanun riqꞌuin ri Cristo, roma xkayaꞌ 
kánima riqꞌuin tok xkatakej. Pero ncꞌatzin que man tikayaꞌ can, y chi 
jumul tikaya-apu kánima riqꞌuin.

15 Roma chupan ri rutzij ri Dios nbij:
Si nivacꞌaxaj ri rutzij ri Dios vocomi,
man ticovirsaj ri ivánima cachiꞌel xbanatüj tok xecatüj ri vinük.

16 ¿Achique ta cꞌa ri xebanun que tok cacꞌaxan chic ri rutzij ri Dios, xa xecatüj 
chirij? ¿Man ja tüj comi conojel ri xeꞌel-pe pa ruchꞌulef Egipto, ri xecol-pe 
roma ri Moisés? 17 ¿Achique ta cꞌa vinük ri cuarenta junaꞌ xpuꞌu ru-castigo 
ri Dios cheque? ¿Man cheque tüj comi ri xemacun y ye camnük xecanaj can 
pa tzꞌiran ruchꞌulef? 18 ¿Achique ta cꞌa vinük ri xa xban jurar cheque roma ri 
Dios que man nyeꞌoc tüj chupan ri uxlanen ri nuyaꞌ? ¿Man cheque tüj comi 
ri vinük ri xa man xetaken tüj tzij? 19 Y riqꞌuin riꞌ, roj nketamaj que rijeꞌ man 
xetiquer tüj xeꞌoc chupan ri uxlanen riꞌ roma man xquitakej tüj ri Dios.

4  1 Romariꞌ tikaxbij cꞌa kiꞌ, man xa tikabün cachiꞌel xquibün ri vinük riꞌ 
y xa man nkujoc tüj chupan ri uxlanen ri rubin ri Dios que nuyaꞌ. Y xa 

cꞌa rusujun cheke que nkujoc ta chupan ri uxlanen riꞌ. 2 Roma ri utzilüj rutzij 
ri Dios tzijon cheke roj, cachiꞌel xtzijos cheque ri kaxquin-kamamaꞌ ojer can. 
Pero rijeꞌ man nquitakej tüj ri utzilüj rutzij ri Dios, y romariꞌ man jun utz 
xucꞌün-pe cheque. 3 Y ri Dios xbij cꞌa chiquij ri man xetaken tüj richin:

Yin xinbün jurar roma ri voyoval y xinbij:
Ketzij que man jun bey nyeꞌoc ta chupan ri uxlanen ri ninyaꞌ.
Quiriꞌ xbij ri Dios.

Riqꞌuin riꞌ nkꞌalajin que roj ri kataken, nkujoc chupan ri uxlanen ri nuyaꞌ ri 
Dios. Y ri uxlanen riꞌ xtzꞌucutüj-pe ja tok ri Dios xuqꞌuis rubanic ri ruchꞌulef. 
4 Y chupan ri rutzij ri Dios ri tzꞌiban can, nucusaj ri uxlanen riꞌ, tok nbij:

Ri Dios xuxlan chupan ri ruvukuꞌ (séptimo) kꞌij,
tok tzakon chic chubanic ronojel, ri ruchꞌulef y ri caj.

5 Y chukaꞌ ri Dios cꞌo nbij chupan ri rutzij ri tzꞌiban can pa quiviꞌ ri 
kaxquin-kamamaꞌ can:

Man jun bey nyeꞌoc ta chupan ri uxlanen ri ninyaꞌ yin.
6 Ri kaxquin-kamamaꞌ can xcacꞌaxaj ri utzilüj rutzij ri Dios, pero rijeꞌ man 
xquibün tüj ri xcacꞌaxaj, y romariꞌ man xeꞌoc tüj chupan ri uxlanen. Jacꞌa roj 
yoꞌon kꞌij cheke que nkutiquer nkujoc chupan. 7 Y qꞌuiy cꞌa tiempo chiquij 
pe ri kaxquin-kamamaꞌ can, ri Dios xusuj jun bey chic ri uxlanen cheque ri 
vinük. Y xuyaꞌ pa ránima ri rey David ri tzij ri xkatzꞌet yan ka, ri nbij:

Si nivacꞌaxaj ri rutzij ri Dios vocomi,
man ticovirsaj ri ivánima.
Quiriꞌ ri tzij ri xuyaꞌ ri Dios pa ránima ri David.

8 Y ri uxlanen ri kacꞌuxlaꞌan-pe, nkꞌalajin que man nchꞌo tüj pariꞌ ri 
uxlanen ri xquila-pe chereꞌ ri kaxquin-kamamaꞌ can tok ye cꞌamon-pe 
roma ri Josué. Man quiriꞌ tüj. Roma xa ja chic ri ye quixquin-quimam 
can rijeꞌ ri yecꞌo chupan ri karuchꞌulef tok ri Dios xusuj jun bey chic ri 
uxlanen. 9 Y romariꞌ ketaman que cꞌa cꞌo na jun chic uxlanen quichin ri 
ye rutinamit ri Dios. 10 Y tok roj cꞌunük chic cꞌa chupan ri uxlanen riꞌ, 
ri nuyaꞌ ri Dios, nkujuxlan riqꞌuin ri kasamaj y nkabün cachiꞌel xbün 
ri Dios, tok cꞌachojnük chic chubanic ri ruchꞌulef y ri caj, rijaꞌ xuxlan. 
11 Tikatijaꞌ cꞌa kakꞌij richin nkujoc chupan ri uxlanen reꞌ y man tikabün 
cachiꞌel xquibün ri kaxquin-kamamaꞌ ojer can. Rijeꞌ man nquitakej tüj ri 
rutzij ri Dios, y romariꞌ man xeꞌoc tüj chupan ri uxlanen riꞌ.

12 Roma ri rutzij ri Dios cꞌo-vi rucꞌaslen, y cꞌo ruchukꞌaꞌ. Más qꞌuiy ri 
ntiquer nbün, que chuvüch ronojel machet ri caꞌiꞌ rey. Roma ri rutzij ri Dios 
ntiquer napon cꞌa pa tak kánima, y nukꞌalajrisaj-pe ri nkanuc y ri nkanojij. 
Man xaxe tüj rupan ri bak y ri apeꞌ nquitunen-quiꞌ ri bak ri nril. Más vi 
ruchukꞌaꞌ que chuvüch ronojel machet caꞌiꞌ rey. 13 Man jun cꞌa ri ntiquer 
nyevan-riꞌ chuvüch ri Dios, ni man jun chukaꞌ ri man ta tzꞌetetül chuvüch 
rijaꞌ. Rijaꞌ nutzꞌet-vi ronojel. Y chin rijaꞌ ncꞌatzinej que nkajüch na cuenta.

Ri Jesús ri Rucꞌajol ri Dios, jariꞌ ri Kanimalüj Sacerdote
14 Roj cꞌo cꞌa jun Kanimalüj Sacerdote xapon chilaꞌ chicaj, y riꞌ ja ri Jesús ri 

Rucꞌajol ri Dios. Roma cꞌa riꞌ man tikayaꞌ can rukꞌalajrisasic que kataken. 15 Ri 
Kanimalüj Sacerdote nujoyovaj kavüch roma retaman que man jun kuchukꞌaꞌ. 
Y rijaꞌ jabel retaman, roma tok xcꞌujeꞌ chereꞌ chuvüch ri ruchꞌulef, xcajoꞌ que 
rijaꞌ xbün ta rumac chukaꞌ. Xa ronojel cꞌa ri nban cheke roj, xban chin rijaꞌ, 
xaxe cꞌa rijaꞌ man xmacun tüj. 16 Man cꞌa tikaxbij-kiꞌ nkujel-apu riqꞌuin ri 
Dios, roma cꞌo ri Kanimalüj Sacerdote ri njoyovan kavüch. Y si nkujel-apu 
riqꞌuin ri Dios, rijaꞌ chukaꞌ nujoyovaj kavüch y nuya-pe ri utz ri nspaj-pe pa 
kaviꞌ. Y tok cꞌo jun nkacꞌulachij, jariꞌ cꞌo-pe rijaꞌ kiqꞌuin richin nkurutoꞌ.

5  1 Y etaman-vi que jun achi ri chaꞌon-pe chiquicojol ri vinük richin que 
ntoc nimalüj sacerdote, ri rusamaj rijaꞌ ja que nchꞌo riqꞌuin ri Dios coma 

ri vinük. Nyerusuj chico chin ri Dios, ri nquiyaꞌ ri vinük roma ri quimac. Y 
nyerusuj chukaꞌ chꞌaka chic cosas chin ri Dios, ri nquiyaꞌ ri vinük. 2 Ri nimalüj 
sacerdote riꞌ jun vinük, y romariꞌ retaman nujoyovaj quivüch ri vinük ri man 
quetaman tüj achique ri rurayibül ri Dios y ye satznük riqꞌuin ri quinojibül. 
3 Ri nimalüj sacerdote, vinük, y romariꞌ ri chico ri nyerusuj chin ri Dios, man 
xe tüj roma ri quimac ri vinük tok nyerusuj, xa roma chukaꞌ ri rumac rijaꞌ.

4 Man jun cꞌa vinük ri choj ta quiriꞌ ntoc nimalüj sacerdote y ncꞌujeꞌ ta 
rukꞌij, xa ncꞌatzinej que chaꞌon roma ri Dios, cachiꞌel ri Aarón. Roma rijaꞌ 

ja ri Dios ri xchꞌaꞌon chin. 5-6 Quiriꞌ chukaꞌ ri Cristo, man choj tüj quiriꞌ 
xoc Nimalüj Sacerdote y xcꞌujeꞌ ta rukꞌij, xa cꞌa ja na ri Dios ri xchꞌaꞌon 
chin. Roma ri Dios xbij cꞌa chin:

Ja rat ri Sacerdote richin chi jumul,
cachiꞌel ri sacerdote Melquisedec ri xcꞌujeꞌ ojer can.

Quiriꞌ ri xbij ri Dios chin ri Cristo, ri achique chok chin chukaꞌ rubin:
Ja rat ri Nucꞌajol.
Romariꞌ ninyaꞌ acꞌaslen.

7 Y jun kꞌij, tok ri Cristo tok cꞌa cꞌo chereꞌ chuvüch ri ruchꞌulef y xapon 
chuvüch ri pokonül, xbün orar y xucꞌutuj chin ri Dios que tutoꞌ. Retaman 
cꞌa que ri Dios ntiquer-vi nutoꞌ chuvüch ri camic. Rijaꞌ riqꞌuin cꞌa ronojel 
ruchukꞌaꞌ xchꞌo richin xbün orar, y chukaꞌ xokꞌ. Y ri Dios xracꞌaxaj-vi 
ri Cristo, roma ri Cristo ruyoꞌon-vi rukꞌij ri Dios, ri Rutataꞌ. 8 Y stapeꞌ 
(aunque) ri Cristo Rucꞌajol ri Dios, man xupokonaj tüj xutij pokonül, y 
riqꞌuin riꞌ xkꞌalajin que nutakej-vi rutzij ri Dios. 9 Y roma nutakej rutzij ri 
Dios, rijaꞌ xoc ketzij Colonel ri ntiquer-vi nuyaꞌ colonic richin chi jumul 
cheque conojel ri nyetaken rutzij. 10 Ri Dios rubanun-vi cꞌa chin que ntoc 
vi Nimalüj Sacerdote, cachiꞌel ri sacerdote Melquisedec ri xcꞌujeꞌ ojer can.

Man tikayaꞌ can ri Cristo
11 Nkajoꞌ nkabij más chive pariꞌ ri rusamaj ri Cristo, ri Nimalüj Sacerdote 

cachiꞌel ri Melquisedec, pero cꞌayuf nbün chikavüch, roma xa man rix 
qꞌuiyinük tüj chupan ri rutzij ri Dios y man nkꞌax ta chive. 12 Y xa cꞌuluman 
chic que ja ta rix ri nyixtijon quichin ri chꞌaka chic, riqꞌuin ri rutzij ri Dios. 
Riꞌ qꞌuiy yan chic tiempo y rix xa cꞌa itijonic na nijoꞌ chupan ri rutzij ri Dios. 
Xa cꞌa ncꞌatzin na itijonic jun bey chic, chin ri etamabül ri xivetamaj chupan 
ri rutzij ri Dios pa nabey, tok xitakej. Cꞌa rix cachiꞌel na jun acꞌual ri cꞌate baꞌ 
xalüx, ri xaxe cꞌa ntzꞌuman nrajoꞌ y man jani cꞌa nucꞌux vüy. 13 Jun acꞌual ri 
xa cꞌa ntzꞌuman, man jani nkꞌax ta chin ri nbij ri rutzij ri Dios. Man retaman 
tüj achique riꞌ ri choj y achique riꞌ ri man choj tüj. Romariꞌ ninbij chive que 
rix cachiꞌel jun acꞌual. 14 Jacꞌa ri quiyoꞌon cánima riqꞌuin ri Dios, ye cachiꞌel 
cꞌa jun vinük ri man ntzꞌuman tüj chic, ri ntiquer chic nucꞌux vüy. Rijeꞌ 
quitijon-quiꞌ richin quetaman ri achique ri utz y achique ri man utz tüj.

6  1 Ncꞌatzin cꞌa que tzꞌaküt ta ri etamabül cꞌo kiqꞌuin pariꞌ ri Cristo. 
Ri xcꞌut chikavüch pa nabey, tok xkatakej ri Dios, ketaman chic. 

Xketamaj yan que xcꞌatzin que xkayaꞌ can ri mac ri ncꞌamon-pe camic 
y ncꞌatzinej que xtzolij-pe kacꞌuꞌx riqꞌuin ri Dios y xkatakej. 2 Xketamaj 
yan achique ntel-vi chi tzij ri bautismo, y xketamaj yan chukaꞌ achique 
ncꞌatzin-vi tok ri ye ucꞌuey quichin ri hermanos nquiyaꞌ quikꞌaꞌ pa kaviꞌ. 
Xketamaj yan que napon na ri kꞌij tok conojel ri caminakiꞌ nyecꞌastüj-pe 
y xketamaj yan chukaꞌ que cꞌo castigo richin chi jumul ri nuyaꞌ ri Dios 
pa quiviꞌ ri vinük ri man quitaken tüj. Xketamaj yan ronojel reꞌ, pero 

ncꞌatzin que nketamaj más pariꞌ ri Cristo, richin tzꞌaküt ri etamabül ri 
ncꞌujeꞌ kiqꞌuin. 3 Y nketamaj-vi, roma ketaman que ri Dios nkurutoꞌ.

4 Roj sük chic ri kacꞌaslen, kacꞌulun chic utz ri richin chilaꞌ chicaj y cꞌo 
chic ri Lokꞌolüj Espíritu kiqꞌuin. 5 Ketaman chic que jabel utz ri rutzij ri 
Dios, y chukaꞌ kanaꞌon chic que jabel utz ri uchukꞌaꞌ ri richin ri tiempo 
petenük. 6 Y si nketzelaj can ri Cristo y man nkajoꞌ tüj chic, cꞌayuf richin 
que cꞌo ta chic jun ri nbanun cheke que ntzolij-pe kacꞌuꞌx riqꞌuin ri Dios. 
Roma xa nkutajin jun bey chic chucamsasic ri Rucꞌajol ri Dios chuvüch 
ri cruz, y nkayaꞌ pa qꞌuixaj chiquivüch ri vinük. 7 Ketaman cꞌa que si 
jun ulef qꞌuiy job kajnük pariꞌ y ntel-pe jun utzilüj ticoꞌn chuvüch, juis 
nquicot cánima ri ticoy y man nquiyaꞌ tüj can, roma ri ulef riꞌ nuya-pe 
ri ncꞌatzin cheque. Y quiriꞌ roj, si xojcꞌuan jun utzilüj cꞌaslen y xojqꞌuiy 
chupan ri rutzij ri Dios y romariꞌ ye qꞌuiy chꞌaka chic nyetaken ri rutzij ri 
Dios, cachiꞌel nrajoꞌ ri Kajaf Dios, rijaꞌ nquicot ri ránima kiqꞌuin y nuyaꞌ 
ri utz cheke. 8 Pero si xa man xojcꞌuan tüj jun utzilüj cꞌaslen y xojqꞌuiy tüj 
chupan ri rutzij ri Dios y romariꞌ man ye qꞌuiy tüj chꞌaka chic nyetaken 
ri rutzij ri Dios, cꞌo itzel ri nucꞌün-pe cheke, cachiꞌel jun ulef ri xe itzel 
tak kꞌayis y qꞌuix ri nyeruyaꞌ. Jun ulef quiriꞌ, man jun ncꞌatzin-vi. Itzel 
ntzꞌetetüj coma ri ticoy. Ri ulef riꞌ nporox can ruvüch y nmalix can.

Man timalij iviꞌ rix ri itaken chic ri Jesús
9 Hermanos ri jabel nyixkajoꞌ, stapeꞌ (aunque) cꞌo yan tzij ri xkabij-ka, roj 

kayoꞌon kánima iviqꞌuin que rix man nibün tüj quiriꞌ, xa kayoꞌon kánima 
iviqꞌuin que ri nquicꞌuaj jun utzilüj cꞌaslen y nyixqꞌuiy chupan ri rutzij 
ri Dios y romariꞌ ye qꞌuiy chꞌaka chic nyetaken ri rutzij ri Dios, riqꞌuin 
riꞌ nkꞌalajin que rix colotajnük chic pe chupan ri imac. 10 Ri Dios choj vi, 
y romariꞌ man numestaj tüj ri samaj ri ibanun-pe. Ri Dios retaman que 
rix nijoꞌ rijaꞌ. Y rix nicꞌut que nyeꞌijoꞌ ri chꞌaka chic ralcꞌual ri Dios roma 
itoꞌon-pe rijeꞌ, y cꞌa nyeꞌitoꞌ na. 11 Y nkarayij que ta cachiꞌel ri nyeꞌijoꞌ, 
quiriꞌ ta chukaꞌ ri oyobenic ri ncꞌujeꞌ iviqꞌuin. Chiꞌivonojel ta nivoyobej 
ri utz ri nyeꞌivilaꞌ chilaꞌ chicaj. Riqꞌuin ta ronojel ivánima nivoyobej ri 
utz riꞌ chupan ri kꞌij ri nyixcꞌase-e chereꞌ chuvüch ri ruchꞌulef, y iyoꞌon ta 
ivánima ivoyoben-apu. 12 Ncꞌatzin que rix nibün quiriꞌ richin man tipuꞌu 
ikꞌoral. Xa queꞌitzeklebej ri chꞌaka chic ri quitaken ri Dios y nyecochꞌon. Y 
romariꞌ tok nquichinaj ri ye rubin ri Dios que nyeruyaꞌ.

13 Ri nyerusuj ri Dios nyeruya-vi. Roma ojer can, tok ri Dios xbij chin ri 
Abraham que nuyaꞌ ri utzilüj rusipanic chin, pa rubiꞌ rijaꞌ mismo xbün jurar 
que ketzij nuyaꞌ ri xusuj chin. Y pa rubiꞌ rijaꞌ xbün jurar, roma man jun ri más 
nim ta que chuvüch rijaꞌ. 14 Y ri Dios xbij cꞌa chin ri Abraham: Ketzij ri ninbij 
chave que nyixinyaꞌ ri utzilüj nusipanic chave y nyecꞌujeꞌ juis axquin-amam 
can, xbij ri Dios chin ri Abraham. 15 Y ri Abraham xroyobej cꞌa riqꞌuin juis 
cochꞌonic, y xucꞌul na vi ri utz ri rubin ri Dios que nuyaꞌ chin. 16 Ri vinük ja ri 

rubiꞌ ri Dios ri nquicusaj richin nquibün jurar. Nquicusaj ri rubiꞌ ri Dios roma 
jariꞌ ri más nim rukꞌij, y riqꞌuin riꞌ nyenimüx y man jun chic tibix cheque. 
17 Romariꞌ ri Dios xbün cꞌa jurar chin ri Abraham que nuyaꞌ ri utz chin, y 
riqꞌuin riꞌ nucꞌut chiquivüch conojel ri nyecꞌulun chukaꞌ ri utz riꞌ, que rijaꞌ 
man nujül tüj ri achique ri runucun-pe. Nbün-vi cꞌa ri nbij. 18 Ri Dios ketzij 
vi ri nbij y man ntiquer tüj nutzꞌuc tzij. Pero richin más nkꞌalajin chikavüch 
roj ri roj colotajnük chic chupan ri kamac, que ketzij vi ri nbij, rijaꞌ xbün 
jurar, richin quiriꞌ nkayaꞌ kánima nkoyobej-apu ri kꞌij tok nkube chilaꞌ chicaj 
riqꞌuin. Y kayoꞌon-vi kánima que nkacꞌul ronojel ri rubin que nuyaꞌ cheke. 
19 Cachiꞌel xa ta roj yukul riqꞌuin ri Dios riqꞌuin jun nimalüj rakün coloꞌ (lazo), 
ri napon cꞌa chilaꞌ chicaj. Coloꞌ (Lazo) ri juis ruchukꞌaꞌ, y man ncꞌokpitüj tüj. 
Kayoꞌon kánima que nkube chilaꞌ chicaj. 20 Roma ri Jesús cꞌo chic cꞌa chilaꞌ 
chicaj riqꞌuin ri Dios, y nucꞌutuj cꞌa favor chin ri Dios pa kaviꞌ roj, roma ja 
rijaꞌ ri Nimalüj Sacerdote richin chi jumul, cachiꞌel ri Melquisedec. Rijaꞌ 
xunabeyaj yan e riꞌ, richin que roj nkutiquer chukaꞌ nkujapon riqꞌuin ri Dios.

Ja ri Jesucristo ri ka-Sacerdote

7  1 Ri Melquisedec jariꞌ ri rey ri richin ri tinamit Salem, y chukaꞌ 
sacerdote richin ri nimalüj Dios. Rijaꞌ xbe cꞌa chucꞌulic ri kaxquin-

kamamaꞌ can Abraham y xbün bendecir. Ri Abraham cꞌateriꞌ ntzolij 
chiracho, tzolijnük-pe pan oyoval ri xbün quiqꞌuin ri reyes y xchꞌacon can 
chiquij. 2 Y ri Abraham xbün pa diez chin ronojel ri relesan-pe cheque ri 
reyes ri xeruchꞌüc y jun cꞌa chin ri diez riꞌ ri xuyaꞌ chin ri Melquisedec. 
Y ri biꞌaj Melquisedec ntel cꞌa chi tzij que rey richin ri chojmil. Y roma 
rijaꞌ rey richin ri tinamit Salem, ntel chi tzij que rey richin uxlanen. 
3 Ri Melquisedec man nkꞌalajin tüj que xecꞌujeꞌ ta rute-rutataꞌ, ni man 
nkꞌalajin tüj chukaꞌ que xecꞌujeꞌ ta ruxquin-rumamaꞌ can. Man jun 
nkꞌalajin, si xalüx y si xcom. Romariꞌ tok nkꞌalajin que sacerdote richin 
chi jumul, cachiꞌel ri Rucꞌajol ri Dios.

4 Ri kaxquin-kamamaꞌ can ri Abraham pa diez xbün chin ronojel ri relesan-
pe cheque ri reyes, y jun cꞌa chin ri diez ri xuyaꞌ chin ri Melquisedec. Y romariꞌ 
nkꞌalajin que ri Melquisedec juis nim rukꞌij, roma hasta ri kaxquin-kamamaꞌ can 
Abraham chin rijaꞌ xuya-vi ri diezmo riꞌ. 5 Y ri ley ri xuyaꞌ ri Dios richin ri Moisés 
nbij que ri ye ruxquin-rumam can ri Leví ri nyeꞌoc sacerdotes, quicꞌulun cꞌa ri ley 
que utz nquicꞌul ri diezmo cheque ri quivinak ri ye ruxquin-rumam can vi chukaꞌ 
ri Abraham. 6 Pero ri Melquisedec, stapeꞌ (aunque) man ruxquin-rumam can tüj 
ri Leví, xucꞌul ri diezmo chin ri Abraham. Xbün bendecir chukaꞌ ri Abraham. Y 
ri Abraham cꞌo rukꞌij, roma ja ri Dios sujuyun chin que cꞌo utz ri nuyaꞌ pariꞌ. 7 Ri 
Melquisedec más nim vi rukꞌij. Roma ketaman que ri nbün bendecir más nim 
rukꞌij que chuvüch ri nban bendecir. 8 Ri ye ruxquin-rumam can ri Leví ri nquicꞌul 
ri diezmo xa ye achiꞌaꞌ que jun kꞌij nyecom. Ja ri Melquisedec ri xucꞌul ri diezmo 
chin ri Abraham, nbix pariꞌ que achi ri man ncom tüj. 9 Nkutiquer nkabij que tok 

ri Abraham xuyaꞌ ri ru-diezmo chin ri Melquisedec, xuyaꞌ yan pa quiqꞌuexel ri 
sacerdotes ri ye ruxquin-rumam can ri Leví. Y rijeꞌ ye cꞌuluy richin diezmo. 10 Y 
nkutiquer cꞌa chukaꞌ nkabij que ri sacerdotes riꞌ, stapeꞌ (aunque) man jani queꞌalüx 
tok ri Melquisedec xbe chucꞌulic ri Abraham pa bey, jariꞌ tok xquitoj yan ri qui-
diezmo chin ri Melquisedec, riqꞌuin ri quixquin-quimamaꞌ can Abraham.

11 Ri ley ri xuyaꞌ ri Dios richin ri Moisés xjach cheque ri kaxquin-kamamaꞌ 
can, chupan ri qui-tiempo ri sacerdotes ri ye ruxquin-rumam can ri Leví. 
Pero ri sacerdotes riꞌ man xetiquer tüj xquibün cheque ri kaxquin-kamamaꞌ 
can que manak quimac xkꞌalajin chuvüch ri Dios, y romariꞌ xcꞌatzin cꞌa que 
xpuꞌu jun chic Sacerdote cachiꞌel ri Melquisedec, y man cachiꞌel tüj ri Aarón 
y ri chꞌaka chic sacerdotes ri ye ruxquin-rumam can ri Leví. 12 Xjalatüj cꞌa ri 
nbij chupan ri ley, roma tok xpuꞌu ri jun chic Sacerdote, man junan tüj chic 
quiqꞌuin ri chꞌaka sacerdotes. 13 Roma ri Sacerdote riꞌ man ruxquin-rumam 
tüj can ri Leví. Rijaꞌ ruxquin-rumam can jun chic achi. Y ri ye ruxquin-
rumam can ri achi reꞌ man ye richin tüj que nyeꞌoc sacerdotes. 14 Ri jun chic 
Sacerdote ja ri Kajaf Jesucristo. Y ketaman que rijaꞌ ruxquin-rumam can 
ri Judá. Y ri ley ri xuyaꞌ ri Dios richin ri Moisés man nbij tüj cꞌa que ri ye 
ruxquin-rumam can ri Judá nyeꞌoc ta sacerdotes.

15 Y tok ri Jesucristo xoc Sacerdote cachiꞌel ri Melquisedec, xkꞌalajin que 
ncꞌatzin jun chic Sacerdote, ri man junan tüj quiqꞌuin ri sacerdotes ri ye 
ruxquin-rumam can ri Leví. 16 Ri ley rubin-pe que xe ri ye ruxquin-rumam 
can ri Leví ri nyeꞌoc sacerdotes, y ri Jesucristo xa man ruxquin-rumam tüj 
can ri Leví. Rijaꞌ xtiquer xoc Sacerdote, roma cꞌo rucꞌaslen ri man jun bey 
nqꞌuis tüj. Nkꞌalajin que cꞌo ruchukꞌaꞌ. 17 Cachiꞌel ri rukꞌalajrisan can ri Dios:

Ja rat ri Sacerdote richin chi jumul,
cachiꞌel ri Melquisedec ri xcꞌujeꞌ ojer can.
Quiriꞌ ri rukꞌalajrisan can ri Dios.

18 Y xcanaj cꞌa can ri nbij chupan ri ley, roma manak ruchukꞌaꞌ y man xtiquer 
tüj xerucol ri vinük chupan ri quimac. 19 Roma ri ley xa man xtiquer tüj xbün 
cheque ri vinük que manak quimac xkꞌalajin chuvüch ri Dios. Jacꞌa vocomi 
cꞌo chic ri Jun ri achique chok qꞌuin nkoyobej-vi ri utz. Y ri Jun riꞌ más utz. 
Roma ja rijaꞌ ri nbanun cheke que nkutiquer nkujel-apu riqꞌuin ri Dios.

20 Ri Dios xbün jurar richin xkꞌalajin que ketzij que ri Jesús xoc 
Sacerdote. 21 Jacꞌa tok ri ye ruxquin-rumam can ri Leví xeꞌoc sacerdotes, 
ri Dios man jun ri xbün tüj jurar. Pero tok ri Jesús xoc Sacerdote, jariꞌ tok 
ri Dios xbün jurar. Cachiꞌel ri nbij chupan ri rutzij ri tzꞌiban can:

Ri Ajaf Dios xbün jurar y man nujül tüj ri runojibül.
Rijaꞌ xbij cꞌa: Ja rat ri Sacerdote richin chi jumul,
cachiꞌel ri Melquisedec ri xcꞌujeꞌ ojer can.
Quiriꞌ xbij ri Dios chin ri Jesús.

22 Romariꞌ ri Jesús paꞌül can chuvüch ri trato ri xbün ri Dios kiqꞌuin. Y ri 
trato reꞌ más utz que chuvüch ri xbün quiqꞌuin ri kaxquin-kamamaꞌ can.

23 Ri sacerdotes ri ye ruxquin-rumam can ri Leví ye qꞌuiy, roma 
nyecom. Y tok ncom-e jun sacerdote, ncꞌatzinej que ntoc can jun chic pa 
ruqꞌuexel. 24 Jacꞌa ri Jesús Sacerdote richin chi jumul. Rijaꞌ man ncom 
tüj. 25 Y romariꞌ rijaꞌ chi jumul cꞌa ntiquer nyerucol ri nyejel-apu riqꞌuin 
chucanoxic ri Dios. Roma rijaꞌ man ncom tüj, y romariꞌ chi jumul nucꞌutuj 
favor chin ri Dios pa quiviꞌ.

26 Y ja ri Jesús ri cꞌuluman-vi que xoc Kanimalüj Sacerdote, roma rijaꞌ 
lokꞌolüj vi. Man jun bey xbün tüj jun mac. Man jun itzel cꞌo pa rucꞌaslen y 
man junan tüj quiqꞌuin ri aj-maquiꞌ, y yoꞌon-vi rukꞌij chilaꞌ chicaj. 27 Rijaꞌ 
man cachiꞌel tüj cꞌa ri nimalüj tak sacerdotes ri ye ruxquin-rumam can ri 
Leví. Rijeꞌ ronojel kꞌij nyequisuj chico chin ri Dios. Quiriꞌ nquibün roma 
ri quimac rijeꞌ y roma chukaꞌ ri quimac ri quivinak. Jacꞌa ri Jesús man 
ncꞌatzin tüj que qꞌuiy mul cꞌo ta ri nusuj chin ri Dios. Rijaꞌ xa jun mul ri 
ncꞌatzinej que xcom chuvüch ri cruz. 28 Ri Jesús man cachiꞌel tüj cꞌa ri 
nimalüj tak sacerdotes ri ye ruxquin-rumam can ri Leví. Roma rijeꞌ xa ye 
vinük y man katz cꞌo tüj más cuchukꞌaꞌ. Pero man riqꞌuin tüj riꞌ ri ley ri 
xuyaꞌ ri Dios richin ri Moisés nbij que nyeꞌoc nimalüj tak sacerdotes. Jacꞌa 
ri Jesús Rucꞌajol vi ri Dios. Y stapeꞌ (aunque) cꞌo chic ri ley, ri Dios xbün 
jurar que ri Jesús xoc Nimalüj Sacerdote. Y ri Jesús cꞌunük Colonel richin 
chi jumul, y ntiquer-vi nuyaꞌ colonic.

Ri ru-trato ri Dios vocomi, ja ri Jesucristo nchojmirsan

8  1 Ri nkajoꞌ nkabij, riqꞌuin ronojel ri xkatzijoj yan chive, que ri Ajaf Jesucristo 
jariꞌ ri Kanimalüj Sacerdote, ri tzꞌuyul chilaꞌ chicaj pa rajquikꞌaꞌ (pa ru-

derecha) ri nimalüj Dios. 2 Y nsamüj chilaꞌ chicaj apeꞌ cꞌo-vi ri Dios, chiriꞌ chupan 
ri ketzij racho ri Dios, ri banun roma ri Dios y man coma tüj ri vinük. 3 Chereꞌ 
chuvüch ri ruchꞌulef ri nimalüj tak sacerdotes nyequisuj chico y chꞌaka chic cosas 
chin ri Dios. Ja samaj riꞌ ri yoꞌon cheque richin nquibün. Y romariꞌ ri Jesús chukaꞌ 
xcꞌatzin que cꞌo xusuj chin ri Dios, roma rijaꞌ jun Nimalüj Sacerdote. 4 Y si ta rijaꞌ 
cꞌo ta chuvüch ri ruchꞌulef, nixta xa samaj richin jun choj sacerdote ri ntiquer tüj 
nbün, roma ri ley richin ri Moisés nbij que xe ri ye ruxquin-rumam can ri Leví ri 
nyeꞌoc sacerdotes y nyequisuj chico y chꞌaka chic cosas chin ri Dios. 5 Ri jay apeꞌ 
nyesamüj-vi ri sacerdotes riꞌ y ronojel ri cꞌo chupan ri jay, ruvachbül cꞌa ri racho ri 
Dios ri cꞌo chilaꞌ chicaj. Y romariꞌ, tok nban yan ri jay, ri Dios xbij chin ri Moisés: 
Tavacꞌaxaj cꞌa. ncꞌatzin que tiban ronojel, cachiꞌel ri xincꞌut chavüch pariꞌ ri juyuꞌ, 
xbij ri Dios chin ri Moisés. 6 Y riqꞌuin ronojel reꞌ nkatzꞌet-vi cꞌa que ri rusamaj ri 
Jesús más nim rukꞌij que chuvüch ri quisamaj ri sacerdotes chupan ri racho ri Dios 
chereꞌ chuvüch ri ruchꞌulef. Roma ri trato chucojol ri Dios y ri vinük, ri nusamajij 
ri Jesús, más vi utz ri nyerusuj. Nkꞌalajin-vi cꞌa que cꞌo ruchukꞌaꞌ.

7 Y si ta ri nabey trato utz ta xel, man ta xban jun chic. 8 Pero xa roma 
cꞌa ri kaxquin-kamamaꞌ can man xquibün tüj ronojel ri xbij chupan ri 
nabey trato, romariꞌ tok ri Dios man xkaꞌ tüj chuvüch. Y rijaꞌ xbij cꞌa:

Napon ri kꞌij, xbij ri Ajaf Dios,
tok ninbün jun cꞌacꞌaꞌ trato quiqꞌuin ri aj-Israel y ri aj-Judá.

 9 Y ri cꞌacꞌaꞌ trato ri ninbün quiqꞌuin,
man junan tüj riqꞌuin ri trato ri xinbün quiqꞌuin ri quixquin-quimamaꞌ 

can,
tok xenyukej y xencol-pe pa ruchꞌulef Egipto,
roma cꞌa rijeꞌ xa man xquibün tüj chic ri trato riꞌ,
romariꞌ yin xenmalij, xbij ri Ajaf Dios.

 10 Xa roma cꞌa riꞌ, quereꞌ cꞌa ri rubanic ri cꞌacꞌaꞌ trato ri ninbün quiqꞌuin 
ri israelitas.

Nintzꞌibaj ri nu-ley pa tak cánima,
y chukaꞌ ninyaꞌ pa tak quinojibül.
Nquinoc qui-Dios,
y rijeꞌ nyeꞌoc nutinamit.
Jareꞌ ri trato ri ninbün quiqꞌuin.

 11 Y ri kꞌij riꞌ man ncꞌatzin tüj chic tijonic cheque ri quivinak, nixta 
chukaꞌ cheque ri coxpochel richin nquibij ta cheque: Tivetamaj cꞌa 
ruvüch ri Ajaf Dios.

Roma chupan ri kꞌij riꞌ conojel chic ye etamayon nuvüch.
chi cocoj y chi nimakꞌ quetaman chic cꞌa nuvüch.

 12 Quiriꞌ ninbün, roma ninjoyovaj quivüch y nincuy ri itztel nyebanun ri 
man choj tüj.

Man nka-pe tüj chic chinucꞌuꞌx ri quimac y ri itzel ri nyebanun.
Quiriꞌ ri rubin ri Dios.

13 Y tok ri Dios nchꞌo pariꞌ jun cꞌacꞌaꞌ trato, riqꞌuin riꞌ xkꞌalajin que rijaꞌ nbij 
que ri nabey trato xa manak chic rakalen. Y jun cosa ri xa manak chic cꞌa 
rakalen y man ncꞌatzin tüj chic, xa napon yan cꞌa ri kꞌij que nqꞌuis.

Ri rubanic ri racho ri Dios

9  1 Ri nabey trato xbij cheque ri kaxquin-kamamaꞌ can achique rubanic richin 
nquiyaꞌ rukꞌij ri Dios, y chukaꞌ xcꞌujeꞌ ri racho ri Dios quiqꞌuin, y ri jun jay 

riꞌ xa aj-ruchꞌulef. 2 Y ri jay riꞌ quereꞌ cꞌa rubanic. Chupan cꞌa ri nabey parte chin 
ri racho ri Dios, cꞌo ri lámpara y cꞌo chukaꞌ jun mesa. Y pariꞌ ri mesa riꞌ yecꞌo-vi 
ri lokꞌolüj tak caxlan-vüy. Y ri nabey parte chin ri racho ri Dios nbix cꞌa Lokꞌolüj 
Lugar chin. 3 Y ri rucaꞌn parte nbix Más Lokolüj Lugar chin. Ri caꞌiꞌ partes reꞌ ye 
chꞌaron riqꞌuin jun cꞌul tzekeban. 4 Y chupan ri rucaꞌn parte cꞌo jun altar ri richin 
nporox pon pariꞌ, y ri rij kꞌanapük. Cꞌo cꞌa chukaꞌ ri cajón ri richin ri ru-trato ri Dios. 
Y ri rij ri cajón riꞌ ruyon kꞌanapük y quiriꞌ chukaꞌ ri rupan. Chupan cꞌa ri cajón cꞌo 
jun lük banun riqꞌuin kꞌanapük y chupan ri lük cꞌo jubaꞌ maná, ri vüy ri xka-pe 
chilaꞌ chicaj. Chupan ri cajón cꞌo chukaꞌ ri ru-vara ri Aarón, ri xel ral. Y chukaꞌ 
cꞌo ri tzꞌalün tak abüj ri tzꞌiban-vi can ri trato ri xbün ri Dios quiqꞌuin ri kaxquin-
kamamaꞌ can. 5 Ri caꞌiꞌ quivachbül querubín quiricꞌon quixicꞌ pariꞌ ri cajón, xcꞌatzin 

cheque ri kaxquin-kamamaꞌ can richin nka-pe chiquicꞌuꞌx que ri Dios ri cꞌo-vi rukꞌij, 
cꞌo-vi chiriꞌ. Y ri ruviꞌ ri cajón xucꞌut cꞌa chiquivüch ri kaxquin-kamamaꞌ can que 
cꞌo-vi cuyubül-mac. Pero vocomi man nkabij tüj cꞌa más pariꞌ ronojel reꞌ.

6 Quiriꞌ cꞌa rubanic ri racho ri Dios. Y ri sacerdotes kꞌij-kꞌij nyeꞌoc chupan 
ri nabey parte, richin nquibün ri rusamaj ri Dios y nquiyaꞌ rukꞌij. 7 Jacꞌa 
chupan ri rucaꞌn parte, xe ri nimalüj sacerdote ri ntoc-apu, y xaxe jun kꞌij 
chupan jun junaꞌ ntoc-apu chupan. Y tok ntoc-apu, nucꞌuaj quiquiqꞌuel 
chico y nusuj chin ri Dios roma ri rumac rijaꞌ y roma chukaꞌ ri quimac ri 
vinük. 8 Tok cꞌa nucusüs ri jun racho ri Dios, man achique na tüj vinük 
ri ntiquer ntoc-apu chupan ri Más Lokolüj Parte. Y riqꞌuin riꞌ ri Lokꞌolüj 
Espíritu nukꞌalajrisaj chikavüch que chupan ri tiempo riꞌ man jani nkꞌalajin 
tüj ri achique rubanic ri bey richin nyeꞌapon ri vinük riqꞌuin apu cꞌa ri Dios. 
9 Y ronojel reꞌ cꞌo ri xbij pariꞌ ri tiempo reꞌ. Ri chico y ri chꞌaka chic cosas 
ri xequisuj chin ri Dios ri chiriꞌ man xetiquer tüj xquibün cheque ri vinük 
ri xeyoꞌon, que choj ta xbün ri cánima chuvüch ri Dios. 10 Roma chupan ri 
nabey trato, xaxe cꞌa xchꞌo pariꞌ ri achique nquicꞌux, ri achique nquitij, ri 
jalajoj rubanic chꞌajchꞌojrisanic ri ncꞌatzinej que nquibün. Y ronojel ri quiriꞌ 
ri xchilabex cheque que tiquibanaꞌ, ri xaxe nchꞌo riqꞌuin ri chꞌaculaj, y jariꞌ 
ri ucusan-pe cꞌa tok xka-pe cꞌa ri kꞌij tok ncꞌatzinej que xjalatüj ronojel riꞌ.

11 Ri Cristo xpuꞌu-vi y xoc Nimalüj Sacerdote richin ri cꞌacꞌaꞌ trato ri 
nuyaꞌ utz cheke. Ri racho ri Dios apeꞌ nsamüj-vi ri Cristo más nim y más 
jabel. Roma ri jay riꞌ man banun tüj coma vinük y reꞌ ntel chi tzij que xa 
man aj-ruchꞌulef tüj. 12 Ri Cristo xbeꞌoc cꞌa chupan ri Lokꞌolüj Lugar chilaꞌ 
chicaj. Xaxe jun bey xoc chiriꞌ, y riqꞌuin riꞌ xbün. Y rijaꞌ man cꞌa xusuj tüj ri 
quiquiqꞌuel cabras, nixta quichin alaj tak vacx chin ri Dios. Ja ri ruquiqꞌuel 
rijaꞌ ri xusuj chin ri Dios richin xcuyutüj ri kamac y riqꞌuin riꞌ xuyaꞌ ri 
colonic ri richin chi jumul cheke. 13 Chupan ri nabey trato, si cꞌo jun vinük ri 
man chꞌajchꞌoj tüj chuvüch ri Dios, roma ri vinük riꞌ ncꞌatzinej que ncamsüs 
jun achij vacx o jun achij cabra o ncꞌatzinej que nporox jun alaj ixok vacx. Y 
riqꞌuin ri ruquiqꞌuel ri achij vacx o ri achij cabra o riqꞌuin ruchajil ri alaj ixok 
vacx ri nchiquex, nchꞌajchꞌojrsüs ri ruchꞌacul ri vinük riꞌ. 14 Y si cꞌo xcꞌatzin-vi 
ri quiquiqꞌuel ri chico y ri quichajil, más cꞌa ncꞌatzin ri ruquiqꞌuel ri Cristo. 
Rijaꞌ ntiquer nuchꞌajchꞌojrisaj ri kánima riqꞌuin ri mac ri ncꞌamon-pe camic y 
nbün cheke que nkutiquer nkasamajij ri cꞌaslic Dios. Rijaꞌ man jun bey xbün 
tüj jun mac, y riqꞌuin ri ruchukꞌaꞌ ri Lokꞌolüj Espíritu ri cꞌo riqꞌuin chi jumul, 
ri Cristo xuya-vi-riꞌ pa camic richin xutoj ri kamac chuvüch ri Dios.

15 Y riqꞌuin riꞌ, ja vi cꞌa ri cꞌacꞌaꞌ trato ri xbün ri Dios kiqꞌuin roj ri nusamajij. Y 
romariꞌ ri ye oyon roma ri Dios richin nyeꞌoc riqꞌuin rijaꞌ, cꞌo nquichinaj chilaꞌ 
chicaj, ri rubin que nuyaꞌ cheque y man nqꞌuis tüj. Roj ri rojcꞌo chupan ri tiempo 
reꞌ, cꞌo cꞌa nkichinaj chilaꞌ chicaj, y quiriꞌ chukaꞌ ri kaxquin-kamamaꞌ can ri 
xecꞌujeꞌ pa ru-tiempo ri nabey trato. Ri Cristo coma chukaꞌ rijeꞌ tok xcom, richin 
que xecolotüj cꞌa pe chupan ri quimac. 16 Xcꞌatzin que xcom ri Cristo. Cachiꞌel 

  HEBREOS 9

El Nuevo Testamento en Cakchiquel Oriental de Guatemala, 2a ed., © 2012, Wycliffe Bible Translators, Inc.



526

ri nban coma ri vinük. Jun tataꞌaj nbün jun vuj y nbij chupan que tok ncom 
cꞌo nquichinaj ri ralcꞌual. Pero ketaman chukaꞌ que man nquichinaj tüj ri kꞌij 
tok nbix yan cheque, xa ncꞌatzinej que cꞌa ncoyobej, cꞌa tok ncom na ri tataꞌaj. 
17 Y tok cꞌa camnük chic na ri tataꞌaj, cꞌateriꞌ ri ralcꞌual nquichinaj ri yoꞌon can 
cheque. Y man jani nquichinaj tüj tok man jani ticom ri tataꞌaj. 18 Y quiriꞌ chukaꞌ 
ri xban quiqꞌuin ri kaxquin-kamamaꞌ ojer can. Rijeꞌ cꞌa xequicamsaj na ri chico 
y xbiyin na quiquiqꞌuel, cꞌateriꞌ cꞌa tok xutzꞌom ri nabey trato. 19 Roma tok ri 
Moisés rubin chic cheque ri vinük ronojel ri nbij chupan ri ley que ncꞌatzinej 
que nquibün, xberucꞌama-pe quiquiqꞌuel alaj tak vacx y achij tak cabras, y xyoj 
riqꞌuin baꞌ yaꞌ, cꞌateriꞌ xutzꞌom baꞌ rusmal ovejas ri cakarsan riqꞌuin akꞌon y baꞌ 
kꞌayis rubiniꞌan hisopo, y xeruya-ka ri caꞌiꞌ chupan ri quicꞌ y yaꞌ, y cꞌateriꞌ xucraj 
ri quicꞌ yojon riqꞌuin yaꞌ pariꞌ ri vuj ri rucꞌuan ri ley y chukaꞌ xucraj pa quiviꞌ 
conojel ri vinük. 20 Y xbij cheque: Riqꞌuin ri quicꞌ reꞌ nkꞌalajin-vi que jareꞌ xutzꞌom 
ri trato ri xbij ri Dios que nkabün, xbij ri Moisés cheque ri vinük. 21 Y ri Moisés 
xucraj chukaꞌ ri quicꞌ chirij ri racho ri Dios y chirij ronojel ri nucusüs pa rusamaj 
ri Dios. 22 Y chupan ri ru-tiempo ri ley, jubama ronojel xchꞌajchꞌojrisüs riqꞌuin ri 
quicꞌ. Y ketzij vi, man ta cꞌo ri xcom y man ta xbiyin ruquiqꞌuel, man ta xcuyutüj 
ri mac.

Ri ruquiqꞌuel ri Cristo ri xbiyin tok xcamsüs, 
nrelesaj-vi ri mac roma nim rakalen

23 Cachiꞌel xkabij yan ka, ri racho ri Dios ri xquibün ri kaxquin-kamamaꞌ 
can, cachiꞌel vi cꞌa ri racho ri Dios ri cꞌo chilaꞌ chicaj. Y ri racho ri Dios 
ri xquibün rijeꞌ y ronojel ri cꞌo chupan, xchiquex na cꞌa quiquiqꞌuel chico 
chiquij richin que xechꞌajchꞌojrsüs y cꞌateriꞌ xeꞌucusüs pa rusamaj ri Dios. 
Pero roma ri racho ri Dios ri cꞌo chilaꞌ chicaj más nim rukꞌij, ncꞌatzin quicꞌ 
richin Jun ri más rakalen que chuvüch ri quicꞌ quichin ri chico. 24 Ri Cristo 
man cꞌo tüj cꞌa chupan ri racho ri Dios ri banun coma vinük, ri jay ri xa 
ruvachbül ri ketzij racho ri Dios ri cꞌo chilaꞌ chicaj. Rijaꞌ cꞌo chic cꞌa chilaꞌ 
chicaj, y riqꞌuin apu ri Dios cꞌo-vi y nchꞌo-apu chin koma roj. 25 Ri Cristo man 
nbün tüj cachiꞌel nbün ri nimalüj sacerdote ri chereꞌ chuvüch ri ruchꞌulef. 
Roma rijaꞌ ronojel junaꞌ ntoc chupan ri parte richin ri racho ri Dios ri Más 
Lokꞌolüj y nusuj quicꞌ, pero man ruquiqꞌuel tüj rijaꞌ. Jacꞌa ri Cristo xa jun mul 
xbün quiriꞌ y ja ri ruquiqꞌuel rijaꞌ ri xuyaꞌ. 26 Roma xa ta qꞌuiy mul xusuj-riꞌ, 
qꞌuiy ta mul xucꞌusaj pokonül y qꞌuiy ta mul xcom. Rutzꞌucuban ta pe tok 
xban ri ruchꞌulef. Pero man quiriꞌ tüj xbün. Rijaꞌ xa jun bey xcom, richin ntel 
ri kamac. Xa cꞌa chupan ri ruqꞌuisbül tiempo richin ri ruchꞌulef, tok xpuꞌu y 
xcom. 27 Roj vinük yoꞌon pa kaviꞌ que xaxe jun bey nkucom, y cꞌateriꞌ nban 
juzgar pa kaviꞌ. 28 Y quiriꞌ chukaꞌ ri Cristo, xaxe jun mul ncꞌatzinej que xcom 
richin xrakalej ri kamac. Y napon na vi ri kꞌij tok rijaꞌ npuꞌu jun bey chic. 
Pero man richin tüj ncom jun bey chic roma ri kamac, xa richin nkurucol-e 
roj, ri koyoben-apu rijaꞌ.

10  1 Ri ley ri yoꞌon can chin ri Moisés roma ri Dios, man junan 
tüj riqꞌuin ri utz ri npuꞌu. Roma ri ley ri xuyaꞌ ri Dios richin 

ri Moisés xa rumujal ri utz ri nucꞌün-pe ri Cristo. Y xa romariꞌ ri chico 
ri xesuj chin ri Dios ronojel junaꞌ, man xetiquer tüj xquibün cheque ri 
vinük ri xeꞌapon-apu riqꞌuin ri Dios que man ta jun quimac xkꞌalajin 
chuvüch rijaꞌ. 2 Si ta xchꞌajchꞌojir ri cánima coma ri chico ri xequisuj, 
man ta nyequisuj jun bey chic, roma nquinaꞌ ta que man jun chic 
quimac. 3 Pero xa ronojel junaꞌ nyequisuj, y riqꞌuin riꞌ, nkaꞌ cꞌa chiquicꞌuꞌx 
que ri mac man elenük tüj e quiqꞌuin. 4 Roma ri quiquiqꞌuel ri achij tak 
vacx y achij tak cabras man nyetiquer tüj nquelesaj ri quimac.

5 Romariꞌ, tok ri Cristo xpuꞌu chereꞌ chuvüch ri ruchꞌulef, xbij chin ri Dios:
Rat man najoꞌ tüj chic cꞌa que nyesuj chico y chꞌaka chic cosas chave,
romariꞌ tok xinatük-pe yin, richin que ja yin ri ninsuj-viꞌ.
Y rat xayaꞌ nuchꞌacul cachiꞌel richin ri vinük.

 6 Ri chico ri nyeporox chavüch, man jun quicot nquiyaꞌ chave,
y quiriꞌ chukaꞌ ri chico ri nyesuj chave roma ri quimac ri vinük.

 7 Romariꞌ xinbij: Ajaf Dios, yin xinpuꞌu richin ninbün ri arayibül,
cachiꞌel ri tzꞌiban can pa nuviꞌ chupan ri boton vuj.
Quiriꞌ xbij ri Cristo.

8 Cachiꞌel ri xkabij yan ka, ri Cristo xbij chin ri Dios: Rat man najoꞌ tüj 
chic cꞌa que nyesuj chico y chꞌaka chic cosas chave. Ri chico ri nyeporox 
chavüch, man jun quicot nquiyaꞌ chave. Y quiriꞌ chukaꞌ ri chico ri nyesuj 
chave roma ri quimac ri vinük. Quiriꞌ xbij ri Cristo. Y ri chico riꞌ ye chilaben 
chupan ri ley ri yoꞌon chin ri Moisés. 9 Y chukaꞌ jariꞌ tok ri Cristo xbij: Ajaf 
Dios, yin xinpuꞌu richin ninbün ri arayibül. Quiriꞌ xbij ri Cristo chin ri Dios. 
Y riqꞌuin riꞌ xtaneꞌ ri nabey trato. Y ri cꞌacꞌaꞌ trato xcꞌuje-pe pa ruqꞌuexel ri 
nabey. 10 Ri rurayibül ri Dios ja ri xcom ri Jesucristo chuvüch ri cruz, richin 
que nchꞌajchꞌojir ri kánima. Xaxe cꞌa jun bey xcom, y riqꞌuin riꞌ xbün.

11 Ri sacerdotes aj-ruchꞌulef, chi jumul nyesamüj. Kꞌij-kꞌij nyequisuj 
chico chin ri Dios roma quimac ri vinük. Pero ri nquibün man ntiquer tüj 
nrelesaj-e ri quimac ri vinük. 12 Jacꞌa ri Cristo xaxe jun bey xcom, richin 
xcuyutüj ri kamac y riqꞌuin riꞌ xcꞌachoj. Y tok xcꞌastüj-e, xbetzꞌuyeꞌ pa 
rajquikꞌaꞌ (pa ru-derecha) ri Dios chilaꞌ chicaj. 13 Y chilaꞌ cꞌo-vi, royoben 
ri kꞌij richin nyejach pa rukꞌaꞌ conojel ri nyeꞌetzelan richin. 14 Man ncom 
tüj chic. Xaxe jun bey xcom, y riqꞌuin riꞌ xbün cheke que richin chi jumul 
man jun tüj kamac nkꞌalajin chuvüch ri Dios. Quiriꞌ xbün cheke roj ri 
xojjel-apu riqꞌuin richin nchꞌajchꞌojir ri kánima. 15 Quiriꞌ cꞌa ri ninbij yin y 
quiriꞌ chukaꞌ nukꞌalajrisaj ri Lokꞌolüj Espíritu cheke. Rijaꞌ nukꞌalajrisaj cꞌa:
 16 Napon na vi ri kꞌij tok ninbün jun cꞌacꞌaꞌ trato quiqꞌuin ri vinük.

Nintzꞌibaj ri nu-ley pa tak cánima,
y chukaꞌ ninyaꞌ pa tak quinojibül, nbij ri Ajaf Dios.

17 Y cꞌateriꞌ xbij chukaꞌ:

Nincuy quimac y man nka-pe tüj chic chinucꞌuꞌx ri ye itzel ri quibanun.
Quiriꞌ rubin ri Dios, nukꞌalajrisaj ri Lokꞌolüj Espíritu.

18 Y romariꞌ nkꞌalajin que man ncꞌatzin tüj chic que nyekasuj chico chin ri 
Dios roma ri kamac. Ri kamac xa cuyutajnük chic.

Kayoꞌon kánima nkujel-apu cꞌa riqꞌuin ri Dios
19 Hermanos, ri Jesús xcom y xbiyin ruquiqꞌuel koma roj, y romariꞌ tok 

kayoꞌon kánima nkujel-apu riqꞌuin ri Dios. 20 Xujük-vi cꞌa jun cꞌacꞌaꞌ bey 
chikavüch, bey ri richin cꞌaslen, tok rijaꞌ xcom chuvüch ri cruz. Y tok xcom, 
ri cꞌul ri tzꞌapiyon richin ri parte richin ri racho ri Dios ri Más Lokꞌolüj, xel pa 
caꞌiꞌ. Y riꞌ nukꞌalajrisaj chikavüch que vocomi man jun nkꞌaton kichin richin 
nkujel-apu cꞌa riqꞌuin ri Dios. 21 Y chukaꞌ ri Jesús jariꞌ ri Nimalüj Sacerdote ri 
cꞌo pa kaviꞌ roj ri ralcꞌual chic ri Dios. 22 Y roma cꞌa riꞌ roj ri kataken chic man 
ta caꞌiꞌ kánima nkujel-apu cꞌa riqꞌuin ri Dios, man ta quiriꞌ, roj xa ta riqꞌuin 
ronojel kánima nkujel-apu riqꞌuin. Nkujel ta cꞌa apu riqꞌuin ri Dios riqꞌuin jun 
kánima chꞌajchꞌojrisan chic e ri itzel, y chꞌajchꞌojrisan chic ri kacꞌaslen riqꞌuin 
chꞌajchꞌojilüj yaꞌ. 23 Y roj ri nkubin cheque ri vinük que koyoben ri nimalüj utz 
ri nuyaꞌ ri Dios pa kaviꞌ, man tikayaꞌ can cꞌa ri oyobenic riꞌ. Y man tikoyobej 
cꞌa riqꞌuin caꞌiꞌ kánima. Roma ja ri Dios ri xbin que nuyaꞌ ri nimalüj utz 
pa kaviꞌ, y rijaꞌ nbün-vi. 24 Y tikacanoj cꞌa achique rubanic nkabün richin 
nkatola-kiꞌ konojel, richin nketamaj nkujoꞌon más, y richin chukaꞌ que más 
ta nkarayij nkabün ri utz. 25 Roma yecꞌo ri man nquirayij tüj chic nyeꞌapon 
iviqꞌuin tok nimol-iviꞌ pa rubiꞌ ri Dios. Jacꞌa rix man tibün quiriꞌ. Xa ncꞌatzin 
que nimol-iviꞌ, richin nicukubalaꞌ icꞌuꞌx chiꞌivachibil iviꞌ. Y jariꞌ ri más ncꞌatzin 
roma ivetaman que napon yan ri kꞌij tok npuꞌu jun bey chic ri Ajaf Jesucristo.

26 Roma ri xa quetaman chic ri achique rubanic ri ketzij y quicꞌulun chic pa tak 
cánima, y man riqꞌuin tüj riꞌ rijeꞌ nquibün que nyemacun y man nquiyaꞌ tüj can 
rubanic, man jun chic cꞌa ncom richin nyerucol-pe chupan ri quimac. 27 Xaxe 
chic cꞌa coyoben-apu ri nimalüj juicio ri petenük y chukaꞌ coyoben chic apu tok 
nyeꞌapon chupan ri nimalüj kꞌakꞌ ri cꞌa apeꞌ nyebeka-vi ri nyeꞌetzelan richin ri Dios. 
28 Cachiꞌel ri vinük ri man nquitakej tüj ri ley ri yoꞌon chin ri Moisés, man njoyovüx 
tüj quivüch. Xaxe si yecꞌo caꞌiꞌ o ye oxiꞌ ri xetzꞌeton y xebin que xemacun, nyecom-
vi cꞌa riꞌ. 29 Y si quiriꞌ, ¿man ninuc tüj comi rix que xa más castigo nka-ka pariꞌ ri 
vinük ri nuyekꞌ pa rakün ri rubiꞌ ri Rucꞌajol ri Dios, y nbün que man jun rakalen 
ri ruquiqꞌuel? Y ja quicꞌ riꞌ ri xchꞌajchꞌojrisan ri rucꞌaslen. Y ja chukaꞌ quicꞌ riꞌ ri 
xbanun que xtzakon ri cꞌacꞌaꞌ trato ri xbün ri Dios kiqꞌuin. Pero ri vinük ri nuyekꞌ 
pa rakün richin, nretzelaj chukaꞌ ri Lokꞌolüj Espíritu ri nyoꞌon ri utz ri nspaj-pe ri 
Dios pa kaviꞌ. 30 Y roj ketaman cꞌa achique ri biyon que pa rukꞌaꞌ rijaꞌ cꞌo-vi ri ru-
castigo y nuyaꞌ rutojic cheque ri nyemacun, y romariꞌ ketaman que ketzij ri nbij. 
Y chukaꞌ chupan ri rutzij ri Dios ri tzꞌiban can, nbij: Ri Ajaf Dios nbün juzgar pariꞌ 
ri rutinamit. Quiriꞌ ri tzꞌiban can. 31 Tiquixbij cꞌa quiꞌ ri nyebanaꞌ quiriꞌ. Roma si 
nyetzak pa rukꞌaꞌ ri cꞌaslic Dios, ri quiriꞌ quibanun, juis vi cꞌayuf ri ncoyoben.

32 Pero ticꞌuxlaꞌaj-pe rix cꞌa tok xixpaꞌe-vi chuvüch ri pokonül ri xitij tok cꞌate 
baꞌ xitakej ri Dios y tok cꞌate baꞌ xsakirsüs ri icꞌaslen. Xcꞌo cꞌa ruviꞌ ri pokonül ri 
xitij chiriꞌ. Pero xicochꞌ. 33 Yecꞌo ri ncꞌatzinej que xquicochꞌ ronojel ri itzel ri xban 
y ri xbix cheque, chiquivüch ri vinük. Yecꞌo ri xquitij pokonül roma xquijoyovaj 
quivüch ri chꞌaka chic cachibil nyecꞌusan pokonül. 34 Xijoyovalaꞌ quivüch ri 
yecꞌo pa cárcel roma ri rubiꞌ ri Dios. Y tok ri i-cosas xeꞌelesüs can chive, man 
xipokonaj tüj xiya-e. Xa riqꞌuin quicot xiya-e. Roma ivetaman que chilaꞌ chicaj 
cꞌo ri ivichin rix, y riꞌ más utz que chuvüch ri beyomül richin ri ruchꞌulef, y 
chukaꞌ man jun nrelesan chive. 35 Roma cꞌa riꞌ utz que iyoꞌon ivánima riqꞌuin ri 
Dios. Man tiyaꞌ can cꞌa. Roma nucꞌün-vi-pe jun nimalüj rajil-ruqꞌuexel chive. 36 Y 
ncꞌatzin cꞌa que nyixcochꞌon, y riqꞌuin riꞌ, rix nibün ri rurayibül ri Dios y nicꞌul ri 
utz ri rusujun chive. 37 Roma chupan ri rutzij ri Dios ri tzꞌiban can, nbij:

Ri Jun ri npuꞌu, chanin nka-pe.
Nakaj chic petenük-vi.

 38 Ri vinük ri choj chic quicꞌaslen, ncꞌuje-vi quicꞌaslen riqꞌuin ri Dios 
roma quiyoꞌon cánima riqꞌuin.

Pero si nquiyaꞌ can, ri Dios man nquicot tüj ránima quiqꞌuin.
Quiriꞌ nbij ri Dios.

39 Jacꞌa roj man rojcꞌo tüj chiquicojol ri quiyoꞌon can ri Dios y cꞌa pa 
ru-castigo nyebeka-vi. Roj chiquicojol ri quiyoꞌon cánima riqꞌuin ri Dios 
richin nyecolotüj, chiriꞌ rojcꞌo-vi.

Ri Dios nquicot ránima quiqꞌuin ri nquiyaꞌ cánima riqꞌuin rijaꞌ

11  1 Si kayoꞌon kánima riqꞌuin ri Dios, nbün cꞌa cheke que nkanimaj 
que nkacꞌul-vi ri koyoben-apu ri xusuj ri Dios cheke y nbün chukaꞌ 

cheke que nkanimaj que qꞌuiy ri xusuj y stapeꞌ (aunque) man jani nyekatzꞌet 
tüj. 2 Quiriꞌ xquibün ye qꞌuiy cheque ri kaxquin-kamamaꞌ ojer can. Xquiyaꞌ 
cánima riqꞌuin ri Dios, y ri Dios xekaꞌ chuvüch roma quiriꞌ xquibün.

3 Y roj chukaꞌ kayoꞌon kánima riqꞌuin ri Dios, y romariꞌ nkꞌax cheke que 
ja vi ri Dios ri xbanun ri ruchꞌulef y ronojel ri cꞌo. Y richin xbün reꞌ man 
xucusaj tüj ni jun cosa tzꞌetetül. Xaxe xbij que quecꞌujeꞌ y jariꞌ tok xecꞌujeꞌ.

4 Ri Abel ojer can xuyaꞌ cꞌa ránima riqꞌuin ri Dios, y ri xusuj chin ri Dios, 
más utz que chuvüch ri xusuj ri runimal rubiniꞌan Caín. Y tzꞌiban cꞌa 
can que ri Abel man jun rumac xkꞌalajin chuvüch ri Dios, roma ri xuyaꞌ 
ránima riqꞌuin. Ketaman chukaꞌ que man jun rumac xkꞌalajin chuvüch ri 
Dios, roma ri Dios xucꞌul ronojel ri xusuj ri Abel chin. Y stapeꞌ (aunque) ri 
Abel xcom, cꞌo ri xucꞌut can chikavüch roma xuyaꞌ ránima riqꞌuin ri Dios.

5 Ri Enoc chukaꞌ xuyaꞌ ránima riqꞌuin ri Dios. Y romariꞌ tzꞌiban can que 
xquicot ránima ri Dios riqꞌuin, y man xcom tüj, xa cꞌüs xucꞌuꞌüx-e chilaꞌ 
chicaj. Xel cꞌa e chuvüch ri ruchꞌulef, roma ri Dios xucꞌuaj-e. 6 Ncꞌatzin-vi 
que nkayaꞌ kánima riqꞌuin ri Dios. Roma si man nkayaꞌ tüj kánima riqꞌuin, 
man nquicot tüj ránima ri Dios kiqꞌuin. Y richin nkujel-apu riqꞌuin ri Dios, 

ncꞌatzinej que nkanimaj que rijaꞌ cꞌo, y ncꞌatzinej que nkanimaj chukaꞌ 
que cꞌo utz riqꞌuin richin nuyaꞌ cheque ri nyecanon richin.

7 Ri Noé xuyaꞌ chukaꞌ ránima riqꞌuin ri Dios. Ri Dios xbij chin que 
nuya-pe jun job juis nim chuvüch ri ruchꞌulef. Y tok xchꞌo ri Dios riqꞌuin, 
cꞌa man jani ntajin tüj ri job. Pero ri Noé xbün-vi ri xbij ri Dios chin. 
Y xbün jun nimalüj barco richin xerucol ri ye aj pa racho. Y riqꞌuin riꞌ 
xbekꞌalajin-pe que ri chꞌaka chic vinük man utz tüj xquibün, que man 
nquitakej tüj ri Dios. Y riqꞌuin ronojel ri xbün ri Noé, ri Dios xbün chin 
que man jun rumac xkꞌalajin, roma xuya-vi ránima riqꞌuin.

8 Ri Abraham xuyaꞌ chukaꞌ ránima riqꞌuin ri Dios, romariꞌ, tok xoyox 
roma ri Dios richin que nbe cꞌa pa jun chic ruchꞌulef ri nuspaj chin, rijaꞌ 
xutakej tzij y xbe, stapeꞌ (aunque) man retaman tüj achique ruchꞌulef 
napon-vi. 9 Ruyoꞌon-vi ránima riqꞌuin ri Dios, y romariꞌ xcꞌujeꞌ chupan ri 
ruchꞌulef riꞌ, ri sujun chin roma ri Dios, stapeꞌ (aunque) ri ruchꞌulef riꞌ xa 
pa quikꞌaꞌ chꞌaka chic vinük cꞌo-vi. Y romariꞌ xa pa carpa xcꞌuje-vi. Quiriꞌ 
chukaꞌ xquibün ri Isaac ri rucꞌajol y ri Jacob ri rumam. Roma cheque rijeꞌ 
chukaꞌ sujun ri ruchꞌulef riꞌ. 10 Ri Abraham xbün quiriꞌ, roma royoben ri jun 
chic tinamit más jabel, ri tinamit ri man nqꞌuis tüj y ja ri Dios ri banayun.

11 Ri Sara ri rixjayil ri Abraham, xuyaꞌ chukaꞌ ránima riqꞌuin ri Dios. Ri 
Dios xbij que ncꞌujeꞌ jun ral, y rijaꞌ xunimaj ri xbij ri Dios chin. Y xalüx na 
vi ri acꞌual riqꞌuin ri Sara, stapeꞌ (aunque) riꞌj chic y man alanel tüj. 12 Y 
romariꞌ ye qꞌuiy ruxquin-rumam can ri Abraham ri xecꞌujeꞌ. Juis vi ye qꞌuiy. 
Cachiꞌel ri chꞌumilaꞌ ri yecꞌo chicaj, ri man jun ri ntiquer tüj najlan quichin. 
Cachiꞌel ri sanayiꞌ ri cꞌo chuchi-mar. Juis vi ye qꞌuiy ri ruxquin-rumam can 
ri Abraham. Y stapeꞌ (aunque) rijaꞌ riꞌj chic tok xcꞌujeꞌ ri ralcꞌual.

13 Conojel cꞌa rijeꞌ xquiya-e cánima riqꞌuin ri Dios. Tok xecom, entonces 
man jani cꞌa tiquicꞌul ri rusujun ri Dios cheque. Xa cꞌanüj cꞌa xquitzꞌet-vi-
apu. Xquinimaj-ka que ketzij vi. Xaxe cꞌa xetiquer xquibün-apu retal riqꞌuin 
ri quikꞌaꞌ chin ri rusujun ri Dios cheque. Rijeꞌ xquikꞌalajrisaj-vi cꞌa que man 
ye richin tüj ri ruchꞌulef riꞌ y xa ye cꞌunük chuvüch ri ruchꞌulef. 14 Y riqꞌuin 
ri xquibij, xkꞌalajin que coyoben ri ketzij vi quiruchꞌulef. 15 Y reꞌ man nbij tüj 
cꞌa que ja ri apeꞌ ye elenük-vi-pe, jariꞌ ri quiruchꞌulef. Man quiriꞌ tüj. Roma 
si ta jariꞌ ri quiruchꞌulef coyoben, xetiquer ta xetzolij jun bey chic. 16 Pero 
coyoben jun ruchꞌulef más utz, ja chilaꞌ chicaj, y romariꞌ ri Dios man nqꞌuix 
tüj nbij que ja rijaꞌ ri qui-Dios, roma rubanun cꞌojlen ri quitinamit.

17 Ri Abraham xuyaꞌ ránima riqꞌuin ri Dios. Romariꞌ, tok xbix chin roma ri 
Dios que tacamsaj ri acꞌajol Isaac, richin nasuj chuve, rijaꞌ xutakej. Ri Dios 
xbij quiriꞌ roma xrajoꞌ xutzꞌet si ri Abraham ketzij ruyoꞌon ránima riqꞌuin. Y ri 
Abraham xusuj-vi ri Isaac chin ri Dios, stapeꞌ (aunque) xaxe ri jun rucꞌajol riꞌ, ri 
bin pariꞌ roma ri Dios que roma rijaꞌ nyecꞌujeꞌ ruxquin-rumam can ri Abraham. 
18 Ri Dios xbij cꞌa chin ri Abraham: Ri ye axquin-amam can ri nyepuꞌu roma ri 
Isaac, ja rijeꞌ ri nyecꞌulun ri utz ri ninyaꞌ. Quiriꞌ xbij ri Dios chin ri Abraham. 

19 Ri Abraham retaman cꞌa que si ta ncom ri Isaac, ri Dios cꞌo uchukꞌaꞌ riqꞌuin 
richin nucꞌasoj-pe. Y nkutiquer nkabij que ri Isaac xcom y xcꞌastüj-pe.

20 Ri Isaac chukaꞌ xuyaꞌ ránima riqꞌuin ri Dios, y romariꞌ, tok riꞌj chic, 
xbij cheque ri Jacob y ri Esaú, ri ye rucꞌajol, ri achique utz ri petenük 
chiquivüch apu. 21 Y ri Jacob chukaꞌ xuyaꞌ ránima riqꞌuin ri Dios, y romariꞌ, 
tok ncom yan, xerubün bendecir ri rumam, ri ye rucꞌajol ri José. Y xuyaꞌ 
raral pariꞌ ri ruchꞌamiꞌy xuyaꞌ rukꞌij ri Dios. 22 Ri José xuyaꞌ chukaꞌ ránima 
riqꞌuin ri Dios. Y romariꞌ, tok ncom yan, xucusaj cheque ri ye ruvinak 
israelitas que napon na vi ri kꞌij tok ri quixquin-quimam can nyeꞌel-e 
chupan ri ruchꞌulef riꞌ. Y xbün mandar cheque ri apeꞌ nbemuk-vi rijaꞌ.

23 Ri rute-rutataꞌ ri Moisés xquiyaꞌ chukaꞌ cánima riqꞌuin ri Dios. Y romariꞌ 
man xquixbij tüj quiꞌ chuvüch ri rey Faraón ri biyon que quecamsüs conojel ri 
xtak alaboꞌ ri nyeꞌalüx. Y tok xalüx ri acꞌual, man xquiyaꞌ tüj kꞌij que xcamsüs, xa 
xquevaj oxiꞌ icꞌ. Roma ri Moisés jun vit acꞌual jabel oc. 24 Y ri rumiꞌal ri rey Faraón 
xbün cachiꞌel ral chin ri Moisés. Pero ri Moisés roma ruyoꞌon ránima riqꞌuin 
ri Dios, romariꞌ tok achi chic man xupokonaj tüj xuyaꞌ can ri racho ri Faraón. 
25 Roma rijaꞌ runucun: Más utz que junan nintij pokonül quiqꞌuin ri nuvinak, ri 
roj rutinamit vi ri Dios, que chuvüch ri quicot ri yincꞌo-vi, roma xa nqꞌuis-e riꞌ. 
Nquimacun cꞌa riꞌ si xa chereꞌ nquicꞌuje-vi can, roma xa quiqꞌuin ri nuvinak ri 
más cꞌuluman que nquicꞌuje-vi, xbij rijaꞌ. 26 Y ri Moisés man xupokonaj tüj cꞌa 
xutij pokonül, cachiꞌel ri pokonül ri xutij ri Cristo. Quiriꞌ xbün ri Moisés, roma 
rijaꞌ retaman que pa ruqꞌuisbül chin ronojel riꞌ, cꞌo jun rajil-ruqꞌuexel, y jariꞌ ri 
rutzꞌeton chic apu. Ri Moisés xkꞌax chukaꞌ chin que ri pokonül más nim rakalen 
que chuvüch ri beyomül ri xucꞌul ta chiriꞌ pa ruchꞌulef Egipto. 27 Y ruyoꞌon-vi cꞌa 
ránima riqꞌuin ri Dios tok xel-pe pan Egipto. Y xbe, man roma tüj cꞌa ri ruxbin-riꞌ. 
Y stapeꞌ (aunque) ri rey catanük royoval chirij. Ri Moisés chi jumul xuyaꞌ ránima 
riqꞌuin ri Dios, cachiꞌel rutzꞌeton apu, stapeꞌ (aunque) ri Dios man tzꞌetetül tüj.

28 Ri Moisés roma chukaꞌ ruyoꞌon ránima, xbün ri xbix chin roma ri 
Dios. Rijaꞌ xbij cꞌa cheque ri ruvinak israelitas que quequicamsaj ovejas y 
tiquiyaꞌ ri quiquiqꞌuel chirij ri ruchiꞌ tak cacho, richin que man nyecamsüs 
tüj ri nabey tak alaboꞌ roma ri npuꞌu chiquicamsasic. Y quiriꞌ xban chupan 
ri nabey pascua. 29 Y ri vinük israelitas roma ri quiyoꞌon cánima riqꞌuin ri 
Dios, man xerukꞌüt tüj ri nimalüj yaꞌ rubiniꞌan Mar Rojo. Ri vinük choj cꞌa 
xecꞌo chupan ri yaꞌ, cachiꞌel xa ta pariꞌ chakiꞌj ulef nyebiyin-vi. Y ri vinük 
aj-Egipto xcajoꞌ chukaꞌ xquibün quiriꞌ, pero rijeꞌ xa xejikꞌ.

30 Y tok ri vinük israelitas xeꞌapon pa tinamit Jericó, ri nimalüj tzꞌak 
ri tzꞌapiyon richin ri tinamit xtzak. Ri tzꞌak riꞌ xtzak chupan ri ruvukuꞌ 
(septimo) kꞌij, tok ruqꞌuisbül mul xesutin chirij. Quiriꞌ xbanatüj roma ri 
israelitas xquiyaꞌ cánima riqꞌuin ri Dios y xesutin chirij ri tinamit, cachiꞌel 
ri xbij ri Dios cheque. 31 Chupan ri tinamit riꞌ, xcꞌujeꞌ jun ixok rubiniꞌan 
Rahab, jun ixok ri man utz tüj rucꞌaslen rucꞌuan. Pero rijaꞌ man xcom tüj 
tok xtzak ri rutinamit, roma jabel xerucꞌul ri caꞌiꞌ nachanelaꞌ israelitas 

xeꞌapon pa tinamit. Xuya-vi ránima riqꞌuin ri Dios. Jacꞌa ri chꞌaka chic 
vinük richin ri tinamit riꞌ xecom conojel, roma man xquibün tüj cachiꞌel 
xbün ri Rahab. Ri vinük riꞌ xa man xetaken tüj chin ri Dios.

32 ¿Nquitiquer comi nyenchꞌo pa quiviꞌ conojel ri vinük ri xecꞌujeꞌ ojer 
can, ri xquiyaꞌ cánima riqꞌuin ri Dios? Man nquitiquer tüj. Xa man nuyaꞌ 
tüj tiempo richin nyentzijoj más chive, cachiꞌel pariꞌ ri Gedeón, ri Barac, 
ri Sansón, ri Jefté, ri David, ri Samuel y chꞌaka chic achiꞌaꞌ ri xekꞌalajrisan 
ri xbix cheque roma ri Dios ojer can. 33 Xquiya-vi cánima riqꞌuin ri Dios, 
romariꞌ xechꞌacon chiquij chꞌaka chic tinamit. Pa ruchojmil xquibün 
mandar. Xquicꞌul ri xesuj cheque roma ri Dios. Xetiquer chiquij leones. 
34 Xquiya-vi cánima riqꞌuin ri Dios, romariꞌ man xecꞌat tüj tok xetorix pa 
nimalüj tak kꞌakꞌ. Xecolotüj pa quikꞌaꞌ ri xejoꞌon xecamsan quichin riqꞌuin 
machet. Ri Dios xuyaꞌ cuchukꞌaꞌ tok xecꞌujeꞌ pa tak pokonül. Xechꞌacon 
chiquij chꞌaka chic tinamit ri xebanun oyoval quiqꞌuin, y xecokotaj-e. 
35 Yecꞌo chukaꞌ ixokiꞌ ri xquiyaꞌ cánima riqꞌuin ri Dios, romariꞌ ri Dios 
xerucꞌasoj-pe ri quicaminakiꞌ.

Yecꞌo cꞌa chꞌaka chic vinük, roma ri quiyoꞌon cánima riqꞌuin ri Dios, romariꞌ 
yecꞌo xeyoꞌon pa tak rupokonül. Pero man xquipokonaj tüj xeꞌapon chuvüch ri 
camic, roma quetaman que nyequilaꞌ jun cꞌaslen más utz. Man xquiyaꞌ tüj can 
ri Dios, richin xquitoꞌ ta quiꞌ chuvüch ri camic. 36 Yecꞌo cꞌa chꞌaka chic, roma 
ri quiyoꞌon cánima riqꞌuin ri Dios qꞌuiy xquicꞌulachij, roma yecꞌo ri xetzeꞌex y 
xechꞌay, yecꞌo xexim riqꞌuin cadena, y yecꞌo xetzꞌapis pa cárcel. 37 Yecꞌo chꞌaka 
ri xecamsüs chi abüj, y chꞌaka chic xekupix riqꞌuin sierra. Yecꞌo ri xban cheque 
que xquiyaꞌ ta can ri Dios, pero man xquiyaꞌ tüj can. Yecꞌo xecamsüs riqꞌuin 
machet. Yecꞌo ri xeꞌokotüx-e pa tak cacho y xaxe quitzꞌumal ovejas y quitzꞌumal 
cabras ri cꞌo quiqꞌuin richin quitziek. Manak quichajin. Qꞌuiy pokonül xquitij. 
Y juis qꞌuiy itzel ri xban cheque. 38 Ri vinük ri cꞌa quiyoꞌon na cánima riqꞌuin ri 
ruchꞌulef juis ye itzel, y romariꞌ man xkꞌax ta cheque que ri quiyoꞌon cánima 
riqꞌuin ri Dios cꞌo juis cakalen. Ri quiyoꞌon cꞌa cánima riqꞌuin ri Dios xebe calaꞌ 
xebe calaꞌ xquibün, pa tak tzꞌiran ruchꞌulef, pa tak juyuꞌ, pa tak jul, roma ri 
pokonül ri xquil. 39 Conojel cꞌa rijeꞌ xquiya-vi cánima riqꞌuin ri Dios, y romariꞌ 
tzꞌiban can que xquicot ránima ri Dios quiqꞌuin. Pero tok xecom, cꞌa man jani 
cꞌa tiquicꞌul ri más utz ri rusujun ri Dios cheque. 40 Roma ri Dios runucun que 
nuyaꞌ ri más utz chupan ri ka-tiempo roj. Y riqꞌuin riꞌ junan cꞌa nkacꞌul ri utz riꞌ 
quiqꞌuin ri kaxquin-kamamaꞌ can, ri xquiyaꞌ cánima riqꞌuin ri Dios. Y ri utz riꞌ 
ja ri nbün cheke que man jun kamac nkꞌalajin chuvüch ri Dios.

Ja ri Jesús tikatzꞌetaꞌ

12  1 Juis vi ye qꞌuiy kaxquin-kamamaꞌ can ri xquiyaꞌ cánima riqꞌuin 
ri Dios. Y nquikꞌalajrisaj chikavüch que quiriꞌ tikabanaꞌ roj 

chukaꞌ. Roma cꞌa riꞌ, tikayaꞌ can achique na ri nyoꞌon akaꞌn chikij y ri mac 
ri rusutin-riꞌ chikij. Tikacochꞌoꞌ ronojel, y riqꞌuin ronojel kánima tikatijaꞌ 

cꞌa kakꞌij nkacꞌuaj ri cꞌaslen ri nrajoꞌ ri Dios. 2 Ja ri Jesús ri tikatzꞌet chi 
jumul. Roma ja rijaꞌ ri xbanun cheke que xkatakej ri Dios. Y rubanun 
cheke que kayoꞌon kánima. Man xupokonaj tüj xcom chuvüch ri cruz, 
stapeꞌ (aunque) ri camic chuvüch-cruz nuyaꞌ ruqꞌuixaj. Xucochꞌ ronojel. 
Retaman que nbetzꞌuyeꞌ chilaꞌ chicaj pa rajquikꞌaꞌ (ru-derecha) ri Dios ri 
cꞌo ronojel ruchukꞌaꞌ pa rukꞌaꞌ, ri apeꞌ cꞌo quicot.

3 Tikanucuꞌ na peꞌ jabel ri achique ri xbün ri Jesús tok cꞌo ri xucꞌulachij 
pa quikꞌaꞌ ri aj-maquiꞌ. Rijaꞌ xucochꞌ ronojel. Quiriꞌ cꞌa tikabanaꞌ roj. 
Tikacochꞌoꞌ ronojel. Man nkucos cꞌa, nixta man tikamalij-ka-kiꞌ. 4 Katijon cꞌa 
kakꞌij chirij ri mac, y romariꞌ katijon pokonül, pero chukaꞌ man nkujapon 
tüj pa camic. 5 Man tikamestaj ri nbij chupan ri rutzij ri Dios ri tzꞌiban can. 
Ri rutzij nkurupochiꞌij cachiꞌel jun tataꞌaj nupochiꞌij ri ralcꞌual. Roma nbij:

Man tabün que man jun rakalen tok ri Ajaf Dios ncarutijoj riqꞌuin pokonül.
Man tamalij-ka-aviꞌ tok ri Ajaf nucꞌut chavüch que man ja tüj ncatajin 

chubanic.
 6 Roma ri Ajaf nyerutijoj riqꞌuin pokonül ri nyerujoꞌ.

Quiriꞌ cꞌa nbün quiqꞌuin ri ye ralcꞌual chic, tok ncꞌatzin.
Quiriꞌ cꞌa ri tzꞌiban can.

7 Tikacochꞌoꞌ cꞌa ronojel pokonül ri nuyaꞌ ri Dios cheke, roma rijaꞌ nbün 
cheke cachiꞌel nbün jun tataꞌaj. ¿Roma cꞌo ta comi jun tataꞌaj ri man ta 
nuyaꞌ xicꞌaꞌy cheque ri ralcꞌual? 8 Y romariꞌ, si ri Dios man nkurutijoj tüj 
riqꞌuin pokonül, cꞌayuf, roma nkꞌalajin que roj sicꞌon tak acꞌualaꞌ, ri manak 
katataꞌ ri ntijon kichin. Roma ri Dios nyerutijoj conojel ri ye ralcꞌual chic, 
riqꞌuin pokonül. 9 Tok roj cꞌa roj cocoj, ri katataꞌ xquiyalaꞌ xicꞌaꞌy cheke, y 
man xeketzelaj tüj romariꞌ. Xa xkayaꞌ quikꞌij. ¿Y man más tüj comi cꞌuluman 
que nkatakej rutzij ri Katataꞌ Dios, ri achique chok qꞌuin petenük-vi ri 
cꞌaslen richin ri kánima? Roma rijaꞌ nrajoꞌ que nkil ri cꞌaslen man nqꞌuis tüj. 
10 Ri katataꞌ xquiyaꞌ xicꞌaꞌy cheke richin jun caꞌi-oxiꞌ oc kꞌij, y ja ri más xcajoꞌ 
rijeꞌ jariꞌ ri xquibün cheke. Jacꞌa ri Katataꞌ Dios nkuruyaꞌ pa pokonül, richin 
que cꞌo utz nucꞌün-pe pa kacꞌaslen, richin que nkuchꞌajchꞌojir ta, y nkujoc 
ta cachiꞌel rijaꞌ, ri chꞌajchꞌoj vi. 11 Ketzij vi que tok rojcꞌo pa pokonül, stapeꞌ 
(aunque) richin nkutijox, xa man nuyaꞌ tüj quicot cheke, xa okꞌej nucꞌün-pe 
cheke. Pero tok cꞌunük chic cꞌa ri pokonül, cꞌo-vi ri nucꞌün-pe, roma nbün 
más choj cheke y nuyaꞌ uxlanen pa kánima roj ri nkacochꞌ ri pokonül riꞌ.

Tikabanaꞌ cꞌa ri nrajoꞌ ri Dios
12 Roma cꞌa riꞌ, tiyaꞌ ivánima riqꞌuin ri Dios, richin que ticꞌujeꞌ chic e 

ivuchukꞌaꞌ, richin que ri ikꞌa-ivakün ticꞌujeꞌ chic e cuchukꞌaꞌ. 13 Richin que 
man tiyaꞌ kꞌij que nyesatz can ri hermanos ri man katz quiyoꞌon tüj más 
cánima riqꞌuin ri Jesucristo y man quetaman tüj nyebiyin jabel. Xa cꞌa 
cachiꞌel ye jetzꞌ. Ncꞌatzin que choj ticꞌuaj ri bey richin ri icꞌaslen, richin 
que rijeꞌ nyixquitzꞌet y nquiyaꞌ más cánima riqꞌuin ri Dios.

14 Titijaꞌ ikꞌij que man jun tüj oyoval chiꞌicojol, y que chꞌajchꞌoj ta ri 
icꞌaslen. Roma si man chꞌajchꞌoj tüj ri icꞌaslen, man nyixtiquer tüj nitzꞌet 
ruvüch ri Ajaf Dios. 15 Titolaꞌ cꞌa iviꞌ richin que chiꞌivonojel nivil ta ri 
utzilüj sipanic ri nspaj-pe ri Dios. Man tiyaꞌ kꞌij que ri itzel ntoc iviqꞌuin, 
roma si quiriꞌ nibün, nyixchꞌacatüj y romariꞌ ye qꞌuiy ri nyetzak can 
chupan ri tzꞌilolüj cꞌaslen. 16 Ri achiꞌaꞌ y ri ixokiꞌ man tiquicanola cꞌa quiꞌ 
richin nyemacun. Y man jun bey tivetzelaj ri riqꞌuin ri Dios petenük-vi. 
Man tibün cachiꞌel xbün ri Esaú ojer can. Rijaꞌ cꞌo ta ri xucꞌul, roma ja 
rijaꞌ ri nimalaxel, pero xa xel pa rukꞌaꞌ roma rijaꞌ jariꞌ ri xuyaꞌ chuvüch 
ri jun vaꞌin ri xbün. Man jun cꞌa rakalen xbün chin. 17 Y ivetaman cꞌa que 
tok xrajoꞌ ta xucꞌul chic ri utz más nim rakalen, xa xbix chin que man jun 
chic richin rijaꞌ. Y xka-pe-vi chucꞌuꞌx que man utz tüj ri xbün. Y stapeꞌ 
(aunque) chukaꞌ riqꞌuin okꞌej xucꞌutuj, man jun chic ri xucꞌul.

18 Roj ri kataken chic ri Jesucristo, man chuxeꞌ tüj cꞌa ri juyuꞌ rubiniꞌan 
Sinaí roj nkojapon-apu. Man quiriꞌ tüj. Man cachiꞌel tüj ri xquibün ri 
kaxquin-kamamaꞌ ojer can. Rijeꞌ xecꞌujeꞌ chiriꞌ y cꞌo cꞌa jun kꞌij tok xquitzꞌet 
que ri ruviꞌ ri juyuꞌ riꞌ njinon pa kꞌakꞌ. Y xquitzꞌet chukaꞌ que ri ruviꞌ ri 
juyuꞌ kꞌekumatajnük y cꞌo jun nimalüj cakikꞌ rachibilan trueno. 19 Xcacꞌaxaj 
xkꞌajan trompeta, y xcacꞌaxaj chukaꞌ tok xchꞌo-pe ri Dios quiqꞌuin. Pero 
rijeꞌ xquicꞌutuj favor que man tichꞌo chic pe quiqꞌuin. 20 Juis vi cꞌa nquixbij-
quiꞌ. Y roma chukaꞌ bin cheque que ri njel-apu riqꞌuin ri juyuꞌ, ncamsüs. 
Y riꞌ si vinük o chico. Ncamsüs chi abüj o chi lanza. Quiriꞌ ri bin cheque. 
21 Ri xtzꞌetetüj cꞌa pariꞌ ri juyuꞌ, nuya-vi xbiriꞌ. Romariꞌ hasta ri Moisés, ri 
ucꞌuayon quichin ri kaxquin-kamamaꞌ can, xbij: Nquibarbot roma xbiriꞌ, xbij.

22 Jacꞌa roj ri kataken chic ri Jesucristo, chuxeꞌ ri juyuꞌ rubiniꞌan Sión 
roj nkojapon-vi-apu, rojcꞌo nakaj chic chin ri tinamit richin ri cꞌaslic Dios, 
ri nbix Jerusalén chin y chilaꞌ chicaj cꞌo-vi. Y rojcꞌo chic apu quiqꞌuin pa 
mil ángeles. 23 Roj rojcꞌo chic apu chukaꞌ quiqꞌuin ri nimakꞌ tak ralcꞌual 
ri Dios ri tzꞌiban quibiꞌ chilaꞌ chicaj y nbix iglesia cheque. Rojcꞌo chic apu 
riqꞌuin ri Dios ri nbün juzgar pa quiviꞌ conojel. Y rojcꞌo chic apu chukaꞌ 
quiqꞌuin ri man jun quimac xkꞌalajin chuvüch ri Dios ri xecom-e, y ri 
quicꞌaslen choj vi chic. 24 Roj rojcꞌo chic apu riqꞌuin ri Jesús ri nsamajin 
ri cꞌacꞌaꞌ trato ri xbün ri Dios riqꞌuin ri vinük. Rijaꞌ xcom y ri ruquiqꞌuel 
ri xbiyin ruchꞌajchꞌojrisan chic ri kánima, roma ri ruquiqꞌuel rijaꞌ más 
rakalen que chuvüch ri quicꞌ ri xuyaꞌ ri Abel chin ri Dios ojer can.

25 Tikachajij-kiꞌ richin que man ta nketzelaj ri nbij ri Dios cheke. Man tikabün 
cachiꞌel xquibün ri kaxquin-kamamaꞌ ojer can. Rijeꞌ roma ri xquetzelaj ri xbix 
cheque chuvüch ri ruchꞌulef chiriꞌ pariꞌ ri juyuꞌ Sinaí, romariꞌ xka-ka ri castigo 
pa quiviꞌ. Y si roj nketzelaj ri tzij ri npuꞌu chilaꞌ chicaj, más nim ri castigo nka-
ka pa kaviꞌ. 26 Tok ri Dios xchꞌo pariꞌ ri juyuꞌ, ri juyuꞌ xsilon. Jacꞌa vocomi nbij: 
Napon cꞌa jun kꞌij tok man xe tüj chic ri ruchꞌulef ninsiloj, xa ninsiloj chukaꞌ 
ri caj, nbij rijaꞌ. 27 Y ri nbij que xa nyesilon, riꞌ nyejalatüj cꞌa e, roma xa ye 

banun. Richin quiriꞌ xa xe nyekꞌalajin ri man jun bey nyejalatüj tüj. 28 Y romariꞌ 
tikamatioxij que kichin chic roj ri autoridad ri man jun nsilon richin. Y riqꞌuin 
ri matioxinic ri nkayaꞌ chin ri Dios, nkasamajij cꞌa, cachiꞌel ri nkaꞌ chuvüch rijaꞌ. 
Y tikayaꞌ chukaꞌ rukꞌij, roma tika-pe chikacꞌuꞌx que ja rijaꞌ ri más nim. 29 Roma 
ri ka-Dios nyeruqꞌuis ronojel ri man ye utz tüj, roma rijaꞌ cachiꞌel kꞌakꞌ.

Ri nkaꞌ chuvüch ri Dios que nkabün

13  1 Hermanos, jabel utz ri ibanun-pe, que ijoꞌon-pe-iviꞌ. Man tiyaꞌ 
can cꞌa ri nijola-iviꞌ chivüch riꞌ. 2 Y ninchilabej cꞌa chukaꞌ chive 

que tok yecꞌo hermanos nyeꞌapon chiꞌivacho, man tipatzꞌej nyeꞌicul, xa 
jabel cꞌa quicꞌulic tibanaꞌ. Roma etaman que cꞌo mul banatajnük que yecꞌo 
ángeles ri xeꞌapon pa tak jay, y ri xecꞌulun quichin man nquinabej tüj.

3 Y man queꞌimestaj ri yecꞌo pa tak cárcel. Tinaꞌ cꞌa ri kꞌoxon pan 
ivánima, cachiꞌel ta ja rix ri rix tzꞌapin. Y chukaꞌ man queꞌimestaj ri banun 
cheque que yecꞌo pa pokonül. Roma rix ivetaman achique riꞌ ri pokonül.

4 Tiyaꞌ rukꞌij ri cꞌulubic. Roma ri achi ri ncꞌujeꞌ riqꞌuin ri rixjayil, man 
nmacun tüj. Quiriꞌ chukaꞌ ri ixok ri ncꞌujeꞌ riqꞌuin ri rachijil, man nmacun 
tüj. Jacꞌa ri achi ri ncꞌujeꞌ riqꞌuin jun ixok y xa man rixjayil tüj, nmacun. 
Y quiriꞌ chukaꞌ ri ixok ri ncꞌujeꞌ riqꞌuin jun achi y xa man rachijil tüj, 
nmacun. Y ri Dios nbün juzgar pa quiviꞌ ri quiriꞌ nquibün.

5 Man tibe ivánima chirij ri tumin, xa tiquicot ri ivánima riqꞌuin ri 
cꞌo iviqꞌuin. Roma ri Dios rubin: Chi jumul yincꞌo iviqꞌuin y man jun 
bey nyixinyaꞌ ta can. Quiriꞌ rubin ri Dios. 6 Y romariꞌ riqꞌuin cꞌa ronojel 
ivánima nyixtiquer nibij:

Yin ja ri Ajaf ri ntoꞌon vichin.
Romariꞌ man ninxbij tüj viꞌ chiquivüch ri vinük ri ncajoꞌ nquibün 

achique na itzel chuve.
7 Queka-pe cꞌa chiꞌicꞌuꞌx ri ucꞌuey ivichin, ri xquiyaꞌ chukaꞌ ri rutzij ri 

Dios chive. Tinucuꞌ ri quicꞌaslen, roma xquiya-vi cánima riqꞌuin ri Dios. 
Tibanaꞌ cꞌa ri achique xquibün rijeꞌ.

8 Ri Jesucristo man nujül tüj riꞌ. Cachiꞌel ivir, quiriꞌ vocomi, y quiriꞌ chukaꞌ 
nbe-apu. Man jun bey ri nujül ta riꞌ. 9 Man tiyaꞌ kꞌij que ja ri tijonic man ye 
ketzij tüj ri nyeꞌucꞌuan ivichin. Más ta utz que rix niyaꞌ ivánima riqꞌuin ri 
tijonic ri nchꞌo pariꞌ ri utzilüj sipanic ri nspaj-pe ri Dios, y man riqꞌuin tüj 
ri tijonic ri nchꞌo pariꞌ ri nyecꞌux. Roma yecꞌo vinük ri ye ucꞌuan roma ri 
tijonic ri nchꞌo pariꞌ ri nyecꞌuxtüj y xa man jun utz rucꞌamon tüj pe cheque.

10 Man cachiꞌel tüj roj ri kayoꞌon kánima riqꞌuin ri Jesús. Rijaꞌ xcom koma 
roj richin xcuyutüj ri kamac. Ja ri cꞌa quiyoꞌon na cánima quiqꞌuin ri chico 
ri nyequisuj pariꞌ ri altar ri cꞌo pa racho ri Dios, man nbanatüj tüj quiqꞌuin 
cachiꞌel kiqꞌuin roj, roma rijeꞌ man ncuyutüj tüj quimac roma ri Jesús. Roma 
rijeꞌ xa cꞌa ja riqꞌuin na ri nyequisuj quiyoꞌon cánima. 11 Ri ley ri xuyaꞌ ri Dios 
richin ri Moisés nbij cꞌa, que ri nimalüj sacerdote nucꞌuaj cꞌa ri quiquiqꞌuel ri 

chico y ntoc-apu chupan ri lugar chin ri racho ri Dios ri Más Lokꞌolüj, y ri quicꞌ 
riꞌ nucꞌuaj cꞌa apu roma quimac conojel. Y ri quichꞌacul ri chico nyeꞌelesüs 
cꞌa e cꞌa chuchiꞌ ri tinamit y nyeporox. 12 Y romariꞌ ri Jesús ncꞌatzinej que 
quiriꞌ ri xucꞌulachij. Rijaꞌ xucꞌuꞌüx-vi cꞌa chuchiꞌ e ri tinamit, xapon chupan 
ri rupokonül y xcom. Xbiyin-vi ri ruquiqꞌuel koma roj vinük, richin que 
xuchꞌajchꞌojrisaj ri kánima. 13 Roma cꞌa riꞌ man tikapokonaj nkacꞌusaj pokonül, 
cachiꞌel ri pokonül ri xucꞌusaj ri Jesús. Y man tikapokonaj nkacꞌut que ja rijaꞌ 
ri katzekleben. 14 Roma ri pokonül reꞌ xa nkucolotüj-vi-e chuvüch. Xa man 
richin tüj chi jumul kilon-ka jun katinamit chuvüch ri ruchꞌulef. Cꞌa ja ri chilaꞌ 
chicaj cꞌo-vi ri katinamit, apeꞌ nkucꞌuje-vi chi jumul, y man jun chic pokonül 
nkacꞌusaj. 15 Y roma ja ri Jesús xcom koma roj, man nyekasuj tüj chic chico 
chin ri Dios. Ri nkabün vocomi ja ri nkayaꞌ rukꞌij. Chi jumul cꞌa tikayaꞌ rukꞌij 
y tikakꞌalajrisaj riqꞌuin ri kachiꞌ que ja rijaꞌ ri kataken. 16 Y man tikamestaj 
nkabün ri utz y man tikamalij chukaꞌ quitoꞌic ri cꞌo ncꞌatzin cheque. Roma jariꞌ 
ri nkaꞌ chuvüch ri Dios que nkabün, que chuvüch nyekasuj ta chico chin.

17 Tikatakej cꞌa quitzij ri hermanos ri ye ucꞌuey kichin, roma ja rijeꞌ ri 
nyechajin ri kánima y quetaman que ncꞌatzinej que nyequijachaꞌ cuenta 
chin ri Dios. Tikatakej cꞌa quitzij ri hermanos riꞌ, richin nkayaꞌ quicot pa 
tak cánima. Roma si xa nkabün cheque que nyebison, cꞌayuf cheke roj.

18 Hermanos, tibanaꞌ cꞌa orar koma, roma nkanaꞌ que cꞌo rayibül pa 
kánima richin que ja ta ri utz ri nkabün ronojel mul. 19 Y ja ri oración 
voma yin ri más ninchilabej chive, richin que nquitiquer nquinapon ta 
yan iviqꞌuin.

Ri ruqꞌuisbül tak tzij
20 Ri Dios cꞌa ri nyoꞌon uxlanen pa tak kánima, ja rijaꞌ chukaꞌ ri xcꞌason-

pe ri Nimalüj Kakꞌuyunel ri Kajaf Jesús. Quiriꞌ xbün roma ri Jesús xcom y 
xbiyin ri ruquiqꞌuel richin xcꞌachoj ri trato richin chi jumul ri xbün ri Dios 
kiqꞌuin. 21 Ri Dios nuyaꞌ ta cꞌa ronojel ri utzilüj sipanic ri nspaj-pe rijaꞌ 
chive, richin que nyixtiquer ta nibün ri rurayibül rijaꞌ. Y riqꞌuin ri rusamaj 
ri Jesucristo pa tak ivánima, ri Dios nbün ta chukaꞌ chive que rix nijoꞌ 
nibün ri rurayibül rijaꞌ. Y nucꞌul ta cꞌa rukꞌij richin chi jumul. Quiriꞌ cꞌa.

22 Hermanos, yin nincꞌutuj cꞌa favor chive que ticꞌuluꞌ cꞌa chi utz ri tzij 
richin pixabanic ri xintük-e rubixic chive chupan ri vuj reꞌ. Roma xa 
man nim tüj cꞌa rubanic xinbün-e chin. 23 Yin ninyaꞌ rutzijol chive que 
ri hermano Timoteo libre chic. Y si npuꞌu chanin, nincꞌuaj-e tok nquibe 
chiꞌitzꞌetic.

24 Tiyaꞌ saludos cheque conojel ri hermanos ri ye ucꞌuey ivichin y ri 
chꞌaka chic hermanos. Ri hermanos aj ruchꞌulef Italia nquitük chukaꞌ e 
saludos chive.

25 Ri utzilüj sipanic ri nspaj-pe ri Dios xticꞌujeꞌ ta cꞌa iviqꞌuin 
chiꞌivonojel. Quiriꞌ cꞌa. 

Ri Santiago nutzꞌom tzij

1  1 Yin Santiago, jun rusamajel ri Dios y ri Ajaf Jesucristo, nintzꞌibaj 
cꞌa e ri carta reꞌ chive rix ri quixquin-quimam can ri doce rucꞌajol ri 

Israel ri xecꞌujeꞌ ojer can, ri man rixcꞌo tüj chic chupan ri karuchꞌulef, xa 
pa chꞌaka chic ruchꞌulef rixcꞌo-vi. Ticꞌuluꞌ cꞌa ri saludo ri nintük chive.

Ri rakalen ri pokonül ri ntijon
2 Hermanos, tiquicot cꞌa juis ri ivánima tok nyixtijox riqꞌuin ronojel ruvüch 

pokonül. 3 Roma ivetaman que stapeꞌ (aunque) nyixcꞌujeꞌ pa pokonül, richin 
que nyixtzꞌet, si iyoꞌon ivánima riqꞌuin ri Dios. Ri pokonül riꞌ nbün chive 
que nyixcochꞌon. 4 Y man jun bey tiqꞌuis ri cochꞌonic iviqꞌuin, roma qꞌuiy utz 
nucꞌün-pe chin ri icꞌaslen, nqꞌuiy ri cꞌaslen, ntzꞌaküt y man baꞌ tüj nrajoꞌ.

5 Y si rix nijoꞌ inaꞌoj, ticꞌutuj cꞌa chin ri Dios. Y rijaꞌ man nuquequej tüj nuya-
pe qꞌuiy. Quiriꞌ nbün quiqꞌuin conojel ri nyixcꞌutun, y man jun achique tüj 
nbij chive. 6 Pero tok rix cꞌo cꞌa ri nicꞌutuj chin ri Dios, ncꞌatzinej niyaꞌ ivánima 
riqꞌuin rijaꞌ. Y man riqꞌuin cꞌa caꞌiꞌ icꞌuꞌx ticꞌutuj chin. Roma si xa riqꞌuin caꞌiꞌ 
icꞌuꞌx nicꞌutuj, rix xa nibün cꞌa cachiꞌel nbün ri mar pa rukꞌaꞌ ri cakikꞌ. Nbe 
calaꞌ nbe calaꞌ nbün. 7 Y si rix quiriꞌ nibün, man tinuc cꞌa que ri Ajaf Dios 
nuya-pe chive ri nicꞌutuj chin. 8 Roma si xa caꞌiꞌ icꞌuꞌx tok nicꞌutuj chin ri Dios, 
nkꞌalajin que xa caꞌiꞌ chukaꞌ icꞌuꞌx iviqꞌuin ka rix chupan ronojel ri icꞌaslen.

9 Y ri hermanos ri manak quikꞌij chuvüch ri ruchꞌulef, xa tiquicot cꞌa ri 
cánima, roma chuvüch ri Dios cꞌo-vi quikꞌij, roma quitaken chic rijaꞌ. 10 Y 
quiriꞌ chukaꞌ ri hermanos beyomaꞌ ri cꞌo quikꞌij y vocomi banun cheque 
chuvüch ri ruchꞌulef que xa manak quikꞌij, tiquicot cꞌa ri cánima, roma 
rijeꞌ chukaꞌ quitaken chic ri Jesucristo. Y chukaꞌ xa man nyelayuj tüj e 
chuvüch ri ruchꞌulef, xa ye cꞌunük cachiꞌel jun rusiꞌj kꞌayis. 11 Roma ja tok 
npuꞌu ruvüch ri kꞌij, jariꞌ tok ri kꞌayis nchakiꞌj y nqꞌuis-ka. Xa ntzak cꞌa 

Ri carta ri xutzꞌibaj 
can ri Santiago

e ri rusiꞌj y nqꞌuis, stapeꞌ (aunque) juis jabel ntzuꞌun nabey yan. Quiri-vi 
jun beyon. Rijaꞌ xa chanin ncom-e y nuyaꞌ can ri rumolic ri rubeyomal.

Ri pokonül nkujquitijon
12 Si roj ri kayoꞌon kánima riqꞌuin ri Dios, si nkacochꞌ ri pokonül ri npuꞌu 

chikij, cꞌo kaquicot roj. Roma tok kacochꞌon chic ronojel, ri Dios nuyaꞌ 
ri lokꞌolüj sipanic cheke, ri utzilüj cꞌaslen ri man jun bey nqꞌuis tüj. Ja 
lokꞌolüj sipanic riꞌ ri rubin can ri Dios que nuyaꞌ cheke ri nkurujoꞌ rijaꞌ. 
13 Pero si cꞌo jun ri nbanun cheke que nkumacun tüj, man tikabij cꞌa que ja 
ri Dios ri nbanun cheke quiriꞌ. Roma ri Dios man nbün tüj chin jun vinük 
que nmacun, y chukaꞌ man jun ntiquer nbanun chin ri Dios que nmacun. 
14 Roma ri nkumacun xa kiqꞌuin cꞌa roj npuꞌu-vi. Xa ja ri itzel tak rayibül 
ri yecꞌo kiqꞌuin ri nyebanun quiriꞌ cheke. 15 Y si nkayaꞌ kꞌij chin ri itzel tak 
rayibül, chiriꞌ npuꞌu-vi ri mac. Y pa ruqꞌuisbül nucꞌün-pe ri camic.

16 Hermanos ri juis nyixinjoꞌ, man quixchꞌacatüj cꞌa. 17 Roma chilaꞌ 
chicaj riqꞌuin ri Katataꞌ Dios, ronojel utz nka-pe. Riqꞌuin rijaꞌ petenük-vi 
ronojel ri sük. Cachiꞌel ri kꞌij, ri icꞌ y ri chꞌumilaꞌ, ri nquijalala-quiꞌ ronojel 
tiempo. Y xaxe cꞌa ri Dios ri man nujül tüj riꞌ. 18 Y riqꞌuin ri rurayibül rijaꞌ 
xuyaꞌ jun cꞌacꞌaꞌ kacꞌaslen tok xkatakej ri ketzij rutzij, y xojoc cachiꞌel ri 
nabey tak ralcꞌual ri Dios.

Quixoc banuy ri utz
19 Hermanos ri juis nyixinjoꞌ, yin ninbij cꞌa chive chiꞌijujunal que riqꞌuin 

ronojel ivánima tivacꞌaxaj ri rutzij ri Dios. Jabel tinucuꞌ ri nbij. Roma rix 
ncꞌatzin que jabel ivetaman-e nabey, cꞌateriꞌ nitzijoj. Y chukaꞌ ninbij chive 
que man ticatüj ivoyoval chanin. 20 Roma ri oyoval xa man nucꞌün tüj pe 
jun cꞌaslen choj cachiꞌel nrajoꞌ ri Dios. 21 Roma cꞌa riꞌ tiyaꞌ can ronojel ri 
man chꞌajchꞌoj tüj y ronojel ri itzel. Y ncꞌatzinej nichꞌutinirsaj-iviꞌ chuvüch 
ri Dios, y titakej ri rutzij ri ruyoꞌon ri Dios chive. Jariꞌ ncolon ivichin.

22 Y man xe cꞌa tivacꞌaxaj ri rutzij ri Dios, xa tibanaꞌ chukaꞌ ri nbij. Roma si 
xaxe nivacꞌaxaj ri rutzij ri Dios y man nibün tüj ri nbij, iyon rix nichꞌacalaꞌ-
iviꞌ. 23 Roma si cꞌo jun ri nracꞌaxaj ri rutzij ri Dios, pero xa man nbün tüj ri 
nbij, xa junan cꞌa riqꞌuin jun vinük ri nutzꞌet-riꞌ pan espejo, nkꞌalajin-vi ri 
ketzij rubanic ntzuꞌun. 24 Pero tok xa cꞌate baꞌ rutzꞌeton-riꞌ pan espejo, man 
nka-pe tüj chucꞌuꞌx ri achique rubanic ntzuꞌun. 25 Jacꞌa ri nacꞌaxan ri rutzij 
ri Dios, y nutakej y nbün ri nbij, cꞌo ruquicot rijaꞌ. Roma ri rutzij ri Dios utz 
vi. Y nbün cheke que roj libre chic roma nkutiquer nkabün ri nrajoꞌ ri Dios.

26 Si cꞌo jun nbin que nuyaꞌ rukꞌij ri Dios y xa man nunaꞌ tüj riꞌ riqꞌuin 
ri rutzij, ruyon rijaꞌ nuchꞌüc-riꞌ. Y xa man jun utz nucꞌün-pe que nbij que 
rijaꞌ nuya-vi rukꞌij ri Dios. 27 Roma ri ketzij nuyaꞌ rukꞌij ri Dios, nyerutolaꞌ 
ri malcaꞌn tak ixokiꞌ ri quiyon chic can y ri acꞌualaꞌ ri xa manak chic 
quite-quitataꞌ, y chukaꞌ man nutzꞌulubirsaj tüj chic riꞌ chupan ri itzel cꞌo 

chuvüch ri ruchꞌulef. Chuvüch ri Dios ri nyebanun quereꞌ, jariꞌ ri ketzij y 
pa ruchꞌajchꞌojil nquiyaꞌ rukꞌij.

Man cꞌuluman tüj que nkatzꞌet jun vinük si cꞌo rubeyomal o manak rubeyomal

2  1 Hermanos ri itaken chic ri Kajaf Jesucristo ri juis rukꞌij, yin ninbij 
cꞌa chive que man titzꞌet jun vinük si cꞌo rubeyomal o manak. Xa 

tikanaꞌ cꞌa kiꞌ que roj junan konojel. 2 ¿Achique ta nibün rix xa ta cꞌo jun 
achi beyon ri napon iviqꞌuin tok imolon-iviꞌ chin nyixbixaj rubiꞌ ri Dios, y ri 
achi beyon riꞌ rucusan-e anillo banun riqꞌuin oro, y chukaꞌ ye rucualon ta e 
jabel tak tziük? ¿Y quiriꞌ ta chukaꞌ ntoc ta apu jun achi ri nkꞌalajin que man 
nijun ruchajin y ye rajalüj tak tziük chic ri rutziek? 3 Rix xa ja ri achi beyon 
ri nitzꞌet nabey, nilokꞌokꞌej, y niyaꞌ jabel ruchꞌacat. Pero chin ri achi ri xa 
nkꞌalajin que man nijun ruchajin, rix man jun ruchꞌacat nisuj. Pa ruqꞌuexel 
riꞌ xa nibij chin: Capaꞌeꞌ chiriꞌ, o xa nibij chukaꞌ chin: Catzꞌuye-ka chikakün. 
4 Si quiriꞌ nibün, nkꞌalajin-vi que rix xa nitzꞌet jun vinük si cꞌo rubeyomal o 
manak, y man ninaꞌ tüj ka iviꞌ que xa rix junan ivüch chuvüch ri Dios. Xa 
nibün que jun vinük más cꞌo rakalen que chuvüch jun chic, y riꞌ xa itzel.

5 Hermanos ri juis nyixinjoꞌ, tinucuꞌ cꞌa jabel ri ninbij chive. ¿Man ja tüj 
vocomi ri vinük ri man ni jun quichajin chuvüch ri ruchꞌulef ri nyeruchaꞌ 
ri Dios? ¿Man ja tüj vocomi rijeꞌ ri nyeruchaꞌ richin que nquitakej y 
nquil ri utzilüj beyomül, y nyeꞌichinan quiqꞌuin tok ri Dios nyerubün 
mandar conojel? Ri Dios ja vi cꞌa riꞌ nusuj cheque ri nyetaken y nyejoꞌon 
richin. 6 Pero coma ri beyomaꞌ, rix xa ikasan quikꞌij ri vinük ri man 
nijun quichajin. ¿Man nkaꞌ tüj pe vocomi chive que xa ja ri beyomaꞌ ri 
nyeyoꞌon ivichin pa cꞌayuf? ¿Man nkaꞌ tüj pe chive que xa ja chukaꞌ rijeꞌ 
ri nyixquichiriren-apu pa tak juzgado, y xa kꞌaban tzij nquibün chivij? 
7 ¿Man nkaꞌ tüj pe cꞌa chive que xa ja rijeꞌ chukaꞌ ri nyeyokꞌon ri rubiꞌ ri 
Jesucristo, y rijeꞌ queteman que roj kataken y katzekleben rijaꞌ?

8 Chupan cꞌa ri ley ri xuyaꞌ ri Dios ri ka-Rey, ri tzꞌiban can, cꞌo ri jun 
tzij ri juis rakalen, y nbij: Ja ri cachiꞌel najo-ka-aviꞌ rat, quiriꞌ cꞌa chukaꞌ 
queꞌajoꞌ ri chꞌaka chic. Quiriꞌ nbij chupan ri ley riꞌ. Y si nibün riꞌ, galán 
utz. 9 Pero si xa nitzꞌet jun vinük si cꞌo rubeyomal o manak rubeyomal, 
nyixmacun, roma rix xa man nibün tüj ri nbij chupan ri ley ri nucꞌut 
achique rurayibül ri Dios. 10 Roma si nibij que nibün ronojel ri nbij ri ley 
ri nucꞌut achique rurayibül ri Dios, pero xa cꞌo jun tzij ri man nibün tüj 
chin ri ley riꞌ, nkꞌalajin que man jun nitakej chin ri ley. Xa rix aj-mac 
vi. 11 Roma tok ri Dios xuyaꞌ ri ley, xbij: Rix achiꞌaꞌ ri cꞌo ivixjayil, man 
ticanoj cꞌa jun chic ixok. Y chukaꞌ rix ixokiꞌ ri cꞌo ivachijil, man ticanoj 
cꞌa jun chic achi. Y ri mismo Dios xbij: Man quixcamsan. Y si rat man 
nacanoj tüj chic jun ixok, pero xa nacamsaj jun vinük, nkꞌalajin que man 
jun natakej chin ri ley ri ruyoꞌon can ri Dios. 12 Roma cꞌa riꞌ, tibanaꞌ y 
tibij cachiꞌel ri nbij chupan ri ley ri xuyaꞌ ri Jesucristo. Roma ri ley riꞌ 

xbün chive que rix libre chic richin nyixtiquer nibün ri nrajoꞌ ri Dios, 
y ja chukaꞌ ley riꞌ ri nyixbanun juzgar rix. 13 Roma si man nijoyovaj tüj 
quivüch ri chꞌaka chic vinük, ri Dios man nujoyovaj tüj chukaꞌ ivüch rix 
chupan ri kꞌij tok nbün juzgar. Pero si nijoyovaj quivüch ri chꞌaka chic, 
nyixchꞌacon, roma ri Dios chukaꞌ nujoyovaj ivüch rix chupan ri kꞌij riꞌ.

Ri rutaken chic, ronojel cꞌa ri utz jariꞌ ri nbün chupan ri rucꞌaslen
14 Hermanos, si cꞌo cꞌa jun ri nbin que rutaken chic ri Jesucristo, y xa 

man nbün tüj ri utz, xa man jun cꞌa ncꞌatzin-vi ri nbij que rutaken. Roma 
xa man nril tüj cꞌa rucolonic xaxe riqꞌuin ri nbij que rutaken chic ri 
Jesucristo. 15 Cachiꞌel ta jun hermano ri ncꞌatzin rutziek y ncꞌatzin ruvay. 
16 Y rat xa nabij chin: Cabiyin. Man tanuc más ri atziek y ri avay. Xa 
tacusaj atziek y cavaꞌ jabel, nabij-e chin. Pero man nayaꞌ tüj e ri ncꞌatzin 
chin, xa man jun ncꞌatzin-vi ri xabij-e chin. 17 Y quiriꞌ chukaꞌ si nabij que 
ataken chic ri Jesucristo, pero xa man nabün tüj ri utz, man jun ncꞌatzin-
vi ri nabij que ataken chic. Xa rat cachiꞌel jun camnük. Man nijun nabün.

18 Riqꞌuin baꞌ cꞌo jun ri nbin chuve: Rat Santiago, nabij que man xe tüj 
ncꞌatzin que natakej ri Dios, xa ncꞌatzin que nabün chukaꞌ ri utz. Pero yin nbij 
ri jun, riqꞌuin ri nutaken chic ri Dios, man jun chic ncꞌatzin que ninbün. Pero 
yin Santiago ninbij cꞌa chin ri jun ri nbin quiriꞌ: Yin, riqꞌuin ri ninbün ri utz, 
nquitiquer nincꞌut chavüch que ketzij nutaken ri Dios. Pero rat ¿achique cꞌa 
modo nabün que nacꞌut chinuvüch que ataken chic ri Dios, si xa man nabün 
tüj ri utz? 19 Rat nabij que natakej que xe jun Dios cꞌo. Riꞌ galán utz. Pero man 
xe tüj riꞌ ri ncꞌatzin. Roma ri itzel tak espíritu chukaꞌ nquinimaj que xe jun 
Dios cꞌo. Pero man nyecolotüj tüj riqꞌuin riꞌ. Xa nyebarbot chuvüch ri Dios, 
roma xbiriꞌ. 20 Rat xa ni jun anaꞌoj. Nincꞌut na peꞌ chavüch vocomi que si nabij 
que ataken chic ri Dios y xa man nabün tüj ri utz, man jun ncꞌatzin-vi tok xabij 
que xatakej. Xa rat cachiꞌel jun camnük. Man ni jun nabün. 21 Cachiꞌel xbün 
ri kaxquin-kamamaꞌ can Abraham ri xcꞌujeꞌ ojer can tiempo, xbün-vi ri xbij ri 
Dios chin. Y man xunuc tüj que man nusuj tüj ri Isaac ri rucꞌajol pariꞌ ri altar 
richin nuyaꞌ chin ri Dios. Y riqꞌuin riꞌ ri Abraham man jun rumac xkꞌalajin 
chuvüch ri Dios, roma xbün ri xbij ri Dios chin. 22 Chukaꞌ ri Abraham man xe 
tüj xunimaj ri Dios, xa xbün ri xbij ri Dios chin. Y riqꞌuin riꞌ xkꞌalajin que ketzij 
xutakej. 23 Y riqꞌuin riꞌ chukaꞌ xbanatüj ri nbij chupan ri rutzij ri Dios ri tzꞌiban 
can, que ri Abraham xutakej ri Dios y man jun rumac xkꞌalajin chuvüch. 
Quiriꞌ nbij chupan ri tzꞌiban can. Y ri Abraham xbix chin que ru-amigo ri Dios.

24 Nkꞌalajin cꞌa que richin que man jun kamac nkꞌalajin chuvüch ri Dios, 
ncꞌatzinej nkabün ri nrajoꞌ rijaꞌ, y man xe tüj nkabij que kataken. 25 Y chukaꞌ 
ri Rahab ri ixok ri xcꞌujeꞌ ojer can, stapeꞌ (aunque) man utz tüj rucꞌaslen 
rucꞌuan, man jun rumac xkꞌalajin chuvüch ri Dios roma ri xbün. Rijaꞌ 
xerevaj ri caꞌiꞌ achiꞌaꞌ israelitas ri ye takon-e roma ri Josué, y xerutük-e pa 
jun chic bey richin man jun tiquicꞌulachij. 26 Romariꞌ roj ri kataken chic ri 

Dios, si xa man nkabün tüj ri utz, roj camnük y man jun ncꞌatzin-vi ri nkabij 
que kataken. Roj cachiꞌel jun chꞌacul ri man cꞌo tüj chic ránima riqꞌuin.

Man quixmacun riqꞌuin ri itzij

3  1 Hermanos, man juis tirayij nyixoc tijoy quichin ri chꞌaka chic 
hermanos. Roma roj ri nkutijon, si xa man nkutiquer tüj nkabün ri 

yecꞌo chupan ri tijonic ri nyekayaꞌ, más cꞌayuf nbün cheke tok ri Dios nbün 
juzgar. 2 Konojel qꞌuiy bey man ja tüj ri nyekabün. Y si cꞌo ta jun ri man 
jun bey nmacun riqꞌuin ri rutzij, ri jun riꞌ choj ri rucꞌaslen. Roma si ntiquer 
nbün que man nmacun tüj riqꞌuin ri rutzij, ntiquer chukaꞌ nbün quiriꞌ riqꞌuin 
ronojel ri ruchꞌacul. 3 Roma riqꞌuin quiriꞌ, nbanatüj cachiꞌel nbanatüj riqꞌuin 
ri vit chꞌichꞌ ri nkayaꞌ pa quichiꞌ ri quiej richin nyekakꞌüt. Roma xaxe riqꞌuin 
ri vit chꞌichꞌ riꞌ, ri quiej nkujquitakej y nkujquicꞌuaj achique lugar nkajoꞌ 
nkube-vi. 4 Cachiꞌel ri barcos chukaꞌ ri nyebiyin pariꞌ ri yaꞌ. Galán ye nimakꞌ 
y ye ucꞌuan roma cakikꞌ ri juis ruchukꞌaꞌ. Pero xaxe riqꞌuin ri vit qui-timón, 
ri ye ucꞌuayon quichin ri barcos nyetiquer nyequicꞌuaj achique lugar ncajoꞌ 
nyebe-vi rijeꞌ. 5 Cachiꞌel chukaꞌ jun vit kꞌakꞌ, stapeꞌ (aunque) galán coꞌol oc 
ntiquer nuqꞌuis jun nimalüj liꞌaj cheꞌ. Y quiriꞌ chukaꞌ ri avakꞌ. Man nim tüj, 
pero riqꞌuin ri tzij ri nbij qꞌuiy ntiquer nbün. 6 Ri kakꞌ roj cachiꞌel jun kꞌakꞌ, y 
jariꞌ chukaꞌ nbin ronojel ruvüch itzel. Ri kakꞌ yoꞌon cꞌa pe cheke, xa jacꞌa ri 
nutzꞌulubirsaj ronojel ri kachꞌacul. Cꞌayuf nbün chin ri kacꞌaslen. Y ronojel riꞌ 
xa roma ri itzel-vinük ri richin ri kꞌakꞌ ri nucusan richin. 7 Y roj cꞌo kuchukꞌaꞌ 
pa quiviꞌ ri chico cꞌo quixicꞌ, ri cumütz, ri cür y ri chꞌaka chic chico. Y yecꞌo 
vinük nyequitzꞌom ronojel quivüch chico. 8 Pero ri kakꞌ man nkutiquer tüj 
nkajecꞌ riqꞌuin ri nkabij. Xa itzel vi, cachiꞌel jun cumütz ri rucꞌuan veneno 
richin camic pa ruchiꞌ. 9 Cꞌo jujun bey nkayaꞌ rukꞌij ri Katataꞌ Dios riqꞌuin ri 
kakꞌ. Y cꞌo jujun bey nkacusaj richin nkabij itzel tzij chin ri vinük. Y si quiriꞌ, 
man utz tüj, roma rijeꞌ chukaꞌ ye ruvachbül ri Dios. 10 Riqꞌuin ri kakꞌ nkabij 
ri utz, y riqꞌuin chukaꞌ ri kakꞌ riꞌ nkabij ri itzel. Hermanos, man cꞌuluman 
tüj que quiriꞌ nkabün. 11 Rix ivetaman que cachiꞌel chupan jun alaxbül-yaꞌ 
man ntel tüj pe utzilüj yaꞌ y chukaꞌ cꞌayilüj yaꞌ. 12 Ni man ntel tüj chukaꞌ pe 
tzayilüj yaꞌ y utzilüj yaꞌ. Y quiriꞌ chukaꞌ ri cheꞌ rubiniꞌan higuera, man nuyaꞌ 
tüj aceituna. Ni ri uva man nuyaꞌ tüj higo.

Ri etamabül ri npuꞌu riqꞌuin ri Dios.
13 Hermanos, si yecꞌo vocomi chiꞌicojol ri cꞌo quinaꞌoj y cꞌo etamabül 

quichajin, si quiriꞌ, galán utz. Pero cꞌuluman cꞌa que nquicꞌut chupan 
ri quicꞌaslen y riqꞌuin ri utz ri nquibün. Man cꞌa tiquinimirsaj-quiꞌ, xa 
tiquichꞌutinirsaj-quiꞌ riqꞌuin etamabül. 14 Pero si rix xa itzel ninaꞌ chin jun 
chic roma rijaꞌ utz cꞌo, y chukaꞌ nijoꞌ que xe ta rix ri cꞌo utz nicꞌün can 
chin ronojel cosa, si xa quiriꞌ nibün, man tibij cꞌa que cꞌo qꞌuiy etamabül 
ivetaman. Roma si nibün quiriꞌ, nkꞌalajin-vi que xa man jun etamabül 

ivetaman. 15 Y si rix nibij que cꞌo etamabül ivetaman, tivetamaj cꞌa que jun 
etamabül quiriꞌ, man petenük tüj chilaꞌ chicaj riqꞌuin ri Dios. Xa richin 
ri ruchꞌulef. Xa quichin vinük. Xa richin ri itzel-vinük. 16 Roma si rix xa 
itzel ninaꞌ chin jun chic roma rijaꞌ utz cꞌo, y chukaꞌ nijoꞌ que xe ta rix ri 
cꞌo utz nicꞌün can chin ronojel cosa, nkꞌalajin que man xe tüj riꞌ ri nibün. 
Xa rix tzꞌucuy-oyoval, y rix banuy cꞌa ronojel ruvüch itzel. 17 Pero si ja ri 
etamabül ri petenük chilaꞌ chicaj riqꞌuin ri Dios ri cꞌo iviqꞌuin, nbün cꞌa 
chive que nicꞌuaj jun cꞌaslen chꞌajchꞌoj, que man nibün tüj oyoval, utz 
nibün quiqꞌuin conojel, nivacꞌaxaj jabel ri achique ncajoꞌ ri vinük chive, y 
que nijoyovaj quivüch conojel. Nibün cꞌa ronojel ri utz, man caꞌiꞌ tüj icꞌuꞌx, 
ni man caꞌiꞌ tüj ipalüj chukaꞌ. 18 Y si quiriꞌ nibün, cꞌo utz nucꞌün-pe, roma ye 
qꞌuiy ri nquitzꞌom nquicꞌuaj jun cꞌaslen choj. Nyixquitzꞌet cꞌa que rix nirayij 
que manak oyoval y nitij ikꞌij que nibün que man jun oyoval nbanatüj.

Tiya-iviꞌ chuxeꞌ rutzij ri Dios

4  1 ¿Achique ta nbanun cꞌa chive richin que nyeꞌibanalaꞌ cocoj y 
nimakꞌ tak oyoval? Ri nbanun cꞌa chive que cꞌo oyoval, ja ri itzel tak 

rayibül ri yecꞌo iviqꞌuin y ncajoꞌ nyixquitzꞌom. 2 Rix xa juis cꞌa nirayij jun 
cosa ri manak iviqꞌuin, y romariꞌ nyixcamsan, roma juis nirayij ri cosa riꞌ. 
Pero xa man nivil tüj. Nibün oyoval. Juis oyoval nibün. Pero man nivil 
tüj ri achique nirayij, roma man nicꞌutuj tüj chin ri Dios. 3 O riqꞌuin baꞌ 
nicꞌutuj chin ri Dios. Pero man nuyaꞌ tüj chive, roma rix man utz tüj ri 
nicꞌutuj. Xa richin itzel tak rayibül ri nicꞌutuj chin ri Dios. 4 Rix ri itzꞌamon 
chic niyaꞌ can ri Dios, ¿man ivetaman tüj cꞌa que si nbe ivánima chirij 
ri ruchꞌulef, nkꞌalajin que nivetzelaj ri Dios? Romariꞌ, rix ri itzekleben 
chic ri ruchꞌulef, nkꞌalajin cꞌa que rix ru-enemigos na vi ri Dios, roma xa 
nivetzelaj can. 5 Y man tinuc que man ketzij tüj ri tzꞌiban can chupan ri 
rutzij ri Dios, tok nbij que ri Dios rutakon-pe ri Lokꞌolüj Espíritu richin 
ncꞌujeꞌ pa tak kánima. Y ri Lokꞌolüj Espíritu riꞌ juis nkurujoꞌ, y rurayibül 
que xaxe ta ri Dios ri nkajoꞌ. Quiriꞌ nbij chupan ri rutzij ri Dios ri tzꞌiban 
can. 6 Y ri Dios juis utzilüj rusipanic ri nspaj pa kaviꞌ. Cachiꞌel nbij chupan 
ri rutzij ri tzꞌiban can, que ri Dios nyeretzelaj y man nucꞌün tüj quivüch 
ri nquinimirsaj-quiꞌ. Jacꞌa ri nquichꞌutinirsaj-quiꞌ, rijaꞌ nuspaj ri utzilüj 
rusipanic pa quiviꞌ. Quiriꞌ ri tzꞌiban can. 7 Tiya-iviꞌ chuxeꞌ rutzij ri Dios, y 
man tiyaꞌ kꞌij riqꞌuin ri itzel-vinük. Y ri itzel-vinük nanmüj cꞌa e chivüch. 
8 Tijelesaj más ri ivánima riqꞌuin ri Dios, y rijaꞌ chukaꞌ más njel-pe 
iviqꞌuin. Rix ri xixmacun chuvüch ri Dios, tichꞌajchꞌojrisaj cꞌa ri icꞌaslen. 
Rix ri caꞌiꞌ icꞌuꞌx riqꞌuin ri Dios, tichꞌajchꞌojrisaj cꞌa ri ivánima. 9 Tinaꞌ cꞌa 
kꞌoxon pa tak ivánima, quixbison y quixokꞌ roma ri imac. Rix ri nyixtzeꞌen 
roma ri quicot richin ri ruchꞌulef, man quixtzeꞌen chic. Xa quixokꞌ. Rix 
ri juis quicot inaꞌon chupan ri ruchꞌulef, xa quixbison pa tak ivánima. 
10 Tichꞌutinirsaj-ka-iviꞌ chuvüch ri Ajaf, y rijaꞌ nunimirsaj ikꞌij.

Man tibij jun itzel chirij jun hermano
11 Hermanos, man quixchꞌo chirij jun chic hermano. Roma si nyixchꞌo chirij 

jun chic hermano, chirij ri ley ri nucꞌut achique rurayibül ri Dios nyixchꞌo-vi. 
Si nibij que jun hermano man utz tüj ri rucꞌaslen chuvüch ri Dios, nibün cꞌa 
chin ri ley richin ri Dios que man utz tüj. Y riqꞌuin riꞌ man nibün tüj ri nbij ri 
ley. Xa nyixchꞌo chirij. 12 Y ri ley riꞌ ja ri Dios ri yoꞌon-pe. Y xaxe rijaꞌ ntiquer 
nkurucolon, y xaxe chukaꞌ rijaꞌ ri ntiquer nkurutakon pa kꞌakꞌ. Y cꞌa ja na rijaꞌ 
ri nbin si utz ri kabanun o xa man utz tüj. Y rat, ¿achique cꞌa roma tok nabij 
que ri jun chic man utz tüj rubanun ri rucꞌaslen chuvüch ri Dios?

Man tibij que ri chuakꞌ-cabij ivichin rix
13 Y vocomi cꞌo jun ri ninjoꞌ ninbij chive rix ri nyixbin: Vocomi o 

chuakꞌ nkube pa jun chic tinamit richin nkucꞌujeꞌ chiriꞌ jun junaꞌ, richin 
nkulokꞌon y nkucꞌayin richin nkachꞌüc katumin. 14 Chivüch rix jabel ri 
nyixnucun, pero xa man ivetaman tüj achique nicꞌulachij ri chuakꞌ-cabij. 
Roma ri kacꞌaslen xa cachiꞌel ri neblina ri nka-pe. Ncꞌuje-e baꞌ, y chanin 
nqꞌuis-e. Y ri kacꞌaslen roj xa cachiꞌel ri neblina. Chanin nkuqꞌuis-e 
chuvüch ri ruchꞌulef. 15 Roma cꞌa riꞌ tok rix ninuc nibün jun cosa, tibij cꞌa: 
Si ri Ajaf nuyaꞌ kꞌij y nkucꞌaseꞌ, nyekabanalaꞌ ri cosa riꞌ. 16 Pero rix xa man 
quiriꞌ tüj nibij. Xa nibij que roj nkabün jun cosa. Man nichꞌutinirsaj tüj 
iviꞌ chuvüch ri Dios. Y riꞌ itzel chuvüch rijaꞌ. 17 Roma si avetaman achique 
ri utz, y xa man nabün tüj, ncamacun chuvüch ri Dios.

Ri npuꞌu pan iviꞌ rix beyomaꞌ ri man utz tüj nibün

5  1 Vocomi cꞌo jun ninjoꞌ ninbij chive rix beyomaꞌ. Ninbij cꞌa chive que 
cꞌuluman que quixokꞌ, quixsiqꞌuin chi okꞌej, roma juis ri pokonül ri 

npuꞌu pan iviꞌ. 2 Ri ibeyomal kꞌayinük chic, y ri itziek chicopirnük chic. 3 Ri 
itumin pus chic. Y riqꞌuin riꞌ nkꞌalajin que man xixtoꞌon tüj ri vinük. Xa choj 
ximol. Y ri pus richin ri itumin nyixporoj. Qꞌuiy tumin imolon, pero xa rojcꞌo 
chic chupan ri ruqꞌuisbül tak kꞌij. 4 Y qꞌuiy tumin imolon roma man ye itojon 
tüj utz ri ye isamajelaꞌ pa kꞌayis. Y ri Ajaf xixrutzꞌet riqꞌuin ri nquikꞌolan que 
man ye itojon tüj utz ri isamajelaꞌ. Ri nimalüj Ajaf, ri Rajaf ronojel, xeracꞌaxaj 
cꞌa ri samajelaꞌ que nyeꞌokꞌ roma man ye tojon tüj utz. 5 Rix beyomaꞌ jabel 
icꞌaslen y benük ivánima riqꞌuin ri quicot riqꞌuin ri ruchꞌulef. Jabel rix tiꞌoj, 
cachiꞌel nurayij ri ivánima, y xa npuꞌu yan ri camic chivij. 6 Rix beyomaꞌ niyüc 
chꞌaꞌoj chiquij ri vinük choj quicꞌaslen, y riqꞌuin riꞌ nyecom pan ikꞌaꞌ. Y ri choj 
quicꞌaslen man jun nquibün richin nquito-quiꞌ. Xa choj nquiya-quiꞌ pan ikꞌaꞌ.

Quixcochꞌon y chukaꞌ tibanaꞌ orar
7 Hermanos, ninbij cꞌa chive que quixcochꞌon, y man tiyaꞌ can ri 

cochꞌonic riꞌ, cꞌa tok napon ri kꞌij tok npuꞌu chic jun bey ri Ajaf. Cachiꞌel 

nbün jun ticoy pa kꞌayis, ncochꞌon y nroyobej ri nabey y ruqꞌuisbül tak 
job, cꞌateriꞌ nbün cosechar ri lokꞌolüj ticoꞌn. 8 Y quiriꞌ chukaꞌ tibanaꞌ rix. 
Quixcochꞌon. Tiyaꞌ ivánima riqꞌuin ri Dios, roma chanin napon ri kꞌij 
tok npuꞌu chic jun bey ri Ajaf. 9 Hermanos, man quixsujun cꞌa chiꞌivüch 
roma ri pokonül, richin quiriꞌ man cꞌayuf tüj nban chive tok napon ri kꞌij 
tok ri Dios nbün juzgar. Roma chanin npuꞌu ri kꞌij riꞌ. 10 Quixcochꞌon cꞌa. 
Cachiꞌel xquibün ri achiꞌaꞌ ojer can, ri xerutük-pe ri Ajaf, xquikꞌalajrisan 
ri rutzij, xquicochꞌolaꞌ ri pokonül. Y quiriꞌ chukaꞌ tibanaꞌ rix hermanos. 
11 Roma ketaman que ri nyecochꞌon, jabel quiquicot. Cachiꞌel ri Job, ri jun 
achi xcꞌujeꞌ ojer can, juis pokonül xucꞌusaj. Y ivetaman cꞌa ri xbün ri Ajaf 
chin pa ruqꞌuisbül. Ri Ajaf galán utz y chukaꞌ xujoyovan.

12 Hermanos, ninbij cꞌa chive vocomi que tok rix cꞌo jun ri nijoꞌ nibij, choj 
tibij, si ketzij o man ketzij tüj. Pero man jun bey tibün jurar. Man ticusaj ri 
caj, ri ruchꞌulef y chꞌaka chic richin que nibün jurar. Richin quiriꞌ man jun 
castigo nka-ka pan iviꞌ tok napon ri kꞌij tok ri Dios nbün juzgar.

13 Y si cꞌo jun chiꞌicojol ri cꞌo pa pokonül, tubanaꞌ cꞌa orar. Si cꞌo jun nquicot 
ri ránima, tubixaj rubiꞌ ri Dios. 14 Si cꞌo jun yavaꞌ, queroyoj cꞌa ri ye ucꞌuayon 
quichin ri hermanos. Y ri ye ucꞌuayon quichin ri hermanos tiquibanaꞌ oración 
riqꞌuin ri yavaꞌ. Pa rubiꞌ ri Ajaf tiquiyaꞌ aceite olivo pariꞌ ri yavaꞌ. 15 Y si riqꞌuin 
ronojel cánima nquibün orar, ri yavaꞌ ncꞌachoj. Ri Ajaf nucꞌachojrisaj. Y si 
cꞌo mac rubanun ri yavaꞌ riꞌ, man xe tüj cꞌa ncꞌachoj, xa ncuyutüj chukaꞌ ri 
rumac. 16 Y rix man tivevalaꞌ si cꞌo mac ri ibanalun. Xa tikꞌalajrisalaꞌ chivüch, 
y titola-iviꞌ riqꞌuin oración, richin nyixchojmir. Y si choj ri icꞌaslen chuvüch 
ri Dios, y riqꞌuin ronojel ivánima nibün orar, qꞌuiy ri nicꞌul chin ri Dios. 
17 Cachiꞌel xbün ri Elías, ri achi ri xcꞌujeꞌ ojer can. Rijaꞌ jun vinük cachiꞌel-vi 
roj. Pero riqꞌuin ronojel ránima xbün orar. Xucꞌutuj chin ri Dios que man 
tubün job, y quiri-vi xbanatüj. Oxiꞌ junaꞌ riqꞌuin nicꞌaj ri man xbün tüj job. 18 Y 
cꞌateriꞌ tok ri Elías xbün orar jun bey chic y xucꞌutuj chin ri Dios que tubanaꞌ 
chic job. Y quiri-vi xbanatüj. Y ri ticoꞌn xevachin jun bey chic.

19 Hermanos, si cꞌo jun chive ri xa man rutzekleben tüj chic ri ketzij y 
rix nyeꞌiyaca-pe, galán utz. 20 Y tivetamaj cꞌa, si ntzolij chic pe rucꞌuꞌx jun 
aj-mac, y rijaꞌ nutzꞌom jun cꞌaslen utz, ri Dios nbün chin ncuyutüj ri jaruꞌ 
mac ri ye rubanalun, y nucol chuvüch ri camic chi jumul. 

Ri Pedro nutzꞌom tzij

1  1 Yin Pedro, ru-apóstol ri Jesucristo, nintzꞌibaj cꞌa e ri carta reꞌ chive 
rix ri man rixcꞌo tüj pan itinamit, xa rixcꞌo pa tak tinamit chiriꞌ pa 

ruchꞌulef rubiniꞌan Ponto, pa ruchꞌulef Galacia, pa ruchꞌulef Capadocia, pa 
ruchꞌulef Asia y chiriꞌ pa ruchꞌulef Bitinia. 2 Ri Katataꞌ Dios xixruchaꞌ cꞌa rix, 
roma quiriꞌ vi ri runucun-pe pan iviꞌ. Y ja ri Lokꞌolüj Espíritu ri nrelesan-e 
ri itzel ri cꞌo pa tak icꞌaslen, richin quiriꞌ nyixtaken tzij, y riqꞌuin riꞌ nutzꞌom 
nchꞌajchꞌojin-e ri icꞌaslen. Roma ja ri ruquiqꞌuel ri Jesucristo ri xbiyin tok 
xcom, jariꞌ ri nchꞌajon-e ri imac. Y ri Dios nuyaꞌ ta cꞌa juis pan iviꞌ ri utzilüj 
sipanic ri nspaj-pe rijaꞌ. Y nuyaꞌ ta chukaꞌ juis uxlanen pa tak ivánima.

Ri cꞌacꞌaꞌ kacꞌaslen nbün cꞌa cheke que nkacukuba-apu kacꞌuꞌx
3 Nkayaꞌ cꞌa chukaꞌ rukꞌij ri Dios ri Rutataꞌ ri Kajaf Jesucristo. Rijaꞌ juis 

xujoyovaj kavüch, romariꞌ tok xutük-pe ri Jesucristo richin que xcom y 
xcꞌastüj-pe chiquicojol ri caminakiꞌ, richin que xuyaꞌ jun cꞌacꞌaꞌ kacꞌaslen. 
Y ri cꞌacꞌaꞌ kacꞌaslen reꞌ nbün cꞌa cheke que nkacukuba-apu kacꞌuꞌx. 
4 Nbün cꞌa cheke que chilaꞌ chicaj cꞌo jun nkichinaj. Ja ri Dios ri nyoꞌon 
cheke. Ri nuyaꞌ ri Dios cheke chilaꞌ chicaj man nkꞌey tüj, man ntzꞌilub tüj, 
ni man ncꞌulachij tüj cachiꞌel ri cotzꞌiꞌj que xa nchakiꞌj-ka. Reꞌ kichin roj 
y yacül chilaꞌ chicaj. 5 Y roma ri kayoꞌon kánima riqꞌuin ri Dios, romariꞌ 
tok rijaꞌ xa nkuruchajij riqꞌuin ri ruchukꞌaꞌ. Richin quiriꞌ ri colonic ri xa 
kichin chic roj, nkichinaj-vi chupan ri kꞌij tok npuꞌu chic ri Jesucristo.

6 Y jareꞌ ri nbanun que nquicot ivánima, stapeꞌ (aunque) cꞌo cꞌa jun caꞌi-
oxiꞌ kꞌij nyixkꞌoxomir roma nyixapon chupan qꞌuiy ruvüch pokonül. 7 Y reꞌ 
ncꞌatzin-vi richin quiriꞌ nkꞌalajin, si xa ketzij que iyoꞌon ivánima riqꞌuin ri 
Dios. Ncꞌatzin que nyixtijox, cachiꞌel ntijox ri chꞌichꞌ rubiniꞌan oro. Ri chꞌichꞌ 
reꞌ ncꞌusüs pa kꞌakꞌ richin quiriꞌ ntzꞌet si utz o xa man utz tüj. Y rix nyixtijox 
chupan ri pokonül, richin nkꞌalajin, si ketzij que iyoꞌon ivánima riqꞌuin ri 

Ri nabey carta ri xutzꞌibaj 
can ri apóstol San Pedro

 

El Nuevo Testamento en Cakchiquel Oriental de Guatemala, 2a ed., © 2012, Wycliffe Bible Translators, Inc.



546

Dios. Ri niyaꞌ ivánima riqꞌuin ri Dios más rakalen que chuvüch ri oro, ri xa 
nqꞌuis. Y tok xixtijox yan y xicochꞌ ronojel, nbix cꞌa chive que jabel ri xibün. 
Y ri Jesucristo nuyaꞌ cꞌa chukaꞌ ikꞌij, tok rijaꞌ ncꞌulun chic ka pe.

8 Y stapeꞌ (aunque) man jun bey itzꞌeton ri Jesucristo, nijo-vi, y chukaꞌ 
iyoꞌon ivánima riqꞌuin. Y romariꞌ man nivil tüj achique rubixic nibün chin 
ri nimalüj quicot ri cꞌo pa tak ivánima. 9 Rix nicꞌul-vi ri colonic ri ijoꞌon. 
Roma cꞌa riꞌ tok iyoꞌon ivánima.

10 Ri achiꞌaꞌ cꞌa ri ye kꞌalajrisüy richin ri rutzij ri Dios ojer can, 
juis xcajoꞌ que xquetamaj ta más pariꞌ ri colonic. Y xquitij cꞌa quikꞌij 
chiretamaxic. Y ja rijeꞌ ri nuyaꞌ ri Dios cheke roj ri rojcꞌo chupan ri 
tiempo reꞌ. 11 Juis cꞌa xcajoꞌ xquetamaj ta más pariꞌ ri xbij yan ri Lokꞌolüj 
Espíritu cheque. Roma ri Lokꞌolüj Espíritu ri cꞌo pa tak cánima xbij 
cheque que ri Cristo nutij-vi pokonül y tok cꞌunük chic ri pokonül ri nutij, 
ncꞌujeꞌ rukꞌij. Pero man xkꞌalajin tüj achique tiempo y achique vinük 
riꞌ, y rijeꞌ jariꞌ ri juis xcajoꞌ que xquetamaj ta más. 12 Pero xkꞌalajrisüs 
cꞌa cheque ri achiꞌaꞌ riꞌ que ronojel ri nquibij que ncꞌulachitüj riqꞌuin 
ri Cristo, man ja tüj chupan ri qui-tiempo rijeꞌ nbanatüj-vi. Xa cꞌa ja ri 
chupan ri ka-tiempo roj. Y ri utzilüj tzij richin colonic tzijon cꞌa chive rix 
coma achiꞌaꞌ ri ye toꞌon roma ri Lokꞌolüj Espíritu ri takon-pe chilaꞌ chicaj. 
Y hasta ri ángeles juis ncajoꞌ que nquetamaj más pariꞌ ri tzijon chive rix.

Ri Dios nkuroyoj richin que nkujoc lokꞌolüj tak vinük riqꞌuin ri kacꞌaslen
13 Roma cꞌa riꞌ rix, tinaꞌ jabel ri achique ri nibün y riqꞌuin ta etamabül 

nichajij jabel ri icꞌaslen. Y xa riqꞌuin cꞌa chukaꞌ ronojel ivánima tivoyobej 
ri utz ri njach chive tok ntzolij chic pe ri Jesucristo. 14 Ticꞌutuꞌ cꞌa que rix 
ralcꞌual chic ri Dios. Titakej cꞌa ri rutzij. Man cꞌa tibün ri nirayij rix, xa 
cachiꞌel ri xibün tok cꞌa man jun ivetaman. 15 Pa ruqꞌuexel riꞌ, rix quixoc 
cachiꞌel ri xuyon-pe ivichin, roma ri xuyon-pe ivichin lokꞌolüj vi. Rix xa 
quixoc cꞌa chukaꞌ lokꞌolüj tak vinük riqꞌuin ronojel ri icꞌaslen. 16 Tibanaꞌ cꞌa 
cachiꞌel ri nbij ri rutzij ri Dios ri tzꞌiban can, que quixoc lokꞌolüj tak vinük 
riqꞌuin ri icꞌaslen, roma yin, yin lokꞌolüj vi, nbij ri Dios. Quiriꞌ ri tzꞌiban can.

17 Y ri Dios man nutzꞌet tüj na jaruꞌ titzuꞌun jun vinük richin quiriꞌ nbün juzgar 
pariꞌ. Roma si utz ri nbanun jun, rijaꞌ nuyaꞌ jun utzilüj rajil-ruqꞌuexel chin. Y si jun 
xa man utz tüj ri nbanun, rijaꞌ nuyaꞌ jun itzel ruqꞌuexel chin. Roma cꞌa riꞌ, tok cꞌa 
rixcꞌo na chuvüch ri ruchꞌulef, tixbilaꞌ cꞌa iviꞌ, richin quiriꞌ man quixmacun. Roma 
ri Dios ri nibij Katataꞌ chin, jun chojmilüj Juez. 18 Y rix chukaꞌ jabel ivetaman que 
ri xquibanalaꞌ ri ixquin-imamaꞌ ojer can, man jun vi rajil. Y chuvüch cꞌa ri itzel 
tak ri quibanalaꞌ rijeꞌ, chuvüch riꞌ xixcolotüj-vi-pe. Y tok xixcolotüj-pe chuvüch ri 
itzel tak quibanalaꞌ reꞌ, man xixcolotüj tüj pe riqꞌuin jun cosa ri xa nqꞌuis cachiꞌel 
ta ri oro o sakpük. 19 Xa riqꞌuin ri lokꞌolüj ruquiqꞌuel ri Cristo xixcolotüj-vi-pe. Y 
rijaꞌ cachiꞌel ri ovejas ri nyesuj chin ri Dios. Ovejas ri man jun ntoc cheque y jabel 
ye chꞌajchꞌoj. Y quiriꞌ cꞌa ri Cristo. 20 Y ojer-ojer can riꞌ, tok cꞌa man jani cꞌo tüj ri 

ruchꞌulef, ri Dios ja yan riꞌ runucun que nutük-pe ri Cristo. Pero xa cꞌate baꞌ can 
ri xapon ri kꞌij richin xkꞌalajin-pe. Y ri Cristo xpuꞌu chuvüch ri ruchꞌulef richin 
xucꞌün-pe utz cheke. 21 Romariꞌ, si nquitaken ri Cristo, nquitaken chukaꞌ ri Dios. 
Roma ja ri Dios ri xbanun chin ri Cristo que xcꞌastüj-pe chiquicojol ri caminakiꞌ, 
y ja chukaꞌ rijaꞌ ri xbanun que cꞌo chukaꞌ rukꞌij ri Cristo. Quiriꞌ xbün roma xrajoꞌ 
que si tiyaꞌ ivánima riqꞌuin rijaꞌ y tivoyobej ri utz ri nuyaꞌ pan iviꞌ.

22 Y tok xitakej ri nbij ri ketzij, ja ri Lokꞌolüj Espíritu ri xsamüj pa tak ivánima. 
Y riqꞌuin riꞌ, ri ivánima xchꞌajchꞌojir. Y reꞌ nbün cꞌa chive que nyeꞌijoꞌ ri chꞌaka 
chic hermanos, y queꞌijoꞌ, pero man riqꞌuin tüj caꞌiꞌ ipalüj. Xa juis tijo-iviꞌ y 
riqꞌuin chꞌajchꞌojilüj ivánima. 23 Roma rix cꞌo jun cꞌacꞌaꞌ icꞌaslen. Y ri cꞌaslen reꞌ 
man ta ri jun cꞌaslen ri nqꞌuis, ri xicꞌul tok xixalüx. Man quiriꞌ tüj. Reꞌ cꞌacꞌaꞌ 
cꞌaslen, jariꞌ ri xicꞌul tok xitakej ri rutzij ri Dios. Tzij ri richin chi jumul ncꞌujeꞌ, y 
tzij ri cꞌo-vi cꞌaslen riqꞌuin. 24 Y chupan cꞌa ri rutzij ri Dios ri tzꞌiban can, nbij:

Ri cꞌaslen ri xkacꞌul tok xojalüx chuvüch ri ruchꞌulef, xa cachiꞌel ri kꞌayis.
Roma ri kꞌayis nchakiꞌj y nqꞌuis-ka.
Y ri rukꞌij jun vinük, xa cachiꞌel ri rusiꞌj jun kꞌayis.
Roma ri rusiꞌj jun kꞌayis xa ntzak-e.

 25 Pero ri rutzij ri Ajaf Dios xa richin chi jumul ncꞌujeꞌ.
Y riꞌ ja ri utzilüj tzij richin colonic ri xtzijos chive rix.

2  1 Roma ja ri cꞌacꞌaꞌ icꞌaslen itzꞌamon-e, tiyaꞌ cꞌa can ronojel ruvüch 
itzel. Man queꞌichꞌacalaꞌ chic cꞌa vinük. Y si caꞌiꞌ ipalüj xibün tok 

rubanun can, tiyaꞌ cꞌa can rubanic. Man itzel cꞌa tinaꞌ chin jun vinük ri 
cꞌo utz rucꞌulun. Ni man cꞌa queꞌibilaꞌ tzij ri man pa rubey tüj, ni man ye 
cꞌuluman tüj. 2 Rix tibanaꞌ cꞌa cachiꞌel nquibün ri vit acꞌualaꞌ cꞌa calaxic, 
nquirayij ri quitzꞌun, y riqꞌuin riꞌ nyeqꞌuiy. Y quiriꞌ chukaꞌ rix, tirayij 
tivacꞌaxaj y tinicꞌoj ri rutzij ri Dios, roma ketzij vi. Richin quiriꞌ nyixqꞌuiy 
y nivil colonic. 3 Ivetaman chic cꞌa que juis jabel ránima ri Ajaf.

Ri Cristo cachiꞌel jun abüj ri cꞌo rucꞌaslen
4 Y roma cꞌa riꞌ quixjel-apu riqꞌuin ri Jesucristo roma rijaꞌ cachiꞌel jun abüj 

ri cꞌo rucꞌaslen. Rijaꞌ man xucusüs tüj coma ri achiꞌaꞌ roma xa xquetzelaj. Xa 
xquibün cachiꞌel ri nquibün ri achiꞌaꞌ banuy tak jay tok man utz tüj nquitzꞌet 
jun abüj, nquiyaꞌ can. Y quiriꞌ xquibün riqꞌuin rijaꞌ. Jacꞌa chuvüch ri Dios, ri 
Jesucristo chaꞌon, y qꞌuiy rakalen. 5 Y roma rixcꞌo riqꞌuin ri Jesucristo, rix 
chukaꞌ rix cachiꞌel abüj ri cꞌo quicꞌaslen ri nyixcusüs richin racho ri Lokꞌolüj 
Espíritu. Y rix lokꞌolüj tak sacerdotes chukaꞌ, romariꞌ cꞌo tisujuꞌ chin ri Dios. 
Ja rix mismo ri tisuju-iviꞌ chin ri Dios, y rijaꞌ nyixrucꞌul, roma rix richin chic 
ri Jesucristo. 6 Y chupan ri rutzij ri Dios ri tzꞌiban can, nbij:

Yin ninyaꞌ cꞌa ri Abüj riꞌ pa tinamit Sión. Y ri Abüj reꞌ xa chaꞌon-vi. 
Juis vi rakalen, y ncꞌatzin richin man ntzak tüj ri jay.

Y ri vinük ri nyetaken richin, man jun bey cꞌo quiqꞌuixaj, roma ri utz 
ri bin cheque que nyequicꞌul, nyequicꞌul-vi.

Quiriꞌ nbij chupan ri tzꞌiban ojer can.
7 Romariꞌ rix ri nitakej rijaꞌ, juis rakalen chivüch. Jacꞌa ri vinük ri man 
nquitakej tüj ri nbij, nquibün cachiꞌel ri banuy tak jay ri nbij chupan ri 
rutzij ri Dios tzꞌiban can. Chiriꞌ nbij:

Cꞌo cꞌa jun abüj ri man xkaꞌ tüj chiquivüch ri chꞌaka banuy tak jay.
Pero ri abüj reꞌ xa xchꞌacon-vi, roma ri abüj reꞌ xa cꞌo-vi ri xucusan 

chin ri jay richin que ri jay riꞌ man ntzak tüj.
8 Y chupan ri rutzij ri Dios ri tzꞌiban can, chukaꞌ nbij cꞌa pariꞌ ri Abüj riꞌ nbij cꞌa:

Yecꞌo vinük ri xa nquipaxij-quiꞌ chuvüch ri Abüj nyetzak, nbij cꞌa ri 
rutzij ri Dios ri tzꞌiban can.

Ri vinük cꞌa ri xa nquipaxij-quiꞌ chuvüch ri Abüj, nyetzak riqꞌuin ri 
quicꞌaslen, roma man nquitakej tüj vi ri rutzij ri Dios. Y chukaꞌ quiriꞌ 
rubin ri Dios que nquicꞌulachij.

Ri ye richin vi ri Dios
9 Jacꞌa rix ri nyixtaken ri Dios, rix jun tinamit ri chaꞌon-vi roma rijaꞌ. 

Y rix rix sacerdotes richin ri nimalüj Dios. Y rix chukaꞌ rix jun lokꞌolüj 
tinamit. Rix rutinamit vi cꞌa ri Dios. Y xa quereꞌ rubanun chive richin 
quiriꞌ nyixtiquer nitzijoj que ri Dios galán utz iviqꞌuin. Y ja rijaꞌ ri xelesan-
pe ivichin chupan ri kꞌekuꞌn y xixruyaꞌ chupan ri lokꞌolüj sük riqꞌuin rijaꞌ. 
10 Y tok rubanun can, ni man jun tüj tinamit ri ibanun. Jacꞌa vocomi, jun 
tinamit ri ibanun y ja rix rutinamit chic ri Dios. Y tok rubanun can chukaꞌ, 
man ivetaman tüj que ri Dios nujoyovaj ivüch. Jacꞌa vocomi ivetaman chic 
que ri Dios juis nujoyovaj-vi ivüch, roma xixrucol yan chupan ri imac.

Tibanaꞌ cꞌa cachiꞌel ri nrajoꞌ ri Dios
11 Rix hermanos ri juis nyixinjoꞌ, nincꞌutuj cꞌa jun favor chive. Roma rix rix richin 

chilaꞌ chicaj y xa rix cꞌunük cꞌa chuvüch ri ruchꞌulef. Y romariꞌ man tiyaꞌ kꞌij que 
nyebanatüj itzel tak rayinic pan icꞌaslen. Roma xa ja ri itzel tak rayinic riꞌ, xa jariꞌ ri 
nyebanun oyoval riqꞌuin ri ivánima. 12 Roma cꞌa riꞌ que ticꞌuaj jun cꞌaslen utz, y choj 
quixbiyin. Richin quiriꞌ, si ri vinük ri man quetaman tüj ruvüch ri Dios nquimol-pe 
tzij chivij que man utz tüj ri icꞌaslen, pero ri nyixbanun xa utz vi, ri vinük riꞌ nquiyaꞌ 
rukꞌij ri Dios roma ri icꞌaslen rix, tok napon ri kꞌij que ri Dios nbün juzgar.

13 Y chiꞌivonojel titakej cꞌa quitzij conojel ri autoridades ri yecꞌo, roma ri Ajaf 
Dios quiriꞌ nrajoꞌ que nban. Titakej cꞌa rutzij ri rey, roma ja rijaꞌ ri autoridad ri más 
uchukꞌaꞌ cꞌo pa rukꞌaꞌ. 14 Y titakej cꞌa chukaꞌ quitzij ri chꞌaka chic autoridades ri ye 
rukꞌa-rakün ri rey. Roma ja rijeꞌ ri ye yoꞌon richin nquiyaꞌ castigo pa quiviꞌ ri vinük 
ri ye banuy richin itzel. Y ye yoꞌon cꞌa chukaꞌ richin nquiyaꞌ quikꞌij ri vinük ye choj. 
15 Ri Dios nrajoꞌ cꞌa que rix ja ta ri utz ri nibün ronojel mul, richin quiriꞌ man jun 
nyetiquer nquibij chivij ri vinük ri man jun quetaman y man nyenucun tüj jabel.

16 Rix rix libre, roma chuxeꞌ rutzij ri Dios rixcꞌo-vi. Tibanaꞌ cꞌa que rix 
libre, pero man roma tüj riꞌ ja ta ri itzel ri nibün. Man tibün quiriꞌ. Xa 

quixcꞌujeꞌ chuxeꞌ rutzij ri Dios, y ja ri nrajoꞌ rijaꞌ, jariꞌ ri tibanaꞌ. 17 Tijola-
iviꞌ ri itaken chic ri Jesucristo. Quixbilaꞌ cꞌa iviꞌ chuvüch ri Dios richin 
man quixmacun. Tiyaꞌ cꞌa rukꞌij ri autoridades, cachiꞌel ri rey. Y tiyaꞌ 
chukaꞌ quikꞌij conojel vinük.

Ticochꞌoꞌ cꞌa ronojel, cachiꞌel xcochꞌon ri Cristo
18 Y rix samajelaꞌ, tichꞌutinirsaj cꞌa iviꞌ y titakej quitzij ri i-patrones. Y 

si juis jabel quinaꞌoj iviqꞌuin, titakej cꞌa quitzij. Y si juis itzel quinaꞌoj 
iviqꞌuin, chukaꞌ titakej cꞌa quitzij. 19 Roma si nyixtzak pa jun pokonül y xa 
man jun imac ibanun, y nicochꞌ ronojel riꞌ, roma cꞌo-vi chiꞌicꞌuꞌx ri Dios, 
rijaꞌ nkaꞌ chuvüch. 20 Pero si nyixchꞌay roma juis imac xibün, man jun utz 
nucꞌün-pe chive stapeꞌ (aunque) juis nyixcochꞌon. Pero si pa ruqꞌuexel ta 
nicꞌulachij pokonül roma imac, rix nicꞌulachij ta jun pokonül roma jun utz 
ri xibün, y nicochꞌ ri pokonül riꞌ, ri Dios nka-vi chuvüch ri nibün. 21 Quiriꞌ 
nrajoꞌ ri Dios que nibün chiꞌivonojel rix ri xixoyox roma rijaꞌ. Nrajoꞌ que 
nibün cachiꞌel xbün ri Cristo. Rijaꞌ xa xutij pokonül koma roj. Y riqꞌuin riꞌ 
xucꞌut can cheke que man tikapokonaj nkujapon chuvüch ri pokonül. 22 Ri 
Cristo man jun mul vi xbün jun mac. Ni man jun mul xucusaj tüj chukaꞌ 
jun tzij richin xuchꞌüc ta jun vinük. 23 Rijaꞌ tok xebix pokon tak tzij chin 
coma ri vinük, man xutzolij tüj ruqꞌuexel riqꞌuin tzij ye pokon. Y tok cꞌo 
xban chin, man xbij tüj chukaꞌ que nbün ruqꞌuexel cheque. Xa pa rukꞌaꞌ 
ri Dios xuya-vi ronojel ri xquibün ri vinük chin. Roma ri Dios choj nbün 
mandar. 24 Ja ri Cristo ri xucꞌuan ri kamac chuvüch ri cruz richin nkayaꞌ 
can ri itzel cꞌaslen, y nkatzꞌom ta e jun cꞌaslen choj. Ja rijaꞌ ri xsocotüj 
y xcom chuvüch ri cruz richin nchojmir ri kacꞌaslen. 25 Roma rix tok 
rubanun can, rix cachiꞌel ovejas ri ye satznük can. Jacꞌa vocomi tzolijnük 
chic pe icꞌuꞌx riqꞌuin ri Cristo. Y ja rijaꞌ ri Kakꞌuyunel y nuchajij ri kánima.

Ri hermanas y ri hermanos xa cꞌuluman que nquicꞌuaj jun cꞌaslen choj

3  1 Y quiriꞌ chukaꞌ rix ixokiꞌ ri cꞌo ivachijlal y itaken ri Dios, titakej cꞌa 
quitzij rijeꞌ. Richin quiriꞌ, si ri ivachijlal man quitaken tüj ri rutzij ri 

Dios, roma ta ri icꞌaslen rix, nquitakej ta. Y man ncꞌatzin tüj na ntzijos cheque 
richin nquitakej. 2 Xaxe riqꞌuin nquitzꞌet que icꞌuan jun chꞌajchꞌojilüj cꞌaslen 
y nyixtaken tzij, xtiquitakej. 3 Y rix ixokiꞌ ncꞌatzin-vi nivek-iviꞌ, pero man 
quiqꞌuin tüj cosas ri ye banun riqꞌuin oro, ni man riqꞌuin tüj jabel tak tziük, ni 
man riqꞌuin tüj ri ruchojmirsasic ri rusmal tak iviꞌ. 4 Xa titijaꞌ ikꞌij richin ja ta 
ri ivánima jabel vekil chuvüch ri Dios. Tiveka-iviꞌ riqꞌuin jun cꞌaslen chꞌuchꞌuj 
y riqꞌuin jun cꞌaslen ri nucꞌut que jabel inaꞌoj quiqꞌuin ri chꞌaka chic. Roma 
ri vekbül reꞌ man nqꞌuis tüj, y jareꞌ ri más rakalen chuvüch ri Dios. 5 Roma ri 
ojer can, quiriꞌ chukaꞌ xquivek-quiꞌ ri lokꞌolüj tak ixokiꞌ ri xcoyobej ri utz ri 
nspaj-pe ri Dios. Xquivek jabel ri cánima y xquitakej chukaꞌ quitzij ri cachijlal. 
6 Cachiꞌel xbün ri Sara. Rijaꞌ xutakej rutzij ri Abraham ri rachijil, y vajaf chukaꞌ 

xbij chin. Y rix hermanas utz que nbix riy ri Sara chive, pero si nicꞌuaj jun 
utzilüj cꞌaslen y man nyixbij tüj iviꞌ que nyixapon chuvüch jun pokonül.

7 Y quiriꞌ cꞌa chukaꞌ rix achiꞌaꞌ ri itaken ri Dios, utz cꞌa inaꞌoj tibanaꞌ quiqꞌuin 
ri ivixjaylal, roma rijeꞌ man ye junan tüj iviqꞌuin rix. Y rijeꞌ cꞌo chukaꞌ quikꞌij. 
Y junan chukaꞌ nivichinaj ri utzilüj cꞌaslen ri nspaj-pe ri Dios chive. Quixoc 
cꞌa utz quiqꞌuin richin quiriꞌ ri i-oraciones choj nyeꞌapon riqꞌuin ri Dios.

Ri nquitij pokonül roma ja ri utz nquibanun
8 Pa ruqꞌuisbül ninbij cꞌa chive chiꞌivonojel que junan ivüch tibanaꞌ. Si cꞌo 

jun chive ri cꞌo nucꞌulachij, tinaꞌ cꞌa chukaꞌ rix ri kꞌoxon ri nunaꞌ ri jun pa 
ránima. Tijola-iviꞌ chi hermanos iviꞌ. Tijoyovalaꞌ ivüch. Utz tibanaꞌ quiqꞌuin 
conojel. 9 Y tok nban jun itzel chive, man cꞌa tibün ruqꞌuexel. Y tok nbix tzij ri 
juis ye pokonül chive, man cꞌa chukaꞌ tibij jun chic tzij quiriꞌ rix richin nibün 
ruqꞌuexel chin. Man tibün quiriꞌ, xa ticꞌutuj chin ri Dios que tutoꞌ ri vinük riꞌ. 
Roma ri Dios rix royon richin nibün ri utz, y nrajoꞌ cꞌa chukaꞌ que rix nicꞌul ri 
utz. 10 Y cachiꞌel chukaꞌ nbij ri rutzij ri Dios ri tzꞌiban can. Ri chiriꞌ nbij

Si najoꞌ jun cꞌaslen richin quicot,
y si najoꞌ chukaꞌ nyeꞌavilaꞌ kꞌij juis jabel,
man tacusaj ri avakꞌ richin nabij tzij ri man ye utz tüj,
ni man chukaꞌ tacusaj ri achiꞌ richin nabij tzij richin nabün avakꞌ.

 11 Man tabün ri itzel,
xa ja ri utz ri cꞌuluman que nabün.
Tacanoj ri cꞌaslen richin uxlanen
y jariꞌ tatzeklebej.

 12 Roma ri Ajaf nyerutzꞌet ri vinük choj quicꞌaslen.
Y nracꞌaxaj ri qui-oración.
Jacꞌa ri nyebanun itzel, man utz tüj nyerutzꞌet.
Quiriꞌ nbij ri rutzij ri Dios ri tzꞌiban can.

13 ¿Cꞌo ta comi jun ri cꞌo itzel nbün chive, tok rix xa ja vi ri utz ri nibün? 
14 Pero si roma ri chojmilüj icꞌaslen, rix nivil pokonül, jabel iquicot. Y 
romariꞌ man tixbij-iviꞌ chiquivüch ri nyebanun quiriꞌ chive. Ni man tisatz 
cꞌa chukaꞌ icꞌuꞌx. 15 Xa tiyaꞌ rukꞌij ri Cristo pan ivánima roma rijaꞌ lokꞌolüj, 
y tika-pe chiꞌicꞌuꞌx que ja rijaꞌ ri Rajaf ri ivánima. Y man jun bey cꞌa 
tipokonaj nitzijoj ri achique roma tok ivoyoben ri utz ri nspaj-pe ri Dios, 
tok cꞌo jun ri ncꞌutun chive. Y achique na cꞌa ri ncꞌutun chive, tibij cꞌa 
chin riqꞌuin chꞌuchꞌujil y riqꞌuin nyixjoꞌon, ri achique roma tok ivoyoben 
ri utz ri riqꞌuin ri Dios. Y tiyaꞌ chukaꞌ rukꞌij. 16 Man jun bey cꞌa tibün ri 
itzel, richin man nkꞌoxon ivánima romariꞌ. Y si roma ja ri Cristo ri itaken, 
romariꞌ cꞌo jun vinük ri nmolon-pe tzij chivij, que man utz tüj ri icꞌaslen, 
ri nmolon-pe tzij chivij, cꞌo ruqꞌuixaj, roma ri icꞌaslen utz vi. 17 Roma si 
rurayibül ri Dios richin que rix nivil pokonül stapeꞌ (aunque) ja ri utz ri 
nibün, galán jabel que chuvüch nivil ta pokonül roma cꞌo itzel ri ibanalun.

18 Tika-pe chiꞌicꞌuꞌx que ri Cristo xutij chukaꞌ pokonül stapeꞌ (aunque) 
ri rucꞌaslen rijaꞌ chojmilüj vi. Rijaꞌ xcom cꞌa koma roj ri man choj tüj 
kacꞌaslen. Rijaꞌ xaxe jun bey ri xcꞌatzin richin xcom roma ri kamac, richin 
quiriꞌ nkujoc richin ri Dios. Rijaꞌ xcom, pero ri ránima cꞌüs vi. 19 Y ri ránima 
rijaꞌ xapon quiqꞌuin ri chꞌaka chic ánima ri ye tzꞌapin y cꞌo ri xberutzijoj 
cheque. 20 Ri ánima ri ye tzꞌapin, ja ri man xquitakej tüj rutzij ri Dios ri ojer 
can. Rijeꞌ xecꞌujeꞌ pa ru-tiempo ri Noé, tok xban ri nimalüj barco. Ri Dios 
juis qꞌuiy tiempo xuyaꞌ cheque richin xeroyobej. Pero man jun ri xtzolij tüj 
pe rucꞌuꞌx. Y ri xeꞌoc chupan ri barco ja ri vinük ri xetaken y xa man ye 
qꞌuiy tüj, xaxe ri ye ocho. Rijeꞌ xa ja ri yaꞌ ri xcolon quichin, roma ri barco 
xcꞌujeꞌ pariꞌ yaꞌ. 21 Y ja chukaꞌ riꞌ ncꞌatzin-vi ri yaꞌ cheke roj vocomi. Tok 
nkuban bautizar, ri yaꞌ ntoc jun retal ri kacolonic. Ri yaꞌ man ncꞌatzin tüj 
richin que nuchꞌüj-e ri tzꞌil richin ri kachꞌacul. Man quiriꞌ tüj. Ri yaꞌ nucꞌut 
cꞌa que roj nkajoꞌ nkabün ri utz chuvüch ri Dios. Nkajoꞌ que chꞌajchꞌoj ri 
kánima chuvüch. Y ri kamac nyeꞌel cꞌa roma ri camic y ri cꞌastajbül richin 
ri Jesucristo. 22 Ri Jesucristo xbe chilaꞌ chicaj, y vocomi cꞌo-apu pa rajquikꞌaꞌ 
(ru-derecha) ri Dios. Pa rukꞌaꞌ cꞌa rijaꞌ yecꞌo-vi ri ángeles, y pa rukꞌaꞌ cꞌa 
chukaꞌ rijaꞌ yecꞌo-vi ri autoridades, y ri uchukꞌaꞌ ri yecꞌo.

Ri rubanic ri cꞌaslen jalatajnük

4  1 Tok ri Cristo xcꞌujeꞌ chuvüch ri ruchꞌulef, xutij pokonül. Y quiriꞌ cꞌa 
chukaꞌ rix man tipokonaj nitij pokonül. Roma si nitij pokonül roma 

ja ri Cristo ri itaken, nkꞌalajin-vi que iyoꞌon chic can ri mac, 2 richin quiriꞌ 
jaruꞌ chic tiempo ri nyixcꞌase-e, ja ta ri rurayibül ri Dios ri nibün-e y man 
ta ja ri irayibül rix. 3 Xa man tibanalaꞌ cꞌa chic ri nyekaꞌ chiquivüch ri vinük 
ri man quetaman tüj ruvüch ri Dios. Roma ri kꞌij tok xeꞌibanalaꞌ quiriꞌ 
xa xecꞌo yan cꞌa chive rix. Tok xa man xixqꞌuix tüj baꞌ xibanala, ronojel 
ruvüch itzel. Xeꞌibanalaꞌ ronojel ri xirayij xibün. Xixkꞌabür. Xeꞌibanalaꞌ man 
utzilüj tak nimakꞌij tüj. Ximolola-iviꞌ richin ximeken ka ipan. Xiyalaꞌ quikꞌij 
ri vachbül ye banalun coma achiꞌaꞌ, y xa ivetaman que man cꞌuluman 
tüj que nibün quiriꞌ. Jacꞌa vocomi, man tibanalaꞌ chic quiriꞌ. 4 Y romariꞌ 
ri vinük ri man quetaman tüj ruvüch ri Dios, nyesatz quicꞌuꞌx chi vinük 
nyixquitzꞌet, roma rix man nibanalaꞌ tüj chic ri itzel ri cꞌa nquibanalaꞌ na 
rijeꞌ. Y chukaꞌ romariꞌ ri vinük reꞌ juis nyechꞌo chivij. 5 Jacꞌa ri vinük reꞌ 
ncꞌatzinej que nquijüch na cuenta chuvüch ri Dios ri cꞌo chic richin nbün 
juzgar, tok napon ri kꞌij. Ri Dios nbün na vi juzgar pa quiviꞌ ri vinük ri ye 
cꞌüs, y pa quiviꞌ chukaꞌ ri ye caminakiꞌ chic e. 6 Romariꞌ ri utzilüj tzij richin 
colonic xtzijos-vi chukaꞌ cheque ri ye caminakiꞌ. Y xbanatüj juzgar pa quiviꞌ, 
cachiꞌel nbanatüj juzgar pa quiviꞌ conojel vinük. Pero xtzijos ri utzilüj tzij 
richin colonic cheque, richin quiriꞌ xquil ta cꞌa ri cꞌaslen riqꞌuin ri Dios.

7 Y chanin cꞌa chukaꞌ napon ri ruqꞌuisbül tak kꞌij richin ri ruchꞌulef. Roma cꞌa 
riꞌ rix, tinaꞌ cꞌa jabel ri achique nyeꞌibanalaꞌ y riqꞌuin ronojel ivánima tibanaꞌ orar 

chi jumul. 8 Y ri ncꞌatzin chukaꞌ que nibün rix, ja ri tijola-iviꞌ juis. Y ri nyixjoꞌon, 
ncꞌatzin-vi. Roma tok najoꞌ jun vinük, chanin nacuy ri rumac. 9 Y riqꞌuin cꞌa 
ronojel ivánima ticꞌulula-iviꞌ. Si cꞌo jun chive rix napon lojcꞌan chic, utz ta rucꞌulic 
nban, y si cꞌo jun ri lojcꞌan chic petenük-vi, utz ta chukaꞌ rucꞌulic nibün rix. 
10 Chiꞌijujunal cꞌo jun samaj ri nyixtiquer nibün, samaj ri ruyoꞌon-ruspan ri Dios 
chive roma ri utzilüj sipanic ri nspaj-pe chive. Romariꞌ tikacusaj cꞌa ri ruyoꞌon-pe 
ri Dios cheke, richin nyekatoꞌ ri chꞌaka chic ri quitaken ri Dios. Nkutoc cꞌa utzilüj 
tak samajelaꞌ ri nkachajij ri juis ruvüch samaj ri ruyoꞌon-pe ri Dios cheke. 11 Y si 
banun cꞌa pe chave roma ri Dios richin que natzijoj ri rutzij, man tamestaj cꞌa 
que rutzij vi rijaꞌ ri natzijoj. Si jun chic ruvüch samaj ruyoꞌon-pe ri Dios chave, 
man tamestaj cꞌa que ja rijaꞌ ruyoꞌon-pe avuchukꞌaꞌ richin ncatiquer ncasamüj. Y 
riqꞌuin riꞌ nucꞌul ta rukꞌij ri Dios. Y roma ri xbün ri Jesucristo, nucꞌul ta cꞌa chukaꞌ 
rukꞌij ri Dios. Rijaꞌ cꞌo-vi rukꞌij y cꞌo ru-autoridad ri man jun bey nqꞌuis. Quiriꞌ cꞌa.

Ticochꞌoꞌ cꞌa ri pokonül roma xa itaken-vi ri Cristo
12 Hermanos ri juis nyixinjoꞌ, man nyesatz tüj icꞌuꞌx nitzꞌet ta rix tok 

nyixapon pa jun pokonül y ninaꞌ que xa pa jun kꞌakꞌ richin nyixtijox 
rixcꞌo-vi. Roma riqꞌuin baꞌ ri nyixtijox riꞌ petenük riqꞌuin ri Dios richin 
nkꞌalajin si ketzij que iyoꞌon ivánima riqꞌuin. Y man ja tüj cꞌa rix ri nabey 
nyixcꞌulachin quereꞌ. 13 Tok rix nyixcꞌo cꞌa pa jun kꞌoxomül, cachiꞌel ri 
kꞌoxomül ri xucꞌusaj ri Cristo, man quixbison cꞌa, xa quixquicot. Y tok 
napon cꞌa ri kꞌij tok nkꞌalajin que ri Cristo cꞌo-vi rukꞌij, juis cꞌa nquicot ri 
ivánima rix. 14 Y si roma ja ri Cristo ri itaken, romariꞌ nbix pokon tak tzij 
chive, cꞌo cꞌa utz ri nucꞌün-pe chive. Y cꞌo-vi utz ri nucꞌün-pe chive, roma 
iviqꞌuin rix cꞌo-vi ri Lokꞌolüj Espíritu richin ri Dios. Lokꞌolüj Espíritu ri cꞌo 
rukꞌij. Y rix xa tiya-ka rukꞌij ri Lokꞌolüj Espíritu reꞌ. Y ja ri nyebin pokon 
tak tzij chive rix, ja chukaꞌ riꞌ ri nyebin pokon tak tzij chirij ri Lokꞌolüj 
Espíritu riꞌ. 15 Tichajij cꞌa iviꞌ chiꞌijujunal richin man nyixcamsan, richin 
man nyixelekꞌ, y richin chukaꞌ man tixek-apu-iviꞌ ri apeꞌ ri man cꞌuluman 
tüj. Y man tibün ri ronojel ruvüch itzel. Roma si nitij pokonül roma nibün 
jun mac, man utz tüj. 16 Pero si nitij pokonül roma itaken ri Cristo, man 
quixqꞌuix cꞌa. Xa tiyaꞌ rukꞌij ri Dios roma rix richin chic ri Cristo.

17 Roma vocomi rukꞌijul chic richin que ri Dios nbün kachojmil roj ri 
ralcꞌual chic rijaꞌ. Y si roj nka-ka pokonül pa kacꞌaslen chuvüch ri ruchꞌulef, 
y roj ralcꞌual chic ri Dios, ¿achique chic cꞌa ruvüch chi pokonül ri nka-ka 
pa quiviꞌ ri man xquitakej tüj ri nbij ri utzilüj rutzij ri Dios ri ncꞌamon-pe 
colonic? Nticꞌo cꞌa ruviꞌ ri pokonül ri nka-ka pa quiviꞌ. 18 Y roj ri nkutaken 
richin ri Cristo, y xa nkajoꞌ nkacꞌuaj jun cꞌaslen choj, riqꞌuin juis cꞌayuf 
nkil ri colonic. Pero nkucolotüj. Jacꞌa ri aj-maquiꞌ, ri man quicꞌuan tüj jun 
utzilüj cꞌaslen chuvüch ri Dios, man nyecolotüj tüj vi. Xa nka-ka na vi ri 
nimalüj castigo pa quiviꞌ. 19 Romariꞌ, si roj ri kataken ri Dios nkatij pokonül 
roma quiriꞌ ri nrajoꞌ rijaꞌ, man jun bey cꞌa tikamestaj can. Man jun bey cꞌa 

chukaꞌ tikamestaj nkabün ri utz. Y tikajacha-kiꞌ pa rukꞌaꞌ ri Dios. Roma ja 
rijaꞌ ri banayun-pe kichin. Y rijaꞌ man jun bey nkuruyaꞌ tüj can.

Ri cꞌuluman que nibün rix ri itaken ri Jesucristo

5  1 Vocomi ninjoꞌ cꞌa ninbij caꞌi-oxiꞌ tzij cheque ri achiꞌaꞌ ri nyeꞌucꞌuan 
ivichin. Y yin, jun chukaꞌ cheque rijeꞌ. Xaxe chic yin xintzꞌet ri Cristo tok 

xutij pokonül. Pero tok napon cꞌa ri kꞌij tok nbekꞌalajin ri rukꞌij ri Cristo, konojel 
cꞌa roj nkucꞌujeꞌ riqꞌuin. 2 Rix cꞌa achiꞌaꞌ ri nyixucꞌuan quichin ri hermanos, 
queꞌichajij cꞌa. Roma rijeꞌ ye richin chic ri Dios, y ja ri Dios ri ruyoꞌon ri samaj 
reꞌ chive. Queꞌichajij cꞌa, cachiꞌel nbün jun yukꞌuy quiqꞌuin ri ru-ovejas. Y riqꞌuin 
cꞌa chukaꞌ ronojel ivánima tibanaꞌ. Y man xaxe roma ri ncꞌatzinej que nibün. Ni 
man chukaꞌ xaxe roma chꞌacoj-tumin. Xa queꞌichajij ri hermanos riqꞌuin rayibül. 
3 Pero man roma tüj chukaꞌ que ja rix ri nyixchajin quichin, roma ta riꞌ ncꞌo 
ruviꞌ ri nibün cheque. Man quiriꞌ tüj. Xa ticꞌuaj jun chojmilüj cꞌaslen chiquivüch, 
richin quiriꞌ rijeꞌ nquetamaj nquicꞌuaj chukaꞌ jun chojmilüj cꞌaslen. 4 Y si choj 
cꞌa nibün rix chiquivüch y jabel nyeꞌichajij, nicꞌul cꞌa jun lokꞌolüj sipanic ri man 
jun bey nqꞌuis, y romariꞌ rix nicꞌul cꞌa ikꞌij. Y reꞌ nicꞌul cꞌa tok ncꞌulun-pe chic ka 
ri Cristo, ri nimalüj Kꞌuyunel. 5 Y rix cꞌa chukaꞌ ri cꞌa rix acꞌualaꞌ na, titakej cꞌa 
quitzij ri achiꞌaꞌ ye rajatük ri ye ucꞌuayon ivichin. Y chi acꞌualaꞌ y chi rajatük, 
titakelaꞌ cꞌa itzij. Man tinimirsaj-iviꞌ. Roma chupan ri rutzij ri Dios ri tzꞌiban can, 
nbij:

Ri Dios nyeretzelaj y man nucꞌün tüj quivüch ri nquinimirsaj-quiꞌ.
Jacꞌa ri nquichꞌutinirsaj-quiꞌ, rijaꞌ nuyaꞌ ri utzilüj sipanic ri nspaj-pe pa 

quiviꞌ.
6 Roma cꞌa riꞌ, xa tichꞌutinirsaj-iviꞌ chuvüch ri Dios, roma rijaꞌ cꞌo-vi 
ruchukꞌaꞌ. Tichꞌutinirsaj cꞌa iviꞌ chuvüch, richin quiriꞌ tok napon ri kꞌij, 
rijaꞌ nunimirsaj ikꞌij. 7 Y tiyaꞌ cꞌa pa rukꞌaꞌ ri Dios ronojel ri pena ri ichajin, 
roma rijaꞌ xa nyixruchajij-vi.

8 Tinaꞌ cꞌa jabel ri achique nibün. Y tichajij chukaꞌ ri icꞌaslen. Roma ri 
itzel-vinük, ri ka-enemigo, nsutülüj-pe chikij. Cachiꞌel nbün jun león ri 
nkꞌajan-pe quiriꞌ, tok nucanoj ruvay. Quiriꞌ nbün ri itzel-vinük cheke roj. 9 Y 
man tiyaꞌ cꞌa kꞌij que nchꞌacon chivij. Man quixtzak pa rukꞌaꞌ, y man tiyaꞌ 
can ri Cristo. Roma ivetaman que man xe tüj rix ri nyixcꞌusan pokonül, xa 
quiriꞌ chukaꞌ ri chꞌaka chic hermanos ri quitalun-quiꞌ chuvüch ri ruchꞌulef. 
10 Y chereꞌ chuvüch ri ruchꞌulef man qꞌuiy tüj ri pokonül ri nicꞌusaj-e. Y 
tok cꞌusan chic cꞌa ri pokonül reꞌ, ri Dios nuchojmirsaj cꞌa ri icꞌaslen. Nbün 
cꞌa chive que man jun bey niyaꞌ can. Nuyaꞌ cꞌa ivuchukꞌaꞌ, y nbün chukaꞌ 
chive que más niyaꞌ ivánima riqꞌuin. Ri Dios nuyaꞌ ronojel ri utzilüj sipanic 
ri nspaj-pe rijaꞌ pa kaviꞌ. Y rijaꞌ cꞌo-vi rukꞌij. Rijaꞌ xojroyoj richin nkucꞌujeꞌ 
riqꞌuin richin chi jumul. Jabel cꞌa nyekabanaꞌ riqꞌuin roma jun kabanun 
riqꞌuin ri Jesucristo. 11 Rijaꞌ xa cꞌo-vi rukꞌij y cꞌo ru-autoridad ri man jun bey 
nqꞌuis. Quiriꞌ ta cꞌa.

Ri ruqꞌuisbül tak tzij
12 Y yin nuyoꞌon cꞌa vánima riqꞌuin ri hermano Silvano, roma rijaꞌ xa 

juis samajel y riqꞌuin ronojel ránima nbün ri rusamaj ri Dios. Romariꞌ 
yin xincꞌutuj cꞌa favor chin rijaꞌ roma ri carta ri nintük-e chive, richin 
nintzꞌibaj-e chive que ketzij vi ri utzilüj sipanic ri nspaj-pe ri Dios ri 
iyoꞌon ivánima riqꞌuin. Y romariꞌ man jun bey tiyaꞌ can.

13 Y vocomi cꞌa, ri rixcꞌo chiriꞌ ticꞌuluꞌ ri saludos chive ri nquitük-e ri hermanos 
ri yecꞌo chereꞌ pa tinamit ri nbix Babilonia chin. Hermanos ri ye chaꞌon-vi roma 
ri Dios, cachiꞌel ri xixruchaꞌ rix chiriꞌ. Chukaꞌ ticꞌuluꞌ ri saludo ri nutük-e chive ri 
jun cachiꞌel nucꞌajol, ri rubiniꞌan Marcos. 14 Chiꞌijujunal tibanaꞌ saludar iviꞌ.

Y ncꞌujeꞌ ta cꞌa uxlanen pa tak ivánima chiꞌivonojel, ri rix richin chic ri 
Jesucristo. Quiriꞌ ta cꞌa. 

Ri Pedro nutzꞌom tzij

1  1 Yin ri Simón Pedro, jun rusamajel ri Jesucristo, y jun chukaꞌ 
ru-apóstol rijaꞌ. Ticꞌuluꞌ cꞌa ri carta reꞌ, ri xa ivichin rix nuyoꞌon-e. 

Junan vi cꞌa ri kataken iviqꞌuin y juis jabel. Y kacꞌulun cꞌa reꞌ, roma ri 
ruchojmil ri xbün ri Dios, ri Kacolonel Jesucristo. 2 Qꞌuiy ta cꞌa ri utzilüj 
sipanic ri nspaj-pe ri Dios y qꞌuiy ta chukaꞌ uxlanen xticꞌul, roma jabel 
ivetaman ruvüch ri Dios y ri Kajaf Jesús.

Ri rubanic quicꞌaslen ri quitaken chic ri Cristo
3 Y ronojel ri ncꞌatzinej richin njalatüj ri kacꞌaslen, ja ri ruchukꞌaꞌ ri Dios 

ri yoꞌon-pe cheke. Y richin nkacꞌuaj cꞌa chukaꞌ jun cꞌaslen utz chuvüch rijaꞌ, 
ruyoꞌon-pe ri ncꞌatzinej cheke. Ri yoꞌon cꞌa pe cheke, yoꞌon-pe cheke roma 
ri ketaman chic ruvüch ri xoyon kichin. Y rijaꞌ xojroyoj riqꞌuin ri rukꞌij y 
riqꞌuin ri ruchukꞌaꞌ. 4 Y riqꞌuin riꞌ, cꞌo chukaꞌ ri xusuj cheke. Ri xusuj rijaꞌ 
cheke, juis jabel y nim rakalen. Roma nkucolotüj-pe chuvüch ri itzel ri cꞌo 
chereꞌ chuvüch ri ruchꞌulef roma ri itzel tak rayinic. Y xusuj chukaꞌ cheke 
que nujül ri kacꞌaslen y nkutoc cꞌa cachiꞌel rijaꞌ. 5 Roma cꞌa riꞌ tok rix itaken 
chic ri Jesucristo, cꞌuluman que nkꞌalajin ri ruchukꞌaꞌ ri Dios pan icꞌaslen. 
Y tok nkꞌalajin chic ri ruchukꞌaꞌ ri Dios pan icꞌaslen, cꞌuluman cꞌa que 
nivetamaj más pariꞌ ri etamabül ri ye tzꞌiban can chupan ri rutzij ri Dios. 6 Y 
tok ivetaman chic ri tzꞌiban can chupan ri rutzij ri Dios, cꞌuluman cꞌa chukaꞌ 
que man niyaꞌ tüj kꞌij chin ri mac. Y tok nyixtiquer chic nibün que man niyaꞌ 
tüj kꞌij chin ri mac, cꞌuluman cꞌa que ticꞌujeꞌ ri cochꞌonic pa tak ivánima. Y 
tok cꞌo chukaꞌ chic ri cochꞌonic pa tak ivánima, cꞌuluman cꞌa que nicꞌuaj ri 
icꞌaslen cachiꞌel ri nrajoꞌ ri Dios. 7 Y tok icꞌuan chukaꞌ chic ri icꞌaslen cachiꞌel 
ri nrajoꞌ ri Dios, cꞌuluman cꞌa chukaꞌ que nyeꞌijoꞌ ri ka-hermanos kiꞌ quiqꞌuin 
roma kataken ri Dios. Y tok nyeꞌijoꞌ chic ri ka-hermanos, cꞌuluman cꞌa chukaꞌ 
que nyeꞌijoꞌ pa tak ivánima richin nyeꞌijoꞌ conojel.

Ri rucaꞌn carta ri xutzꞌibaj 
can ri apóstol San Pedro

 

El Nuevo Testamento en Cakchiquel Oriental de Guatemala, 2a ed., © 2012, Wycliffe Bible Translators, Inc.



556

8 Si ronojel cꞌa reꞌ cꞌo iviqꞌuin, rix nivetamaj más ruvüch ri Kajaf 
Jesucristo. Y nicꞌuaj jun utzilüj cꞌaslen y nyixqꞌuiy chupan ri rutzij ri 
Dios y romariꞌ ye qꞌuiy chꞌaka chic nyetaken ri rutzij ri Dios y cꞌo rakalen 
ri icꞌaslen. 9 Pero si cꞌo jun ri xa manak ronojel ri utz ri nbanun quereꞌ 
riqꞌuin, rumestan chic que rijaꞌ ye chꞌajon chic e ri rumac. Xa ntoc jun 
vinük cachiꞌel moy, o ntoc jun vinük ri man nüj tüj ntzuꞌun. 10 Y roma 
cꞌa riꞌ hermanos ri rix oyon y ri rix chaꞌon roma ri Dios, titijaꞌ ikꞌij que 
quixcꞌujeꞌ riqꞌuin rijaꞌ. Y xa chi jumul cꞌa tibanaꞌ ronojel reꞌ, richin quiriꞌ 
man nyixtzak tüj. 11 Si quiriꞌ nibün, xa nyixcꞌul cꞌa ri chilaꞌ chicaj, ri apeꞌ 
xa ja ri Kajaf y Kacolonel Jesucristo ri Jun ri nbün mandar. Y ri gobierno 
riꞌ man nqꞌuis tüj.

12 Roma cꞌa riꞌ yin man jun bey nquitaneꞌ chubixic chive, stapeꞌ (aunque) 
rix ivetaman y chukaꞌ iyoꞌon ivánima riqꞌuin ri ketzij tijonic ri icꞌulun. 
13 Chuve yin, xa cꞌa juis cꞌuluman que nincꞌuxlaꞌaj can qꞌuiy naꞌoj chive, 
roma cꞌa cꞌo na caꞌi-oxiꞌ kꞌij nucꞌaslen. 14 Y yin xa vetaman chic cꞌa que 
xaxe chic caꞌi-oxiꞌ kꞌij ri nucꞌaslen cꞌo, roma quiriꞌ xkꞌalajrisüs chinuvüch 
roma ri Kajaf Jesucristo. 15 Yin xa cꞌo cꞌa ri ninjoꞌ ninbün can, richin quiriꞌ 
stapeꞌ (aunque) yin xa yin manak chic iviqꞌuin roma xa nquibe yan, rix 
cꞌa nka-pe na chiꞌicꞌuꞌx ronojel ri nubin can.

Ri xetzꞌeton rukꞌij ri Cristo
16 Y man tzꞌucun tüj tak naꞌoj ri xkatzijoj chive pariꞌ ri ruchukꞌaꞌ ri Kajaf 

Jesucristo. Y man tzꞌucun tüj chukaꞌ ri xkabij chive que ri Jesucristo 
npuꞌu jun bey chic. Roma yin y ri vachibil, xkatzꞌet que ri Jesucristo juis 
nim y juis rukꞌij. 17 Y xkatzꞌet cꞌa ri rukꞌij ri yoꞌon roma ri Dios, ri Rutataꞌ. 
Y xkacꞌaxaj cꞌa chukaꞌ ri xbix roma ri nimalüj Dios ri xa cꞌo rukꞌij. Rijaꞌ 
xbij: Jareꞌ ri Nucꞌajol y juis ninjoꞌ y nuyoꞌon chukaꞌ vánima riqꞌuin, xbij. 
18 Roj xa man tzꞌucun tüj tak naꞌoj ri nkabij chive. Roj xa ja xkatzꞌet-vi 
ronojel. Xkacꞌaxaj ri tzij petenük chilaꞌ chicaj. Xkacꞌaxaj tok xojcꞌujeꞌ 
riqꞌuin ri Jesucristo chiriꞌ pariꞌ ri lokꞌolüj juyuꞌ.

19 Y reꞌ, más nucukubaꞌ kacꞌuꞌx que xa ketzij vi ri tzꞌiban can chupan 
ri rutzij ri Dios. Tzij ri nbin ri nbanatüj. Y xa juis cꞌa cꞌuluman que 
nkacꞌaxaj, roma chuvüch ri ruchꞌulef cꞌo jun kꞌekuꞌn. Pero ri rutzij ri 
Dios xa cachiꞌel jun kꞌakꞌ ri nsakin. Y tivacꞌaxaj cꞌa apu ri tzij reꞌ. Roma 
nka-pe cꞌa ri kꞌij que ri Jun cachiꞌel ri nima-chꞌumil ri nsakin ri ntoc pa 
tak ivánima, y nsakin cꞌa chukaꞌ iviqꞌuin. 20 Y rix nabey ncꞌatzinej que 
nivetamaj que man jun vinük ri ntiquer ta nbij ri achique nbij ri rutzij ri 
Dios, si xa manak ri Lokꞌolüj Espíritu riqꞌuin richin nutoꞌ. Roma chupan 
ri tzij reꞌ ye tzꞌiban-vi can ri nyebanatüj. 21 Y ja ri Lokꞌolüj Espíritu ri xbin 
cheque ri lokꞌolüj tak achiꞌaꞌ ye richin ri Dios, ri ncꞌatzinej que xquibij 
chupan ri ojer can tiempo. Tok xquibij ri ncꞌatzinej que nyebanatüj. Y 
man quiyon tüj rijeꞌ xquitzꞌuc-e ri xquibij.

Ri vinük ri man ja tüj ri nquicꞌut

2  1 Ri ojer can, chiquicojol ri nuvinak israelitas xecꞌujeꞌ achiꞌaꞌ ri xebin 
que xa ye takon-pe roma ri Dios richin nquikꞌalajrisaj ri rutzij. Pero 

xa man quiriꞌ tüj. Y quiriꞌ cꞌa chukaꞌ chiꞌicojol rix vocomi. Yecꞌo cꞌa vinük 
ri nyebecꞌulun-pe, y nquibij que ja ri rutzij ri Dios ri nquicꞌut, y xa man 
ketzij tüj. Roma xa quinaꞌoj cꞌa rijeꞌ ri nyixakala-apu y man jun nyenaben 
tok nyequiyala-apu chiꞌicojol. Y ri vinük reꞌ hasta man nquitakej tüj que 
ri Ajaf Jesús xcom richin xutoj ri quimac. Xa ja rijeꞌ ri nyeꞌoyon castigo pa 
quiviꞌ. Man nquinabej tüj cꞌa tok nka-pe. Tok nquinaꞌ cꞌa xa pa kꞌakꞌ chic 
yecꞌo-vi. Y chiriꞌ cꞌa chukaꞌ pa kꞌakꞌ nyebeka-vi ri quitzekleben quichin. 
2 Y ye qꞌuiy cꞌa ri nyetzekleben quichin roma ri rubanic cꞌaslen ri quicꞌuan. 
Stapeꞌ (Aunque) ri jun rubanic cꞌaslen riꞌ xa man utzilüj cꞌaslen tüj. Y 
romariꞌ nyokꞌotüj cꞌa ri ketzij bey, roma ri yecꞌo-apu iviqꞌuin. 3 Y ri vinük 
riꞌ roma ri rayinic chirij tumin, nquibij cꞌa que richin vi ri Dios ri tijonic 
ri nquiyaꞌ. Y xa man quiriꞌ tüj. Xaxe richin nquelesaj-e tumin chive. Y ri 
vinük cꞌa ri nyebanun quereꞌ, xa yecꞌo chic cꞌa que nyeqꞌuis, roma ojer-
ojer riꞌ rubin can ri Dios que nuyaꞌ castigo pa quiviꞌ. Castigo ri npuꞌu-vi.

4 Roma ri Dios ni ri ángeles man xerucochꞌ tüj tok xemacun. Xa xerutorij 
chupan ri lugar richin castigo. Xerutorij cꞌa chupan ri lugar richin kꞌekuꞌn. 
Chiriꞌ ye yacül-vi, coyoben ri kꞌij tok nban juicio pa quiviꞌ. 5 Y chukaꞌ ri Dios man 
xerucochꞌ tüj chic ri vinük ri xemacun ri ojer can. Xa xutük-pe jun camic job pa 
quiviꞌ conojel, roma ri quicꞌaslen xa man choj tüj chuvüch rijaꞌ. Pero xerucol ri 
Noé y vukuꞌ (siete) chic vinük más. Y ja ri Noé ri xkꞌalajrisan cheque ri vinük ri 
rucꞌuaxic jun cꞌaslen choj chuvüch ri Dios. 6 Y ri Dios man xucochꞌ tüj chic chukaꞌ 
ri quimac ri ye aj pa tinamit Sodoma y Gomorra. Xa xbij que ncꞌatzinej que 
nyeqꞌuis. Y xa quiriꞌ vi xbanatüj. Rijaꞌ xeruqꞌuis ri tinamit riꞌ riqꞌuin kꞌakꞌ. Y xaxe 
chic quichaj ri xcꞌujeꞌ can. Richin quiriꞌ tiquetamaj ri vinük ri nyecꞌujeꞌ can, que 
si man chojmilüj tüj cꞌaslen nquicꞌuaj chuvüch ri Dios, nkaꞌ chukaꞌ jun nimalüj 
castigo pa quiviꞌ rijeꞌ. 7 Ri Dios xa xeruqꞌuis-vi ri aj-Sodoma y ri aj-Gomorra. Pero 
xucol-pe ri jun chojmilüj achi ri rubiniꞌan Lot, chuvüch riꞌ. Ri Lot jun vi cꞌa xunaꞌ 
ri ránima roma xerutzꞌet ri chꞌaka chic vinük que xquicꞌuaj jun itzel cꞌaslen. 8 Y 
ri chojmilüj achi reꞌ xcꞌujeꞌ cꞌa chiquicojol ri vinük riꞌ. Y roma ri kꞌij-kꞌij xracꞌaxaj 
y xutzꞌet ri itzel ri xequibanalaꞌ ri vinük, ri ránima ri jun chojmilüj achi reꞌ juis 
cꞌa xkꞌoxon romariꞌ. 9 Ri Ajaf Dios xa retaman nyerucol ri ye ucꞌuayon jun cꞌaslen 
ri cachiꞌel nrajoꞌ rijaꞌ. Tok xa yecꞌo pa jun pokonül richin nyetijox, rijaꞌ nyerucol. 
Jacꞌa ri vinük ri man quicꞌuan tüj jun chojmilüj cꞌaslen, ri Ajaf xa nyeruyüc-apu 
richin ri kꞌij tok nbün juzgar pa quiviꞌ. 10 Y reꞌ nucꞌut-vi que ri vinük ri nyebanun ri 
itzel tak rayinic ri nkaꞌ chiquivüch rijeꞌ, ye yacül-apu richin nban juzgar pa quiviꞌ 
roma ri Dios, roma nyequetzelaj achique na chi autoridad.

Ri vinük reꞌ ri man ketzij tüj ri quitijonic man nyeqꞌuix tüj y man 
nquixbij tüj chukaꞌ quiꞌ. Chiquivüch rijeꞌ xa man jun quikꞌij ri chꞌaka chic. 

Man nquixbij tüj quiꞌ richin nyequetzelaj ri juis quikꞌij. 11 Jacꞌa ri ángeles 
stapeꞌ (aunque) juis cuchukꞌaꞌ y qꞌuiy ri nyetiquer nquibün, manak 
achique ta cꞌa nyequetzelaj ta chiquij achique na vinük tok nyeꞌapon rijeꞌ 
chuvüch ri Ajaf Dios.

12 Pero ri vinük ri man nquixbij tüj quiꞌ nyechꞌo chiquij ri cꞌo juis quikꞌij, 
xa cachiꞌel cꞌa ye chico roma man nyenucun tüj jabel. Y stapeꞌ (aunque) jun 
naꞌoj ri man jun bey kꞌaxnük ta cheque, itzel nyechꞌo chirij. Y riqꞌuin ri itzel 
ri nyebanun riꞌ, ncoyoj castigo pa quiviꞌ y chupan cꞌa ri castigo riꞌ nyebetzak-
vi. Cachiꞌel nquicꞌulachij ri chico tok nyebetzꞌom-pe y nyecamsüs. Y roj 
nkabij que ye richin riꞌ. 13 Y ri vinük riꞌ nquicꞌul cꞌa rutojic ri nyebanun. Ye 
vinük cꞌa ri nyebanun chi pakꞌij chi chakꞌaꞌ yecꞌo chupan ri itzel, y xa jabel 
nquinaꞌ nquibün riꞌ. Ri vinük cꞌa reꞌ xa ye cachiꞌel tzꞌil ri cꞌo chirij jun tziük, 
y xa ye jun yoꞌol-qꞌuixaj. Y xa nquimol cꞌa chukaꞌ quiꞌ iviqꞌuin pa tak vaꞌin, 
xaxe richin nyixquichꞌüc. Y jabel nquinaꞌ tok quiriꞌ nquibün.

14 Ri achique na ixok ri nquitzꞌet, xa jariꞌ ncajoꞌ nyecꞌujeꞌ ta riqꞌuin. Man 
nyetiquer tüj nquiyaꞌ can rubanic ri mac. Nquibün cꞌa chukaꞌ cheque ri 
cꞌa man jani jabel quiyoꞌon cánima riqꞌuin ri Dios que nyemacun. Jabel 
quetaman ronojel ruvüch chꞌacoj, richin nquimol qꞌuiy tumin. Rijeꞌ xa nka-
ka na vi ri castigo pa quiviꞌ. 15 Y quiyoꞌon chic cꞌa can rubanic ri cꞌaslen choj. 
Ye satznük-vi can. Y xa quicꞌuan cꞌa ri cꞌaslen ri xucꞌuaj ri jun achi xcꞌujeꞌ 
ojer can ri rubiniꞌan Balaam, rucꞌajol ri achi ri rubiniꞌan Beor. Ri Balaam xa 
juis vi xurayij ri tumin, stapeꞌ (aunque) riqꞌuin itzel chꞌacoj petenük-vi. 16 Y 
roma cꞌa ri itzel ri xbün ri Balaam, xbix chin que man utz tüj ri xbün. Y xa ja 
ri ruquiej ri xchꞌo chin. Y stapeꞌ (aunque) jun quiej man ntiquer tüj nchꞌo, ri 
ruquiej ri Balaam xchꞌo-pe chin cachiꞌel nchꞌo jun vinük, richin quiriꞌ xukꞌüt 
ta ri rusamajel ri Dios ri benük richin nyerubanaꞌ ri chꞌujilüj naꞌoj.

17 Y ri vinük ri ye satznük, ye cachiꞌel alaxbül-yaꞌ ri xa ye chakiꞌj chic. Chukaꞌ 
xa ye cachiꞌel sutzꞌ ri ye rucꞌamon-pe cakikꞌ. Ri vinük cꞌa reꞌ, xa ye oyoben-vi 
roma ri lugar kꞌekuꞌn-kꞌekuꞌn richin pokonül. Y richin chi jumul nyebe chiriꞌ. 18 Y 
nimalüj tak tzij nyechꞌo que cꞌo qꞌuiy etamabül quiqꞌuin, pero xa ja tzij ri man 
jun cakalen ri nyequibilaꞌ. Y richin cꞌa nyequichꞌüc ri xa cꞌate baꞌ nyecolotüj-pe 
chiquicojol ri ye ucꞌuayon itzel cꞌaslen, nquibilaꞌ cꞌa cheque que utz nyequibanalaꞌ 
ri achique quirayibül rijeꞌ. 19 Nquisujulaꞌ cꞌa cheque que si nyequitzeklebej, 
xa nyeꞌoc-vi libre, pero rijeꞌ mismo xa man ye libre tüj. Roma stapeꞌ (aunque) 
nquisuj cheque ri chꞌaka chic que nyeꞌoc libre, rijeꞌ xa man ye quiriꞌ tüj, roma 
xa ye tzaknük pa rukꞌaꞌ ri itzel. Y ketaman jabel que ri chꞌacatajnük xa kajnük 
pa rukꞌaꞌ ri chꞌacayon richin. 20 Y achique na cꞌa vinük ri retaman chic ruvüch 
ri Kajaf y Kacolonel Jesucristo, xa colotajnük chic cꞌa pe chupan ri itzel richin ri 
ruchꞌulef. Y si nutzuk chic riꞌ jun bey chupan ri achique cꞌaslen ri elenük-vi-pe, 
nkaꞌ chic cꞌa jun bey pa rukꞌaꞌ. Y romariꞌ ri rucꞌaslen ri vinük riꞌ más cꞌayuf nbün 
que chuvüch ri xbün tok cꞌa man jani tutakej ri Jesucristo. 21 Roma xa más ta utz 
que man ta jun bey xretamaj rubanic jun cꞌaslen choj chuvüch ri Dios. Roma xa 

nyeruyaꞌ chic can ri lokꞌolüj tak tzij ri xeruyaꞌ ri Dios chin. 22 Y chereꞌ xa ketzij 
na vi que nbanatüj cachiꞌel ri nbij jun tzij: Ri tzꞌiꞌ nyerucꞌuxuꞌ chic pe ri ruxaꞌon 
can. Y chereꞌ xa nbanatüj chukaꞌ cachiꞌel ri nbij jun chic tzij: Ri ak stapeꞌ (aunque) 
jabel atinsan chic e, nyeruquichaꞌ pe riꞌ pa chꞌabük jun bey chic.

Tok nka-pe ri Ajaf Dios

3  1 Jareꞌ ri rucaꞌn carta nintzꞌibaj-e chive rix hermanos ri juis nyixinjoꞌ, 
rix ri xa nirayij-vi nibün ri rurayibül ri Dios. Y chupan cꞌa ri caꞌiꞌ carta 

reꞌ, xa ninbün cꞌa chive que quixnucun jabel. 2 Xa queꞌinucuꞌ cꞌa jabel ri 
quibin can ri lokꞌolüj tak achiꞌaꞌ ri xekꞌalajrisan ri rutzij ri Dios ojer can. Man 
timestaj cꞌa ri quibin can rijeꞌ pariꞌ ri nbanatüj. Y chukaꞌ man queꞌimestaj cꞌa 
ri tzij ri xkacꞌut roj chivüch. Tzij ri nyecꞌuxlaꞌan ri cꞌuluman que nban, y ye 
yoꞌon can pa kakꞌaꞌ roj apóstoles roma ri Dios, Kajaf y Kacolonel.

3 Y ri nabey ri ninjoꞌ nincꞌuxlaꞌaj chive vocomi ja ri nchꞌo pa quiviꞌ ri vinük ri 
nyepuꞌu chupan ri ruqꞌuisbül tiempo, ri xaxe ri nquirayij rijeꞌ ri nquibün. Vinük ri 
xa nquitzeꞌej ri nbij ri rutzij ri Dios. 4 Ri vinük reꞌ nquibilaꞌ cꞌa: Si rubin can ri Cristo 
que npuꞌu, ¿apeꞌ cꞌa cꞌo-vi ri retal que xa npuꞌu-vi? Roma jampeꞌ ri ye camnük-e ri 
kate-katataꞌ man jun jalatajnük chuvüch ri ruchꞌulef. Cachiꞌel tok xban ri ruchꞌulef, 
y xa cꞌa quiriꞌ vocomi, nquibij. 5 Ri vinük reꞌ xa nquibün cꞌa cachiꞌel xa man 
quetaman tüj ri xbün ri Dios ojer can. Pa nabey ri Dios xa xbij-vi que ticꞌujeꞌ ri caj, 
y xbij chukaꞌ que quecꞌulun-pe ri ruchꞌulef pa yaꞌ. Y reꞌ xa nucꞌut-vi cꞌa chikavüch 
que ri ruchꞌulef pa yaꞌ tiquil-vi. 6 Pero jun kꞌij ri yaꞌ riꞌ xqꞌuiy roma ri camic job, y ri 
vinük ri yecꞌo chuvüch ri ruchꞌulef ri man xquitakej tüj ri Dios, xeqꞌuis roma ri yaꞌ. 
7 Y ri ruchꞌulef y ri caj ri nyekatzꞌet vocomi, ye yacon-apu roma ri Dios richin ri kꞌij 
tok rijaꞌ nbij que tika-ka kꞌakꞌ pa quiviꞌ. Ye yacon cꞌa apu chukaꞌ richin ri kꞌij tok ri 
Dios nbün juzgar pa quiviꞌ ri vinük ri man utz tüj quicꞌaslen chuvüch rijaꞌ.

8 Pero rix hermanos ri juis nyixinjoꞌ, ninbij cꞌa chive que man timestaj 
que riqꞌuin ri Dios, jun kꞌij cachiꞌel jun mil junaꞌ. Y jun mil junaꞌ cachiꞌel 
oc jun kꞌij. 9 Ri Ajaf Dios xa npuꞌu yan. Y man rumestan tüj, cachiꞌel ri 
nquinuc ri chꞌaka, que juis qꞌuiy yan tiempo tibe y man jun rutzijol richin 
npuꞌu. Man quiriꞌ tüj. Rijaꞌ xa cꞌa nim na ri ránima kiqꞌuin, y man nrajoꞌ 
tüj cꞌa que cꞌo ta jun ri ncom chupan ri rumac. Y romariꞌ xa cꞌa ruyoꞌon 
na kꞌij cheke richin ntzolij-pe kacꞌuꞌx riqꞌuin ri Dios.

10 Y xa npuꞌu na vi ri kꞌij ri rubin can ri Ajaf Dios. Y cachiꞌel ri nbün jun 
elekꞌon tok ntoc pa jun jay, man jun etamayon jampeꞌ. Quiriꞌ cꞌa chukaꞌ 
tok npuꞌu ri kꞌij richin ri Ajaf Dios. Y ri caj xa njinin cꞌa tok nqꞌuis. Ri 
ucusan cꞌa richin ye banalun ronojel, nyerujin cꞌa kꞌakꞌ y nyeqꞌuis. Ri 
ruchꞌulef reꞌ y ronojel ri cꞌo pariꞌ, nyecꞌat cꞌa chukaꞌ.

11 Nporox cꞌa ronojel riꞌ, y romariꞌ rix juis ncꞌatzin que xa nicꞌuaj jun lokꞌolüj 
cꞌaslen, jun cꞌaslen ri nkaꞌ chuvüch ri Dios. 12 Nivoyobej ta apu ri kꞌij ri richin 
ri Dios. Ticukubaꞌ cꞌa apu icꞌuꞌx chiroyobexic ri kꞌij riꞌ. Tok ri caj nujin kꞌakꞌ y 
nqꞌuis. Y ri ye ucusan richin ye banalun ronojel, nyeyaꞌür pa rukꞌaꞌ ri rukꞌakꞌal 

ri kꞌakꞌ. 13 Jacꞌa roj ri kataken ri Jesucristo, ja ri cꞌacꞌaꞌ caj y ri cꞌacꞌaꞌ ruchꞌulef ri 
koyoben, roma jariꞌ ri rusujun can ri Dios. Ri apeꞌ ri ruyon pa ruchojmil rubanic.

14 Roma cꞌa riꞌ hermanos ri ivoyoben ronojel reꞌ, titijaꞌ cꞌa ikꞌij que man jun 
tüj tzꞌil cꞌo pa tak ivánima, y ri Dios man ni jun tüj chukaꞌ imac nyixrila-ka-
pe. Y cꞌo ta cꞌa chukaꞌ uxlanen pa tak ivánima. 15 Y tika-pe cꞌa chiꞌicꞌuꞌx que ri 
Ajaf man jani tipuꞌu, roma rijaꞌ cꞌa nim vi ránima kiqꞌuin y romariꞌ cꞌa ruyoꞌon 
kꞌij cheque conojel que nyecolotüj. Y ri hermano Pablo ri juis nkajoꞌ, quereꞌ 
cꞌa chukaꞌ ri rutzꞌiban-e chive, cachiꞌel ri rukꞌalajrisan ri Dios chin rijaꞌ. 16 Y 
chupan ronojel ri ru-cartas cꞌo tzij quereꞌ nyerubij. Y yecꞌo cꞌa cheque ri tzij 
quereꞌ ri cꞌayuf richin nyekꞌax cheque. Y romariꞌ yecꞌo vinük ri nquisukꞌulaꞌ 
rubixic, roma manak quetamabül y man quiyoꞌon tüj cánima riqꞌuin ri 
quicꞌaslen. Y romariꞌ xa camic ncoyoj-ka chiquij, roma xa quiriꞌ chukaꞌ 
nquibün riqꞌuin chꞌaka chic tzij ri nbij chupan ri rutzij ri Dios ri ye tzꞌiban can.

17 Roma cꞌa riꞌ rix hermanos ri juis nyixinjoꞌ, xa tichajij cꞌa icꞌaslen roma 
ivetaman chic ronojel reꞌ. Tichajij cꞌa icꞌaslen richin man nyixchꞌacatüj 
pa quikꞌaꞌ ri vinük ri ye ucꞌuayon jun itzel cꞌaslen. Richin quiriꞌ rix ri xa 
iyoꞌon ivánima riqꞌuin ri Dios man ta nyixtzak coma rijeꞌ. 18 Pa ruqꞌuexel 
riꞌ, xa tivetamaj cꞌa más pariꞌ ri Kajaf y Kacolonel Jesucristo, y kojqꞌuiy cꞌa 
riqꞌuin ri kacꞌaslen ri yoꞌon cheke roma ri utzilüj sipanic ri nspaj-pe rijaꞌ. Y 
rijaꞌ nucꞌul ta cꞌa rukꞌij vocomi y ri jaruꞌ tiempo ri benük. Quiriꞌ ta cꞌa. 

Ja ri Jesucristo nuyoꞌon cꞌaslen

1  1 Yin Juan y ri chꞌaka chic vachibil nkatzꞌibaj-e cꞌa chive rix, pariꞌ 
ri Jun ri cꞌo-vi-pe. Ri Jun ri cꞌo-pe tok man jani cꞌo tüj ri ruchꞌulef. 

Pero roj xkacꞌaxaj ri rutzij. Xkatzꞌet rijaꞌ, roma xkatzꞌet riqꞌuin ri runakꞌ 
tak kavüch. Y xkatzꞌom riqꞌuin ri kakꞌaꞌ. Y ja rijaꞌ ri Rutzij ri Dios ri 
nuyoꞌon cꞌaslen. 2 Ri nuyoꞌon cꞌaslen xcꞌulun-pe cꞌa, y xkatzꞌet. Y romariꞌ 
nkatzijoj chive ri xkatzꞌet. Nkatzijoj chive ri Jun ri cꞌo-vi-pe riqꞌuin ri 
Katataꞌ Dios, y xcꞌulun-pe chikacojol. 3 Roj katzijon cꞌa chive ri xkatzꞌet 
y ri xkacꞌaxaj, richin que quixoc cachiꞌel roj que junan kavüch riqꞌuin ri 
Katataꞌ Dios y riqꞌuin ri Jesucristo ri Rucꞌajol. 4 Y nkatzꞌibaj cꞌa ronojel reꞌ 
chive roma nkajo-vi que tzꞌaküt ta ri quicot ri ncꞌujeꞌ iviqꞌuin.

Ri Dios ri sük
5 Y vocomi cꞌa nkatzijoj chive ri xbij can ri Jesucristo cheke roj, que ri 

Dios cꞌo-vi chupan ri sük roma ja vi rijaꞌ ri sük, y man jun kꞌekuꞌn ri cꞌo 
riqꞌuin. 6 Y si nkabij que junan chic kavüch riqꞌuin ri Dios, y xa kacꞌuan 
jun cꞌaslen richin ri kꞌekuꞌn, man ketzij tüj cꞌa ri nkabij que junan kavüch 
riqꞌuin ri Dios, roma xa man ja tüj ri ketzij ri cꞌaslen chin sük ri nkabün. 
7 Ri Dios cꞌo-vi pa sük, y si roj chupan ri kacꞌaslen nkubiyin pa sük, junan 
cꞌa kavüch quiqꞌuin ri quitaken chic. Y chukaꞌ ri ruquiqꞌuel ri Jesucristo ri 
Rucꞌajol ri Dios nrelesaj ronojel ri kamac.

8 Si nkabij que man jun kamac, kayon roj nkachꞌüc-ka-kiꞌ. Roma man 
ketzij tüj ri nkabij. 9 Jacꞌa si nkakꞌalajrisaj cꞌa ri kamac chuvüch ri Dios, ri 
Dios nucuy-vi ri kamac y nuchꞌajchꞌojrisaj ri kánima chin ri man ye choj 
tüj nkabanalaꞌ. Roma rijaꞌ choj vi y man nujül tüj ri rutzij. 10 Ri Dios nbij 
que konojel cꞌo kamac. Y si roj nkabij que man jun mac nkabün, nkabün 
que man ketzij tüj ri nbij ri Dios. Y ri rutzij man cꞌo tüj pa kánima.

Ri nabey carta ri xutzꞌibaj 
can ri apóstol San Juan

Ri Jesucristo nkuruto-vi

2  1 Hermanos, rix ri cachiꞌel tak valcꞌual, nintzꞌibaj yan cꞌa e ronojel 
reꞌ chive richin quiriꞌ man quixmacun. Pero si cꞌo jun ri nmacun 

chive, cꞌo Jun ri ncꞌutun chin ri Katataꞌ Dios richin ticuy rumac. Y riꞌ ja ri 
Jesucristo, ri choj vi. 2 Ja rijaꞌ ri xcom koma, richin que ncuyutüj kamac. 
Man xe tüj cꞌa roma ri kamac roj, man quiriꞌ tüj. Rijaꞌ xapon pa camic 
coma chukaꞌ conojel ri vinük ri yecꞌo chuvüch ri ruchꞌulef.

3 Y si roj nkabün ri nbij ri Dios, nkꞌalajin cꞌa que ketaman chic ruvüch 
rijaꞌ. 4 Pero si cꞌo jun nbin: Yin vetaman ruvüch ri Dios, y xa man nbün tüj 
ri nbij ri Dios, man ketzij tüj ri nbij que retaman ruvüch ri Dios. Ri ketzij 
xa man cꞌo tüj pa ránima ri vinük riꞌ. 5 Pero si nkabün ri nbij ri Dios, 
ketzij que nkajo-vi rijaꞌ. Y riqꞌuin riꞌ ketaman que jun kabanun riqꞌuin 
rijaꞌ. 6 Y si nkabij que jun kabanun riqꞌuin rijaꞌ, ncꞌatzinej que nkacꞌuaj jun 
cꞌaslen cachiꞌel ri cꞌaslen xucꞌuaj ri Jesucristo.

Ri rubanic ri cꞌacꞌaꞌ mandamiento
7 Hermanos ri juis nyixinjoꞌ, ri mandamiento ri nintzꞌibaj-e chive 

man cꞌacꞌaꞌ tüj. Xa cꞌo-vi-pe. Y xicꞌul tok xitakej ri Jesucristo. Y ri 
mandamiento ri nintzꞌibaj-e chive xa xivacꞌaxaj tok rix xitakej. 8 Man 
riqꞌuin tüj vi riꞌ, nquitiquer chukaꞌ ninbij que ri mandamiento reꞌ cꞌacꞌaꞌ. 
Roma man jani qꞌuiy tüj tiempo ri tikꞌalajrisüs can roma ri Jesucristo. Y 
cꞌate baꞌ oc ri tinimüx ivoma rix. Y man jani qꞌuiy tüj tiempo chukaꞌ ntajin 
ntzꞌom ncꞌo-e ri cachiꞌel kꞌekuꞌn y nkꞌalajin-pe ri Jesucristo, ri ketzij Sük.

9 Pero si cꞌo jun ri nbin que cꞌo pa sük, y xa nretzelaj achique na jun 
ru-hermano, nkꞌalajin que cꞌa cꞌo na pa kꞌekuꞌn. 10 Y ja ri nyerujoꞌ conojel 
ru-hermanos, cꞌo-vi pa sük, y man jun ri nbanun chin que ntzak pa mac. 
11 Jacꞌa ri nretzelan richin jun hermano, pa kꞌekuꞌn cꞌo-vi, y chupan riꞌ 
nbiyin-vi. Y man retaman tüj achique lugar benük-vi, roma ja ri kꞌekuꞌn ri 
banayun chin que man ntzuꞌun tüj.

12 Rix acꞌualaꞌ, nintzꞌibaj ronojel reꞌ chive, roma riqꞌuin ri xbün ri 
Jesucristo, vocomi cuyutajnük chic ri imac. 13 Rix ri rajatük tak achiꞌaꞌ, 
nintzꞌibaj ronojel reꞌ chive roma ivetaman chic ruvüch ri Jun ri cꞌo-vi-pe. 
Ri cꞌo-pe tok man jani cꞌo tüj ri ruchꞌulef.

Y rix achiꞌaꞌ ri cꞌa rix acꞌualaꞌ na, nintzꞌibaj chive roma rix ichꞌacon chic ri 
itzel-vinük. Y rix acꞌualaꞌ, nintzꞌibaj chukaꞌ chive roma ivetaman chic ruvüch 
ri Katataꞌ Dios. 14 Rix ri rajatük tak achiꞌaꞌ, nintzꞌibaj cꞌa chive roma ivetaman-
vi chic ruvüch ri Jun ri cꞌo-vi-pe. Ri cꞌo-pe tok man jani cꞌo tüj ri ruchꞌulef. 
Rix achiꞌaꞌ ri cꞌa rix acꞌualaꞌ na, nintzꞌibaj cꞌa chive roma cꞌo ivuchukꞌaꞌ, y ri 
rutzij ri Dios cꞌo pa tak ivánima, y rix ichꞌacon chic vi ri itzel-vinük.

15 Y chive ivonojel ninbij-vi: Man cꞌa tibe ivánima chirij ri ruchꞌulef, ni chirij 
ronojel ri ye richin ri ruchꞌulef. Roma si nbe ivánima chirij ri ruchꞌulef, nkꞌalajin 

que xa man nijoꞌ tüj ri Katataꞌ Dios. 16 Roma nyecꞌo quiviꞌ itzel ri yecꞌo pariꞌ ri 
ruchꞌulef. Cachiꞌel ri itzel tak rayinic, ri itzel tak cosas ri nyekatzꞌet y nyekarayij, 
ri nkanimirsaj-kiꞌ roma ronojel ri kachajin. Y ronojel ri quiriꞌ xa man richin tüj 
ri Katataꞌ Dios, xa ye richin ri ruchꞌulef. 17 Y ri ruchꞌulef xa nqꞌuis, y nyeqꞌuis 
chukaꞌ ronojel ri itzel tak rayibül ri yecꞌo chuvüch. Jacꞌa ri vinük ri nbanun utz 
chuvüch ri Dios man nqꞌuis tüj rucꞌaslen. Xa ncꞌujeꞌ rucꞌaslen chi jumul.

Ri nyeꞌetzelan richin ri Cristo
18 Rix ri cachiꞌel rix valcꞌual, rojcꞌo chic chupan ri ruqꞌuisbül tiempo. 

Y rix ivacꞌaxan chic que npuꞌu jun chꞌaconel ri netzelan richin ri Cristo 
y nbün que ja rijaꞌ ri Cristo. Y vocomi ketaman chic que ye qꞌuiy chic 
ri ye quiriꞌ. Y romariꞌ ketaman chic que rojcꞌo chic chupan ri ruqꞌuisbül 
tiempo. 19 Xecꞌujeꞌ kiqꞌuin, pero man ye kachibil tüj. Si ta ye kachibil, 
yecꞌo ta kiqꞌuin. Y xeꞌel cꞌa e kiqꞌuin, xaxe richin que xekꞌalajin que man 
ye kachibil tüj.

20 Jacꞌa rix yoꞌon chic ri Lokꞌolüj Espíritu chive roma ri Cristo, ri Lokꞌolüj. 
Y romariꞌ cꞌo chic etamabül iviqꞌuin ivonojel. 21 roma cꞌa riꞌ nintzꞌibaj-e 
ronojel reꞌ chive, roma ivetaman ri ketzij, y chukaꞌ ivetaman que ri tzꞌucun 
tak tzij man riqꞌuin tüj ri ketzij ye petenük-vi. Man ye richin tüj ri ketzij.

22 ¿Y achique vocomi cꞌa ri tzꞌucuy-tzij? ¿Man ja tüj comi ri nbin que ri 
Jesús man Cristo tüj, que man rutakon tüj pe roma ri Dios? Ri nbin quiriꞌ, 
nretzelaj-vi ri Cristo y nbün que ja rijaꞌ ri Cristo. Nbij-vi cꞌa que ri Jesús 
xa man Rucꞌajol tüj ri Dios. Y nbij-vi chukaꞌ que ri Dios xa man Rutataꞌ 
tüj ri Jesús. 23 Achique na vinük ri nbin que ri Jesús xa man Rucꞌajol tüj ri 
Dios, ri Katataꞌ Dios man cꞌo tüj riqꞌuin ri vinük riꞌ. Jacꞌa ri vinük ri nbin 
que ri Jesús xa ri Rucꞌajol vi ri Dios y chukaꞌ nucꞌul pa ránima, riqꞌuin ri 
vinük riꞌ cꞌo chukaꞌ ri Katataꞌ Dios.

24 Roma cꞌa riꞌ rix, ticꞌujeꞌ pa tak ivánima ri tzij ri ivacꞌaxan-pe tok 
xitakej ri Dios. Y si ri tzij riꞌ ncꞌujeꞌ pa tak ivánima, jun cꞌa nibün riqꞌuin 
ri Cꞌajol y riqꞌuin ri Tataꞌ. 25 Y ri Jesucristo cꞌo-vi ri rusujun can cheke. Ri 
rusujun cꞌa can rijaꞌ, ja ri cꞌaslen ri man nqꞌuis tüj.

26 Yin xintzꞌibaj cꞌa e ronojel reꞌ chive, coma ri vinük ri ncajoꞌ 
nyixquichꞌüc. 27 Jacꞌa rix ja ri Lokꞌolüj Espíritu cꞌo pa tak ivánima, ri yoꞌon 
chive roma ri Jesucristo. Y man ncꞌatzin tüj cꞌa que cꞌo jun chic ntijon 
ivichin, roma ri Lokꞌolüj Espíritu ntijon ivichin chin ronojel. Y ri nucꞌut 
rijaꞌ chivüch, ketzij. Man jun ri nucꞌut ri man ta ketzij. Titakej cꞌa ri 
nucꞌut rijaꞌ chivüch, y riqꞌuin riꞌ jun nibün riqꞌuin ri Jesucristo.

28 Y vocomi rix ri cachiꞌel tak valcꞌual, jun cꞌa tibanaꞌ riqꞌuin ri Jesucristo. 
Richin que man nkaxbij tüj kiꞌ chuvüch tok napon ri kꞌij tok npuꞌu chic jun 
bey rijaꞌ. Y richin chukaꞌ man nkuqꞌuix tüj chuvüch tok napon ri kꞌij riꞌ. 29 Y 
ketaman que ri Jesucristo choj vi. Romariꞌ ketaman chukaꞌ que konojel ri 
kacꞌuan jun cꞌaslen choj, romariꞌ roj ralcꞌual chic cꞌa ri Dios.

Ri rubanic ri quicꞌaslen ri ye ralcꞌual chic ri Dios

3  1 Tinucuꞌ cꞌa jabel que ri Dios nkurujoꞌ riqꞌuin ronojel ránima. 
Roma xbün cheke que cꞌuluman que nbix ralcꞌual ri Dios cheke, y 

quiriꞌ vi, roj ralcꞌual vi rijaꞌ. Y ri vinük ri cꞌa quiyoꞌon na cánima riqꞌuin 
ri ruchꞌulef man quetaman tüj cꞌa kavüch, roma rijeꞌ man quetaman tüj 
ruvüch ri Dios. 2 Hermanos ri juis nyixinjoꞌ, vocomi roj ralcꞌual chic ri 
Dios. Pero man jani tüj nkꞌalajin ri achique kabanic nyekabanaꞌ chilaꞌ 
chicaj tok npuꞌu jun bey chic ri Jesucristo. Xaxe ketaman que nkujoc 
cachiꞌel rijaꞌ, roma nkatzꞌet achique rubanic. 3 Y roj ri koyoben ri kꞌij riꞌ, 
katzꞌamon ruchꞌajchꞌojrisasic ri kacꞌaslen. Roma ri Jesucristo chꞌajchꞌoj vi.

4 Conojel ri nyemacun, man nquitakej tüj ri ru-ley ri Dios. Roma ri mac, 
ja ri man natakej tüj ri ru-ley ri Dios. 5 Y rix ivetaman que ri Jesucristo 
xobos richin xucuy ri kamac. Rijaꞌ man aj-mac tüj vi. 6 Y si roj jun kabanun 
riqꞌuin rijaꞌ, kayoꞌon chic cꞌa can rubanic ri mac. Pero si cꞌa nkumacun-vi, 
nkꞌalajin que man ketaman tüj ruvüch rijaꞌ. 7 Rix ri cachiꞌel tak valcꞌual, 
man cꞌa quixchꞌacatüj. Si nkacꞌuaj jun cꞌaslen choj, roj choj chukaꞌ cachiꞌel 
ri Jesucristo. Roma rijaꞌ choj vi. 8 Pero si man nkayaꞌ tüj can ri mac, xa roj 
richin cꞌa ri itzel-vinük. Roma rijaꞌ rubanun-vi-pe mac. Y xa roma cꞌa riꞌ 
tok xobos ri Rucꞌajol ri Dios, chuchupic cꞌa ri rusamaj ri itzel-vinük.

9 Roj ri ralcꞌual chic ri Dios, kayoꞌon chic cꞌa can rubanic ri mac, roma ri 
Dios xuyaꞌ ri rucꞌaslen cheke y xujül ri kanojibül. Y roma ri cꞌaslen ri cꞌo 
kiqꞌuin roj riqꞌuin ri Dios petenük-vi, nbün cꞌa cheke que man nkumacun 
tüj chic. 10 Y nkꞌalajin-vi ri achique ri ralcꞌual ri Dios. Y nkꞌalajin chukaꞌ 
achique ri ralcꞌual ri itzel-vinük. Jacꞌa ri man chojmilüj cꞌaslen tüj quicꞌuan 
y man nyequijoꞌ tüj ri hermanos, jariꞌ ri man ye richin tüj ri Dios.

Hermanos, tikajola-kiꞌ
11 Ri tzij reꞌ ivacꞌaxan-vi-pe. Ri tzij ri ivacꞌaxan-pe tok xitakej ri 

Jesucristo, ja ri nbij que tikajola-kiꞌ. 12 Y man tikabün cꞌa cachiꞌel xbün ri 
achi rubiniꞌan Caín ojer can. Rijaꞌ richin vi ri itzel-vinük y xucamsaj ri 
ruchakꞌ. ¿Y achique cꞌa roma xucamsaj? Roma ri rubanun ri ruchakꞌ ye 
choj vi. Y ri rubanun rijaꞌ xa itzel.

13 Hermanos, si nyixetzelüs coma ri vinük ri quiyoꞌon cánima riqꞌuin ri ruchꞌulef, 
man tibij cꞌa: ¿Achique cꞌa roma nkujetzelüs? man tibij. 14 Roj cachiꞌel jun ri 
elenük chic pe chupan ri camic, man nkatzeklebej tüj chic ri bey ri itzel-vinük 
roma xojoc chupan jun cꞌacꞌaꞌ cꞌaslen. Y ketaman jabel que quiriꞌ roma nkajola-
vi-kiꞌ chikavüch roj roj hermanos chic. Jacꞌa ri man ncajolaꞌ tüj quiꞌ, ye caminakiꞌ 
chuvüch ri Dios. 15 Roma ri nyeꞌetzelan richin jun hermano ye cachiꞌel camsanelaꞌ. 
Y rix ivetaman, que ri ye camsanelaꞌ man cꞌo tüj ri cꞌaslen ri man nqꞌuis tüj pa tak 
cánima. 16 Ri Jesucristo man xupokonaj tüj xuya-riꞌ pa camic koma roj. Y riqꞌuin riꞌ 
xucꞌut chikavüch que ncꞌatzin nkacꞌut riqꞌuin ri nkabanun que nyekajoꞌ ri chꞌaka 

chic, y man nkapokonaj tüj nkaya-kiꞌ pa camic coma ri hermanos, si ncꞌatzin. 17 Si 
cꞌo cꞌa ronojel kachajin ri ncꞌatzin cheke, y nkatzꞌet jun hermano ri manak ruvay, 
o manak rutziek, y man nbij tüj kánima que nkatoꞌ, nkꞌalajin que man nkajoꞌ tüj 
ri Dios. 18 Rix ri cachiꞌel tak valcꞌual, man kojjoꞌon tüj cꞌa xaxe riqꞌuin ri katzij. Xa 
quekatoꞌ ri chꞌaka chic. Y riqꞌuin riꞌ nkꞌalajin cꞌa que ketzij nkajoꞌ conojel vinük.

Ri Dios retaman ri yecꞌo pa tak kánima
19 Y roma ri nkujoꞌon, nketamaj que roj richin ri ketzij, y reꞌ nkanaꞌ pa kánima 

chuvüch ri Dios. 20 Y si nkanaꞌ pa tak kánima que kabanun itzel y xa man quiriꞌ 
tüj, ri Dios retaman. Roma rijaꞌ retaman ronojel. 21 Hermanos ri juis nyixinjoꞌ, 
si nkanaꞌ pa tak kánima que manak kamac chuvüch ri Dios, man jun cꞌa xbiriꞌ 
kiqꞌuin richin que nkujapon-apu chuvüch. 22 Tok nkabün cꞌa orar, rijaꞌ nuyaꞌ 
cheke ronojel ri nkacꞌutuj chin. Roma nyekabün ri nyerubij, y chukaꞌ nyekabün 
ri nyekaꞌ chuvüch. 23 Y ri nbij rijaꞌ ja ri tikatakej ri rubiꞌ ri Jesucristo ri Rucꞌajol, 
y tikajola-kiꞌ. Quiriꞌ nbij rijaꞌ que tikabanaꞌ. 24 Y si nyekabün ri nyerubij, jun 
kabanun riqꞌuin rijaꞌ, y chukaꞌ rijaꞌ cꞌo pa tak kánima. Y ketaman que cꞌo pa tak 
kánima, roma cꞌo ri Lokꞌolüj Espíritu ri ruyoꞌon cheke.

Nyekꞌalajin ri ye richin ri Dios y chukaꞌ nyekꞌalajin ri man ye richin tüj ri Dios

4  1 Rix ri juis nyixinjoꞌ, man tinimaj ri nbij jun vinük xaxe roma ri nbij 
que riqꞌuin ri Lokꞌolüj Espíritu petenük-vi ri nbij. Rix xa ncꞌatzin que 

ninuc jabel pariꞌ richin nivetamaj, si ketzij ri nbij que ja ri Lokꞌolüj Espíritu 
ruyoꞌon rutzij. Roma ye qꞌuiy vinük chuvüch ri ruchꞌulef ri nyebin que ja ri 
rutzij ri Dios ri nquitzijoj, y xa man ketzij tüj. 2 Y nyixtiquer cꞌa nivetamaj, si 
riqꞌuin ri Lokꞌolüj Espíritu richin ri Dios ye petenük-vi, o xa man quiriꞌ tüj. 
Si nquibij que ri Jesucristo xoc cachiꞌel roj vinük, nkꞌalajin que ja ri Lokꞌolüj 
Espíritu richin ri Dios ruyoꞌon quitzij. 3 Jacꞌa si nquibij que ri Jesucristo tok 
xpuꞌu chereꞌ chuvüch ri ruchꞌulef man xoc tüj cachiꞌel roj vinük, nkꞌalajin 
que man ja tüj ri Lokꞌolüj Espíritu richin ri Dios ruyoꞌon quitzij. Xa ja 
ri espíritu richin ri itzel ri ruyoꞌon quitzij. Ri espíritu ri netzelan richin 
ri Cristo y nbün que ja rijaꞌ ri Cristo. Jacꞌa espíritu reꞌ ri ivacꞌaxan que 
ncꞌatzinej na vi que npuꞌu, y vocomi xka-pe yan cꞌa chuvüch ri ruchꞌulef.

4 Rix cꞌa ri cachiꞌel tak valcꞌual, rix richin chic ri Dios, y xixchꞌacon yan 
chiquij ri chꞌaconelaꞌ. Roma ri Lokꞌolüj Espíritu cꞌo pa tak ivánima. Y rijaꞌ cꞌo 
cꞌa más ruchukꞌaꞌ que chuvüch ri cꞌo pa tak cánima ri vinük ri quiyoꞌon cꞌa 
cánima riqꞌuin ri ruchꞌulef. 5 Ri chꞌaconelaꞌ ye richin vi ri ruchꞌulef. Y romariꞌ 
ri tzij ri nquibij, xa tzij richin ri ruchꞌulef. Y conojel ri vinük ri quiyoꞌon cꞌa 
cánima riqꞌuin ri ruchꞌulef ncacꞌaxaj ri nquibij. 6 Jacꞌa roj roj richin chic 
ri Dios. Y conojel cꞌa ri quetaman chic ruvüch ri Dios ncacꞌaxaj ri nkabij 
cheque. Jacꞌa ri man ye richin tüj ri Dios man ncacꞌaxaj tüj ri nkabij cheque. 
Y riqꞌuin riꞌ nkꞌalajin achique vinük ri cꞌo ri Lokꞌolüj Espíritu riqꞌuin, ri ketzij 
Espíritu. Y chukaꞌ nkꞌalajin ri vinük ri cꞌo ri espíritu ri man ketzij tüj quiqꞌuin.

Tikajola-kiꞌ, roma jariꞌ nkꞌalajin que roj kiqꞌuin ri Dios
7 Rix cꞌa ri juis nyixinjoꞌ, ninbij cꞌa chive: Tikajolaꞌ cꞌa kiꞌ. Roma jariꞌ 

petenük-vi riqꞌuin ri Dios. Si nkujoꞌon, nkꞌalajin que kacꞌuan ri cꞌacꞌaꞌ 
alaxic y roj ralcꞌual chic ri Dios, y chukaꞌ ketaman ruvüch jabel. 8 Jacꞌa si 
man nkujoꞌon tüj, nkꞌalajin que man ketaman tüj ruvüch ri Dios. Roma 
ri Dios njoꞌon-vi. 9 Y ri Dios xucꞌut chikavüch que njoꞌon, roma xutük-pe 
ri Rucꞌajol chuvüch ri ruchꞌulef. Y rijaꞌ xe ri jun Rucꞌajol cꞌo. Pero ri Dios 
xutük-pe richin xuyaꞌ ri cꞌacꞌaꞌ cꞌaslen cheke. 10 Y xkꞌalajin cꞌa achique cꞌa 
ri rubanic que jun njoꞌon. Ja ri Dios ri xojjoꞌon-pe nabey, man ja tüj cꞌa roj 
ri xojtzꞌucun. Y roma ri juis nkurujoꞌ, xutük cꞌa pe ri Rucꞌajol richin xcom 
koma, richin que ncuyutüj ri kamac.

11 Rix ri juis nyixinjoꞌ, roma ri Dios quiriꞌ ri xojrujoꞌ, roj ncꞌatzinej cꞌa chukaꞌ 
que nkajola-kiꞌ. 12 Roma si nkajola-kiꞌ, nkꞌalajin que ri Dios cꞌo pa tak kánima, 
stapeꞌ (aunque) rijaꞌ man tzꞌetetül tüj. Y jariꞌ nkujoꞌon más y nbün que tzꞌaküt ri 
rubanic ri nkujoꞌon pa kacꞌaslen. 13 Y chukaꞌ ketaman que jun kabanun riqꞌuin 
ri Dios y rijaꞌ cꞌo pa tak kánima, roma cꞌo ri Rulokꞌolüj Espíritu ri ruyoꞌon 
cheke. 14 Y roj katzꞌeton ri Rucꞌajol ri Dios, y romariꞌ nkatzijoj cheque conojel 
vinük que ketzij vi que ri Katataꞌ Dios xutük-pe ri Rucꞌajol richin nyerucol 
chupan ri quimac. 15 Y achique na vinük ri nbin que ja ri Jesús ri Rucꞌajol ri 
Dios, rijaꞌ cꞌo-vi ri Dios pa ránima, y rijaꞌ chukaꞌ jun rubanun riqꞌuin ri Dios.

16 Y rijaꞌ nyerujo-vi vinük. Y roj chukaꞌ kayoꞌon kánima riqꞌuin rijaꞌ, y 
ketaman que nkurujoꞌ, roma rijaꞌ nkurujo-vi vinük. Y si nyekajoꞌ vinük, 
jun cꞌa kabanun riqꞌuin ri Dios, y rijaꞌ cꞌo pa tak kánima. 17 Y ja rijaꞌ ri 
nbanun cheke que juis nyekajoꞌ vinük. Y riqꞌuin riꞌ man nkaxbij tüj kiꞌ 
tok napon ri kꞌij tok ri Dios nbün juzgar. Man nkaxbij tüj kiꞌ ri cꞌa rojcꞌo 
chuvüch ri ruchꞌulef roma kacꞌuan cꞌa jun cꞌaslen cachiꞌel rubanic rucꞌaslen 
ri Jesucristo. 18 Y si nkajoꞌ cꞌa ri Dios, man jun achique roma nkaxbij-kiꞌ 
chuvüch. Roma si nyekajoꞌ vinük cachꞌiel ri Dios nyerujoꞌ ri vinük nbün cꞌa 
cheke que man nkaxbij tüj kiꞌ chuvüch ri Dios. Jacꞌa ri nuxbij-riꞌ chuvüch ri 
Dios, man nrajoꞌ tüj ri vinük cachiꞌel nbün ri Dios, y reꞌ cꞌayuf nbün chin.

19 Y ja ri Dios xojrujo-pe nabey, y romariꞌ roj xkajoꞌ chic apu rijaꞌ. 20 Y 
si nkabij que nkajoꞌ ri Dios y xa nketzelaj jun hermano, man ketzij tüj ri 
nkabij. Roma si man nyekajoꞌ tüj ri hermanos ri nyekatzꞌet, ¿nkutiquer 
ta vocomi nkajoꞌ ri Dios ri xa man katzꞌeton tüj ruvüch? 21 Roma cꞌa riꞌ ri 
Dios ruyoꞌon can ri mandamiento que quekajoꞌ ri hermanos. Y si nkajoꞌ ri 
Dios, quekajoꞌ cꞌa chukaꞌ ri hermanos. Quiriꞌ ri tzꞌiban can.

Quekajoꞌ cꞌa ri ye ralcꞌual chic ri Dios

5  1 Jaruꞌ ri nyeniman que ri Jesús jariꞌ ri Cristo ri takon-pe roma ri Dios, 
quicꞌuan ri cꞌacꞌaꞌ alaxic y ye ralcꞌual chic ri Dios. Y tok cꞌo jun tataꞌaj 

ri juis nkajoꞌ, nyekajoꞌ cꞌa chukaꞌ ri ye ralcꞌual rijaꞌ. 2 Y quiriꞌ cꞌa chukaꞌ 

riqꞌuin ri Dios. Si nkajoꞌ rijaꞌ y nkabün ri nbij, nyekajo-vi cꞌa ri ye ralcꞌual 
chic. 3 Y si nkajoꞌ ri Dios, nkabün ri nbij. Y ri nbij cheke, man nkanaꞌ tüj que 
cꞌayuf rubanic. 4 Roj ri roj ralcꞌual chic cꞌa ri Dios, nkuchꞌacon chirij ronojel 
itzel richin ri ruchꞌulef. Y nkuchꞌacon roma kataken chic ri Jesucristo. 
5 ¿Achique ta cꞌa ri nchꞌacon chirij ri itzel richin ri ruchꞌulef? ¿Man xe tüj 
vocomi ri quiniman ri Jesús que ja rijaꞌ ri Rucꞌajol ri Dios?

Ri nyekꞌalajrisan richin ri Jesucristo
6 Ri Jesucristo xpuꞌu chereꞌ chuvüch ri ruchꞌulef. Riqꞌuin yaꞌ xban bautizar. 

Xcom chuvüch ri cruz y xbiyin ri ruquiqꞌuel. Man xe tüj xban bautizar, xa xbiyin 
cꞌa chukaꞌ ri ruquiqꞌuel. Y reꞌ ja ri Lokꞌolüj Espíritu ri nkꞌalajrisan chikavüch. Y 
ri Lokꞌolüj Espíritu xe ri ketzij nbij. 7 Y chilaꞌ chicaj yecꞌo cꞌa oxiꞌ ri nyekꞌalajrisan 
richin ri Jesucristo, y ri ye oxiꞌ riꞌ ja ri Katataꞌ Dios, ri Rutzij ri Dios y ri Lokꞌolüj 
Espíritu. Y ri ye oxiꞌ reꞌ xa ye jun. 8 Y chukaꞌ chereꞌ chuvüch ri ruchꞌulef yecꞌo oxiꞌ ri 
nyekꞌalajrisan richin ri Jesucristo. Y ri ye oxiꞌ riꞌ ja ri Lokꞌolüj Espíritu, ri ruquiqꞌuel 
ri Jesucristo y ri yaꞌ ri richin xban bautizar. Ri ye oxiꞌ reꞌ junan ri nquikꞌalajrisaj 
chikavüch, que ri Jesucristo ketzij vi. 9 Roj nkanimaj y nkayaꞌ kánima riqꞌuin ri 
nbij jun vinük cheke. Y si quiriꞌ, más vi cꞌuluman que nkanimaj y nkayaꞌ kánima 
riqꞌuin ri nbij ri Dios cheke. Y rijaꞌ ja ri tzij pariꞌ ri Rucꞌajol ri nbij cheke. 10 Roj ri 
kataken chic ri Rucꞌajol ri Dios, ja ri kánima ri nbin cheke que ketzij ri nbij ri Dios 
pariꞌ ri Rucꞌajol. Jacꞌa ri vinük ri man quitaken tüj, xa nquibün que man ketzij tüj ri 
nbij ri Dios, roma man nquinimaj tüj ri nbij pariꞌ ri Rucꞌajol. 11 Y jareꞌ ri nbij ri Dios, 
que nuyaꞌ ri cꞌaslen ri man nqꞌuis tüj cheke, y riqꞌuin ri Rucꞌajol nkacꞌul-vi ri cꞌaslen 
reꞌ. 12 Y roj cꞌa ri kacꞌulun chic ri Rucꞌajol ri Dios, cꞌo chic kacꞌaslen riqꞌuin. Jacꞌa ri 
vinük ri man quicꞌulun tüj ri Rucꞌajol ri Dios, manak quicꞌaslen riqꞌuin.

Ri ruqꞌuisbül tak tzij
13 Rix ri itaken chic ri rubiꞌ ri Rucꞌajol ri Dios, nintzꞌibaj cꞌa ronojel reꞌ 

chive richin nivetamaj que cꞌo chic icꞌaslen chi jumul.
14 Y romariꞌ roj man jun cꞌa xbiriꞌ kiqꞌuin richin que nkucꞌutuj jun cosa chin 

ri Dios, roma ketaman que tok cꞌo nkacꞌutuj chin, y si ja ri rurayibül chukaꞌ 
rijaꞌ ri nkacꞌutuj, rijaꞌ nkuracꞌaxaj-vi. 15 Y roma ketaman que ri Dios nracꞌaxaj 
ri cꞌutunic ri nkabün chin, ketaman chukaꞌ que nuya-pe ri nkacꞌutuj chin.

16 Si cꞌo jun hermano nmacun y xatzꞌet, tacꞌutuj cꞌa chin ri Dios que 
nucol chuvüch ri camic ri richin chi jumul. Xaxe si ri rumac man nucꞌuaj 
tüj pa camic. Roma cꞌo cꞌa mac ri nucꞌuan pa camic. Man ninbij tüj cꞌa 
chive que ncꞌatzinej chukaꞌ que rix nicꞌutuj chin ri Dios roma ri jun vinük 
ri nbanun mac ri rucꞌuan pa camic. 17 Ronojel ri nyekabün ri man ye choj 
tüj, ye mac. Pero cꞌo mac ri man nucꞌuan tüj pa camic.

18 Y ketaman que roj, ri roj ralcꞌual can ri Dios roma kacꞌuan ri cꞌacꞌaꞌ 
alaxic, kayoꞌon chic can rubanic ri mac. Roma ri Rucꞌajol ri Dios 
nkuruchajij. Y romariꞌ nkutiquer man nkabün tüj chic ri mac.

19 Ketaman chukaꞌ que roj richin chic ri Dios. Pero conojel ri vinük ri 
quiyoꞌon cꞌa cánima riqꞌuin ri ruchꞌulef, yecꞌo cꞌa pa rukꞌaꞌ ri itzel-vinük.

20 Y ketaman chukaꞌ que xcꞌulun-pe yan ka ri Rucꞌajol ri Dios chuvüch ri 
ruchꞌulef. Rijaꞌ xuyaꞌ etamabül cheke, richin xketamaj ruvüch ri ketzij Dios. 
Y jun kabanun riqꞌuin ri Dios y ri Jesucristo ri Rucꞌajol. Rijaꞌ ketzij Dios vi, 
y riqꞌuin rijaꞌ petenük-vi ri cꞌaslen chi jumul. 21 Rix ri cachiꞌel valcꞌual, man 
queꞌitzekleben cꞌa ri dios (tiox) ri xa man ye ketzij tüj. Quiriꞌ ta cꞌa. 

Ri Juan nutzꞌom tzij
1 Yin Juan, ri ucꞌuey quichin ri hermanos, nintzꞌibaj cꞌa e ri carta reꞌ 

chave rat hermana ri rat chaꞌon roma ri Dios. Nintük cꞌa e saludos cheque 
ri aval. Ketzij nyixinjoꞌ. Y man xe tüj yin ri nyixinjoꞌ, xa nyixquijoꞌ chukaꞌ 
conojel ri chꞌaka chic ri quetaman chic ri ketzij. 2 Y roma cꞌo ri ketzij pa 
tak kánima, romariꞌ nkajola-kiꞌ. Y ri ketzij ncꞌujeꞌ cꞌa kiqꞌuin richin chi 
jumul. 3 Y ri utzilüj sipanic ri nspaj-pe ri Dios, ri joyovanic y ri uxlanen ri 
petenük chilaꞌ riqꞌuin ri Katataꞌ Dios y riqꞌuin chukaꞌ ri Ajaf Jesucristo ri 
Rucꞌajol ri Katataꞌ Dios, jariꞌ ri ncꞌujeꞌ pa tak ivánima. Xticꞌul-vi cꞌa ronojel 
reꞌ, roma iyoꞌon ivánima riqꞌuin ri ketzij y roma chukaꞌ ri nyixjoꞌon.

4 Yin juis quicot xuyaꞌ pa vánima tok xenvil que ri chꞌaka cheque ri aval 
quitzekleben ri ketzij, cachiꞌel nbij ri Katataꞌ Dios cheke chupan ri rutzij. 
5 Y vocomi hermana, ninchilabej cꞌa chave que tabanaꞌ ri nbij ri Dios, que 
tikajola-kiꞌ. Y ri tzij reꞌ man cꞌacꞌaꞌ tüj. Xa jareꞌ ri chilaben-pe cheke tok 
xkatakej ri Dios. 6 Y si ja ri nyerubij ri Dios ri nyekabün, nkajola-kiꞌ. Roma 
rijaꞌ nbij que tikajola-kiꞌ. Y rix ivetaman que quiriꞌ nbij, roma xivacꞌaxaj 
yan pe tok xitakej ri Dios.

Yecꞌo-vi chꞌaconelaꞌ
7 Ye qꞌuiy cꞌa chꞌaconelaꞌ nyebiyaj chuvüch ri ruchꞌulef ri nyebin que ri 

Jesucristo tok xpuꞌu chereꞌ chuvüch ri ruchꞌulef man xoc tüj cachiꞌel roj 
vinük. Y ri nbin quiriꞌ chirij ri Jesucristo, jariꞌ ri chꞌaconel ri netzelan 
richin ri Cristo y nbün que ja rijaꞌ ri Cristo. 8 Jacꞌa rix ri jabel isamajin-
pe ri Dios, tichajij cꞌa ri icꞌaslen, richin quiriꞌ man tisatz cꞌa ri sipanic ri 
nuyaꞌ ri Dios roma ri isamaj. Tzꞌaküt ta tok nicꞌul.

9 Yecꞌo vinük ri nquibij que cꞌo más etamabül quiqꞌuin pariꞌ ri tijonic 
richin ri Cristo, y xa man quiriꞌ tüj. Roma rijeꞌ xa pa ruqꞌuexel nyejel-apu 
riqꞌuin ri Cristo, xa nyeꞌel-e riqꞌuin. Ri nyebin cꞌa quiriꞌ, manak cꞌa ri Dios 

quiqꞌuin. Jacꞌa roj ri man nkayaꞌ tüj can ri tijonic ri richin ri Cristo, cꞌo ri 
Katataꞌ Dios y ri Rucꞌajol kiqꞌuin. 10 Si cꞌo jun napon chiꞌivacho y man ja tüj 
ri tijonic richin ri Cristo ri rucꞌuan-apu chive, man cꞌa ticꞌul ni man tibij 
chukaꞌ e chin: Ri Dios xtitoꞌon ta avichin, man tibij chin. 11 Roma si nicꞌul y 
nirayij ronojel utz pariꞌ, nivakalej chukaꞌ rix ri itzel ri nbanalaꞌ ri jun riꞌ.

Ri ruqꞌuisbül tak tzij
12 Y cꞌo qꞌuiy ri ninjoꞌ ninbij chive. Pero man ninjoꞌ tüj nintzꞌibaj más 

chupan ri carta reꞌ. Roma ninrayij nquinapon na iviqꞌuin richin jariꞌ 
ninbij chive, richin quiriꞌ ri kánima nquinaꞌ ta quicot.

13 Ri ye ral ri a-hermana nquitük-e saludos chave. Ri a-hermana reꞌ 
chaꞌon-vi roma ri Dios. Quiriꞌ vi. 

Ri utzilüj ri nbanun ri hermano Gaio
1 Yin Juan, ri ucꞌuey quichin ri hermanos, nintük cꞌa e ri carta reꞌ chave 

rat hermano Gaio. Roma avetaman que ketzij yin ncatinjo-vi.
2 Hermano ri juis ncatinjoꞌ, ri nurayibül yin ja ta que rat utz ta rat benük 

riqꞌuin ronojel, y manak ta ayabil. Cꞌo ta jun acꞌaslen ri utz vi. Cachiꞌel 
ta rat benük riqꞌuin ri acꞌaslen acꞌuan chuvüch ri Dios. 3 Y jariꞌ banayun 
chuve que juis quicot cꞌo pa vánima, roma yecꞌo hermanos ri xetzijon can 
chuve que ketzij atzkekleben ri rutzij ri Dios y utz ri cꞌaslen acꞌuan. 4 Y 
ronojel mul tok ninvacꞌaxaj que ri hermanos ri ye cachiꞌel valcꞌual, ketzij 
quitzekleben ri rutzij ri Dios, juis quicot nuyaꞌ pa vánima. Roma man jun 
chic cꞌa ri nyoꞌon ta más quicot pa vánima.

5 Hermano Gaio, riqꞌuin cꞌa ri utz ri ncatajin chubanic, nacꞌut cꞌa que ayoꞌon 
avánima riqꞌuin ri Dios. Rat atzꞌamon cꞌa quitoꞌic ri hermanos ri yecꞌo pan 
atinamit y quiriꞌ chukaꞌ nabün quiqꞌuin ri hermanos ri nyepuꞌu nüj. 6 Y rijeꞌ 
xquitzijoj cheque ri hermanos tok quimolon-quiꞌ. Xquitzijoj que juis nyeꞌajoꞌ 
rijeꞌ riqꞌuin ronojel avánima. Romariꞌ yin nincꞌutuj cꞌa favor chave que ronojel 
mul tok yecꞌo aviqꞌuin, taya-e ri ncꞌatzin cheque. Roma nquibün ri rusamaj 
ri Dios. 7 Rijeꞌ quitzꞌamon bey richin nquitzijoj ri rubiꞌ ri Jesucristo cheque ri 
vinük ri man jani quitaken tüj, y man quicꞌutun tüj cꞌa quitoꞌic cheque ri vinük 
riꞌ. 8 Roma cꞌa riꞌ ncꞌatzin que ja roj ri nkutoꞌon quichin. Y riqꞌuin riꞌ, roj chukaꞌ 
nkabün ri rusamaj ri Dios, roma nyekato-e tok ye benük chutzijosic ri ketzij.

Ri man utz tüj ri nbün ri Diótrefes
9 Xintzꞌibaj yan e jun carta cheque ri hermanos ri nquimol-quiꞌ pa rubiꞌ ri 

Dios chiriꞌ pan atinamit. Pero ri Diótrefes man xutakej tüj ri xinbij, roma 
runimirsan-riꞌ y nkaꞌ chuvüch que ruyon rijaꞌ ri ucꞌuayon quichin ri hermanos. 
10 Roma cꞌa riꞌ si nquinapon iviqꞌuin, ninbij chiquivüch ri hermanos ri nbün 
rijaꞌ, ri nyerubilaꞌ chikij y xa man ye ketzij tüj. Y man xe tüj riꞌ ri nyerubün. 

Ri rox carta ri xutzꞌibaj 

Chukaꞌ man nyerucꞌul tüj ri hermanos ri yecꞌo riqꞌuin. Y man nuyaꞌ tüj chukaꞌ 
kꞌij cheque ri chꞌaka chic hermanos que nyequicꞌul tüj ri nyeꞌapon quiqꞌuin. Y 
si man nquitakej tüj rutzij, nyerelesaj-e chiquicojol ri hermanos.

11 Hermano, ri juis ncatinjoꞌ, ninbij cꞌa chave: Man tatzeklebej ri itzel. 
Xa tatzeklebej ri utz. Roma ri nbanun ri utz, cꞌo chic cꞌa apu riqꞌuin ri 
Dios. Jacꞌa ri nbanun ri itzel, man retaman tüj ni ruvüch ri Dios.

Ri utzilüj rucꞌaslen ri hermano Demetrio
12 Conojel cꞌa nyebin que ri rucꞌaslen ri hermano Demetrio, utz. Ja 

chukaꞌ nkabij roj. Y rix ivetaman que roj man nkatzꞌuc tüj tzij. Rijaꞌ ketzij 
rutzekleben ri rutzij ri Dios.

Ri ruqꞌuisbül tak tzij
13 Cꞌo qꞌuiy ri ninjoꞌ ninbij chave. Pero man ninjoꞌ tüj nintzꞌibaj más 

chupan ri carta reꞌ. 14 Roma xa ninrayij que nquinapon yan aviqꞌuin y 
cꞌateriꞌ cꞌa nkachꞌo cꞌa pariꞌ riꞌ.

15 Xticꞌujeꞌ cꞌa uxlanen pan avánima. Ri hermanos ri yecꞌo chereꞌ 
nquitük-e saludos chave. Y rat tabanaꞌ cꞌa favor tabanaꞌ saludar 
chiquijujunal ri hermanos ri yecꞌo chiriꞌ. 

Ri Judas nutzꞌom tzij
1 Yin Judas, jun rusamajel ri Jesucristo y kachakꞌ-kiꞌ riqꞌuin ri Jacobo. 

Nintzꞌibaj cꞌa e ri carta reꞌ chive rix, ri rix oyon chic roma ri Dios, y rix 
ruchꞌajchꞌojrisan chic chukaꞌ. Ri Katataꞌ Dios rix ruchꞌajchꞌojrisan y rix 
ruchajin, roma jun ibanun riqꞌuin ri Jesucristo. 2 Yin ninjoꞌ que ri Dios juis 
quixquichajij, juis quixrujoꞌ, y juis quixruyaꞌ pa uxlanen.

Ri nyeyoꞌon tijonic man ketzij tüj
3 Hermanos ri jabel nyixinjoꞌ, juis cꞌa nujoꞌon que nutzꞌiban ta e ri carta reꞌ 

chive, roma cꞌo ri nujoꞌon nubin chive pariꞌ ri kacolonic. Pero vocomi tok 
nintzꞌibaj-e ri carta chive, man pariꞌ tüj chic cꞌa ri kacolonic. Roma ncꞌatzin 
que yin ninbij chive que man tiyaꞌ kꞌij chin ri tijonic ri man ketzij tüj. Xa 
riqꞌuin ronojel ivánima titzeklebej ri utz tak tijonic ri xekacꞌul tok xkatakej 
ri Jesucristo. Tijonic ri man njalatüj tüj y xjach cheque ri ralcꞌual ri Dios. 4 Y 
yin nintzꞌibaj cꞌa e ri carta reꞌ chive, roma yecꞌo chꞌaka iviqꞌuin y nquiya-apu 
jun chic ruvüch tijonic. Pero tok xquitzꞌom nquiya-apu ri jun chic tijonic riꞌ, 
man jun ri xnaben tüj. Ri achiꞌaꞌ riꞌ qꞌuiy chic cꞌa tiempo tibix roma ri Dios 
que npuꞌu ri nimalüj castigo ri Dios pa quiviꞌ, roma ri quicꞌaslen man utz tüj 
chuvüch ri Dios. Y roma ri Dios nuyaꞌ ri utzilüj sipanic ri nspaj-pe pa kaviꞌ y 
nucuy kamac, rijeꞌ ja chic riꞌ ri ntoc-e quicovil richin nyequibanalaꞌ ronojel 
ruvüch itzel. Y riꞌ xa man pa rubey tüj. Y chukaꞌ ri achiꞌaꞌ riꞌ man nquitakej 
tüj cꞌa que xe ri Dios y ri Jesucristo ri Ajaf ri yecꞌo pa kaviꞌ.

5 Y vocomi ninjoꞌ cꞌa nincꞌuxlaꞌaj chive ri xbün ri Dios ojer can. Rix ivetaman 
que ri Ajaf Dios xerelesaj-pe ri israelitas chupan ri ruchꞌulef Egipto. Y tok ye 
colotajnük chic pe, yecꞌo ri man xetaken tüj chic rutzij, romariꞌ xeruqꞌuis. 6 Y 
quiriꞌ chukaꞌ xbün ri Dios quiqꞌuin ri ángeles ri man xkaꞌ tüj chic chiquivüch 
ri apeꞌ ye ruyoꞌon-vi y xa xquiyaꞌ can ri samaj ri ruyoꞌon pa quikꞌaꞌ y xeꞌel-pe 
pa cacho chilaꞌ chicaj. Rijaꞌ xeruyaꞌ chupan ri lugar richin pokonül, ri apeꞌ 

ruyon kꞌekuꞌn cꞌo. Chiriꞌ ye yacül-vi chi jumul. Coyoben ri kꞌij tok nban juzgar 
pa quiviꞌ. 7 Y quiriꞌ chukaꞌ xbün cheque ri ojer tak vinük ri xecꞌujeꞌ pa tinamit 
Sodoma y Gomorra y chukaꞌ cheque ri vinük ri xecꞌujeꞌ pa tak tinamit ri yecꞌo-
apu chiquinakaj. Ri vinük reꞌ xemacun chi achiꞌaꞌ chi ixokiꞌ, xquicanolaꞌ cꞌa 
quiꞌ richin xemacun. Xcꞌo-vi cꞌa ruviꞌ ri itzel ri xequibanalaꞌ. Roma ri achiꞌaꞌ 
man ja tüj chic xequijoꞌ ri ixokiꞌ, xa quiqꞌuin chic achiꞌaꞌ xquiyojlo-quiꞌ. Y ri 
Dios xeruqꞌuis riqꞌuin kꞌakꞌ. Y riqꞌuin riꞌ nketamaj que achique na vinük ri 
nucꞌuaj jun itzel cꞌaslen nbe pa kꞌakꞌ. Y ri kꞌakꞌ riꞌ man nchup tüj.

8 Y stapeꞌ (aunque) ri achiꞌaꞌ ri nyeyoꞌon ri tijonic man ketzij tüj, 
quetaman ri xbün ri Dios cheque ri man nquitakej tüj tzij, rijeꞌ man ncajoꞌ 
tüj nquitakej ronojel reꞌ. Xa quicꞌuan jun itzel cꞌaslen, cachiꞌel ri xquibün 
ri ojer tak vinük, juis itzel xquibün. Ye nacanük riqꞌuin ri quinojibül. Man 
nyetaken tüj tzij. Xa nquibij tzij chiquij ri cꞌo juis quikꞌij. 9 Ri achiꞌaꞌ cꞌa reꞌ 
man nquibün tüj cachiꞌel ri nimalüj ángel Miguel ri rucꞌuan ri chꞌaka chic 
ángeles. Rijaꞌ man riqꞌuin juis ruchukꞌaꞌ y cꞌo chukaꞌ rukꞌij chiquivüch ri 
chꞌaka chic ángeles, man cꞌa xcꞌo tüj ruviꞌ ri xbij chin ri itzel-vinük tok 
xquibün oyoval pariꞌ ri ruchꞌacul ri Moisés. Rijaꞌ man cachiꞌel tüj cꞌa ri 
achiꞌaꞌ ri quitzekleben itzel tak tijonic. Ri nimalüj ángel Miguel xaxe cꞌa 
xbij: Ja ri Ajaf Dios etamayon achique nbün chave, xbij chin. 10 Pero ri 
achiꞌaꞌ ri man ketzij tüj ri quitijonic nquiyaꞌ, hasta ri naꞌoj ri man kꞌaxnük 
tüj cheque, itzel nquibij chirij. Ye cachiꞌel cꞌa chico, roma man nyenucun 
tüj jabel. Y roma cꞌa riꞌ, cꞌa pa castigo nyebeka-vi.

11 Y juyaꞌ quivüch ri achiꞌaꞌ riꞌ, roma xa cachiꞌel ri itzel cꞌaslen ri xucꞌuaj ri achi 
rubiniꞌan Caín ojer can, ja chukaꞌ riꞌ ri quicꞌuan rijeꞌ. Y chukaꞌ nquibün cachiꞌel 
xbün ri achi rubiniꞌan Balaam, ri ojer can. Man ncajoꞌ tüj nquitakej rutzij ri 
Dios roma ncajoꞌ nquichꞌüc tumin. Y ri achiꞌaꞌ riꞌ nquibün chukaꞌ cachiꞌel xbün 
ri jun achi Coré ojer can. Rijeꞌ nquipaba-quiꞌ, y roma ri nyebanun riꞌ rijeꞌ cꞌa pa 
castigo nyebeka-vi. 12 Ri achiꞌaꞌ riꞌ nkꞌalajin-vi que itzel ri nyebanun, roma tok rix 
nimol-iviꞌ riqꞌuin ronojel ivánima que nijo-iviꞌ y junan nibün jun vaꞌin, ri achiꞌaꞌ 
riꞌ nquiyaꞌ iqꞌuix roma ri nyebanun. Pero rijeꞌ man nyeqꞌuix tüj nyecꞌuje-apu 
iviqꞌuin. Xaxe rijeꞌ ri nquinuc-ka-quiꞌ. Xa ye cachiꞌel ri sutzꞌ ri nyekꞌalajin que ye 
richin job, pero xa man quiriꞌ tüj, y chukaꞌ ye ucꞌuan roma cakikꞌ. Xa ye cachiꞌel 
chakiꞌj tak cheꞌ ri man nquiyaꞌ tüj quivüch. Xa ye cachiꞌel cheꞌ ri ye cꞌuktajnük 
chic e. Man nquiyaꞌ tüj chic quivüch roma xa ye camnük chic. 13 Y nyekꞌalajin-vi 
ri nyequibanalaꞌ ri achiꞌaꞌ riꞌ, nyebanun ri juis qꞌuixaj qꞌuin. Xa ye cachiꞌel jun yaꞌ 
ri juis nsilon. Nbolkoꞌt y nvokon ruviꞌ. Ye cachiꞌel chukaꞌ chꞌumilaꞌ ri ye elenük 
chic e chupan ri quibey. Rijeꞌ xa ye oyoben chic roma ri lugar ri kꞌekuꞌn-kꞌekuꞌn, 
ri apeꞌ nyebecꞌuje-vi pa castigo ri xa man jun bey nqꞌuis.

14 Y pa quiviꞌ cꞌa chukaꞌ ri achiꞌaꞌ quereꞌ, cꞌo cꞌa chꞌaka chic ri ye tzijon can. Ri jun 
cꞌa ri biyon can achique nquicꞌulachij ri achiꞌaꞌ quereꞌ, ja ri Enoc. Y ri Enoc reꞌ jun 
cꞌa ruxquin-rumam can ri Adán, ri xalüx chiquicojol ri ruvukuꞌ (séptimo) familia 
can chirij pe ri Adán. Ri Enoc cꞌa reꞌ rubin can: Tivacꞌaxaj cꞌa, que ri Ajaf Dios 

npuꞌu ye rachibilan-pe juis ye qꞌuiy ri lokꞌolüj tak ru-ángeles, 15 richin nbün juzgar 
pa quiviꞌ conojel, y richin nuyaꞌ castigo pa quiviꞌ ri vinük ri man quicꞌuan tüj ri 
cꞌaslen ri nkaꞌ chuvüch ri Dios. Xa quicꞌuan jun itzel cꞌaslen. Y nyequibilaꞌ pokon 
tak tzij chirij ri Dios. Ye aj-maquiꞌ vi. Quiriꞌ xbij ri Enoc. 16 Quereꞌ nquicꞌulachij 
ri achiꞌaꞌ ri man ja tüj ri ketzij ri nquicut, que nyexebexot cꞌa chirij ronojel, man 
jun bey cꞌa nquicot ta cánima riqꞌuin ri achique quibanic. Xaxe ri itzel ri nkaꞌ 
chiquivüch. Rijeꞌ nyequibilaꞌ cꞌa chukaꞌ tzij richin nquinimirsaj-quiꞌ, y richin 
chukaꞌ nyequinimirsaj chꞌaka chic vinük, xaxe roma ri cꞌo quitzꞌeton-apu quiqꞌuin.

Ri nuchilabej ri Judas cheque ri quitaken ri Jesús
17 Jacꞌa rix hermanos ri juis nyixinjoꞌ, man timestaj ri bin coma ri ru-

apóstoles ri Kajaf Jesucristo pa quiviꞌ ri vinük riꞌ. Quibin chic cꞌa chive ri 
nyebanatüj. 18 Rijeꞌ xquibij que chupan ri ruqꞌuisbül tiempo nyepuꞌu vinük 
ri nquitzeꞌej ri nbij ri rutzij ri Dios, y xe ri itzel ri nkaꞌ chiquivüch. 19 Y ja 
vinük reꞌ ri nyebanun cheque ri hermanos que nquijachala-quiꞌ. Ye richin 
vi ri ruchꞌulef. Man cꞌo tüj ri Lokꞌolüj Espíritu quiqꞌuin.

20 Jacꞌa rix hermanos ri jabel nyixinjoꞌ, tiya-vi ivánima riqꞌuin ri lokꞌolüj 
rutzij ri Dios ri itaken. Tibanaꞌ orar. Y tok nibün orar, tiyaꞌ kꞌij chin ri 
Lokꞌolüj Espíritu que cꞌo nuyaꞌ pa tak ivánima. 21 Quixcꞌujeꞌ cꞌa chupan 
ri ronojel ránima ri Dios nkurujoꞌ. Y tivoyobej cꞌa apu ri kꞌij tok ri Kajaf 
Jesucristo nujoyovaj cꞌa ivüch y nuyaꞌ ri icꞌaslen man nqꞌuis tüj.

22 Y rix tikꞌalajrisaj cꞌa chiquivüch ri vinük ri caꞌiꞌ cánima banun riqꞌuin 
ri ketzij. 23 Ncꞌatzin cꞌa que nyeꞌicol ri vinük chuvüch ri kꞌakꞌ. Y chukaꞌ 
ncꞌatzin que rix nijoyovaj quivüch ri chꞌaka chic. Pero chukaꞌ ncꞌatzin 
que tichajij-iviꞌ rix, richin man nyixtzak ta. Itzel cꞌa titzꞌetaꞌ ri quimac, 
cachiꞌel nitzꞌet jun tziük ri juis tzꞌil.

Ri ruqꞌuisbül tak tzij
24 Y ri ka-Dios juis rukꞌij, y ntiquer nkuruchajij richin man nkutzak pa mac. 

Ntiquer-vi cꞌa nkuruchajij richin que manak kamac tok nkujapon riqꞌuin, y 
nquicot-vi ri kánima tok nkujapon riqꞌuin. 25 Xe cꞌa rijaꞌ ri Dios Etamanel, y 
ja chukaꞌ rijaꞌ ri Kacolonel. Y xe ta cꞌa rijaꞌ ri ncꞌulun rukꞌij, y xe ta chukaꞌ 
rijaꞌ ri ncꞌulun ri autoridad y ri uchukꞌaꞌ, vocomi y chi jumul. Quiriꞌ ta cꞌa. 

Ri nabey tak tzij

1  1 Ja ri nyecꞌulachitüj yan, jariꞌ ri xukꞌalajrisaj ri Dios chin ri Jesucristo, 
richin que ri Jesucristo tukꞌalajrisaj chiquivüch ri rusamajelaꞌ. Romariꞌ 

ri Jesucristo xutük cꞌa jun ru-ángel riqꞌuin ri Juan ri rusamajel, richin que 
xukꞌalajrisaj chuvüch, ronojel riꞌ. 2 Y ri Juan xbij cꞌa que ketzij ri rutzij ri 
Dios, que ketzij ri xbij ri Jesucristo, y ketzij chukaꞌ ronojel ri xutzꞌet.

3 Jabel cꞌa ruquicot, ri jun ri nsiqꞌuin ri tzij ri tzꞌiban can chereꞌ, y quiriꞌ 
chukaꞌ jabel quiquicot ri nyeꞌacꞌaxan y nquitakej chukaꞌ. Roma nakaj chic 
cꞌo-vi ri kꞌij tok nyecꞌulachitüj ronojel ri ye tzꞌiban chereꞌ.

Ri nutük-e rubixic ri Juan cheque ri siete molaj 
hermanos ri yecꞌo pa ruchꞌulef Asia

4 Y yin Juan nintzꞌibaj cꞌa e ri vuj reꞌ chive que rix siete molaj hermanos ri 
rixcꞌo chiriꞌ pa ruchꞌulef rubiniꞌan Asia, y ticꞌuluꞌ cꞌa ri utzilüj sipanic ri nspaj-
pe ri Dios y ri uxlanen ri nuyaꞌ ri Dios, ri cꞌo-pe pa rutzꞌuquic, cꞌo ri vocomi y 
ncꞌujeꞌ ri nbe-apu chukaꞌ. Y ticꞌuluꞌ ri uxlanen y ri utzilüj sipanic ri nyequispaj-
pe ri siete utzilüj tak espíritu ri yecꞌo-apu chuvüch ri Dios ri tzꞌuyul pa lokꞌolüj 
ruchꞌacat. 5 Y ticꞌuluꞌ cꞌa chukaꞌ ri uxlanen y ri utzilüj sipanic ri nyeruspaj-pe 
ri Cristo, ri nbin ri ketzij, ri nabey ri xcꞌastüj-pe chiquicojol ri caminakiꞌ y ri 
paꞌül pa quiviꞌ conojel autoridades ri yecꞌo chuvüch ri ruchꞌulef. Rijaꞌ nkurujoꞌ, 
y romariꞌ rijaꞌ xcom y xbiyin ruquiqꞌuel, richin xuchꞌüj-e ri kamac. 6 Y xbün 
cꞌa cheke konojel roj ri kayoꞌon kánima riqꞌuin, que xojoc reyes y sacerdotes 
richin nkabün rusamaj ri Dios ri Rutataꞌ. Y quiriꞌ cꞌa, que ja ri Jesucristo ri cꞌo 
rukꞌij y cꞌo ru-autoridad ri man jun bey nqꞌuis.

7 Roma tivetamaj que ri Cristo npuꞌu na vi pa sutzꞌ. Y konojel nkutzꞌeton 
richin. Hasta ri vinük ri xeyoꞌon richin ri Jesucristo pa camic nquitzꞌet 
cꞌa chukaꞌ. Conojel vi vinük ri yecꞌo ronojel ruchꞌulef nyeꞌokꞌ tok nquitzꞌet 
rijaꞌ. Jaꞌ, quiriꞌ vi nbanatüj.

Ri xekꞌalajrisüs chuvüch 
ri apóstol San Juan

8 Ri Ajaf, ri ronojel vi uchukꞌaꞌ cꞌo pa rukꞌaꞌ y ri cꞌo-pe pa rutzꞌuquic, cꞌo 
chukaꞌ ri vocomi y ncꞌujeꞌ ri nbe-apu. Y rijaꞌ nbij: Ja yin ri rutzꞌuquic y ri 
ruqꞌuisbül, cachiꞌel ri nabey y ri ruqꞌuisbül letras.

Ri Jesucristo nukꞌalajrisaj-riꞌ chuvüch ri Juan
9 Y yin Juan ri i-hermano, rix vachibilan cꞌa chupan ri pokonül, rix vachibilan 

pa rukꞌaꞌ ri Dios, y junan chukaꞌ xkacꞌul ri cochꞌonic ri nuyaꞌ ri Jesucristo 
cheke. Yin xincꞌujeꞌ cꞌa pa vit ruchꞌulef rubiniꞌan Patmos, jun vit ruchꞌulef ri cꞌo 
pa nicꞌaj yaꞌ. Chiriꞌ xincꞌuje-vi roma ri rutzij ri Dios y roma chukaꞌ xinkꞌalajrisaj 
ri Jesucristo. 10 Pero chupan ri jun kꞌij richin ri Ajaf Dios, yin xinbün cꞌa jun 
cachiꞌel achicꞌ roma ri ruchukꞌaꞌ ri Lokꞌolüj Espíritu, y xinvacꞌaxaj cꞌa que 
cꞌo jun ri nchꞌo-pe chuvij. Y ri rubanic tok nchꞌo, jabel cꞌa nkꞌalajin. Cachiꞌel 
nkꞌajan jun trompeta, quiriꞌ. 11 Y xbij chuve: Ja yin ri yincꞌo-pe pa rutzꞌuquic y ri 
yincꞌo chukaꞌ pa ruqꞌuisbül, cachiꞌel ri nabey y ri ruqꞌuisbül letras. Tatzꞌibaj cꞌa 
pa jun vuj ronojel ri natzꞌet, y tataka-e pa ruchꞌulef Asia cheque ri siete molaj 
hermanos ri yecꞌo chiriꞌ, cheque ri aj pa tinamit Efeso, ri aj pa tinamit Esmirna, 
ri aj pa tinamit Pérgamo, ri aj pa tinamit Tiatira, ri aj pa tinamit Sardis, ri aj pa 
tinamit Filadelfia y cheque ri aj pa tinamit Laodicea, xbix cꞌa chuve.

12 Cꞌateriꞌ xinpiscolij-viꞌ richin nintzꞌet achique ri ntzijon-pe chuve. Y tok 
nupiscolin chic viꞌ, xintzꞌet cꞌa siete candeleros ye banun riqꞌuin kꞌanapük. 
13 Y pa quinicꞌajal ri siete candeleros paꞌül cꞌa jun ri cachiꞌel ri Jun ri xalüx 
chikacojol, rucusan jun rutziek ri napon cꞌa chirakün ka. Y rucusan chukaꞌ 
jun ruximbal banun riqꞌuin kꞌanapük, y ri ximbül reꞌ chuvüch-rucꞌuꞌx ncꞌo-
vi. 14 Ri rujolon y ri rusmal tak ruviꞌ sük-sük, cachiꞌel rusakil ri lana y ri sutzꞌ 
tok nsakrisan y chukaꞌ cachiꞌel ri hielo. Y ri runakꞌ-ruvüch cachiꞌel ruxak tak 
kꞌakꞌ. 15 Jacꞌa ri rakün nyiqꞌuiyot cachiꞌel ri chꞌichꞌ bronce tok jabel joskꞌin 
ruvüch. Nbarür, cachiꞌel ta pa jun kꞌakꞌ cꞌo-vi. Y ri rutzij juis cꞌa nkꞌajan, 
cachiꞌel nyekꞌajan rakün tak yaꞌ. 16 Y pa rajquikꞌaꞌ (pa ru-mano derecha) ye 
rucꞌuan siete cachiꞌel chꞌumilaꞌ. Jacꞌa pa ruchiꞌ ntel-pe jun cachiꞌel machet y 
chi caꞌiꞌ lados cꞌo-vi rey. Y ri ntzuꞌun, cachiꞌel ri kꞌij tok juis ruchukꞌaꞌ.

17 Tok xintzꞌet cꞌa yin riꞌ, cachiꞌel jun camnük xtzak-ka chirakün. Pero rijaꞌ 
xuyaꞌ ri rajquikꞌaꞌ (ru-mano derecha) pa nuviꞌ y xbij cꞌa chuve: Man taxbij-
aviꞌ, roma ja yin ri nabey y ri ruqꞌuisbül. 18 Y ja yin ri Jesucristo ri yin cꞌüs. 
Xincom na vi, pero vocomi cꞌo nucꞌaslen richin ri chi jumul nbe-apu. Quiriꞌ 
vi cꞌa. Y cꞌo chukaꞌ autoridad pa nukꞌaꞌ richin yincꞌo pariꞌ ri camic y pariꞌ ri 
lugar apeꞌ yecꞌo-vi ri caminakiꞌ ri man nquitakej tüj e. 19 Tatzꞌibaj cꞌa ri xatzꞌet, 
ri nyebanatüj chic, y chukaꞌ ri nyebanatüj ri nbe-apu. 20 Ri siete cachiꞌel 
chꞌumilaꞌ ri xatzꞌet pa vajquikꞌaꞌ (nu-mano derecha) y ri siete candeleros ri ye 
banun riqꞌuin kꞌanapük, cꞌo-vi cꞌa ri nyeꞌel chi tzij. Ri siete cachiꞌel chꞌumilaꞌ ri 
ye nucꞌuan pa vajquikꞌaꞌ (nu-mano derecha), ja ri siete nusamajelaꞌ ri yecꞌo pa 
quiviꞌ ri siete molaj ri ye takeyon vichin. Jacꞌa ri siete candeleros ri ye banun 
riqꞌuin kꞌanapük, ja rijeꞌ ri ye siete molaj ri ye takeyon vichin.

Ri nbij ri Jesucristo cheque ri ye quitaken richin ri yecꞌo pa tinamit Efeso

2  1 Tatzꞌibaj cꞌa e chin ri nusamajel ri cꞌo pa quiviꞌ ri ye quitaken vichin 
chiriꞌ pa tinamit Efeso, y tabij-e chin, que yin ri ye nucꞌuan ri siete 

cachiꞌel chꞌumilaꞌ pa vajquikꞌaꞌ (nu-mano derecha) y yin ri nquibiyaj 
chukaꞌ chiquicojol ri siete candeleros ye banun riqꞌuin kꞌanapük, ninbij cꞌa, 
2 que vetaman ronojel ri inojibül ri nyixbanun. Vetaman ri janiꞌ pokonül 
icochꞌon roma ri samaj, y vetaman cꞌa chukaꞌ que man icꞌamon tüj ka 
quivüch ri vinük ri xa ye itzel. Y ye itijon ri nyebin que ye apóstoles y 
xeꞌivil que xa man ye ketzij tüj. Xa quiyon ye tzꞌucuy tak tzij. 3 Icochꞌon y 
icꞌusan pokonül, y juis rix samajnük voma yin y man jani rix cosnük tüj. 
4 Xa jacꞌa cꞌo ri man ja tüj chic ri nquixtajin chubanic, y jariꞌ ri man nkaꞌ 
tüj chinuvüch yin. Y roma cꞌa riꞌ ninbij que ri cachiꞌel xinijoꞌ yin pa nabey, 
man ja tüj chic. Xa nvur-ka ri xinijoꞌ riꞌ. 5 Y tika-pe cꞌa chiꞌicꞌuꞌx apeꞌ rix 
tzaknük-vi-pe. Chiriꞌ cꞌa chukaꞌ titzolij-vi icꞌuꞌx. Quinijoꞌ chic cꞌa cachiꞌel 
xinijoꞌ pa nabey. Roma si xa man quiriꞌ tüj ri nibün, chanin cꞌa nquinapon 
iviqꞌuin y ninvelesaj-e ri i-candelero ri apeꞌ cꞌo-vi. Y quiriꞌ ninbün chive 
si man nitzolij tüj pe icꞌuꞌx. 6 Nkꞌalajin na cꞌa baꞌ que cꞌo utz pan icꞌaslen, 
roma man icꞌamon tüj ka quivüch ri vinük ri quibiniꞌan nicolaítas. Utz vi 
cꞌa que quiriꞌ ibanun, roma yin chukaꞌ itzel nintzꞌet ri nyebanun. 7 Roma cꞌa 
riꞌ, achique ri cꞌo ruxiquin richin nracꞌaxaj, tracꞌaxaj cꞌa ri nbij ri Lokꞌolüj 
Espíritu cheque ri siete molaj vinük ri ye quitaken vichin. Roma achique 
cꞌa ri nchꞌacon, ninyaꞌ kꞌij chin richin nutij ruvüch ri cheꞌ ri richin cꞌaslen, 
ri cꞌo pa runicꞌajal ri lugar richin quicot, ri lugar apeꞌ cꞌo-vi ri Dios.

Ri nbij ri Jesucristo cheque ri ye quitaken richin ri yecꞌo pa tinamit Esmirna
8 Y tatzꞌibaj cꞌa e chin ri nusamajel ri cꞌo pa quiviꞌ ri ye quitaken 

vichin chiriꞌ pa tinamit Esmirna, y tabij-e chin, que yin ri yincꞌo-pe pa 
rutzꞌuquic y pa ruqꞌuisbül chukaꞌ, y ri xincamsüs y cꞌo nucꞌaslen, ninbij 
cꞌa ronojel reꞌ: 9 Que vetaman ronojel ri inojibül ri nyixbanun, ri ipokonül, 
ri imebaꞌil, pero chinuvüch yin rix beyomaꞌ vi. Vetaman que ri vinük ri 
nyebin que ye israelitas y xa man ye israelitas tüj, qꞌuiy itzel ri nquibij 
chivij. Pero ri vinük riꞌ xa ye jun molaj richin ri itzel-vinük. 10 Man cꞌa 
tixbij-iviꞌ chuvüch ri ncꞌulachij ri chivüch apu. Roma ri itzel-vinük nbün 
cheque chꞌaka ri yecꞌo chiꞌicojol que nyeruyaꞌ pa cárcel y nutzꞌet na cꞌa vi 
iyoꞌon ivánima riqꞌuin ri Dios. Diez cꞌa kꞌij ri nyixcꞌujeꞌ pa pokonül. Pero 
tiyaꞌ cꞌa ivánima riqꞌuin ri Dios, stapeꞌ (aunque) ta ncꞌatzin ta nyixapon 
chuvüch ri camic. Y yin ninyaꞌ ri lokꞌolüj sipanic chive, roma nicꞌul cꞌa 
icꞌaslen ri man nqꞌuis tüj. 11 Roma cꞌa riꞌ, achique ri cꞌo ruxiquin richin 
nracꞌaxaj, tracꞌaxaj cꞌa achique ri nbij ri Lokꞌolüj Espíritu cheque ri siete 
molaj ri ye quitaken vichin. Roma achique cꞌa ri xtichꞌacon, man cꞌa 
napon tüj chupan ri pokonül richin ri rucaꞌn camic.

Ri nbij ri Jesucristo cheque ri ye quitaken 
richin ri yecꞌo pa tinamit Pérgamo

12 Y tatzꞌibaj cꞌa e chin ri nusamajel ri cꞌo pa quiviꞌ ri ye quitaken vichin 
ri chiriꞌ pa tinamit Pérgamo, y tabij-e chin, que yin ri ucꞌuayon ri cachiꞌel 
machet ri chi caꞌiꞌ lados cꞌo-vi rey, ninbij cꞌa: 13 Yin vetaman ri inojibül ri 
nyixbanun. Vetaman que ri apeꞌ rixcꞌo-vi, chiriꞌ tzꞌuyul-vi ri itzel-vinük. 
Y man riqꞌuin tüj riꞌ ri nubiꞌ cꞌa cꞌüs na pa tak ivánima, y iyoꞌon ivánima 
viqꞌuin. Man xinimestaj tüj can chupan ri kꞌij tok ri hermano Antipas 
xcamsüs. Rijaꞌ xutzijoj ri nutzij, y roma ri man xuyaꞌ tüj can, rijaꞌ xcamsüs 
chiriꞌ apeꞌ cꞌo-vi ri ruchꞌacat ri itzel-vinük. 14 Pero yecꞌo cꞌa inojibül ri 
nyixbanun ri man nyekaꞌ tüj chinuvüch. Ri chiꞌicojol yecꞌo cꞌa ri man 
ncajoꞌ tüj nquiyaꞌ can ri itzel tak tijonic richin ri Balaam ri xerubij chin 
ri Balac ojer can tiempo, que tubanaꞌ cheque ri israelitas que nyetzak pa 
mac, que quequitijaꞌ ri sujun chic chiquivüch ri dios (tiox) ri xa man ye 
ketzij tüj, y que ri achiꞌaꞌ y ri ixokiꞌ tiquicanola-quiꞌ richin nyemacun. 
15 Chukaꞌ yecꞌo chꞌaka chiꞌicojol ri man ncajoꞌ tüj nquiyaꞌ can ri quitijonic 
ri vinük ri quibiniꞌan nicolaítas. Y ri itzel tak tijonic riꞌ, xa man nyekaꞌ tüj 
chinuvüch yin. 16 Roma cꞌa riꞌ, tiyaꞌ can rubanic ri itzel cꞌaslen y titzolij 
cꞌa pe icꞌuꞌx. Roma si man quiriꞌ tüj ri nibün, jariꞌ tok nquinapon y ninbün 
oyoval iviqꞌuin. Ninbün oyoval iviqꞌuin riqꞌuin ri cachiꞌel machet ri ntel-pe 
pa nuchiꞌ. 17 Roma cꞌa riꞌ, achique ri cꞌo ruxiquin richin nracꞌaxaj, tracꞌaxaj 
cꞌa ri nbij ri Lokꞌolüj Espíritu cheque ri siete molaj ri ye quitaken vichin. 
Roma achique cꞌa ri nchꞌacon, ninyaꞌ cꞌa ri vüy ri rubiniꞌan maná chin, vüy 
ri yacül can. Y chukaꞌ ninjüch cꞌa jun vit sük abüj chin, ri apeꞌ tzꞌiban-e jun 
cꞌacꞌaꞌ biꞌaj. Y ri cꞌacꞌaꞌ biꞌaj reꞌ, xaxe cꞌa ri ncꞌulun richin ri nyeꞌetaman.

Ri nbij ri Jesucristo cheque ri ye quitaken richin ri yecꞌo pa tinamit Tiatira
18 Y tatzꞌibaj cꞌa chukaꞌ e chin ri nusamajel ri cꞌo pa quiviꞌ ri ye quitaken 

vichin chiriꞌ pa tinamit Tiatira, y tabij-e chin, que yin ri Rucꞌajol ri Dios, ri 
cachiꞌel ruxak-kꞌakꞌ ri runakꞌ-nuvüch y nyeyiqꞌuiyot chukaꞌ cachiꞌel bronce 
ri vakün, ninbij cꞌa: 19 Yin vetaman ronojel ri inojibül ri nyixbanun. Vetaman 
que nkujijoꞌ, yin y chukaꞌ conojel vinük, que iyoꞌon ivánima viqꞌuin, que 
nyixtoꞌon, que ivetaman-vi nyixcochꞌon, y que más vi ri nyixtajin chubanic 
vocomi que chuvüch pa nabey. 20 Xa jacꞌa cꞌo jun inojibül ri nyixbanun ri man 
nkaꞌ tüj chinuvüch, y riꞌ ja ri man jun ibin chin ri ixok Jezabel que man tubün 
ri ntajin chubanic. Roma rijaꞌ nbij cꞌa que ja ri rutzij ri Dios ri nukꞌalajrisaj, 
pero xaxe cꞌa richin nyeruchꞌüc ri nusamajelaꞌ. Nbün cheque ri nusamajelaꞌ 
riꞌ que nyetzak pa mac. Nbij cꞌa que tiquitijaꞌ ri sujun chic chiquivüch dios 
(tiox) ri xa man ye ketzij tüj, y que ri achiꞌaꞌ y ri ixokiꞌ tiquicanola-quiꞌ 
richin nyemacun. 21 Y yin nuyoꞌon-vi kꞌij chin que tuyaꞌ can rubanic ri mac, 
cachiꞌel ri mac nbanalaꞌ quiqꞌuin achiꞌaꞌ, y que titzolij-pe rucꞌuꞌx viqꞌuin. Pero 

rijaꞌ xa benük cꞌa ránima chirij ri mac ri nbün y man ntzolij tüj pe rucꞌuꞌx. 
Xa man nrajoꞌ tüj cꞌa nuyaꞌ can ri mac. 22 Y roma cꞌa ri man nuyaꞌ tüj can 
rubanic ri rumac, ninbün cꞌa chin que tika-ka chuvüch varabül roma jun 
yabil. Y chukaꞌ ri jampeꞌ ri quibanun mac riqꞌuin, nquicꞌusaj juis pokonül. Y 
quiriꞌ ninbün cheque si man nquiyaꞌ tüj can rubanic ri mac y si man ntzolij 
tüj pe quicꞌuꞌx. 23 Y conojel cꞌa ri ye ral nyencamsaj, richin que tiquetamaj 
conojel ri molaj ri ye quitaken vichin, que yin vetaman ri achique ri nquinuc 
y vetaman chukaꞌ ri cꞌo pa tak cánima conojel. Y cachiꞌel cꞌa ri inojibül ri 
nyixbanun chiꞌijujunal, quiriꞌ cꞌa chukaꞌ ri ruqꞌuexel ri nicꞌul. 24 Jacꞌa ri chꞌaka 
ri yecꞌo pa tinamit Tiatira ri man quitzekleben tüj ri rutijonic ri Jezabel, 
nixta chukaꞌ man xquetamaj tüj ruvüch ri itzel-vinük y ri nimalüj runojibül, 
cachiꞌel nbix que nchajin, utz vi ri xquibün, y man jun chic cꞌa ri ninchilabej 
cheque. 25 Xaxe cꞌa ninjoꞌ que man tiquiyaꞌ can rubanic ri utz. Y cꞌa ja ta 
cꞌa riꞌ ri nyetajin chubanic tok yin nquipuꞌu jun bey chic. 26 Ri ye jaruꞌ cꞌa ri 
nyechꞌacon y nquibün-vi ri ninbij cheque cꞌa tok napon na ri ruqꞌuisbül kꞌij 
richin ri quicꞌaslen chuvüch ri ruchꞌulef, ninbün cꞌa cheque que ja rijeꞌ ri 
nquibün mandar pa quiviꞌ ri vinük. 27 Cachiꞌel ri rubanun-pe ri Nataꞌ chuve 
yin. Rujachon-vi-pe nuchukꞌaꞌ pa nukꞌaꞌ pa quiviꞌ ri ruchꞌulef. Y ri ninjüch cꞌa 
cuchukꞌaꞌ pa quikꞌaꞌ, nquibün mandar pa quiviꞌ ri ruchꞌulef riqꞌuin ronojel 
cuchukꞌaꞌ. Cachiꞌel xa ta jun chꞌichꞌ ri cꞌo pa quikꞌaꞌ, richin man cꞌayuf tüj 
nyequipaxilaꞌ, cachiꞌel nban cheque ri bojoꞌy. 28 Y chukaꞌ ninjüch cꞌa pa quikꞌaꞌ 
rijeꞌ ri chꞌumil ri nyeqꞌuiyot ri cumaj saker yan. 29 Roma cꞌa riꞌ, ri cꞌo ruxiquin 
richin nracꞌaxaj, tracꞌaxaj cꞌa ri nbij ri Lokꞌolüj Espíritu cheque ri siete molaj 
vinük ri ye quitaken vichin.

Ri nbij ri Jesucristo cheque ri ye quitaken richin ri yecꞌo pa tinamit Sardis

3  1 Tatzꞌibaj cꞌa e chin ri nusamajel ri cꞌo pa quiviꞌ ri ye quitaken vichin 
chiriꞌ pa tinamit Sardis, y tabij-e chin, que yin ri cꞌo siete espíritu 

richin ri Dios viqꞌuin y siete chukaꞌ cachiꞌel chꞌumilaꞌ, ninbij cꞌa, que 
vetaman ronojel ri inojibül ri nyixbanun. Vetaman que nbix chive que 
cꞌo icꞌaslen, pero xa man quiriꞌ tüj. Xa rix camnük chinuvüch yin. 2 Roma 
cꞌa riꞌ, ninbij chive que tunaꞌ ivüch y man tiyaꞌ kꞌij que nyeqꞌuis chukaꞌ ri 
cꞌa utz na ri yecꞌo pa tak icꞌaslen. Pa ruqꞌuexel riꞌ xa tibanaꞌ cheque que 
nyeqꞌuiy, roma xa quitzꞌamon chukaꞌ quicamic ri caꞌi-oxiꞌ riꞌ. Yin nintzꞌet-
vi cꞌa que ri nojibül ri nyeꞌibanalaꞌ rix ri rixcꞌo pa tinamit Sardis, man utz 
tüj. Man utz tüj vi chuvüch ri Dios. 3 Tika-pe cꞌa chiꞌicꞌuꞌx ri rutzij ri Dios 
ri xicꞌul pa nabey y ivacꞌaxan-vi chukaꞌ. Titzolij chic cꞌa pe icꞌuꞌx viqꞌuin y 
titzeklebej jun bey chic ri rutzij ri Dios. Roma si xa man quiriꞌ tüj ri nibün, 
nquipuꞌu pan iviꞌ. Nquipuꞌu cachiꞌel nbün jun elekꞌon y man ninabej tüj 
cꞌa achique hora tok nquika-pe. 4 Pero chiꞌicojol rix ri rix itaken vichin 
chiriꞌ pa tinamit Sardis, yecꞌo cꞌa ri ye chꞌajchꞌoj. Man quitzꞌilobisan tüj 
quiꞌ riqꞌuin nibün ri man ye utz tüj. Y jareꞌ cꞌa ri nyebiyin viqꞌuin yin, 

quicusalon sük tak tziük, roma ye cꞌuluman-vi. 5 Achique cꞌa ri nchꞌacon, 
njach chukaꞌ ri sük tak rutziek. Y man ninvelesaj tüj ri rubiꞌ chupan ri vuj 
ri richin cꞌaslen. Y chukaꞌ ninbij cꞌa chin ri Nataꞌ y cheque ri ángeles, que 
ri jun riꞌ vichin yin. 6 Ri vinük ri cꞌo cꞌa ruxiquin richin nracꞌaxaj, tracꞌaxaj 
cꞌa ri nbij ri Lokꞌolüj Espíritu cheque ri siete molaj ri ye quitaken vichin.

Ri nbij ri Jesucristo cheque ri ye quitaken richin ri yecꞌo pa tinamit Filadelfia
7 Tatzꞌibaj-e cꞌa chukaꞌ chin ri nusamajel ri cꞌo pa quiviꞌ ri ye quitaken 

vichin chiriꞌ pa tinamit Filadelfia, y tabij-e chin, que yin ri lokꞌolüj, ri ketzij y 
ri ucꞌuayon chukaꞌ ri llave richin ri David, llave ri tok nujük man jun ntzꞌapin 
y tok nutzꞌapij man jun njakon, ninbij cꞌa, 8 que yin vetaman ronojel ri inojibül 
ri nyixbanun. Roma cꞌa riꞌ nujakon-vi jun puerta chivüch, ri man jun ntiquer 
ntzꞌapin. Roma man jun bey vi ivevan que itaken ri nubiꞌ. Y man riqꞌuin tüj 
que man jun oc ikꞌij banun chive, rix nitakej-vi ri nbij ri nutzij. 9 Y roma cꞌa 
riꞌ, yin ninbün que nyexuqueꞌ chivüch ri jun molaj richin ri itzel-vinük ri 
nyebin que ye israelitas y xa man quiriꞌ tüj. Y quereꞌ ninbün cheque richin 
tiquetamaj que yin nyixinjo-vi. 10 Rix nibün-vi ri nbij ri nutzij, que tivoyobej 
riqꞌuin cochꞌonic. Y roma cꞌa ri utzilüj inojibül ri xixbanun riꞌ, nyixinchajij 
cꞌa chuvüch ri pokonül tok nka-pe, pokonül ri nka-ka pariꞌ ri ruchꞌulef, 
richin nyetijox cꞌa conojel ri vinük. 11 Y chanin vi cꞌa nquipuꞌu jun bey chic. 
Y roma cꞌa riꞌ tichajij vi cꞌa jabel ri iyacon pa tak ivánima, richin que man 
jun nrelesan chive ri lokꞌolüj sipanic. 12 Y ri ye jaruꞌ cꞌa ri nyechꞌacon, ninbün 
cꞌa cheque que nyeꞌoc lokꞌolüj tak xataꞌtꞌ richin ri racho ri nu-Dios. Chiriꞌ cꞌa 
riqꞌuin ri Dios nyecꞌuje-vi chi jumul. Y chiquij cꞌa rijeꞌ nintzꞌibaj ri rubiꞌ ri nu-
Dios y ri rubiꞌ ri rutinamit rijaꞌ. Y ri tinamit riꞌ ja ri cꞌacꞌaꞌ Jerusalén, ri nka-pe 
chilaꞌ chicaj riqꞌuin ri nu-Dios. Y chiriꞌ chiquij ri xataꞌtꞌ riꞌ nintzꞌibaj cꞌa chukaꞌ 
ri cꞌacꞌaꞌ nubiꞌ yin. 13 Ri achique cꞌa ri cꞌo ruxiquin richin nracꞌaxaj, tracꞌaxaj-
vi cꞌa ri nbij ri Lokꞌolüj Espíritu cheque ri siete molaj ri ye quitaken vichin.

Ri nbij ri Jesucristo cheque ri ye quitaken richin ri yecꞌo pa tinamit Laodicea
14 Y tatzꞌibaj cꞌa e chin ri nusamajel ri cꞌo pa quiviꞌ ri ye quitaken vichin 

chiriꞌ pa tinamit Laodicea, y tabij-e chin, que yin ri ketzij y yin ri nquitzijon 
ri nutzꞌeton, y yin chukaꞌ ri yincꞌo riqꞌuin ri Dios ri pa rutzꞌuquic, tok xban 
ri ruchꞌulef, ninbij cꞌa cheque, 15 que yin vetaman ronojel ri inojibül ri 
nyixbanun. Vetaman que man iyoꞌon tüj ivánima viqꞌuin, pero chukaꞌ man 
nquiniyaꞌ tüj can. Más ta utz que rix mekꞌen ta o rix tef ta. 16 Pero roma cꞌa 
ri xa man rix mekꞌen tüj, y xa rix liloj, nyixinxaꞌ cꞌa e. 17 Roma rix nibij cꞌa 
que cꞌo itumin, rix beyomaꞌ chic y man jun chic cꞌa ri ncꞌatzin ta chive. Y 
man ivetaman tüj que xa cꞌayuf ibanun chinuvüch yin. Xa rix mebaꞌ, xa 
manak ichajin. Rix chꞌanül, y chukaꞌ rix moyiꞌ. 18 Roma cꞌa riꞌ ninyaꞌ rutzijol 
chive, que tok rix nilokꞌ kꞌanapük, tilokꞌoꞌ cꞌa ri cꞌo viqꞌuin, richin quiriꞌ 
nquixoc-vi beyomaꞌ. Roma ri kꞌanapük cꞌo viqꞌuin, utz vi, roma cꞌusan chic 

pa kꞌakꞌ. Man jun chic cꞌa vit tzꞌil cꞌo chirij. Y tok rix nilokꞌ chukaꞌ tziük, 
tilokꞌoꞌ cꞌa ri sük tziük viqꞌuin yin, richin que nucuch rij ri iqꞌuix. Y quiriꞌ 
chukaꞌ que viqꞌuin yin tilokꞌo-vi ri akꞌon richin niyaꞌ pa tak runakꞌ-ivüch 
rix, richin nyixtzuꞌun jabel. 19 Y yin ninbij cꞌa ri achique quibanun y nyenyaꞌ 
chukaꞌ pa cꞌayuf ri nyenjoꞌ. Romariꞌ rix riqꞌuin cꞌa ronojel ivánima titzolij 
chic pe icꞌuꞌx viqꞌuin. 20 Roma yin jareꞌ yincꞌo pa ruchi-jay y nquinoyon-
apu. Achique cꞌa ri nracꞌaxan-pe vichin y nujük-pe chinuvüch, nquinoc-apu 
riqꞌuin y nquivaꞌ riqꞌuin. Y chukaꞌ ri jun riꞌ nvaꞌ viqꞌuin yin. 21 Achique cꞌa 
chukaꞌ ri nchꞌacon, ninyaꞌ cꞌa chukaꞌ kꞌij chin richin que ntzꞌuyeꞌ junan 
viqꞌuin. Cachiꞌel ri xban chuve yin tok xinchꞌacon, xintzꞌuye-vi riqꞌuin ri 
Nataꞌ Dios. 22 Y ri achique cꞌa ri cꞌo ruxiquin richin nracꞌaxaj, tracꞌaxaj cꞌa ri 
nbij ri Lokꞌolüj Espíritu cheque ri molaj ri ye quitaken vichin.

Ri Dios nucꞌul cꞌa rukꞌij

4  1 Y cꞌateriꞌ yin Juan, xintzꞌet yan chic que ri chicaj jakül jun puerta, 
y xinvacꞌaxaj cꞌa jun chꞌabül. Jariꞌ ri nabey chꞌabül ri xinvacꞌaxaj, y 

ri rubanic ri chꞌabül riꞌ cachiꞌel cꞌa ri nkꞌajan jun trompeta. Y xbij cꞌa pe 
chuve: Cajote-pe, y nincꞌut cꞌa chavüch ri nyebanatüj ri nbe-apu.

2 Y jariꞌ tok xinnaꞌ que ja ri Lokꞌolüj Espíritu ri ucꞌuayon vichin. Xintzꞌet cꞌa que 
ri chicaj cꞌo Jun tzꞌuyul pa lokꞌolüj ruchꞌacat. 3 Y ri tzꞌuyul pariꞌ ri lokꞌolüj chꞌacüt 
ri cꞌo chicaj, ja ri Dios. Rijaꞌ cachiꞌel cꞌa ri abüj ri nbix jaspe y cornalina cheque, 
quiriꞌ ri ntzuꞌun. Y juis cꞌa nyiqꞌuiyot. Ri lokꞌolüj chꞌacüt riꞌ sutin cꞌa pe rij roma 
jun arco iris. Y ri arco iris reꞌ rüx cꞌa ntzuꞌun, cachiꞌel ri abüj ri nbix esmeralda 
chin. 4 Ri Jun ri tzꞌuyul pa lokꞌolüj ruchꞌacat sutin cꞌa rij riqꞌuin veinticuatro chic 
chꞌacüt. Y ri veinticuatro rajatük tak achiꞌaꞌ ri ye tzꞌuyul chiriꞌ ye quicusalon 
cꞌa sük tak tziük y ye quicusalon chukaꞌ coronas ri ye banun riqꞌuin kꞌanapük. 
5 Jacꞌa pa nicꞌaj apeꞌ cꞌo-vi ri Jun ri tzꞌuyul pa lokꞌolüj ruchꞌacat, nyeꞌel cꞌa pe 
coyopaꞌ y truenos juis njinin ruchꞌabül. Y ri chuvüch apu nyecꞌat cꞌa siete kꞌakꞌ. Y 
ri kꞌakꞌ reꞌ, jareꞌ ri siete espíritu richin ri Dios. 6 Chiriꞌ chuvüch chukaꞌ apu ri Jun 
ri tzꞌuyul pa lokꞌolüj ruchꞌacat, cꞌo cꞌa jun cachiꞌel mar y cachiꞌel vidrio ntzuꞌun.

Pa nicꞌaj cꞌo-vi ri Jun ri tzꞌuyul pa lokꞌolüj ruchꞌacat, y sutin-apu rij 
coma ye cajiꞌ ri juis qꞌuiy runakꞌ tak quivüch cꞌo. Nojnük cꞌa quij roma ri 
runakꞌ tak quivüch. 7 Ri nabey cꞌa cheque ri ye cajiꞌ riꞌ cachiꞌel cꞌa rubeyal 
jun león. Ri rucaꞌn cachiꞌel cꞌa jun alaj vacx. Ri rox cachiꞌel cꞌa ntzuꞌun 
jun vinük. Y jacꞌa ri rucaj, cachiꞌel cꞌa jun xic ri ruricꞌon ruxicꞌ benük 
chicaj. 8 Y rijeꞌ ox-ox cꞌa cꞌulaj quixicꞌ cꞌo, y nojnük-vi cꞌa ri quij y ri xeꞌ 
tak quixicꞌ riqꞌuin ri runakꞌ tak quivüch. Y man jun bey cꞌa ri man ta 
nquiyaꞌ rukꞌij ri Dios. Chi pakꞌij chi chakꞌaꞌ nquibij:

Lokꞌolüj, lokꞌolüj, lokꞌolüj Ajaf Dios
Ajaf Dios ri cꞌo-vi ronojel avuchukꞌaꞌ aviqꞌuin.
Rat ri ratcꞌo-vi-pe pa rutzꞌuquic, ri ratcꞌo vocomi, y ri ncacꞌujeꞌ chukaꞌ 

ri nbe-apu, nquibij cꞌa.

APOCALIPSIS 3 ,  4  

El Nuevo Testamento en Cakchiquel Oriental de Guatemala, 2a ed., © 2012, Wycliffe Bible Translators, Inc.



583

9 Y quiriꞌ nquibün cꞌa ri ye cajiꞌ ri juis qꞌuiy runakꞌ tak quivüch cꞌo, 
richin nquiyaꞌ rukꞌij ri tzꞌuyul pa lokꞌolüj ruchꞌacat. Nyematioxin cꞌa chin 
ri chi jumul cꞌo. 10 Y tok quiriꞌ nquibün, ri veinticuatro rajatük achiꞌaꞌ 
nyexuqueꞌ cꞌa chuvüch ri tzꞌuyul pa lokꞌolüj ruchꞌacat. Nquiyaꞌ cꞌa rukꞌij 
ri chi jumul cꞌo. Y ri rajatük achiꞌaꞌ nquelesalaꞌ cꞌa ri qui-coronas y 
nyequiya-apu chuvüch ri tzꞌuyul pa lokꞌolüj ruchꞌacat, y nquibij cꞌa chukaꞌ:
 11 Kajaf Dios,

cꞌuluman cꞌa que nacꞌul akꞌij y chukaꞌ ri avuchukꞌaꞌ,
roma xaxe rat ri cꞌo akꞌij y cꞌo chukaꞌ avuchukꞌaꞌ.
Ja rat ri xabanun ronojel ri cꞌo y xeꞌaqꞌuiytisaj,
roma jariꞌ ri arayibül.

Ri Jesucristo ri cachiꞌel Alaj Oveja cꞌuluman-vi que nujük ri vuj

5  1 Y xintzꞌet cꞌa que ri Jun ri tzꞌuyul pa lokꞌolüj ruchꞌacat, cꞌo jun 
vuj boton ri rucꞌuan pa rajquikꞌaꞌ (ru-mano derecha). Ri vuj riꞌ, cꞌo 

tzꞌiban chuvüch y chirij, y tzꞌapin riqꞌuin siete retal. 2 Y jariꞌ tok xintzꞌet 
jun ángel ri juis ruchukꞌaꞌ, y riqꞌuin ri juis ruchukꞌaꞌ nucꞌutuj cꞌa: ¿Cꞌo ta 
comi jun ri cꞌuluman richin nrelesaj ri siete retal richin ri vuj y nujük?

3 Pero man jun. Xa man jun cꞌa ri cꞌuluman ta richin nujük-ka ri 
vuj. Man jun chupan ri caj, nixta pariꞌ ri ruchꞌulef y nixta chuxeꞌ ka 
ri ruchꞌulef. Stapeꞌ (Aunque) ta xaxe richin nutzꞌet baꞌ. 4 Y yin juis cꞌa 
nquinokꞌ, roma man jun ri cꞌuluman ta richin nujük ri vuj y nusiqꞌuij. 
Man jun cꞌo, stapeꞌ (aunque) ta xaxe richin nutzꞌet baꞌ. 5 Y jun cheque ri 
rajatük tak achiꞌaꞌ xbij chuve: Man catokꞌ chic cꞌa, roma ri vuj cꞌo cꞌa Jun 
ri cꞌuluman richin nrelesaj ri siete retal richin y nujük, roma ja rijaꞌ ri 
chꞌaconük y junan cꞌa riqꞌuin jun león. Rijaꞌ ruxquin-rumam can ri Judá y 
ruxquin-rumam can chukaꞌ ri rey David, xbij chuve.

6 Y cꞌateriꞌ xintzꞌet que ri Jun riꞌ, jariꞌ ri cachiꞌel Alaj Oveja ri xcꞌo yan 
chuvüch ri camic. Rijaꞌ paꞌül cꞌa chiriꞌ pa quinicꞌajal ri Jun ri tzꞌuyul 
pa lokꞌolüj ruchꞌacat, ri ye cajiꞌ ri juis qꞌuiy runakꞌ tak quivüch cꞌo, y ri 
rajatük tak achiꞌaꞌ. Y ri cachiꞌel Oveja riꞌ cꞌo siete rucꞌaꞌ y siete chukaꞌ 
runakꞌ tak ruvüch. Y ri siete runakꞌ tak ruvüch riꞌ, ja ri siete espíritu 
richin ri Dios ri ye takon chuvüch ri ruchꞌulef richin nyesamüj. 7 Xpuꞌu cꞌa 
ri cachiꞌel Alaj Oveja ri cꞌunük chic chuvüch ri camic, xberucꞌama-pe ri 
boton vuj pa rajquikꞌaꞌ (ru-mano derecha) ri tzꞌuyul pa lokꞌolüj ruchꞌacat. 
8 Y jacꞌa tok xberucꞌama-pe ri boton vuj riꞌ, ri ye cajiꞌ ri juis qꞌuiy runakꞌ 
tak quivüch y ye cachibilan ri veinticuatro rajatük tak achiꞌaꞌ, xexuque-
ka chuvüch ri cachiꞌel Alaj Oveja ri cꞌunük chic chuvüch ri camic. Y ri 
rajatük tak achiꞌaꞌ riꞌ quicꞌualon cꞌa ri jun ruvüch kꞌojon rubiniꞌan arpa 
y quicꞌualon chukaꞌ lük ri ye banun riqꞌuin kꞌanapük ri cꞌo-e jubulüj tak 
akꞌon chupan. Y jariꞌ ri qui-oraciones ri yecꞌo chic pa rukꞌaꞌ ri Dios. 9 Y ri 
rajatük tak achiꞌaꞌ riꞌ cꞌo cꞌa jun cꞌacꞌaꞌ bix nquibixaj, y ri bix riꞌ nbij cꞌa:

Rat ri cachiꞌel jun Alaj Oveja, cꞌuluman-vi richin xbeꞌacꞌama-pe ri vuj, 
y cꞌuluman-vi chukaꞌ richin nyeꞌavelesaj ri retal ri nyetzꞌapin cꞌa can.

Roma rat xacamsüs, y riqꞌuin ri aquiqꞌuel xojacol konojel richin xojoc 
richin ri Dios.

Achique na ta cꞌa ri ye kaxquin-kamamaꞌ y kachꞌabül, y achique na ta 
cꞌa chukaꞌ katinamit y ri karuchꞌulef.

 10 Xabün cꞌa chukaꞌ cheke que xojoc reyes y sacerdotes richin ri Katataꞌ Dios,
y junan nkabün mandar pariꞌ ri ruchꞌulef.

11 Tok xintzuꞌun yan chic, xintzꞌet que ye juis qꞌuiy ángeles ri quisutin rij 
ri Jun ri tzꞌuyul pa lokꞌolüj ruchꞌacat y ri ye cajiꞌ ri juis qꞌuiy runakꞌ tak 
quivüch y ri rajatük tak achiꞌaꞌ. Y ri ángeles ri yecꞌo chiriꞌ, pa millones 
cꞌa, y xinvacꞌaxaj cꞌa 12 que riqꞌuin ronojel cuchukꞌaꞌ nquibij:

Ri Jesucristo ri cachiꞌel Alaj Oveja ri xcamsüs,
cꞌuluman-vi que cꞌo ruchukꞌaꞌ, cꞌo rubeyomal y cꞌo etamabül riqꞌuin.
Rijaꞌ ronojel ntiquer nbün.
Y chukaꞌ cꞌuluman que nucꞌul rukꞌij, y cꞌuluman que ncꞌujeꞌ ri rubiꞌ pa 

nabey.
13 Y xinvacꞌaxaj cꞌa chukaꞌ conojel ri ye ruqꞌuiytisan ri Dios ri yecꞌo 

chupan ri caj, ri yecꞌo chuvüch ri ruchꞌulef, ri yecꞌo chuxeꞌ ka ri ruchꞌulef, 
y ri yecꞌo chupan ri mar, nquibij cꞌa:

Ri tzꞌuyul chupan ri lokꞌolüj ruchꞌacat y quiriꞌ chukaꞌ ri cachiꞌel Alaj 
Oveja ri cꞌunük chic chuvüch ri camic,

jariꞌ ri cꞌo rubiꞌ pa nabey, cꞌo rukꞌij, y cꞌo ruchukꞌaꞌ richin chi jumul, 
xquibij.

14 Y ri ye cajiꞌ ri juis qꞌuiy runakꞌ tak quivüch cꞌo, xquibij cꞌa: Quiriꞌ cꞌa.
Y ri veinticuatro rajatük achiꞌaꞌ cꞌateriꞌ xexuque-ka richin xquiyaꞌ rukꞌij 

ri chi jumul cꞌo rucꞌaslen.

Tok ri Jesucristo xutzꞌom rujakic ri vuj ri tzꞌapin riqꞌuin siete retal

6  1 Y cꞌateriꞌ tok xintzꞌet que ri Jesucristo ri cachiꞌel Alaj Oveja, xrelesaj 
ri nabey retal richin ri boton vuj. Jariꞌ tok xinvacꞌaxaj chukaꞌ que 

xchꞌo ri jun cheque ri ye cajiꞌ ri juis qꞌuiy runakꞌ tak quivüch cꞌo. Ri 
rubanic ri nchꞌo, cachiꞌel cꞌa ri njinin, y xbij cꞌa: ¡Catampe! ¡Tatzꞌetaꞌ!

2 Y yin xintzꞌet cꞌa jun quiej sük rij, y ri tzꞌuyul-e chirij rucꞌuan cꞌa 
jun chꞌaꞌ pa rukꞌaꞌ. Xjach jun ru-corona. Y rijaꞌ xbe richin nbechꞌacon, y 
nbechꞌacon na vi cꞌa.

3 Tok ri Jesucristo ri cachiꞌel Alaj Oveja xrelesaj ri rucaꞌn retal richin ri 
boton vuj, xinvacꞌaxaj cꞌa que xchꞌo ri rucaꞌn cheque ri ye cajiꞌ ri juis qꞌuiy 
runakꞌ tak quivüch cꞌo, y xbij cꞌa: ¡Catampe! ¡Tatzꞌetaꞌ!

4 Y xbeꞌel-pe jun quiej cük rij. Y ri tzꞌuyul-pe chirij, xjach-e autoridad pa rukꞌaꞌ 
richin que tuyaꞌ oyoval chiquicojol ri vinük ri yecꞌo chuvüch ri ruchꞌulef, richin 
quiriꞌ tiquicamsalaꞌ na quiꞌ. Y xjach-e chukaꞌ jun machet nim pa rukꞌaꞌ.

5 Tok ri Jesucristo ri cachiꞌel Alaj Oveja xrelesaj ri rox retal richin ri 
boton vuj, xinvacꞌaxaj cꞌa que xchꞌo ri rox cheque ri ye cajiꞌ ri juis qꞌuiy 
runakꞌ tak quivüch cꞌo, y xbij cꞌa: ¡Catampe! ¡Tatzꞌetaꞌ!

Tok xintzꞌet na vi, xintzꞌet jun quiej xak rij, y ri jun tzꞌuyurnük-pe chirij rucꞌuan 
jun etabül pa rukꞌaꞌ. 6 Y xinvacꞌaxaj cꞌa chukaꞌ que cꞌo jun ri nchꞌo-pe apeꞌ yecꞌo-vi 
ri ye cajiꞌ ri juis qꞌuiy runakꞌ tak quivüch, y nbij cꞌa: Rajil jun kꞌij samaj chin jun 
samjel rajil ri caꞌiꞌ libras trigo, y rajil chukaꞌ jun kꞌij samaj chin jun samjel rajil 
vakiꞌ libras cebada. Jacꞌa ri aceite olivo y ri ruyaꞌal-uva man tinük.

7 Tok ri Jesucristo ri cachiꞌel Alaj Oveja xrelesaj ri rucaj retal richin ri 
boton vuj, xinvacꞌaxaj cꞌa que xchꞌo ri ruqꞌuisbül cheque ri ye cajiꞌ ri juis 
qꞌuiy runakꞌ tak quivüch cꞌo, y xbij cꞌa: ¡Catampe! ¡Tatzꞌetaꞌ!

8 Tok xintzꞌet na vi, xintzꞌet jun quiej kꞌün rij y tzꞌuyuben-e roma jun 
ri rubiniꞌan Camic. Y chirij ri Camic reꞌ tzeketel cꞌa e ri jun ri rubiniꞌan 
Qui-Lugar ri Caminakiꞌ. Y pa rukꞌaꞌ cꞌa ri Camic y pa rukꞌaꞌ ri rubiniꞌan 
Qui-Lugar Ri Caminakiꞌ, xjach cꞌa cuchukꞌaꞌ richin que quequicamsaj jun 
molaj cheque ri cajiꞌ molaj vinük ri yecꞌo chuvüch ri ruchꞌulef, riqꞌuin 
oyoval, riqꞌuin vayjül, riqꞌuin yabil y quiqꞌuin ri chico ri nyecꞌuxun.

9 Tok ri Jesucristo ri cachiꞌel Alaj Oveja xrelesaj ri voꞌo retal richin ri 
boton vuj, xintzꞌet cꞌa que chuxeꞌ ri altar chiriꞌ cꞌo-vi ri cánima ri vinük ri 
ye camsan-e roma xquitzijolaꞌ ri rutzij ri Dios y roma chukaꞌ man nquixbij 
tüj quiꞌ xquikꞌalajrisaj que quitaken ri Dios. 10 Y ri cánima ri vinük ri 
yecꞌo chuxeꞌ ri altar riꞌ, riqꞌuin cuchukꞌaꞌ nquibij: Lokꞌolüj y ketzij Kajaf, 
¿jampeꞌ cꞌa nabün juzgar pa quiviꞌ ri vinük ri yecꞌo chuvüch ri ruchꞌulef? 
¿Jampeꞌ cꞌa nayaꞌ ruqꞌuexel cheque roma ri kacamic roj? nquibij.

11 Y jariꞌ tok xjach quitziek sük chiquijujunal, y xbix cꞌa chukaꞌ cheque 
que cꞌa ticoyobej chic na baꞌ, roma cꞌa yecꞌo na ri cachibil pa rusamaj ri 
Cristo, y chukaꞌ ri qui-hermanos-quiꞌ quiqꞌuin, cꞌa man jani nyecamsüs 
coma ri vinük, cachiꞌel ri xquicꞌulachij-e rijeꞌ.

12 Tok ri Jesucristo ri cachiꞌel Alaj Oveja xrelesaj ri vakiꞌ (sexto) retal richin ri 
boton vuj, xintzꞌet cꞌa que xbün jun nimalüj cab-rakün. Y ri kꞌij man nsakrisan 
tüj chic, xa xkꞌekür cachiꞌel jun pin tziük ri banun riqꞌuin rusmal jun chico 
xak rij, ri tziük ri nucusüs tok cꞌo bis. Y ri icꞌ quicꞌ-quicꞌ ntzuꞌun roma xcakür-
ka. 13 Y ri chꞌumilaꞌ xebetzak-pe ri chicaj y xetzak-ka pariꞌ ri ruchꞌulef, cachiꞌel 
tok nyebetzak-pe ri ruvüch ri hiquera pa rukꞌaꞌ jun nimalüj cakikꞌ. 14 Y ri caj 
xcꞌol-e-riꞌ cachiꞌel tibot-e-riꞌ jun vuj. Y ronojel juyuꞌ y chukaꞌ ri ruchꞌulef ri 
yecꞌo pa nicꞌaj tak yaꞌ xeꞌel pa tak quicꞌojlibül. 15 Ri reyes ri yecꞌo chuvüch ri 
ruchꞌulef, ri chꞌaka chic autoridades, ri beyomaꞌ, ri ye ucꞌuey quichin achiꞌaꞌ ri 
ye richin oyoval, ri vinük ri cꞌo cuchukꞌaꞌ pa quikꞌaꞌ, ri lokꞌon tak samajelaꞌ y ri 
vinük ri ye libre vi, xquevalaꞌ cꞌa quiꞌ pa tak jul y chucojol tak abüj ri chuvüch 
tak juyuꞌ. 16 Y conojel cꞌa ri vinük reꞌ nquibij cꞌa: Nyetzak ta pe ri juyuꞌ y abüj 
chikij y nkujquivevaj chuvüch la tzꞌuyul pa lokꞌolüj ruchꞌacat. Y nkujquivevaj 
chuvüch ri castigo ri nuyaꞌ ri Jesucristo ri cachiꞌel Alaj Oveja.

17 Roma xka-pe yan ri kꞌij tok nka-pe ri castigo pa kaviꞌ y man jun cꞌa 
ntiquer npaꞌeꞌ ta can.

Ri israelitas ri xquicꞌul quetal pa nicꞌaj-quivüch

7  1 Y cꞌateriꞌ tok xentzꞌet ye cajiꞌ ángeles. Jun ángel paꞌül pa jun cachiꞌel 
ru-esquina ri ruchꞌulef, jun chic pa jun. Y quiriꞌ, jujun cꞌa ángel ye 

paꞌül pa jujun cheque ri cajiꞌ cachiꞌel ru-esquina ri ruchꞌulef, quikꞌaton ri 
cajiꞌ ruvüch cakikꞌ, richin que man nyeꞌapon tüj pariꞌ ri ruchꞌulef, pariꞌ 
ri mar, y pa quiviꞌ ri cheꞌ. 2 Y xintzꞌet chukaꞌ que cꞌo jun ángel ri jotol-pe 
chiriꞌ pan oriente, rucꞌamon-pe ri retal richin ri cꞌaslic Dios. Y ri ángel reꞌ 
riqꞌuin cꞌa ronojel ruchukꞌaꞌ xchꞌo-apu cheque ri ye cajiꞌ ángeles, ri yoꞌon-
vi-pe cuchukꞌaꞌ pa quikꞌaꞌ richin nyequibanaꞌ castigo pariꞌ ri ruchꞌulef y ri 
mar. 3 Y xbij cꞌa ri jun ángel cheque ri ye cajiꞌ: Man jun na castigo tiyaꞌ pariꞌ 
ri ruchꞌulef, pariꞌ ri mar y cheque chukaꞌ ri cheꞌ, roma cꞌa ncꞌatzinej que 
nkayaꞌ quetal ri rusamajelaꞌ ri Dios pa nicꞌaj-quivüch, riqꞌuin ri retal ri Dios.

4 Cꞌateriꞌ yin Juan xinvacꞌaxaj cꞌa que ye ciento cuarenta y cuatro mil 
israelitas ri xquicꞌul quetal. Jariꞌ ri vinük richin ri doce tinamit ri rubanun ri 
nimalüj tinamit Israel. 5 Ye doce mil cheque ri ye ruxquin-rumam can ri Judá. 
Ye doce mil cheque ri ye ruxquin-rumam can ri Rubén. Ye doce mil cheque 
ri ye ruxquin-rumam can ri Gad. 6 Ye doce mil cheque ri ye ruxquin-rumam 
can ri Aser. Ye doce mil cheque ri ye ruxquin-rumam can ri Neftalí. Ye doce 
mil cheque ri ye ruxquin-rumam can ri Manasés. 7 Ye doce mil cheque ri ye 
ruxquin-rumam can ri Simeón. Ye doce mil cheque ri ye ruxquin-rumam 
can ri Leví. Ye doce mil cheque ri ye ruxquin-rumam can ri Isacar. 8 Ye doce 
mil cheque ri ye ruxquin-rumam can ri Zabulón. Ye doce mil cheque ri ye 
ruxquin-rumam can ri José, y ye doce mil cheque ri ye ruxquin-rumam can 
ri Benjamín. Y ja conojel reꞌ ri xquicꞌul quetal pa nicꞌaj-quivüch.

Ri quicusalon sük tak tziük ja ri ye colotajnük 
chic pe chupan ri nimalüj pokonül

9 Y cꞌateriꞌ yin xintzꞌet cꞌa que ye juis vinük ri man junan tüj ruchꞌulef 
nyepuꞌu-vi, man junan tüj chukaꞌ nyetzuꞌun, man junan tüj quitinamit y 
man junan tüj quichꞌabül. Conojel cꞌa ri vinük reꞌ yecꞌo cꞌa apu chuvüch ri 
Jun tzꞌuyul chupan ri lokꞌolüj ruchꞌacat y chuvüch chukaꞌ apu ri Jesucristo 
ri cachiꞌel Alaj Oveja. Y ri vinük reꞌ man jun cꞌa ri ntiquer ta najlan 
quichin, roma ye juis. Y sük cꞌa ri quitziek ri ye quicusalon, y ye quicꞌualon 
ramos pa tak quikꞌaꞌ. 10 Y conojel riqꞌuin ronojel cuchukꞌaꞌ nquibij:

Ri xojcolotüj,
ja ri Dios ri tzꞌuyul pa lokꞌolüj ruchꞌacat ri xbanun,
y chukaꞌ ri Jesucristo ri cachiꞌel Alaj Oveja, nquibij.

11 Y conojel cꞌa ri ángeles ye paꞌül quisutin rij ri apeꞌ tzꞌuyul-vi ri Dios, 
y quisutin quij ri rajatük tak achiꞌaꞌ y ri ye cajiꞌ ri juis qꞌuiy runakꞌ tak 

quivüch cꞌo. Y richin cꞌa nquiyaꞌ rukꞌij ri Dios, xquikasaj-ka-quiꞌ cꞌa pan 
ulef. 12 Y tok quibin chic que quiriꞌ vi, xquibij cꞌa:

Ja ri rubiꞌ ri ka-Dios cꞌo pa nabey.
Rijaꞌ cꞌo-vi rukꞌij, y ja rijaꞌ ri Rajaf ri etamabül.
Ja chukaꞌ rijaꞌ ri cꞌuluman que ncꞌulun ri matioxinic.
Rijaꞌ cꞌo-vi rukꞌij, cꞌo ruchukꞌaꞌ richin chi jumul. Ronojel vi ntiquer 

nbün.
Quiriꞌ cꞌa, nquibij.

13 Y cꞌateriꞌ jun cꞌa cheque ri rajatük achiꞌaꞌ xucꞌutuj chuve: ¿Avetaman 
achique cꞌa chi vinük la sük-sük quitziek quicusalon? ¿Y apeꞌ quepuꞌu-vi? 
xbij chuve.

14 Y yin Juan xinbij cꞌa chin: Ja rat ri rat etamayon achique chi vinük laꞌ, 
xinbij.

Y rijaꞌ xbij cꞌa chuve: Jareꞌ ri ye elenük chic pe chupan ri nimalüj 
pokonül, y quichꞌajchꞌojrisalon y quisakrisalon-pe-quiꞌ chupan ri 
ruquiqꞌuel ri Jesucristo ri cachiꞌel Alaj Oveja. 15 Y romariꞌ yecꞌo-apu 
riqꞌuin ri Dios, chupan ri racho, y chi pakꞌij chi chakꞌaꞌ nquibün rusamaj. 
Y ri Dios tzꞌuyul cꞌa chupan ri lokꞌolüj ruchꞌacat ye ruchajin, roma 
quiqꞌuin cꞌo-vi. 16 Ri vinük cꞌa reꞌ man nyenum tüj chic quipan, nixta 
nchakiꞌj chic pe quichiꞌ. Man nyecꞌat tüj chic chuvüch-kꞌij, nixta chukaꞌ 
man nquicꞌusaj tüj chic cꞌatün. 17 Roma ja ri Jesucristo ri cachiꞌel Alaj 
Oveja, ri cꞌo-apu chunakaj ri apeꞌ tzꞌuyul-vi ri Dios, jariꞌ ri nchajin 
quichin. Y nyeruchajij cachiꞌel nyechajix ri ovejas, y nyerucꞌuaj cꞌa chukaꞌ 
richin nuyaꞌ quiyaꞌ pa tak apeꞌ nalüx yaꞌ richin cꞌaslen. Y ri Dios nbün cꞌa 
chukaꞌ cheque que man jun chic kꞌoxon ni bis ncꞌujeꞌ quiqꞌuin.

Ri xbanatüj tok ri Jesucristo xrelesaj ri ruqꞌuisbül retal richin ri vuj

8  1 Y ja tok ri Jesucristo ri cachiꞌel Alaj Oveja xrelesaj ri ruvukuꞌ 
(séptimo) retal richin ri boton vuj, ri chilaꞌ chicaj colopeꞌ jun nicꞌaj 

hora xbün que man jun xkꞌajan. 2 Y cꞌateriꞌ xentzꞌet cꞌa ri ye siete ángeles ri 
ye paꞌül-apu chuvüch ri Dios. Y cheque cꞌa ri siete ángeles reꞌ xjach jujun 
trompetas. 3 Y cꞌateriꞌ tok xintzꞌet que petenük jun chic ángel y rucꞌamon-pe 
jun bambül richin pon banun riqꞌuin kꞌanapük, y choj xbepaꞌeꞌ chuvüch apu 
ri altar. Y xbejach cꞌa pe qꞌuiy pon chin, richin quiriꞌ nuporoj pariꞌ ri altar 
kꞌanapük, ri cꞌo-apu chuvüch ri apeꞌ tzꞌuyul-vi ri Dios. Ri jubulüj ruxlaꞌ ri 
pon y ri qui-oraciones ri lokꞌolüj tak ralcꞌual ri Dios, junan cꞌa nyeꞌapon-e 
cꞌa chuvüch rijaꞌ. 4 Y quiriꞌ vi cꞌa, roma ri rusibil ri pon y ri qui-oraciones 
ri yecꞌo chic pa rukꞌaꞌ ri Dios, nkꞌalajin-vi cꞌa que pa rukꞌaꞌ ri ángel nyeꞌel-
vi-e y nyeꞌapon cꞌa chuvüch ri Dios. 5 Jariꞌ tok ri ángel xberucꞌamaꞌ chic 
pe ri bambül richin ri pon y xberuya-pe kꞌakꞌ chupan, ri cꞌo pariꞌ ri altar. 
Y cꞌateriꞌ xutorij ri kꞌakꞌ cꞌa pariꞌ ri ruchꞌulef xintzꞌet yin. Y jariꞌ tok xepuꞌu 
nyekꞌajan truenos, chꞌabül, coyopaꞌ, y chukaꞌ xbün cab-rakün.

Tok ri ángeles nquixupuj ri trompetas
6 Y ri siete ángeles ri ye ucꞌuayon ri trompetas, jariꞌ xquichojmirsala-quiꞌ 

richin nyequixubaj ri trompetas.
7 Y tok ri nabey ángel xuxubaj ri ru-trompeta, jariꞌ tok xka-ka sakboch y 

kꞌakꞌ yojon riqꞌuin quicꞌ pariꞌ ri ruchꞌulef. Y jun molaj cheque ri oxiꞌ molaj 
chin ronojel ri cheꞌ cꞌo, xqꞌuis kꞌakꞌ. Y quiriꞌ cꞌa ronojel kꞌayis.

8 Ja tok ri rucaꞌn ángel xuxubaj ri ru-trompeta, xintzꞌet cꞌa jun kꞌakꞌ 
cachiꞌel jun nimalüj juyuꞌ rubanun y xtorix pa mar. Y jun molaj cheque 
ri oxiꞌ molaj chin ri mar xoc quicꞌ. 9 Y roma cꞌa jun molaj cheque ri oxiꞌ 
molaj chin chin ri mar xoc quicꞌ, ronojel ri cꞌo quicꞌaslen ri yecꞌo chiriꞌ, 
xecom, y ri barcos ri ye benük chiriꞌ, xeqꞌuis cꞌa.

10 Y tok ri rox ángel xuxubaj ri ru-trompeta, xintzꞌet cꞌa que jun nimalüj chꞌumil 
nbiron pa kꞌakꞌ xbetzak-pe ri chilaꞌ chicaj. Y ri chꞌumil reꞌ xka-ka cꞌa pa quiviꞌ 
jun molaj cheque ri oxiꞌ molaj cheque ri rakün tak yaꞌ y ri apeꞌ na nalüx tak yaꞌ 
ri yecꞌo chuvüch ri ruchꞌulef. 11 Ri chꞌumil reꞌ rubiniꞌan Cꞌüy, y cꞌüy-cꞌüy xbün 
cheque ri yaꞌ chupan ri lugar apeꞌ xka-vi. Y romariꞌ ye qꞌuiy cꞌa vinük ri xecom.

12 Y ri rucaj ángel xuxubaj cꞌa ri ru-trompeta, y jubama nicꞌaj chin ri 
kꞌij, jubama nicꞌaj chin ri icꞌ y jubama nicꞌaj chukaꞌ cheque ri chꞌumilaꞌ, 
xemoyomoꞌ. Man xetzuꞌun tüj chic cꞌa jabel. Y xbün cꞌa que chin ronojel kꞌij, 
jubama nicꞌaj ri man xtzuꞌun tüj chic ri kꞌij. Y quiriꞌ cꞌa chukaꞌ xcꞌulachij ri 
akꞌaꞌ. Jubama nicꞌaj chukaꞌ ri man xetzuꞌun tüj chic ri icꞌ y ri chꞌumilaꞌ.

13 Y cꞌateriꞌ tok xintzꞌet y xinvacꞌaxaj chukaꞌ que tiropüp benük jun 
ángel pa runicꞌajal ri caj, y riqꞌuin cꞌa ronojel ruchukꞌaꞌ nbij: Juis cꞌayuf 
cꞌa ri nquicꞌulachij ri vinük ri yecꞌo chuvüch ri ruchꞌulef, tok nyekꞌajan-pe 
ri oxiꞌ chic trompetas ri nyexubüx coma ri ángeles.

9  1 Y jariꞌ tok ri voꞌoꞌ (quinto) ángel xuxubaj ri ru-trompeta, y xintzꞌet cꞌa 
que cꞌo jun cachiꞌel chꞌumil ri xtzak-pe chilaꞌ chicaj y chuvüch ruchꞌulef 

xka-ka-vi. Y pa rukꞌaꞌ cꞌa rijaꞌ xjach-vi ri llave richin ri jul ri ruyon kꞌekuꞌn rupan. 
2 Ri jun cꞌa cachiꞌel chꞌumil riꞌ, xberujaka-pe ri ruchiꞌ ri jul ri kꞌekuꞌn rupan. Y 
chupan cꞌa ri jul riꞌ xbeꞌel cꞌa pe juis sib, cachiꞌel xa ta ri jul riꞌ jun ta nimalüj 
horno. Ri sib cꞌa ri xbeꞌel-pe chiriꞌ chupan ri jul ri kꞌekuꞌn rupan, xutzꞌapij cꞌa 
ruvüch ri kꞌij, y xunojsaj ri caj. 3 Y chupan ri sib riꞌ xebecꞌulun cꞌa pe sacꞌ, y 
xebe pariꞌ ri ruchꞌulef. Y xban cꞌa cheque ri sacꞌ riꞌ que xeꞌoc cachiꞌel ri snaꞌj, 
roma nquibün-vi chꞌaꞌoj cachiꞌel nquibün ri snaꞌj. 4 Y xbix cꞌa cheque que man 
tiquibün chꞌaꞌoj cheque ri cheꞌ, ri ticoꞌn o ri kꞌayis. Pero tiquibanaꞌ chꞌaꞌoj cheque 
ri vinük ri manak quetal pa nicꞌaj-quivüch, roma xa man ye richin tüj ri Dios. 
5 Pero man richin tüj que nyequicamsaj ri vinük, xaxe richin que nyequiyaꞌ pa 
kꞌoxomül voꞌoꞌ icꞌ. Y ri kꞌoxomül cꞌa riꞌ, cachiꞌel cꞌa ri kꞌoxomül ri nquiyaꞌ ri snaꞌj 
tok nquichꞌop can jun vinük. 6 Y ja kꞌij cꞌa riꞌ tok ri vinük nquicanolaꞌ ri quicamic 
roma ri kꞌoxomül ri nquicꞌusaj, pero xa man jun cꞌa nquicꞌulachij. Juis vi cꞌa 
nquirayilaꞌ ri quicamic, pero ri camic xa nanmüj chiquivüch.

7 Y ri quibanic cꞌa ri sacꞌ riꞌ, cachiꞌel ri quiej ri banun chic e quicꞌojlen 
richin nyebe pan oyoval. Pa quijolon quicꞌuan cꞌa jun cachiꞌel corona ri 
cachiꞌel kꞌanapük ntzuꞌun, y ri quipalüj cachiꞌel cꞌa quipalüj vinük. 8 Cꞌo 
cꞌa chukaꞌ rusmal quiviꞌ cachiꞌel ri rusmal quiviꞌ ri ixokiꞌ. Ri quey cachiꞌel 
quey ri león. 9 Ri quij cachiꞌel cꞌa chꞌichꞌ. Ri quixicꞌ juis cꞌa nkꞌajan, 
cachiꞌel nyekꞌajan ye qꞌuiy carruajes ye chiriren coma quiej y junanin ye 
benük richin nyebe pan oyoval. 10 Ri quijey cachiꞌel ri quijey ri snaꞌj, y 
chutzaꞌn cꞌo ri quichꞌutꞌ. Y riqꞌuin ri quichꞌutꞌ riꞌ nyetiquer cꞌa nyequiyaꞌ pa 
kꞌoxomül ri vinük voꞌoꞌ icꞌ. 11 Y ri qui-rey ri sacꞌ riꞌ, ja ri ángel ri rajaf ri jul 
ri kꞌekuꞌn rupan. Ri qui-rey ri sacꞌ riꞌ Abadón cꞌa nbix chin pa kachꞌabül 
roj israelitas, y Apolión cꞌa nbix chin pa quichꞌabül ri vinük aj-Grecia.

12 Xcꞌo cꞌa ri jun pokonül reꞌ, pero cꞌa cꞌo chic caꞌiꞌ nyecanaj can.
13 Y tok ri ruvakiꞌ (sexto) ángel xuxubaj ri ru-trompeta, xinvacꞌaxaj cꞌa jun 

chꞌabül ri xel-pe ri chiquicojol ri cajiꞌ cachos ri yecꞌo riqꞌuin ri altar banun 
riqꞌuin kꞌanapük, ri altar ri cꞌo-apu chuvüch ri Dios. 14 Y ri chꞌabül riꞌ xbij cꞌa 
chin ri ruvakiꞌ (sexto) ángel ri xuxuban ri trompeta: Queꞌasolotüj cꞌa ri cajiꞌ 
ángeles ri ye ximil can chuchiꞌ ri nimalüj rakün-yaꞌ Eufrates, xbij.

15 Y quiriꞌ cꞌa tok xebesol can ri cajiꞌ ángeles, richin nyequicamsaj ri 
vinük. Roma ri cajiꞌ ángeles riꞌ ye yacon cꞌa richin ri hora, ri kꞌij, ri icꞌ 
y ri junaꞌ riꞌ. Y jun molaj cheque ri oxiꞌ molaj cheque ri vinük ri yecꞌo 
chuvüch ri ruchꞌulef ri nyequicamsaj. 16 Y ri cajiꞌ ángeles riꞌ, ye juis cꞌa 
achiꞌaꞌ richin oyoval yecꞌo quiqꞌuin y quiriꞌ cꞌa chukaꞌ ri quiej. Nyejinin. 
Y jariꞌ yin Juan xinvacꞌaxaj cꞌa que ri achiꞌaꞌ richin oyoval, yecꞌo cꞌa caꞌiꞌ 
ciento millones. Y quiriꞌ chukaꞌ ri quiej yecꞌo quiqꞌuin.

17 Y chupan cꞌa ri cachiꞌel vachicꞌ ri xinbün, chiriꞌ tok xentzꞌet ri quiej. Y ri 
ye tzꞌuyurnük-pe chiquij ri quiej riꞌ, ye quicusalon cꞌa chꞌichꞌ chiquicꞌuꞌx chin 
nquitola-quiꞌ qꞌuin, y ri chꞌichꞌ riꞌ cük, kꞌün y azul cꞌa ri nyetzuꞌun. Jacꞌa ri 
quiquiej man choj tüj rujolon quiej, xa cachiꞌel ri quijolon ri león, quiriꞌ. Y 
kꞌakꞌ, sib y azufre ri ntel cꞌa pa tak quichiꞌ. 18 Y ja ri kꞌakꞌ, sib y azufre ri nyeꞌel 
pa tak quichiꞌ ri quiej, jariꞌ ri xecamsan jun molaj cheque ri oxiꞌ molaj cheque 
conojel ri vinük ri yecꞌo chuvüch ri ruchꞌulef. 19 Ri quiej cꞌa reꞌ, ja ri quichiꞌ 
y ri quijey ri nyebanun chꞌaꞌoj, roma pa quichiꞌ ntel kꞌakꞌ, sib y azufre. Y ri 
quijey cachiꞌel cumütz, roma riqꞌuin riꞌ chukaꞌ nquibün-vi chꞌaꞌoj.

20 Jacꞌa ri vinük ri cꞌa xecꞌaseꞌ can y man xka-ka tüj ri kꞌoxomül pa quiviꞌ, 
man riqꞌuin tüj riꞌ cꞌa xquitzolij ta pe quicꞌuꞌx. Xa cꞌa xequibanalaꞌ cꞌa ri itzel ri 
quibanun can. Xequiyalaꞌ cꞌa quikꞌij ri itzel tak espíritu, y xa cꞌa xequiyalaꞌ quikꞌij 
ri vachbül ri ye quibanun riqꞌuin kꞌanapük, sakpük, abüj, cheꞌ y riqꞌuin ri chꞌichꞌ 
nbix bronce chin. Jariꞌ ri xequiyaꞌ quikꞌij ri vinük riꞌ, y xa ye tiox ri man nyetzuꞌun 
tüj, nixta man ncacꞌaxaj tüj y nixta man nyebiyin tüj chukaꞌ. 21 Man xquitzolij tüj 
pe cꞌa quicꞌuꞌx ri vinük riꞌ riqꞌuin ri Dios, richin xequiyalaꞌ ta can ri camsanic, ri 
itz y ri elekꞌ, y quiriꞌ ta cꞌa chukaꞌ chi ri achiꞌaꞌ y ri ixokiꞌ ri nquicanola-quiꞌ richin 
nyemacun, xquimestaj ta cꞌa can, pero xa man quiriꞌ tüj xquibün.

Ri ángel ri ucꞌuayon ri vuj coꞌol

10  1 Y jariꞌ tok yin xintzꞌet chic cꞌa jun ángel, ri cꞌo-vi ruchukꞌaꞌ pa 
rukꞌaꞌ y ntajin cꞌa nka-ka-pe chicaj tok xintzꞌet. Cꞌo-pe pa jun sutzꞌ, 

y cꞌo jun arco iris pa rujolon. Xintzꞌet cꞌa chukaꞌ que ri ángel riꞌ cachiꞌel 
cꞌa ntzuꞌun ri kꞌij. Y ri rakün cachiꞌel ruxak tak kꞌakꞌ. 2 Y pa rukꞌaꞌ rucꞌuan 
cꞌa jun vuj coꞌol, y jakül. Cꞌateriꞌ xuyaꞌ cꞌa jun rakün pa mar, y ri jun chic 
xuyaꞌ pariꞌ ri ruchꞌulef. Ja ri rajquikꞌaꞌ (ru-derecha) ri xuyaꞌ pa mar y ri 
ruxocon (ru-izquierda) xuyaꞌ pariꞌ ri ruchꞌulef. 3 Ri ángel cꞌa reꞌ, riqꞌuin cꞌa 
ronojel ruchukꞌaꞌ xchꞌo, cachiꞌel tok nkꞌajan jun león. Y tok chꞌovinük chic 
ka, yecꞌo cꞌa siete cachiꞌel truenos ri xechꞌo-pe. 4 Y tok ye chꞌovinük chic cꞌa 
pe ri siete cachiꞌel truenos riꞌ, ja yan riꞌ nintzꞌibaj-ka yin ri xquibij. Pero cꞌo 
cꞌa jun aj-chicaj chꞌabül ri xinvacꞌaxaj, y xbij cꞌa pe chuve: Xaxe aviqꞌuin 
rat ticꞌuje-ka ri tzij ri xquibij ri siete cachiꞌel truenos, y man tatzꞌibaj cꞌa.

5 Y ri ángel ri ruyoꞌon jun rakün pa mar y chukaꞌ pariꞌ ri ruchꞌulef, 
xintzꞌet cꞌa que xutzekej ri rajquikꞌaꞌ chicaj, 6 y xbij cꞌa: Yin ninbün jurar 
chuvüch ri cꞌo-vi chi jumul, ri xbanun ri caj y ri yecꞌo chupan, ri xbanun 
ri ruchꞌulef y ri yecꞌo chuvüch, ri xbanun ri mar y ri yecꞌo chupan. 
Chuvüch cꞌa rijaꞌ ninbün-vi jurar que man ncꞌo tüj chic más tiempo. 
7 Roma ja tok nuxubaj ri ru-trompeta ri ruvukuꞌ (séptimo) ángel, jariꞌ 
tok nkꞌalajin jabel ri evatül-pe riqꞌuin ri Dios, ri xukꞌalajrisaj cheque ri 
rusamajelaꞌ ri xetzijon ri rutzij, ri achiꞌaꞌ ri xebin ri achique nyebanatüj.

8 Y ri aj-chicaj chꞌabül ri xinvacꞌaxaj yan cꞌa, xchꞌo cꞌa pe chuve jun bey chic 
y xbij cꞌa pe: Cabiyin y tacꞌama-pe la jun vuj coꞌol jakül pa rukꞌaꞌ la jun ángel 
la ruyoꞌon jun rakün pa mar y la jun chic ruyoꞌon pariꞌ la ruchꞌulef, xbij.

9 Xinbe na vi apu riqꞌuin ri ángel, y xincꞌutuj ri vuj chin. Y ri ángel 
xbij cꞌa chuve: Ja vuj reꞌ. Tacꞌuxuꞌ cꞌa. Y nanaꞌ cꞌa que pan achiꞌ cachiꞌel 
ruquiꞌil ri cab. Jacꞌa chi apan cꞌüy-cꞌüy nbün, xbij chuve.

10 Y yin xincꞌamaꞌ na vi pe ri vit vuj pa rukꞌaꞌ ri ángel, y xincꞌux-ka. 
Y xinnaꞌ na vi pa nuchiꞌ que cachiꞌel ruquiꞌil ri cab, pero chi nupan 
cꞌüy-cꞌüy na vi xbün. 11 Y ri ángel riꞌ xbij cꞌa chuve: Ncꞌatzinej cꞌa que 
nakꞌalajrisaj jun bey chic ri nbij ri Dios chiquij ri tinamit, ri ruchꞌulef, ri 
reyes, y chiquij ri vinük ri man junan tüj quichꞌabül, xbix chuve.

Ri ye caꞌiꞌ ri nyekꞌalajrisan richin ri Dios

11  1 Y xbejach cꞌa pe jun aj chuve, ri cachiꞌel jun cheꞌ richin etabül. 
Y xbix cꞌa chukaꞌ chuve: Cabiyin y tavetaj rupan ri racho ri Dios, 

tavetaj ri altar, y queꞌavajlaj-pe ri janiꞌ ri nyeyoꞌon rukꞌij ri Dios chiriꞌ. 
2 Jacꞌa ri ruvüch-jay ri richin ri racho ri Dios, man tavetaj, roma xa jachon 
chic pa quikꞌaꞌ ri vinük ri man ye israelitas tüj. Cuarentidos icꞌ nquiyek pa 
cakün ri lokꞌolüj tinamit. 3 Y yecꞌo cꞌa nusamajelaꞌ ri nintük. Y yin ninyaꞌ 
cꞌa e cuchukꞌaꞌ cheque ri ye caꞌiꞌ riꞌ, richin que nquikꞌalajrisaj ri rutzij ri 

Dios. Y ri caꞌiꞌ samajelaꞌ riꞌ quiriꞌ cꞌa nquibün mil doscientos sesenta kꞌij, y 
quicusalon chukaꞌ tziük ri richin bis.

4 Y ri ye caꞌiꞌ cꞌa riꞌ, ja ri caꞌiꞌ cachiꞌel cheꞌ olivos y ri ye caꞌiꞌ cachiꞌel candeleros 
ri yecꞌo-apu chuvüch ri Dios, ri Rajaf ri ruchꞌulef. 5 Y si cꞌo cꞌa jun vinük ri cꞌo 
jun itzel ri nrajoꞌ nbün cheque ri ye caꞌiꞌ riꞌ, man ntiquer tüj. Roma ri ye caꞌiꞌ riꞌ, 
ntel cꞌa kꞌakꞌ pa quichiꞌ richin nquiqꞌuis. Y ri jun ri cꞌo cꞌa nrajoꞌ nbün cheque, 
nqꞌuis-vi cꞌa riqꞌuin ri kꞌakꞌ ntel pa quichiꞌ ri ye caꞌiꞌ riꞌ. 6 Yoꞌon cꞌa chukaꞌ 
cuchukꞌaꞌ pa quikꞌaꞌ ri ye caꞌiꞌ riꞌ, richin nquitzꞌapij ri job chupan ri kꞌij tok rijeꞌ 
nquikꞌalajrisaj ri rutzij ri Dios. Nyetiquer cꞌa chukaꞌ nquibün quicꞌ chin ri yaꞌ. 
Nyetiquer cꞌa chukaꞌ nyequiyaꞌ achique na kꞌoxomül pa quiviꞌ ri aj-ruchꞌulef 
tok ncꞌatzin. 7 Y tok ri ye caꞌiꞌ riꞌ quiqꞌuison chic rukꞌalajrisasic ri rutzij ri Dios, 
ri itzel chico ri npuꞌu chupan ri jul kꞌekuꞌn rupan, nutzꞌom cꞌa quij ri ye caꞌiꞌ riꞌ, 
nyeruchꞌüc y pa ruqꞌuisbül nyerucamsaj. 8 Y ri quichꞌacul nyecꞌujeꞌ cꞌa can pa 
nima-bey richin ri nimalüj tinamit Jerusalén. Tinamit ri apeꞌ chukaꞌ xcamsüs-
vi chuvüch ri cruz ri Kajaf Jesucristo, y tinamit ri nbix chukaꞌ Sodoma y 
Egipto chin, roma ri itzel tak quinojibül ri nyebanun ri vinük ri yecꞌo chiriꞌ. Ye 
cachiꞌel ri vinük ri xecꞌujeꞌ pa tinamit Sodoma y ri pa ruchꞌulef Egipto. 9 Y oxiꞌ 
cꞌa kꞌij riqꞌuin nicꞌaj nyecꞌujeꞌ ri chꞌacul chiquivüch ri vinük ri man junan tüj 
quitinamit, man junan tüj nyetzuꞌun, man junan tüj quichꞌabül y man junan tüj 
quiruchꞌulef. Y man nquiyaꞌ tüj cꞌa kꞌij que ri chꞌacul riꞌ nyebemuk ta can. 10 Y 
ri vinük cꞌa riꞌ nyequicot juis roma ri ye caꞌiꞌ xecom yan. Y roma ri quiquicot riꞌ 
juis, nyequibanalaꞌ cꞌa sipanic chiquivüch ka rijeꞌ, roma xquicꞌusaj pokonül cꞌa 
pa quikꞌaꞌ ri ye caꞌiꞌ kꞌalajrisüy rutzij ri Dios. 11 Jacꞌa tok cꞌunük chic ri oxiꞌ kꞌij 
riqꞌuin nicꞌaj, ri Dios xbün cꞌa que xcꞌujeꞌ chic quicꞌaslen ri ye caꞌiꞌ riꞌ. Romariꞌ 
rijeꞌ xepaꞌeꞌ cꞌa e jun bey chic. Y ri vinük ri xetzꞌeton quichin, juis cꞌa xbiriꞌ 
xpuꞌu cheque. 12 Y ri ye caꞌiꞌ kꞌalajrisüy rutzij ri Dios ri xcꞌujeꞌ chic e jun bey 
quicꞌaslen, xcacꞌaxaj cꞌa que cꞌo jun ri nchꞌo-pe cheque riqꞌuin ruchukꞌaꞌ chilaꞌ 
chicaj, y nbij cꞌa pe cheque: Quixampe chereꞌ chicaj, xbij.

Y ri ye caꞌiꞌ riꞌ xebe na vi e chicaj chupan jun sutzꞌ. Y ri vinük ri 
xeꞌetzelan quichin, xequitzꞌet cꞌa e tok xebe chilaꞌ chicaj. 13 Y jariꞌ tok 
xpuꞌu jun nimalüj cab-rakün chuvüch ri ruchꞌulef, y jun jay cheque ri 
lajuj tak jay richin ri tinamit xetzak cꞌa pan ulef ronojel tak apeꞌ chupan 
ri tinamit. Y ri vinük ri xecom roma ri cab-rakün ye siete mil. Jacꞌa ri 
chꞌaka chic vinük ri yecꞌo chupan ri tinamit riꞌ y man jun xquicꞌulachij, 
xpuꞌu cꞌa juis xbiriꞌ cheque. Y xquiyaꞌ cꞌa rukꞌij ri Dios ri cꞌo chilaꞌ chicaj.

14 Y quiriꞌ cꞌa, xcꞌo-e can ri rucaꞌn kꞌoxomül pariꞌ ri ruchꞌulef. Y ja chic 
cꞌa riꞌ chanin petenük ri rox kꞌoxomül.

Tok ri ruvukuꞌ (séptimo) ángel xuxubaj ri ru-trompeta
15 Y cꞌateriꞌ tok ri ruvukuꞌ (séptimo) ángel xuxubaj ri ru-trompeta. Y 

yecꞌo ri riqꞌuin cuchukꞌaꞌ xechꞌo-pe chilaꞌ chicaj, y nquibilaꞌ cꞌa:
Ri tinamit ri yecꞌo chuvüch ri ruchꞌulef,

vocomi ye richin chic ri Kajaf Dios y ye richin chukaꞌ chic ri Cristo ri 
chaꞌon-pe y takon-pe roma ri Dios.

Y jariꞌ ri nbün mandar richin chi jumul, xquibij.
16 Y chi veinticuatro rajatük achiꞌaꞌ ri ye tzꞌuyul-apu chuvüch ri Dios, 
cꞌateriꞌ xexuque-ka chuvüch, y xquikasaj-quiꞌ cꞌa pan ulef richin nquiyaꞌ 
rukꞌij. 17 Y tok nyetajin cꞌa nquiyaꞌ rukꞌij ri Dios, nquibij cꞌa:

Kajaf Dios, matiox nkayaꞌ chave.
Rat ri cꞌo ronojel avuchukꞌaꞌ pan akꞌaꞌ,
y ratcꞌo-vi-pe pa rutzꞌuquic, ratcꞌo vocomi, y ncacꞌujeꞌ chukaꞌ ri nbe-apu.
Matiox nkayaꞌ chave roma vocomi xkꞌalajin ri nimalüj avuchukꞌaꞌ ri 

cꞌo pan akꞌaꞌ,
y ja rat ri Jun ri nabün mandar.

 18 Ri tinamit ri yecꞌo chuvüch ri ruchꞌulef catanük cꞌa coyoval chavij rat,
pero xa ja yan cꞌa riꞌ xka-pe ri kꞌij richin que rat nayaꞌ ri a-castigo pa quiviꞌ.
Y jareꞌ chukaꞌ xka-pe ri kꞌij richin que rat nabün juzgar pa quiviꞌ ri 

caminakiꞌ.
Pero cheque ri asamajelaꞌ ri ye kꞌalajrisüy ri atzij,
cheque ri yeco-vi pan akꞌaꞌ y cheque ri nyeyoꞌon akꞌij,
nayaꞌ cꞌa rajil-ruqꞌuexel cheque, chi cocoj chi nimakꞌ.
Y xka-pe cꞌa chukaꞌ ri kꞌij que rat nyeꞌaqꞌuis ri vinük ri nyebanun chin 

ri ruchꞌulef richin nqꞌuis, xquibij ri veinticuatro rajatük achiꞌaꞌ.
19 Y cꞌateriꞌ tok ri racho ri Dios chilaꞌ chicaj, xjakatüj ri ruchiꞌ. Y 

nkꞌalajin cꞌa pe ri cajón ri richin ri ru-trato ri Dios. Y xepuꞌu cꞌa coyopaꞌ, 
chꞌabül, truenos, jun cab-rakün, y jun camic sakboch.

Ri ixok y ri ral ri xechajix roma ri Dios

12  1 Y cꞌateriꞌ ri chicaj xkꞌalajin cꞌa pe jun ixok. Y ri rubanic cꞌa ri ixok riꞌ, 
man jun bey cꞌa tzꞌeton, roma cachiꞌel kꞌij ntzuꞌun ri rutziek y ja ri icꞌ 

ri cꞌunük rupalibül. Cꞌo cꞌa jun corona rucusan, y ri corona reꞌ ye rucꞌuan cꞌa 
doce chꞌumilaꞌ. 2 Y ri ixok reꞌ nkꞌalajin que nralaj yan jun acꞌual. Rutzꞌamon cꞌa 
jiloj romariꞌ. Juis cꞌa kꞌoxomül ri nucꞌusaj. 3 Y cꞌateriꞌ ri chicaj xkꞌalajin cꞌa pe jun 
itzel chico cük rij ri nbix dragón chin. Jun nimalüj chico ri man jun bey tzꞌeton, 
roma cꞌo siete rujolon, diez rucꞌaꞌ y rucꞌuan jujun corona pa jujun cheque ri 
siete rujolon. 4 Y ri itzel dragón reꞌ cük rij, xaxe cꞌa riqꞌuin ri rujey xerumes-pe 
jun molaj cheque ri oxiꞌ molaj cheque ri chꞌumilaꞌ ri yecꞌo chicaj, y xerutorij 
cꞌa pariꞌ ri ruchꞌulef. Cꞌateriꞌ xbecꞌuje-apu chuvüch ri ixok ri ncꞌujeꞌ yan ral. 
Ruchajin-apu jampeꞌ ncꞌujeꞌ ri acꞌual, richin quiriꞌ nucꞌux-ka. 5 Ri ixok riꞌ xalüx 
na vi cꞌa ri ral, y alaꞌ. Y xucꞌuꞌüx-e ri alaꞌ chuvüch, richin xucꞌuꞌüx chin ri Dios 
ri tzꞌuyul pa lokꞌolüj ruchꞌacat. Y ja ri jun ri cꞌateriꞌ nalüx ri nbün mandar pa 
quiviꞌ ri tinamit ri yecꞌo chuvüch ri ruchꞌulef, riqꞌuin ronojel ruchukꞌaꞌ. 6 Y ri 
ixok ri xcꞌujeꞌ ral, xanmüj cꞌa, y xbe cꞌa pa tzꞌiran ruchꞌulef, roma ja lugar riꞌ ri 
canon roma ri Dios richin ncolotüj. Y chiriꞌ nilix-vi mil doscientos sesenta kꞌij.

7 Y chilaꞌ chicaj xbanatüj cꞌa jun oyoval. Ri nimalüj ángel Miguel ri 
rucꞌuan ri chꞌaka chic ángeles, ye rachibilan ri ru-ángeles, xquibün 
oyoval riqꞌuin ri itzel dragón cük rij y ri ye itzel tak ru-espíritus rijaꞌ. 
8 Pero ri itzel dragón cük rij y ri itzel tak ru-espíritus man xechꞌacon tüj, 
y xeꞌokotüx-pe chilaꞌ chicaj, roma man cꞌuluman tüj chic que nyecꞌujeꞌ 
chiriꞌ. 9 Xtorix cꞌa pe ri itzel dragón cük rij ye rachibilan ri itzel tak ru-
espíritus cꞌa pariꞌ ri ruchꞌulef. Xtorix-pe ri dragón ri nbix chukaꞌ itzel 
vinük y Satanás chin. Ja rijaꞌ ri xoc jun cumütz ojer can, y ja rijaꞌ ri 
nyojon ronojel ri utz chiquivüch ri vinük chuvüch ronojel ruchꞌulef.

10 Y jariꞌ tok yin Juan xinvacꞌaxaj cꞌa chi ri chicaj cꞌo cꞌa jun ri nchꞌo-pe, 
y riqꞌuin ruchukꞌaꞌ. Y nbij cꞌa: Ri colonic, ri ruchukꞌaꞌ y ri ru-autoridad 
ri Dios nyekꞌalajin chic. Y quiriꞌ chukaꞌ xka-pe yan ri kꞌij que conojel 
ncꞌatzinej que nquibün ri nbij ri Cristo ri chaꞌon-pe y takon-pe roma ri 
Dios. Roma ri nsujun quichin ri hermanos chuvüch ri Dios chi pakꞌij chi 
chakꞌaꞌ, xtorix yan e. 11 Y ri hermanos xechꞌacon cꞌa chirij ri itzel-vinük, 
roma xecolotüj roma ri Jesucristo ri cachiꞌel Alaj Oveja, ri xcom y xbiyin 
ri ruquiqꞌuel. Y chukaꞌ man xeqꞌuix tüj xquikꞌalajrisaj-quiꞌ que quitaken 
ri Jesucristo. Y man xquixbij tüj quiꞌ nyecamsüs. Roma si nyecamsüs, 
quecamsüs cꞌa riꞌ, pero roma ri rubiꞌ ri Ajaf. 12 Rix ri jaruꞌ ri rix cꞌo chilaꞌ 
chicaj, tiquicot cꞌa ri ivánima. Jacꞌa rix ri rixcꞌo chuvüch ri ruchꞌulef y ri 
rix benük pariꞌ tak yaꞌ, juyaꞌ ivüch. Roma ri itzel-vinük xxule-ka iviqꞌuin, 
y royoval roma retaman que man qꞌuiy tüj chic kꞌij ri yoꞌon chin.

13 Ri itzel dragón cük rij xtorix cꞌa pe, y tok xunaꞌ, chuvüch chic ri ruchꞌulef 
cꞌo-vi. Y jariꞌ tok xutzꞌom cꞌa rokotaxic ri ixok ri xcꞌujeꞌ ral-alaꞌ. 14 Y roma cꞌa 
ri ixok riꞌ okotan, ri Dios xuyaꞌ jucꞌulaj ruxicꞌ, cachiꞌel ri quixicꞌ xic ri juis ye 
nimakꞌ, richin que ntiquer napon cꞌa pa tzꞌiran ruchꞌulef, ri lugar ri ruchaꞌon 
chic ri Dios richin nilix ri oxiꞌ junaꞌ riqꞌuin nicꞌaj, lugar ri man nilitüj tüj roma 
ri dragón. 15 Y ri dragón riꞌ xuxaꞌ cꞌa jun cachiꞌel rakün-yaꞌ riqꞌuin ri ruchiꞌ 
chirij ri ixok, richin que nuchirirej ta e ri ixok. 16 Pero ri ruchꞌulef xutoꞌ ri ixok 
richin que man tzꞌamos chupan ri cachiꞌel rakün-yaꞌ ri xuxaꞌ ri dragón, roma 
xubekꞌ chanin ri yaꞌ riꞌ. 17 Y roma cꞌa ri dragón riꞌ man xtiquer tüj chirij ri 
ixok, juis cꞌa royoval xcatüj. Romariꞌ xbe, y xberutzꞌamaꞌ quij ri ye ral y ri ye 
riy ri ixok chi oyoval. Roma ri ye ral y ri ye riy ri ixok nquitakej-vi ri nyerubij 
ri Dios y chukaꞌ cꞌo chiquicꞌuꞌx ri rubin can ri Jesucristo.

Caꞌiꞌ itzel tak chico

13  1 Y yin Juan ninnaꞌ cꞌa que xinpaꞌeꞌ pa sanayiꞌ chuchiꞌ ri mar, y 
xintzꞌet cꞌa que chupan ri yaꞌ xbeꞌel-pe jun itzel chico. Y ri chico 

reꞌ cꞌo siete rujolon y diez rucꞌaꞌ. Y pa quiviꞌ ri diez rucꞌaꞌ ri chico riꞌ, cꞌo 
cꞌa jujun corona. Y pa quiviꞌ jujun jolon ye tzꞌiban cꞌa jujun biꞌaj. Y riqꞌuin 
cꞌa ri biꞌaj reꞌ nuyokꞌ rubiꞌ ri Dios. 2 Ri chico ri xintzꞌet, cachiꞌel cꞌa ntzuꞌun 
jun tigre. Xa jacꞌa ri rakün ye cachiꞌel rakün ri chico ri nbix oso chin. Y 

pa ruchiꞌ, cachiꞌel pa ruchiꞌ león. Xpuꞌu cꞌa ri itzel dragón cük rij xuyaꞌ cꞌa 
ruchukꞌaꞌ y ru-autoridad y xuyaꞌ chukaꞌ kꞌij chin ri chico riꞌ que ja ri nbij 
rijaꞌ ri ncꞌatzinej que nquibün ri vinük. 3 Y jun cꞌa cheque ri siete rujolon ri 
chico riꞌ xucꞌulachij cꞌa jun socotajic ri rucꞌamon chic pe rucamic. Pero xa 
man xcom tüj, xa xcꞌachoj. Y romariꞌ ri vinük ri yecꞌo chuvüch ri ruchꞌulef 
xquitzeklebej. 4 Y ri vinük riꞌ xquiyaꞌ cꞌa chukaꞌ rukꞌij ri itzel dragón cük rij, 
roma jariꞌ ri xyoꞌon ruchukꞌaꞌ pa rukꞌaꞌ ri chico. Ri vinük riꞌ, ri ye tzeklebey 
cꞌa richin ri chico, tok nquiyaꞌ rukꞌij nquibilaꞌ cꞌa: ¿Cꞌo comi cꞌa jun ri junan 
ta riqꞌuin ri chico reꞌ? ¿Y cꞌo ta comi cꞌa jun ri nchꞌacon ta chirij? nquibij.

5 Ri chico riꞌ xucꞌul cꞌa chukaꞌ ruchukꞌaꞌ richin que tunimirsaj-riꞌ riqꞌuin ri 
rutzij, richin que itzel tichꞌo chirij ri Dios, y richin chukaꞌ que cuarentidos 
icꞌ ri ja ri nbij rijaꞌ ri ncꞌatzinej que nquibün ri vinük. 6 Y quiriꞌ vi cꞌa xbün 
ri chico riꞌ. Itzel xchꞌo chirij ri Dios. Xuyokꞌ rubiꞌ ri Dios. Itzel chukaꞌ xchꞌo 
chirij ri racho ri Dios y chiquij ri yecꞌo chilaꞌ chicaj. 7 Chukaꞌ ri chico riꞌ 
yoꞌon cꞌa kꞌij chin chupan ri tiempo riꞌ richin que xcatüj y xerutzꞌom cꞌa chi 
oyoval ri lokꞌolüj tak ralcꞌual ri Dios, richin nyeruchꞌüc. Yoꞌon cꞌa chukaꞌ 
kꞌij chin richin que xe ri nbij rijaꞌ ri ncꞌatzinej que nquibün ri vinük. Vinük 
ri xa man junan tüj nyetzuꞌun, man junan tüj quitinamit, man junan tüj 
quichꞌabül y man junan tüj quiruchꞌulef. 8 Conojel vi cꞌa ri yecꞌo chuvüch 
ri ruchꞌulef, xquiyaꞌ rukꞌij ri chico riꞌ. Pero ri vinük ri xebanun quiriꞌ, ja ri 
man ye colotajnük tüj, nixta man tzꞌiban tüj ri quibiꞌ chupan ri vuj ri richin 
cꞌaslen, ri ruvuj ri Jesucristo ri cachiꞌel Alaj Oveja, ri xcamsüs roma quiriꞌ 
ri runucun-pe ri Dios pariꞌ tok cꞌa man jani cꞌo tüj ri ruchꞌulef.

9 Ri cꞌo quixiquin richin ncacꞌaxaj, ticacꞌaxaj cꞌa ri nbix cheque: 10 Ri 
vinük ri nyebanun cheque ri chꞌaka chic richin nyeꞌoc preso, quiriꞌ cꞌa 
chukaꞌ nquicꞌulachij rijeꞌ. Y ri nyecamsan chi machet, chi machet cꞌa 
chukaꞌ nyecamsüs-vi. Roma cꞌa riꞌ ri yecꞌo-vi pa rukꞌaꞌ ri Dios, xaxe cꞌa 
quecochꞌon y tiquiyaꞌ más cánima.

11 Y yin Juan xintzꞌet cꞌa que cꞌo chic cꞌa jun itzel chico ri xbeꞌel-pe pan ulef. 
Y ri jun chic chico reꞌ cꞌo caꞌiꞌ rucꞌaꞌ cachiꞌel richin jun alaj oveja achij. Jacꞌa 
ri ruchꞌabül cachiꞌel ri ruchꞌabül ri dragón. 12 Y ri jun chic chico reꞌ, riqꞌuin 
cꞌa ri ruchukꞌaꞌ ri nabey chico tok nyerubanalaꞌ ri rusamaj. Man ruyon tüj 
cꞌa nyerubanalaꞌ, xa chuvüch cꞌa ri nabey chico. Nbün cꞌa cheque ri vinük 
ri yecꞌo chuvüch ri ruchꞌulef que nquiyaꞌ rukꞌij ri nabey chico, ri xcꞌachoj ri 
rusocotajic ri rucꞌamon chic pe rucamic. 13 Ri rucaꞌn chico qꞌuiy cꞌa milagros 
man jun bey ye tzꞌeton tüj ri nyerubanalaꞌ. Nbün cꞌa que nka-ka-pe kꞌakꞌ ri 
chicaj richin nka-ka pariꞌ ri ruchꞌulef. Y chiquivüch cꞌa ri vinük nbanalaꞌ 
quiriꞌ. 14 Y roma ri yoꞌon kꞌij chin ri rucaꞌn chico que chuvüch apu ri nabey 
chico nyerubanalaꞌ ri man jun bey ye tzꞌeton, ri vinük ri yecꞌo chuvüch 
ri ruchꞌulef xechꞌacatüj na vi pa rukꞌaꞌ. Y xbün cꞌa cheque ri vinük que 
tiquibanaꞌ jun ruvachbül ri nabey chico ri xcꞌachoj qꞌuin ri rusocotajic ri xban 
riqꞌuin jun machet. 15 Y ri rucaꞌn chico xjach cꞌa ruchukꞌaꞌ pa rukꞌaꞌ richin 

tuyaꞌ rucꞌaslen ri ruvachbül ri nabey chico, richin que ri vachbül riꞌ tichꞌo y 
tutakaꞌ quicamsasic ri man nyeyoꞌon tüj rukꞌij. 16 Xbün cꞌa chukaꞌ que tiyalox 
quetal ri vinük pa tak cajquikꞌaꞌ o pa nicꞌaj-quivüch. Chi cocoj chi nimakꞌ. Chi 
vinük beyomaꞌ, chi vinük ri manak quichajin. Chi lokꞌon y chi man lokꞌon tüj 
vinük. 17 Y man jun cꞌa cheque ri vinük ri ntiquer ta nbün jun vit rulokꞌoj o 
jun vit rucꞌayij, si xa manak retal pa rukꞌaꞌ o pa nicꞌaj-ruvüch. Y ri quetal riꞌ ja 
ri rubiꞌ ri nabey chico, si ja ri rubiꞌ tzꞌiban riqꞌuin letras o ja ri banun riqꞌuin 
números. 18 Y ri ru-número ri nabey chico ja ri seiscientos sesenta y seis, y reꞌ 
jun número richin vinük. Qꞌuiy cꞌa etamabül nrajoꞌ richin nyetamüx achique 
ntel chi tzij. Romariꞌ ri vinük ri cꞌo etamabül riqꞌuin, tucusaj cꞌa richin que 
nunuc pariꞌ ri ru-número ri nabey chico richin nretamaj achique ri rubiꞌ.

Ri nyebixan ri cꞌacꞌaꞌ bix

14  1 Y jariꞌ tok xintzꞌet chic cꞌa que ri Jesucristo ri cachiꞌel Alaj Oveja, 
paꞌül pariꞌ ri juyuꞌ rubiniꞌan Sión, y yecꞌo cꞌa ciento cuarenta 

y cuatro mil vinük riqꞌuin. Y conojel cꞌa reꞌ, cꞌo ri rubiꞌ ri Jesucristo y 
cꞌo chukaꞌ ri rubiꞌ ri Rutataꞌ ri Jesucristo pa nicꞌaj-quivüch. 2 Y jariꞌ tok 
xinvacꞌaxaj que cꞌo jun bix ri nban-pe chicaj, y ri rubanic, cachiꞌel cꞌa tok 
juis nyejinin qꞌuiy rakün-yaꞌ, o cachiꞌel tok nvulul jun nimalüj trueno, 
o cachiꞌel tok navacꞌaxaj que nyekꞌojomüx juis qꞌuiy kꞌojon ri nbix arpa 
cheque. 3 Chuvüch cꞌa apu ri apeꞌ tzꞌuyul-vi ri Dios y ri apeꞌ yecꞌo-vi ri 
rajatük achiꞌaꞌ y ri ye cajiꞌ ri juis qꞌuiy runakꞌ tak quivüch, chiriꞌ nyebixan-
vi. Y jun cꞌacꞌaꞌ bix cꞌa ri nquibixaj. Y man jun cꞌa chukaꞌ ri ntiquer ta 
nretaman ri bix riꞌ, xaxe cꞌa ri ciento cuarenta y cuatro mil ri ye colotajnük 
chic e chuvüch ri ruchꞌulef. 4 Y jareꞌ ri man xetzak tüj pa tak mac, ni riqꞌuin 
ixok, ni pa chꞌaka chic mac. Ye chꞌajchꞌoj vi, y chi jumul quitzekleben ri 
Jesucristo ri cachiꞌel Alaj Oveja. Jareꞌ ri nabey ri xecol-pe chiquicojol ri 
vinük, richin que nyeꞌoc cachiꞌel nabey sipanic chin ri Dios y ri Jesucristo ri 
cachiꞌel Alaj Oveja. 5 Y man jun tzꞌucun tzij xilitüj ri elenük ta pe pa quichiꞌ, 
xa ye chꞌajchꞌoj vi chuvüch ri Dios ri tzꞌuyul pa lokꞌolüj ruchꞌacat.

Ri nquikꞌalajrisaj ye oxiꞌ ángeles
6 Y yin Juan xintzꞌet jun chic cꞌa ángel ri benük pa runicꞌajal ri caj, y ja 

rijaꞌ ri ucꞌuayon ri utzilüj tzij richin colonic ri man nqꞌuis tüj. Y richin cꞌa 
que nuyaꞌ rutzijol cheque ri vinük ri yecꞌo chuvüch ri ruchꞌulef, cheque 
ri vinük ri yecꞌo ronojel ruchꞌulef, ri man junan tüj nyetzuꞌun, ri man 
junan tüj quichꞌabül, y ri man junan tüj quitinamit. 7 Y riqꞌuin cꞌa ronojel 
ruchukꞌaꞌ nbij: Titakej rutzij ri Dios, y tiyaꞌ chukaꞌ rukꞌij, roma ri kꞌij 
richin que nbün juzgar xa xka-pe yan. Tiyaꞌ cꞌa rukꞌij ri Dios ri banayun ri 
caj y ri ruchꞌulef, ri nimakꞌ tak yaꞌ y ri apeꞌ nyeꞌalüx tak yaꞌ.

8 Y jariꞌ tok xel-pe jun rucaꞌn ángel, y xbij: Xtzak yan ri nimalüj tinamit 
Babilonia. Xtzak yan. Ja nimalüj tinamit reꞌ ri xbanun cheque conojel 

ruchꞌulef richin que xquiyüc royoval ri Dios pa quiviꞌ, roma xbün cheque 
que xerukꞌabarisaj pa rukꞌaꞌ ri mac quiqꞌuin achiꞌaꞌ y ri ixokiꞌ.

9 Y jariꞌ petenük cꞌa jun rox ángel, y riqꞌuin cꞌa chukaꞌ ruchukꞌaꞌ xbij: Si yecꞌo 
cꞌa nyeyoꞌon rukꞌij ri nabey chico y nquiyaꞌ chukaꞌ rukꞌij ri ruvachbül, y nkaꞌ 
chiquivüch que nquicꞌul quetal pa nicꞌaj-quivüch o pa quikꞌaꞌ, 10 ri nyebanun cꞌa 
quiriꞌ, nka-ka-vi castigo pa quiviꞌ. Roma ri Dios man nujoyovaj tüj baꞌ quivüch, 
xa nuya-pe ronojel ru-castigo pa quiviꞌ. Ri Dios nbün cꞌa cheque que tiquikumuꞌ 
ri ru-castigo rijaꞌ. Y chiquivüch apu ri lokꞌolüj tak ru-ángeles ri Dios y chukaꞌ 
chuvüch ri Jesucristo ri cachiꞌel Alaj Oveja, nquitij pokonül chupan ri kꞌakꞌ y 
azufre. 11 Y ri kꞌakꞌ ri nbün cheque que nquicꞌusaj pokonül, man jun bey nchup 
tüj, roma ri sib richin chi jumul paꞌül ri chicaj. Y man jun bey cꞌa ntevur ta ka 
baꞌ chiriꞌ, nixta chakꞌaꞌ nixta pakꞌij. Y chupan ri lugar riꞌ nyeꞌapon-vi ri nyeyoꞌon 
rukꞌij ri nabey chico y ri ruvachbül, y quicꞌuan rubiꞌ ri chico riꞌ pa nicꞌaj-
quivüch o pa quikꞌaꞌ richin quetal. 12 Roma cꞌa riꞌ, ri ye cꞌunük-vi pa rukꞌaꞌ ri 
Dios y ncacꞌaxaj y nquibün ri nyerubij rijaꞌ y chi jumul quiyoꞌon cánima riqꞌuin 
ri Jesús, xaxe cꞌa ncꞌatzin que yoꞌon cánima ticoyobej-apu.

13 Y yin Juan xinvacꞌaxaj cꞌa que cꞌo jun ri nchꞌo-pe chuve chilaꞌ chicaj, y 
nbij: Tatzꞌibaj cꞌa ri ninbij chave: Vocomi jabel utzilüj cꞌa quiquicot conojel 
ri xa jun chic quibanun riqꞌuin ri Ajaf nyecom-e, xbij. Y xinvacꞌaxaj cꞌa 
chukaꞌ que ri Lokꞌolüj Espíritu xbij: Jaꞌ. Roma nyeꞌuxlan chin ri quisamaj, 
y nquicꞌul cꞌa ri rajil-ruqꞌuexel ri utzilüj quinojibül ri quibanun.

Ri castigo ri npuꞌu pariꞌ ri ruchꞌulef
14 Y tok xintzꞌetaꞌ yan chic, xintzꞌet cꞌa jun sutzꞌ sük. Y pariꞌ cꞌa ri sutzꞌ 

reꞌ tzꞌuyul cꞌa jun ri cachiꞌel ri Jun ri alaxnük chikacojol. Rijaꞌ rucusan 
cꞌa jun corona ri banun riqꞌuin kꞌanapük, y pa rukꞌaꞌ rucꞌuan jun kupibül-
trigo ri juis rey. 15 Y cꞌateriꞌ xbeꞌel-pe chukaꞌ jun chic ángel chiriꞌ pa racho 
ri Dios, y riqꞌuin cꞌa ruchukꞌaꞌ nchꞌo-apu chin ri tzꞌuyul pariꞌ ri sutzꞌ. Y 
nbij cꞌa apu chin: Tacusaj cꞌa la akupibül y takꞌataꞌ la ticoꞌn, roma xa xka-
pe yan ri hora y kꞌün chic ri ticoꞌn richin ri ruchꞌulef.

16 Y ri tzꞌuyul pariꞌ ri sutzꞌ quiriꞌ vi xbün, xucꞌusaj ri rukupibül chuvüch 
ri ruchꞌulef, y xkupij cꞌa e.

17 Y cꞌateriꞌ xbeꞌel chic cꞌa pe jun ángel pa racho ri Dios ri cꞌo chilaꞌ 
chicaj, rucꞌamon-pe chukaꞌ jun kupibül-trigo ri juis rey. 18 Y riqꞌuin ri altar 
xbeꞌel cꞌa pe chukaꞌ jun ángel ri yoꞌon ruchukꞌaꞌ pa rukꞌaꞌ pariꞌ ri kꞌakꞌ. Y 
riqꞌuin cꞌa ruchukꞌaꞌ xchꞌo-apu chin ri ángel ri ncꞌuayon kupibül, y xbij: 
Tacusaj cꞌa la akupibül juis rey, richin nyeꞌakupij-pe ri tzekaj uva. Roma 
ri uva ri yecꞌo chuvüch ri ruchꞌulef xekꞌanür yan.

19 Y ri ángel ri ucꞌuayon ri kupibül juis rey, quiriꞌ vi xbün. Xucꞌusaj ri 
rukupibül chuvüch ri ruchꞌulef, y xerukupij-e ri tzekaj uva. Cꞌateriꞌ xeruyaꞌ 
pa jun nimalüj cachiꞌel pila richin que riqꞌuin akün nquiyitzꞌ can ri quiyaꞌal. 
Y ri yitzꞌoj reꞌ nukꞌalajrisaj cꞌa chikavüch ri rubanic ri nimalüj castigo ri 

nuyaꞌ ri Dios. 20 Ri uva ri xerukupij ri ángel, cꞌa chuchiꞌ e ri tinamit xbeyitzꞌ-
vi. Y ri pila apeꞌ xyitzꞌitüj-vi ri uva, tok xbeꞌel-pe ri ruyaꞌal chupan, xa quicꞌ 
yan chic. Y juis qꞌuiy, roma ri rakün xapon cꞌa pan oxiꞌ ciento kilómetros. Y 
ri rupimil napon cꞌa apeꞌ nbe-vi ri chꞌichꞌ pa quichiꞌ ri quiej.

Ri siete ángeles ri nyeyoꞌon castigo pariꞌ ri ruchꞌulef

15  1 Y cꞌateriꞌ yin Juan xintzꞌet cꞌa que ri chicaj yecꞌo cꞌa siete ángeles 
ri xekꞌalajin y man jun bey ye tzꞌeton ta chukaꞌ. Ri siete cꞌa ángeles 

reꞌ jachon cꞌa jujun kꞌoxomül pa quikꞌaꞌ richin que nyebequiya-pe tok napon 
ri kꞌij. Y riꞌ ja ruqꞌuisbül tak castigos ri nuyaꞌ ri Dios pariꞌ ri ruchꞌulef. Roma 
jariꞌ ri ru-castigo ri Dios ri nuyaꞌ pa quiviꞌ ri man xetaken tüj richin.

2 Y yin xintzꞌet cꞌa chukaꞌ que cꞌo jun mar ri cachiꞌel vidrio ntzuꞌun, y 
yojon-vi cꞌa riqꞌuin kꞌakꞌ. Y yecꞌo cꞌa ri ye paꞌül chiriꞌ pariꞌ. Conojel reꞌ 
ja ri man xetzak tüj pa rukꞌaꞌ ri nabey chico y ri ruvachbül, y chukaꞌ 
nixta xcajoꞌ quetal o ri ru-número ri rubiꞌ ri chico pa nicꞌaj-quivüch o pa 
quikꞌaꞌ. Y conojel reꞌ ye paꞌül cꞌa pariꞌ ri mar riꞌ, y ye quicꞌualon arpa ri ye 
richin ri Dios. 3 Y nquibixaj cꞌa ri rubix ri Moisés ri rusamajel ri Dios y ri 
rubix ri Jesucristo ri cachiꞌel Alaj Oveja. Y ri bix quereꞌ cꞌa ri nquibij:

Ajaf Dios, rat ja ri nimakꞌ tak nojibül ri man jun bey ye tzꞌeton ri 
nyeꞌabün,

y cꞌo-vi ronojel avuchukꞌaꞌ pan akꞌaꞌ.
Ketzij y choj ri abey,
y ja rat ri Rey quichin conojel ri yecꞌo-vi pan akꞌaꞌ.

 4 Man jun cꞌa ri man ta nuxbij-riꞌ chavüch,
y man ta chukaꞌ nuyaꞌ akꞌij, rat Ajaf.
Y xaxe cꞌa rat ri lokꞌolüj.
Y romariꞌ ronojel ruchꞌulef npuꞌu chin nyaꞌ akꞌij,
roma ri xquitzꞌet que xkꞌalajin yan ri chojmil ri ncabanun.
Quiriꞌ nquibij ri bix riꞌ.

5 Y tok ye nutzꞌeton chic ka ronojel reꞌ, xintzꞌet que ri chicaj xjakatüj ri 
jay apeꞌ nukꞌalajrisaj-vi-riꞌ ri Dios. 6 Y chiriꞌ xebeꞌel-vi-pe ri siete ángeles 
ri jachon jujun kꞌoxomül pa quikꞌaꞌ. Y ri quitziek ri ye quicusalon, jacꞌa 
ri tziük ri nbix lino chin, jun tziük ri sük-sük y nyiqꞌuiyot cꞌa chukaꞌ. Y ri 
chuvüch-quicꞌuꞌx cꞌunük cꞌa chukaꞌ jun ximbül ri riqꞌuin kꞌanapük banun-
vi. 7 Y jariꞌ tok jun cheque ri ye cajiꞌ ri juis qꞌuiy runakꞌ tak quivüch, 
xuyalaꞌ cꞌa e jujun lük pa quikꞌaꞌ chiquijujunal ri siete ángeles, lük ri ye 
banun riqꞌuin kꞌanapük, y chupan riꞌ ye benük-vi ronojel ri rubanic ri 
castigo ri nuyaꞌ ri Dios ri chi jumul cꞌo. 8 Ri racho cꞌa ri Dios ri chicaj 
xnoj cꞌa pe riqꞌuin jun cachiꞌel sib, ri retal ri rukꞌij y ri ruchukꞌaꞌ ri Dios. 
Y man jun cꞌa ri ntiquer ta ntoc-apu chiriꞌ pa racho. Xaxe cꞌa tok tzakon 
chic can ruyaꞌic ri siete kꞌoxomül coma ri ángeles, cꞌateriꞌ cꞌa tok utz 
nyeꞌoc-apu.

Ri siete ruvüch kꞌoxomül ri xevoxix pariꞌ ri ruchꞌulef

16  1 Y cꞌateriꞌ xinvacꞌaxaj cꞌa que cꞌo jun ri nim ruchꞌabül nchꞌo-pe 
chiriꞌ chupan ri racho ri Dios y xbij cꞌa cheque ri siete ángeles: 

Quixbiyin tibevoxij pariꞌ ri ruchꞌulef, ronojel ruvüch ri kꞌoxomül ri nuyaꞌ 
ri Dios ri yecꞌo-e pa siete kꞌanapük lük.

2 Y jariꞌ tok xbe ri nabey ángel y xberuvoxij can pariꞌ ri ruchꞌulef, ri cꞌo-e 
chupan ri lük ri rucꞌuan. Ri nabey kꞌoxomül xbün cꞌa que xeꞌel-pe itzel 
chꞌaꞌc chiquij ri vinük ri quicꞌuan retal ri nabey chico pa nicꞌaj-quivüch o 
pa quikꞌaꞌ. Ja vinük reꞌ ri xeyoꞌon rukꞌij ri ruvachbül ri nabey chico.

3 Quiriꞌ cꞌa chukaꞌ, ri rucaꞌn ángel rucꞌuan ri lük xberuvoxij can ri cꞌo-e 
chupan, pariꞌ ri nimalüj mar. Y ri mar xchuvir cachiꞌel ri ruquiqꞌuel jun 
camnük, y romariꞌ ronojel cꞌa ri cꞌo quicꞌaslen ri yecꞌo chiriꞌ, xecom.

4 Y ri rox ángel xberuvoxij cꞌa can ri rucꞌuan chupan ri lük pa quiviꞌ 
ri rakün tak yaꞌ y pa quiviꞌ ri apeꞌ nyeꞌalüx tak yaꞌ. Y ri yaꞌ reꞌ xeꞌoc cꞌa 
quicꞌ. 5 Y yin xinvacꞌaxaj cꞌa que ri ángel ri yoꞌon ruchukꞌaꞌ pa rukꞌaꞌ pa 
quiviꞌ ri yaꞌ, xchꞌo cꞌa y xbij: Ajaf Dios, rat ri chi jumul cꞌa ratcꞌo-pe, rat 
ri rat choj y rat lokꞌolüj vi, pa rubeyal cꞌa ri ncatajin chubanic riqꞌuin ri 
a-juicio. 6 Roma nayaꞌ rutojic cheque ri xecamsan quichin ri lokꞌolüj tak 
avalcꞌual y ri ye asamajelaꞌ ri xekꞌalajrisan ri atzij. Y utz vi cꞌa rubanic 
nabün cheque que tiquikumuꞌ quicꞌ, roma jariꞌ ri nkaꞌ chiquivüch.

7 Y jariꞌ tok yin Juan xinvacꞌaxaj que cꞌo jun ri nchꞌo-pe riqꞌuin ri altar, y 
nbij cꞌa: Quiriꞌ vi Ajaf Dios ri cꞌo ronojel avuchukꞌaꞌ aviqꞌuin, nkꞌalajin-vi 
cꞌa que ri a-juicio ketzij y choj vi.

8 Cꞌateriꞌ tok xpuꞌu ri rucaj ángel xuvoxij ri cꞌo-e pa lük pariꞌ ri kꞌij. Y ri 
kꞌij xjach-vi ruchukꞌaꞌ pa rukꞌaꞌ que queruporoj ri vinük riqꞌuin ri rukꞌakꞌal. 
9 Y quiriꞌ vi cꞌa xcꞌulachitüj, ri kꞌij itzel vi chi cꞌatic ri xbün cheque ri vinük, 
y man riqꞌuin tüj riꞌ ri vinük man xbij tüj baꞌ cánima que xquitzolij ta pe 
quicꞌuꞌx riqꞌuin ri Dios o xquiyaꞌ ta chukaꞌ rukꞌij. Pa ruqꞌuexel quiriꞌ ta 
xquibün, xa xquiyokꞌ ri rubiꞌ ri Dios ri takayon-pe ri kꞌoxomül.

10 Ri voꞌoꞌ (quinto) ángel xberuvoxij cꞌa can ri rucꞌuan pa lük, pariꞌ ri 
ruchꞌacat ri nabey chico y ri ruchꞌulef apeꞌ nbün mandar rijaꞌ, y xka-ka 
cꞌa jun nimalüj kꞌekuꞌn pariꞌ. Y roma cꞌa ri kꞌoxomül ri nyetajin nquicꞌusaj 
ri vinük ri aj-ruchꞌulef riꞌ juis cꞌayuf, romariꞌ nquicachꞌulaꞌ cakꞌ. 11 Y nixta 
riqꞌuin riꞌ ri vinük man xquitzolij tüj pe quicꞌuꞌx riqꞌuin ri Dios richin xquiyaꞌ 
ta can rubanic ri itzel. Xa pa ruqꞌuexel quiriꞌ ta xquibün, xa xquiyokꞌ ri Dios 
ri cꞌo chilaꞌ chicaj, roma ri kꞌoxomül y ri itzel chꞌaꞌc ri cꞌo chiquij.

12 Ri ruvakiꞌ (sexto) ángel xberuvoxij can pariꞌ ri nimalüj rakün-yaꞌ 
Eufrates ri rucꞌuan-e chupan ri lük ri rucꞌuan. Y ri rakün-yaꞌ riꞌ xchakiꞌj-
ka richin que nyetiquer nyecꞌo ri reyes ri ye petenük chiriꞌ pan oriente.

13 Y cꞌateriꞌ yin xintzꞌet que ri itzel dragón cük rij, ri nabey chico y ri achi ri 
nbin que nukꞌalajrisaj ri rutzij ri Dios y xa man ketzij tüj, jujun cꞌa ranas ri nyeꞌel-

pe pa quichiꞌ. Y ri oxiꞌ ranas reꞌ, xa ye oxiꞌ cꞌa itzel tak espíritu. 14 Ri oxiꞌ itzel tak 
espíritu, riqꞌuin cꞌa ri itzel-vinük ye petenük-vi, y nyequibanalaꞌ cꞌa milagros 
richin nyechꞌacatüj ri vinük pa quikꞌaꞌ. Ye elenük cꞌa pe richin nyequimol conojel 
reyes richin ri ruchꞌulef ye cachibilan ri achiꞌaꞌ banuy tak oyoval. Nyequimol-
apu richin ri kꞌij tok nquibün oyoval riqꞌuin ri Dios ri cꞌo-vi ronojel ruchukꞌaꞌ 
riqꞌuin. 15-16 Y ri oxiꞌ itzel tak espíritu ye cachiꞌel quetzuꞌun ranas, xequimol cꞌa 
conojel ri reyes richin ri ruchꞌulef ye cachibilan ri achiꞌaꞌ banuy tak oyoval. 
Xequimol cꞌa pa jun lugar ri nbix Armagedón chin, y ri lugar riꞌ quiriꞌ cꞌa nbix 
chin pa chꞌabül rubiniꞌan hebreo. Jariꞌ tok xchꞌo ri Jesucristo, y xbij: Tivacꞌaxaj 
na peꞌ. Yin tok nquika-pe, nquipuꞌu cachiꞌel nbün jun elekꞌon, man ninyaꞌ tüj 
rutzijol. Y ri quichajin quicꞌaslen y ye chꞌajchꞌoj, jabel cꞌa quiquicot, roma manak 
itzel tak quinojibül ri quibanun ri nyechꞌanaban tüj chiquivüch ri vinük.

17 Y jariꞌ tok ri ruvukuꞌ (séptimo) ángel xuvoxij pa cakikꞌ ri rucꞌuan 
chupan ri lük, y xinvacꞌaxaj cꞌa que cꞌo nchꞌo-pe ri apeꞌ cꞌo-vi ri lokꞌolüj 
ruchꞌacat ri Dios chiriꞌ pa racho, chilaꞌ chicaj. Y riqꞌuin cꞌa ruchukꞌaꞌ nbij-
pe: Jareꞌ tzakon yan,

18 Y xe cꞌa xbij quiriꞌ ri tzij riꞌ, xekꞌajan cꞌa truenos, xepuꞌu coyopaꞌ y 
xekꞌajan chꞌaka chic chꞌabül. Y xbün cꞌa jun nimalüj cab-rakün ri man 
jun bey banatajnük janipeꞌ ri yecꞌo-pe vinük chuvüch ri ruchꞌulef. 19 Y ri 
apeꞌ cꞌo-vi ri nimalüj tinamit xjakatüj ri ruchꞌulef roma ri cab-rakün. Pan 
oxiꞌ cꞌa xbün chin ri tinamit riꞌ. Y ri chꞌaka chic cꞌa nimakꞌ tak tinamit ri 
yecꞌo chuvüch ri ruchꞌulef, xebe-vi cꞌa chukaꞌ pan ulef. Xetzak. Ri Dios ja 
yan cꞌa riꞌ xucꞌuxlaꞌaj ri nimalüj tinamit Babilonia, y ncꞌatzinej-vi cꞌa que 
nuyaꞌ ruqꞌuexel cheque ri vinük aj chiriꞌ. Romariꞌ ri Dios xbün cheque 
que tiquikumuꞌ ri ru-castigo rijaꞌ. 20 Y roma chukaꞌ ri nimalüj cab-rakün 
ri xbün, ri ruchꞌulef ri yecꞌo pa tak yaꞌ xebe chuxeꞌ yaꞌ. Y ri juyuꞌ man 
xetzꞌetetüj tüj chic. 21 Chukaꞌ chupan ri tiempo riꞌ xka-ka cꞌa pe sakboch ri 
chilaꞌ chicaj. Y jujun sakboch colopeꞌ jujun cꞌa quintal calal. Y roma cꞌa ri 
jun camic sakboch reꞌ, ri vinük juis cꞌa nquetzelaj ri Dios. Ri kꞌoxomül cꞌa 
ri xuyaꞌ ri Dios pa quiviꞌ ri vinük riꞌ, juis cꞌayuf vi.

Ri itzel tinamit Babilonia

17  1 Y jun cꞌa cheque ri siete ángeles ri ye ucꞌuayon jujun lük banun 
riqꞌuin kꞌanapük, xchꞌo-pe chuve y xbij-pe cꞌa chuve: Catampe 

viqꞌuin y nincꞌut cꞌa chavüch ri achique chi castigo ri nka-ka pariꞌ ri 
ixok ri ruchujirsan rucꞌaslen quiqꞌuin achiꞌaꞌ y tzꞌuyul pa quiviꞌ qꞌuiy yaꞌ. 
2 Ja riqꞌuin ri ixok reꞌ quibanun-vi quimac ri nimakꞌ tak reyes ri yecꞌo 
chuvüch ri ruchꞌulef. Y rumac cꞌa chukaꞌ ri ixok reꞌ tok ri vinük ri yecꞌo 
chuvüch ri ruchꞌulef ye kꞌabarnük pa rukꞌaꞌ ri mac.

3 Y chupan cꞌa ri jun cachiꞌel achicꞌ ri xinbün roma ri ruchukꞌaꞌ ri Lokꞌolüj 
Espíritu, xinnaꞌ que ri ángel xinrucꞌuaj cꞌa pa jun cachiꞌel tzꞌiran ruchꞌulef. Y 
chiriꞌ xintzꞌet yan chic ri ixok, tzꞌuyul chirij jun chico cük rij ri cꞌo siete rujolon 

y diez rucꞌaꞌ. Ri chico cük rij reꞌ ruyon cꞌa biꞌaj rij, richin nretzelaj ri rubiꞌ ri 
Dios. 4 Y ri ixok riꞌ rucusan cꞌa tziük cük y morado. Ye rucusan chukaꞌ chꞌaka 
chic cosas ri ye banun riqꞌuin kꞌanapük, riqꞌuin jabel tak abüj y ri abüj chukaꞌ ri 
nbix perla cheque, richin ruvekon-riꞌ jabel. Y pa rukꞌaꞌ, rucꞌuan cꞌa jun copa ri 
banun riqꞌuin kꞌanapük. Y ri copa riꞌ nojnük-e rupan riqꞌuin ri itzel tak runojibül 
ri ye rubanalun chuvüch ri Dios, y riqꞌuin chukaꞌ ri tzꞌilolüj tak nojibül ri ye 
rubanalun, cachiꞌel ri mac quiqꞌuin achiꞌaꞌ. 5 Y ri ixok riꞌ tzꞌiban-vi cꞌa pa nicꞌaj 
ruvüch ri rubiꞌ. Y ri rubiꞌ rijaꞌ man katz kꞌalüj tüj achique ntel-vi chi tzij, pero 
quereꞌ cꞌa ri nbij: Ri nimalüj tinamit Babilonia, quiteꞌ ri xtaniꞌ ri man utz tüj 
quicꞌaslen y ri quiteꞌ chukaꞌ ri vinük ri nyebanun itzel chuvüch ri Dios. 6 Tok yin 
xintzꞌet cꞌa ri ixok riꞌ, xsatz cꞌa nucꞌuꞌx. Roma xa xerucamsaj juis ye qꞌuiy yecꞌo-vi 
pa rukꞌaꞌ ri Dios, ri xetaken ri Jesucristo, que cachiꞌel tok jun kꞌabarel nutij qꞌuiy 
aguardiente hasta que juis mekꞌen rupan. 7 Y ri ángel ri ucꞌuayon vichin, xbij 
cꞌa chuve: Yin ninkꞌalajrisaj cꞌa chavüch ri achique nyeꞌel-vi chi tzij ri ixok ri 
tzꞌuyul chirij ri chico. Y ninbij-vi chukaꞌ chave achique ntel-vi chi tzij ri nimalüj 
chico siete rujolon y diez rucꞌaꞌ. Romariꞌ manak cꞌatz que nsatz acꞌuꞌx. 8 Roma ri 
chico ri xatzꞌet, xa jun chico ri xcꞌujeꞌ ojer can y vocomi manak chic. Pero man 
riqꞌuin tüj riꞌ cꞌa ri xa manak chic, xa nkꞌalajin chic cꞌa pe. Ntel cꞌa pe chupan ri 
jul ri ruyon kꞌekuꞌn rupan. Roma xa jariꞌ ri ruqꞌuisbül ri nbün can y nbe pa kꞌakꞌ. 
Y yecꞌo cꞌa juis vinük ri yecꞌo chuvüch ri ruchꞌulef, ri xa man ncꞌujeꞌ tüj quibiꞌ 
chupan ri vuj ri richin cꞌaslen. Y reꞌ ja pa rutzꞌuquic pe ri ruchꞌulef tok etaman 
chic pe roma ri Dios. Ri vinük riꞌ nsatz cꞌa quicꞌuꞌx roma ri nquitzꞌet. Roma ri 
chico ri xcꞌujeꞌ ojer y xa manak chic tzꞌeton, xbekꞌalajin cꞌa pe jun bey chic.

9 Reꞌ qꞌuiy cꞌa etamabül nrajoꞌ richin nkꞌax chin jun, roma ri siete rujolon 
ri chico, xa ye siete cꞌa juyuꞌ ri apeꞌ rubanun-vi ruchꞌacat ri ixok riꞌ. 
10 Chukaꞌ ri siete rujolon ri chico, xa ye siete cꞌa rey. Ye voꞌoꞌ cꞌa cheque ri 
siete reyes reꞌ xecꞌo yan. Ri ruvakiꞌ (sexto) rey nbün mandar vocomi. Jacꞌa 
ri ruvukuꞌ (séptimo) rey man jani nkꞌalajin-pe richin nbün-pe mandar. 
Pero tok nkꞌalajin-pe ri rey reꞌ, xa man cꞌa nlayuj tüj ri ru-autoridad. 
11 Cꞌateriꞌ, ja ri chico ri xcꞌujeꞌ y vocomi manak chic tzꞌeton, jariꞌ ri ntoc 
can rey. Ri ruqꞌuisbül rey reꞌ, junan vi cꞌa runaꞌoj quiqꞌuin ri siete itzel tak 
reyes ri ye cꞌunük chic. Chukaꞌ rijaꞌ nbün mandar, y cꞌateriꞌ nbe pa kꞌakꞌ.

12 Y jacꞌa ri lajuj (diez) rucꞌaꞌ ri xatzꞌet que rucꞌuan ri chico, xa ye lajuj (diez) 
cꞌa reyes ri man jani nquibün ta mandar. Y ri lajuj (diez) reyes reꞌ cachibilan ri 
chico, njach-vi cꞌa cuchukꞌaꞌ pa quikꞌaꞌ richin nquibün mandar. Pero ri cuchukꞌaꞌ 
ri njach cheque, xa man cꞌa nlayuj tüj. Xa baꞌ oc nbün. 13 Ri lajuj (diez) reyes ri 
cꞌa man jani nquibün tüj mandar, junan vi cꞌa quivüch. Y chi lajuj (diez) reyes 
nquiyaꞌ cꞌa chiquivüch richin nquiyaꞌ ri qui-autoridad y ri cuchukꞌaꞌ pa rukꞌaꞌ ri 
chico riꞌ. 14 Y ri reyes riꞌ nquibün cꞌa chukaꞌ oyoval riqꞌuin ri Jesucristo ri cachiꞌel 
Alaj Oveja. Rijaꞌ cꞌo pa quiviꞌ conojel reyes y jun nimalüj Ajaf. Y romariꞌ ri 
nyecatüj chirij, xa nyechꞌacatüj roma rijaꞌ y coma ri yecꞌo riqꞌuin. Ri yecꞌo riqꞌuin 
ri Ajaf Jesucristo, ye oyon y ye chaꞌon roma ri Dios, y quiyoꞌon-vi cánima chukaꞌ.

15 Y ri ángel ri ucꞌuayon vichin xbij cꞌa chukaꞌ chuve yin Juan: Ri yaꞌ ri 
xatzꞌet-vi que tzꞌuyul ri ixok ri man utz tüj rucꞌaslen, xa ye tinamit, ye 
juis qꞌuiy vinük, ri man junan tüj quichꞌabül y man junan tüj quiruchꞌulef 
chukaꞌ. 16 Y ri lajuj (diez) rucꞌaꞌ ri xatzꞌet que rucꞌuan ri chico, xa 
nquetzelaj cꞌa ri ixok ri xa man utz tüj rucꞌaslen. Y nquiyaꞌ cꞌa can ruyon. 
Xa nquichꞌanaba-vi can. Y ri ruchꞌacul ri ixok riꞌ, cꞌo chꞌaka nquicꞌux, y 
cꞌo ri chꞌaka chic xa nquiporoj pa kꞌakꞌ. 17 Ri Dios xuyaꞌ pa cánima ri lajuj 
(diez) reyes que junan quivüch richin que xecatüj chirij ri ixok ri man utz 
tüj ri rucꞌaslen, y chukaꞌ que junan quivüch richin que xquijüch ri qui-
autoridad chin ri chico. Y quiriꞌ nquibün, pero man richin tüj chi jumul, 
roma tok nyebanatüj ri ye rubin can ri Dios que nyebanatüj, xa nqꞌuis cꞌa 
can. 18 Y ri ixok ri xatzꞌet, jacꞌa ri jun nimalüj tinamit ri cꞌo pa quiviꞌ ri 
chꞌaka chic tinamit richin ri ruchꞌulef.

Tok xtzak ri itzel tinamit Babilonia

18  1 Cꞌateriꞌ xintzꞌet cꞌa chukaꞌ jun chic ángel. Jun ángel ri cꞌo juis 
autoridad pa rukꞌaꞌ, y ntajin nka-ka-pe cꞌa chicaj. Ri ángel reꞌ 

chukaꞌ, roma ri nyiqꞌuiyot, xusakrisaj ri ruchꞌulef. 2 Riqꞌuin cꞌa ruchukꞌaꞌ 
nchꞌo, y nbij: Vocomi xtzak yan, vocomi xtzak yan ri nimalüj tinamit 
Babilonia. Vocomi xa cꞌunük chic cꞌa ri apeꞌ nquimol-quiꞌ itzel tak 
espíritu. Y chiriꞌ chukaꞌ cꞌo-vi quisoc itzel y tzꞌilolüj tak chꞌipaꞌ. 3 Roma 
xa ja ri Babilonia ri xbanun cheque ri chꞌaka chic ruchꞌulef richin que 
xquiyüc ru-castigo ri Dios pa quiviꞌ, roma xbün cheque que mekꞌen 
quipan pa rukꞌaꞌ ri mac quiqꞌuin achiꞌaꞌ y ri ixokiꞌ. Ja chukaꞌ ri Babilonia 
ri xbanun cheque ri reyes quichin chꞌaka chic ruchꞌulef richin xetzak pa 
mac, cachiꞌel ri mac quiqꞌuin ixokiꞌ. Y ja chukaꞌ ri tinamit Babilonia ri 
xbanun cheque qꞌuiy cꞌayinelaꞌ que xebeyomür can, roma ri aj-Babilonia 
xquicꞌuaj jun itzel cꞌaslen y romariꞌ xquisatzalaꞌ juis tumin, xbij ri ángel.

4 Cꞌateriꞌ xinvacꞌaxaj cꞌa que cꞌo jun ri nchꞌo-pe chilaꞌ chicaj y nbij: Rix ri rix 
vichin chic yin, quixel cꞌa pe pa tinamit Babilonia, man xa quixka-ka chukaꞌ 
pa mac y nquixilon chukaꞌ rix riqꞌuin ri kꞌoxomül ri nka-ka pa quiviꞌ ri vinük 
aj chiriꞌ. 5 Y ri quimac ri vinük ri aj chiriꞌ chupan ri tinamit riꞌ, molon-vi cꞌa 
ronojel. Y ronojel ri mac reꞌ jun nimalüj montón chic cꞌa rubanun. Romariꞌ ri 
montón reꞌ xa xkꞌalajin yan e cꞌa chilaꞌ chicaj. Y ri Dios nuya-vi cꞌa kꞌoxomül 
pa quiviꞌ ri vinük, roma ri quimac cꞌunük cꞌa ruviꞌ quibanun. 6 Pero rix, xbij 
cꞌa ri chꞌabül petenük chilaꞌ chicaj cheque ri nyebanun ruqꞌuexel chin ri 
Babilonia, tibanaꞌ cꞌa ruqꞌuexel chin, cachiꞌel xbün rijaꞌ cheque chꞌaka chic. 
Cachiꞌel cꞌa ri rubanun rijaꞌ, jariꞌ chukaꞌ ri tibanaꞌ chin rijaꞌ. Caꞌiꞌ mul cꞌa más 
cꞌayuf tibanaꞌ chin, que chuvüch ri xbün rijaꞌ cheque ri chꞌaka. Rijaꞌ xa jun 
lük chin ri itzel ri xuyaꞌ, pero rix caꞌiꞌ lük tiyaꞌ chin richin nibün ruqꞌuexel 
chin y tutijaꞌ na pokonül. 7 Tiyaꞌ pa kꞌoxomül. Roma rijaꞌ xunimirsaj-riꞌ, y 
tok ruyoꞌon-riꞌ chupan ri itzel cꞌaslen, xusatzalaꞌ ri rutumin. Y xubilaꞌ cꞌa pa 

ránima: Ja yin ri cachiꞌel reina yin tzꞌuyul chereꞌ. Ni man yin malcaꞌn tüj, 
nixta man nincꞌusaj tüj kꞌoxon chukaꞌ, nbij. 8 Y roma cꞌa ri rutzij riꞌ, pa jun 
kꞌij cꞌa nyepuꞌu ronojel ruvüch kꞌoxomül pariꞌ. Npuꞌu camic, okꞌej y vayjül. 
Y ncꞌat chukaꞌ pa rukꞌaꞌ kꞌakꞌ. Y quiriꞌ vi cꞌa ri ncꞌulachitüj, roma ri xbin que 
quiriꞌ ri nbanatüj, ja ri Ajaf Dios ri cꞌo-vi ruchukꞌaꞌ riqꞌuin.

9 Y ri reyes ri yecꞌo chuvüch ri ruchꞌulef juis cꞌa ncokꞌej ri tinamit 
Babilonia. Ri reyes riꞌ jariꞌ ri xechꞌacatüj pa rukꞌaꞌ, richin que xetzak pa 
mac, cachiꞌel ri mac quiqꞌuin ixokiꞌ, y chukaꞌ richin que xetzak chupan ri 
itzel tak cꞌaslen ri apeꞌ xquisatzala-vi qui-tumin. Ncokꞌej y nquibisoj cꞌa 
ri tinamit Babilonia tok nquitzꞌet ri sib njoteꞌ chicaj, roma ntajin rucꞌatic. 
10 Pero roma cꞌa ri nquixbij-quiꞌ chuvüch ri kꞌoxomül ri kajnük pariꞌ, 
cꞌanüj cꞌa nyecꞌuje-vi-e chin y nquibij cꞌa: Juyaꞌ ruvüch ri nimalüj tinamit 
Babilonia, jun tinamit ri cꞌo ruchukꞌaꞌ richin xcꞌujeꞌ pa quiviꞌ conojel. Juyaꞌ 
cꞌa ruvüch roma xa pa jun hora xqꞌuis pa rukꞌaꞌ ri castigo ri xka-pe pariꞌ.

11 Y ri cꞌayinelaꞌ cꞌa ri yecꞌo chuvüch ri ruchꞌulef, juis cꞌa chukaꞌ ncokꞌej 
y nquibisoj ri tinamit riꞌ, roma man jun chic cꞌa nlokꞌon richin ri cꞌayij ye 
quicꞌualon-apu richin nyequicꞌayij can chiriꞌ. 12 Y ri cꞌayij cꞌa ri ye quicꞌualon 
ri cꞌayinelaꞌ riꞌ, ja ri kꞌanapük, sakpük, ri chꞌichꞌ cobre y hierro, ri abüj ri 
galán ye jabel, ri mármol, y ri abüj nbix chukaꞌ perla chin, ri tziük ri galán 
ye jabel, cachiꞌel ri lino, ri seda, y ri tziük morado y cük, ri cosas ri ye banun 
quiqꞌuin jabel tak cheꞌ y jubul tak cheꞌ, y ye quicꞌualon chukaꞌ cosas ye banun 
riqꞌuin bak. 13 Quicꞌualon chukaꞌ canela, akꞌon, pon, mirra y chꞌaka chic 
jubulüj tak akꞌon, ri ruyaꞌal-uva, aceite, cꞌüj y trigo. Ye quicꞌualon-apu chukaꞌ 
richin nyebequicꞌayij can, ovejas, quiej y chꞌaka chic chico, carruajes, y hasta 
vinük. 14 Vocomi ri vinük ri xecꞌujeꞌ pa nimalüj tinamit, man nyequitij tüj chic 
cꞌa quivüch-cheꞌ ri jabel ye quiꞌ y juis xekaꞌ chiquivüch. Xqꞌuis cꞌa ronojel ri 
jabel tak cosas ri yecꞌo quiqꞌuin, y xqꞌuis chukaꞌ ri quibeyomal.

15 Y ri cꞌayinelaꞌ ri nyeꞌapon pa Babilonia richin nyebequicꞌayij cosas, juis 
cꞌa xebeyomür can. Ri cꞌayinelaꞌ reꞌ nquixbij cꞌa quiꞌ chuvüch ri castigo ri 
kajnük pariꞌ ri tinamit, cꞌanüj cꞌa yecꞌo-vi-e. Juis vi cꞌa ncokꞌej y nquibisoj. 
16 Y nquibij: Juyaꞌ cꞌa ruvüch ri nimalüj tinamit Babilonia, roma xa cachiꞌel 
cꞌa jun ixok ri ruvekon-riꞌ riqꞌuin tziük galán jabel. Ruvekon-riꞌ riqꞌuin 
ri tziük rubiniꞌan lino, y quiqꞌuin ri tziük ri cük y morado nyetzuꞌun. Y 
xerucusaj cꞌa chukaꞌ kꞌanapük, perlas y chꞌaka chic quivüch abüj ri galán 
ye jabel. 17 Y xa pa jun hora xqꞌuis ri jaruꞌ chi beyomül ri nchajin.

Y ri achiꞌaꞌ capitanes ri cꞌo quikꞌij pa tak barcos y ri chꞌaka chic ri 
nyesamajin chin ri barcos, ri vinük ri ye petenük chupan ri barcos, y 
conojel vi cꞌa ri samajelaꞌ ri richin pa yaꞌ, man xejel tüj apu cꞌa chunakaj 
ri tinamit Babilonia. Xa cꞌanüj xepaꞌe-vi chin. 18 Roma xquitzꞌet ri sib ri 
jotol chicaj. Sib ri nbukun nbe chicaj, roma ntajin rucꞌatic ri tinamit. Y 
riqꞌuin cꞌa cuchukꞌaꞌ xechꞌo, y xquibij: ¿Cꞌo ta comi jun tinamit ri junan 
riqꞌuin ri nimalüj tinamit reꞌ? xquibij.

19 Y ri vinük cꞌa ri ye richin pa tak barcos y ri samajelaꞌ ri richin pa tak 
yaꞌ, xquiyalaꞌ cꞌa ulef pa tak quijolon, nyeꞌokꞌ y juis cꞌa nyebison, y riqꞌuin 
cuchukꞌaꞌ nquibij: Juyaꞌ cꞌa ruvüch ri nimalüj tinamit Babilonia. Riqꞌuin 
cꞌa ri rubeyomal rijaꞌ xebeyomür can conojel rajaf tak barcos. Y xa pa jun 
hora xqꞌuis ronojel, xquibij.

20 Y jariꞌ tok xacꞌaxatüj jun chꞌabül y xbij: Rix ri rixcꞌo chicaj, rix 
apóstoles, rix kꞌalajrisüy ri rutzij ri Dios y rix chukaꞌ ri rixcꞌo-vi pa 
rukꞌaꞌ ri Dios, quixquicot cꞌa, roma ri Dios xutzꞌet ri xicꞌusaj pa rukꞌaꞌ ri 
Babilonia. Romariꞌ xuyaꞌ rutojic chin.

21 Y jariꞌ tok jun ángel ri juis ruchukꞌaꞌ, xberuliꞌej cꞌa pe jun nimalüj abüj, ri 
cachiꞌel jun caꞌ ntzuꞌun. Cꞌateriꞌ ri ángel riꞌ riqꞌuin ronojel ruchukꞌaꞌ xucꞌük ri 
abüj cꞌa pa mar, y xbij cꞌa: Quereꞌ cꞌa nban chin ri nimalüj tinamit Babilonia 
richin que tiqꞌuis chiriꞌ. Ri tinamit riꞌ man ntzꞌetetüj tüj chic. 22 Nixta jun 
bey chic cꞌa chukaꞌ nacꞌaxüx ta pa tak rubey riqꞌuin ri nyekꞌajan ri arpas, ri 
trompetas y ri xul. Man jun chic cꞌa ri nkꞌojoman. Nixta cꞌa chukaꞌ nyecꞌujeꞌ 
chic achique na quivüch samajelaꞌ chiriꞌ cachiꞌel ri rubanun can. Y man 
nyekꞌajan tüj chic pe ri caꞌ chukaꞌ. 23 Man jun chic cꞌa kꞌakꞌ ri ntzꞌetetüj ta 
chupan, richin ta nsakrisan. Man nacꞌaxüx tüj chic cꞌa chukaꞌ que cꞌo ta jun 
cꞌulubic nbanatüj. Roma chiriꞌ xecꞌuje-vi ri más nimakꞌ tak cꞌayinelaꞌ. Y chukaꞌ 
roma ri achique xquibün ri aj-itz chiriꞌ, xechꞌacatüj cꞌa conojel ri ruchꞌulef.

24 Y chupan cꞌa chukaꞌ ri tinamit Babilonia xbiyin-vi quiquiqꞌuel ri ye 
rusamajelaꞌ ri Dios ri xekꞌalajrisan ri rutzij, y ri quiquiqꞌuel ri chꞌaka chic 
ri yecꞌo-vi pa rukꞌaꞌ ri Dios. Pariꞌ cꞌa ri tinamit riꞌ xka-ka-vi ri quicamic 
conojel ri takenelaꞌ richin ri Dios ri ye camsan-e chuvüch ri ruchꞌulef.

19  1 Y chirij cꞌa ronojel reꞌ tok yin Juan xinvacꞌaxaj que juis cꞌa quichꞌabül 
vinük ri nvunu chicaj. Y ri vinük reꞌ riqꞌuin cuchukꞌaꞌ nquibij cꞌa:

Tinimirsaj rubiꞌ ri Kajaf Dios, roma riqꞌuin rijaꞌ petenük-vi ri colonic, 
richin rijaꞌ ri ruchukꞌaꞌ, y cꞌo chukaꞌ ri nimalüj rukꞌij.

 2 Tinimirsaj rubiꞌ ri ka-Dios roma ri nbün juzgar, ketzij y choj,
roma xuyaꞌ ru-castigo pariꞌ ri ixok ri itzel rucꞌaslen,
ri xbün cheque ri vinük ri yecꞌo chuvüch ri ruchꞌulef richin xetzak pa 

mac, cachiꞌel ri mac quichin ixokiꞌ y achiꞌaꞌ.
Y ri ka-Dios, pariꞌ cꞌa ri ixok itzel rucꞌaslen xuya-vi ri rutojic ri 

quicamic ri rusamajelaꞌ, nquibij.
3 Cꞌateriꞌ ri vinük ri nvunu quichꞌabül chicaj, xquibij cꞌa chukaꞌ: 

Tinimirsaj cꞌa rubiꞌ ri Dios, roma ri Babilonia rutzꞌamon rucꞌatic, y ri 
rusib njoteꞌ cꞌa chi jumul.

4 Y chi veinticuatro rajatük achiꞌaꞌ ri yecꞌo chicaj y ri ye cajiꞌ ri juis qꞌuiy 
runakꞌ tak quivüch cꞌo, jariꞌ tok xexuque-ka pan ulef richin xquiyaꞌ rukꞌij 
ri Dios cꞌo pa lokꞌolüj ruchꞌacat. Y ri rajatük achiꞌaꞌ y ri ye cajiꞌ ri juis 
qꞌuiy runakꞌ tak quivüch cꞌo, xquibij cꞌa: Quiriꞌ ta cꞌa. Xtinimirsüs cꞌa ri 
rubiꞌ ri Dios, xquibij rijeꞌ.

5 Y jariꞌ tok cꞌo cꞌa jun ri xbechꞌo-pe apeꞌ cꞌo-vi ri lokꞌolüj ruchꞌacat ri 
Dios, y quereꞌ cꞌa ri nbij:

Chiꞌivonojel rix rusamajelaꞌ ri Dios,
tiyaꞌ cꞌa rukꞌij ri ka-Dios.
Rix ri nitakej rutzij ri Dios, tiyaꞌ rukꞌij.
Chi cocoj y chi nimakꞌ tibanaꞌ quiriꞌ.

Ri nimakꞌij richin rucꞌulubic ri Jesucristo
6 Y yin Juan, xinvacꞌaxaj cꞌa chukaꞌ que cachiꞌel quichꞌabül juis vinük ri 

nyevunu chilaꞌ chicaj. Ri quichꞌabül nyevunu cꞌa cachiꞌel nyevunu rakün 
tak yaꞌ, y chukaꞌ cachiꞌel nkꞌajan trueno. Y nquibij cꞌa:

Tinimirsaj rubiꞌ ri Ajaf ri ka-Dios, ri cꞌo ronojel ruchukꞌaꞌ riqꞌuin, 
roma ja rijaꞌ ri Jun ri nbün mandar.

 7 Titzeꞌen cꞌa kavüch y tinoj ri kánima riqꞌuin quicot, y tikayaꞌ rukꞌij ri Dios.
Roma xka-pe yan cꞌa ri kꞌij richin nbanatüj ri nimalüj cꞌulubic richin 

ri Jesucristo ri Jun cachiꞌel Alaj Oveja.
Y ri xtün ruchojmirsan chic riꞌ richin ri rucꞌulubic.

 8 Xyaꞌ cꞌa kꞌij chin ri xtün richin que xuvek yan riꞌ riqꞌuin tziük ri juis 
chꞌajchꞌoj y nyiqꞌuiyot, tziük ri nbix lino chin, ri juis jabel.

Y ri tziük riꞌ, xa ja ri chojmilüj tak quicꞌaslen ri yecꞌo-vi pa rukꞌaꞌ ri Dios.
9 Y ri ángel ri benük viqꞌuin, xbij cꞌa chuve: Tatzꞌibaj cꞌa, que jabel 

quiquicot ri ye oyon richin ri nimakꞌij chupan ri rucꞌulubic ri Jesucristo ri 
cachiꞌel Alaj Oveja, xbij.

Y ri ángel riꞌ xbij cꞌa chukaꞌ chuve: Ri tzij ri xinbij chave, ja ri Dios 
biyon y ketzij vi.

10 Y yin jariꞌ xinxuqueꞌ chuvüch ri ángel riꞌ richin ninyaꞌ rukꞌij, pero rijaꞌ 
xbij cꞌa chuve: Man caxuqueꞌ chinuvüch. Man tayaꞌ nukꞌij yin. Ja ri Dios ri 
tayaꞌ rukꞌij. Roma yin xa jun rusamajel ri Dios cachiꞌel rat, y cachiꞌel chukaꞌ ri 
chꞌaka chic ri xquicꞌul ri rutzij ri Jesús y nquitzijoj chukaꞌ. Xa roj junan, roma 
jun kꞌalajrisüy richin ri nbix chin roma ri Dios y jun tzijoy ri rutzij ri Jesús, xa 
jun mismo Espíritu ri nyoꞌon quitzij chi caꞌiꞌ. Ri Espíritu riꞌ richin cꞌa ri Jesús.

Ri tzꞌuyben richin jun quiej sük rij
11 Y tok xintzuꞌun yan chic, xintzꞌet cꞌa ri caj que jakül. Y xintzꞌet cꞌa jun quiej 

sük rij, tzꞌuyben roma ri Jun ri rubiniꞌan Ketzij y nbün-vi ri nbij. Ri Jun cꞌa ri 
tzꞌuyben ri quiej sük rij, riqꞌuin cꞌa ruchojmil nbün juzgar y nbün oyoval quiqꞌuin 
ri nyeꞌetzelan richin. 12 Ri runakꞌ-ruvüch ye cachiꞌel cꞌa ruxak tak kꞌakꞌ. Cꞌo cꞌa 
qꞌuiy coronas rucusan, y tzꞌiban-e ri rubiꞌ chiriꞌ. Y ri biꞌaj reꞌ, man jun cꞌa achique 
chok nkꞌax-vi chin, xaxe cꞌa chin rijaꞌ. 13 Ri rutziek cꞌa ri rucusan, muꞌul pa quicꞌ. Y 
rijaꞌ cꞌo cꞌa jun chic rubiꞌ, y riꞌ ja ri Rutzij ri Dios. 14 Y ri aj-chicaj banuy tak oyoval 
ri ye benük riqꞌuin, quicusan tziük ri nbix lino chin, tziük ri juis jabel. Tziük 
ri sük-sük y chꞌajchꞌoj-chꞌajchꞌoj. Y conojel cꞌa ri banuy-oyoval reꞌ, ye tzꞌuyul-e 

chiquij quiej sük tak quij. 15 Y pa ruchiꞌ rijaꞌ ncꞌulun cꞌa pe jun cachiꞌel machet ri 
juis rey. Y riqꞌuin cꞌa riꞌ nukasaj quikꞌij ri vinük ri ye cꞌo pa tak ruchꞌulef. Y ja rijaꞌ 
ri nbün mandar riqꞌuin ronojel ruchukꞌaꞌ pa quiviꞌ ri vinük. Y nyeruyitzꞌ riqꞌuin ri 
ru-autoridad. Cachiꞌel cꞌa tok nyitzꞌitüj riqꞌuin akün ri uva chupan ri cachiꞌel pila, 
quiriꞌ cꞌa ri nbün rijaꞌ cheque. Nukꞌalajrisaj cꞌa chikavüch ri rubanic ri nimalüj 
castigo ri nuyaꞌ ri Dios ri cꞌo ronojel ruchukꞌaꞌ riqꞌuin. 16 Y ri Jun ri rubiniꞌan 
Ruchꞌabül ri Dios, rucusan cꞌa jun rutziek nim rakün, y chirij riꞌ tzꞌiban cꞌa jun 
chic rubiꞌ. Quiriꞌ cꞌa chukaꞌ ri pa nicꞌaj ka baꞌ chin ri rutziek, tzꞌiban jun chic. Y ri 
caꞌiꞌ cꞌa biꞌaj riꞌ ja ri Rey pa quiviꞌ ri reyes, y Ajaf pa quiviꞌ ri ajaf.

17 Y cꞌateriꞌ xintzꞌet jun ángel paꞌül pariꞌ ri kꞌij. Ri ángel cꞌa reꞌ riqꞌuin 
ruchukꞌaꞌ xbij cheque ri chꞌipaꞌ ri nyebiyaj chicaj: Quixampe. Timolo-pe 
iviꞌ, roma ri Dios nuyaꞌ cꞌa jun nimalüj vaꞌin chive. 18 Ri vüy cꞌa ri nuyaꞌ ri 
Dios ja ri quichꞌacul ri reyes, quichꞌacul capitanes, y quichꞌacul cꞌa chukaꞌ 
ri chꞌaka chic achiꞌaꞌ ri juis cuchukꞌaꞌ. Quichꞌacul cꞌa chukaꞌ quiej y ri ye 
tzꞌuyben. Ja ri quichꞌacul conojel vinük, chi lokꞌon y chi man lokꞌon tüj, 
chi cocoj y chi nimakꞌ, xbij ri ángel.

19 Y cꞌateriꞌ tok yin Juan xintzꞌet chic ri nabey chico y xentzꞌet ri reyes 
richin ri ruchꞌulef chukaꞌ, y ye juis cꞌa chukaꞌ achiꞌaꞌ banuy-oyoval ri ye 
cachibilan-e. Y conojel reꞌ quimolon cꞌa quiꞌ richin nquibün oyoval riqꞌuin ri 
Jun ri tzꞌuyul chirij ri quiej sük rij y quiqꞌuin chukaꞌ ri ye tzekleben richin. 
20 Y ri nabey chico xtzꞌam cꞌa e, rachibilan ri jun achi ri nbin que kꞌalajrisüy 
ri rutzij ri Dios y xa man ketzij tüj. Ri jun cꞌa achi tzꞌucuy-tzij reꞌ, xerubanalaꞌ 
cꞌa milagros ri man jun bey ye tzꞌeton tüj, chuvüch apu ri chico. Y riqꞌuin cꞌa 
riꞌ, xeruchꞌüc ri vinük richin que xquicꞌul ri quetal pa nicꞌaj-quivüch o pa tak 
quikꞌaꞌ. Y ri vinük reꞌ xquiyaꞌ cꞌa chukaꞌ rukꞌij ri ruvachbül ri chico. Y romariꞌ 
ri chico y ri jun ri xechꞌacon ri vinük, ye cꞌüs cꞌa xetorix chupan ri kꞌakꞌ yojon 
riqꞌuin azufre nbarür. 21 Y ja ri chꞌaka chic vinük ri ye benük quiqꞌuin ri ye 
caꞌiꞌ riꞌ, xecamsüs cꞌa conojel. Xecamsüs cꞌa riqꞌuin ri jun cachiꞌel machet ri 
ncꞌulun-pe pa ruchiꞌ ri tzꞌuyul chirij ri quiej sük rij. Y ri quichꞌacul cꞌa conojel 
ri xecamsüs, ja ri chꞌipaꞌ ri xecꞌuxun. Nquinojsaj-vi cꞌa quipan riqꞌuin ri tiꞌij riꞌ.

Ri jun mil junaꞌ

20  1 Y cꞌateriꞌ yin xintzꞌet cꞌa jun ángel ri ntajin nka-ka-pe chilaꞌ chicaj y 
rucꞌamon-pe ri llave richin ri jul ri ruyon kꞌekuꞌn rupan. Y rucꞌamon cꞌa 

chukaꞌ pe jun nimalüj cadena pa rukꞌaꞌ. 2 Ri ángel reꞌ xberutzꞌamaꞌ cꞌa pe ri itzel 
dragón cük rij, ri nbix chukaꞌ itzel-vinük y Satanás chin. Y jariꞌ ri xoc jun cumütz 
ojer can. Xxim cꞌa can roma ri ángel, richin jun mil junaꞌ. 3 Cꞌateriꞌ xberutorij can 
chupan ri jul ri ruyon kꞌekuꞌn rupan, xutzꞌapij can y xuyaꞌ can jun retal chiriꞌ 
pariꞌ ri tzꞌapibül ri jul richin que man jun njakon. Quiriꞌ xban can chin, richin que 
man queruchꞌüc chic más ri yecꞌo pa ronojel ruchꞌulef. Jun mil cꞌa junaꞌ ri man 
nkꞌalajin tüj chic ri rusamaj rijaꞌ. Jacꞌa tok cꞌunük chic ri jun mil junaꞌ reꞌ, nyejak 
cꞌa pe y ntzolij chic chubanic ri rusamaj, pero xa richin baꞌ chic tiempo.

4 Y xintzꞌet cꞌa que yecꞌo chꞌacüt quichin autoridades, y chiriꞌ ye tzꞌuyul-vi 
ri yoꞌon chic cuchukꞌaꞌ pa quikꞌaꞌ richin nquibün juzgar. Xentzꞌet cꞌa chukaꞌ 
ri cánima ri ye camnük chic e roma xtzaqꞌuis quikul. Rijeꞌ xecamsüs-e 
roma xquitzijoj ri rutzij ri Jesús y xquitzijoj ri rutzij ri Dios. Conojel cꞌa reꞌ, 
jareꞌ ri man xeyoꞌon tüj rukꞌij ri nabey chico y ri ruvachbül. Nixta chukaꞌ 
man xcajoꞌ tüj quetal ri richin ri chico pa nicꞌaj-quivüch o pa tak quikꞌaꞌ. 
Y rijeꞌ xecꞌastüj y junan cꞌa nyebanun juzgar riqꞌuin ri Cristo, chupan ri 
jun mil junaꞌ. 5 Y jariꞌ ri nabey cꞌastajbül ri nbanatüj. Jacꞌa ri chꞌaka chic 
caminakiꞌ man nyecꞌastüj tüj. Xa jacꞌa tok cꞌunük chic cꞌa ri jun mil junaꞌ, 
cꞌateriꞌ tok nyecꞌastüj-pe. 6 Lokꞌolüj cꞌa ri quicꞌaslen y jabel chukaꞌ quiquicot 
ri janipeꞌ nyecꞌastüj chupan ri nabey cꞌastajbül. Roma man ntiquer tüj ri 
rucaꞌn camic chiquij. Rijeꞌ nyeꞌoc cꞌa sacerdotes richin ri Dios y ri Cristo. Y 
junan cꞌa nyebanun mandar riqꞌuin ri Cristo chupan ri jun mil junaꞌ.

7 Y ja tok cꞌunük chic ri jun mil junaꞌ, ri itzel-vinük ntelesüs cꞌa pe chupan 
ri lugar apeꞌ tzꞌapül-vi can. 8 Y npuꞌu cꞌa jun bey chic chin nyeruchꞌüc ri 
yecꞌo pa ronojel ruchꞌulef. Y ri vinük aj-Gog y aj-Magog reꞌ, nyeruchꞌüc-
vi. Nyerumol cꞌa e richin ri oyoval. Y nyevuchꞌuban can. Xa ye cachiꞌel ri 
sanayiꞌ ri cꞌo chuchiꞌ ri mar. 9 Xejoteꞌ na vi e pa tinamit ri juis nrajoꞌ ri Dios 
y ri apeꞌ yecꞌo-vi ri yecꞌo-vi pa rukꞌaꞌ rijaꞌ. Ri vinük cꞌa ri ye ruyacon-e ri 
itzel-vinük, quinojsan cꞌa e ruvüch ri ruchꞌulef y choj xbequisutij quij ri 
apeꞌ yecꞌo-vi ri yecꞌo-vi pa rukꞌaꞌ ri Dios y ri tinamit. Pero ri Dios xbün que 
xbetzak-pe kꞌakꞌ pa quiviꞌ, y xeruqꞌuis kꞌakꞌ. 10 Y ri itzel-vinük ri xchꞌacon 
quichin conojel ri vinük riꞌ, xtorix cꞌa chupan ri kꞌakꞌ yojon riqꞌuin 
azufre, ri apeꞌ chukaꞌ xetorix-vi ri chico rachibilan ri jun achi ri xbin que 
kꞌalajrisüy ri rutzij ri Dios y xa man ketzij tüj. Y chiriꞌ chupan ri kꞌakꞌ 
nquitij cꞌa pokonül chi pakꞌij chi chakꞌaꞌ y richin cꞌa chi jumul.

Ri nimalüj juicio
11 Cꞌateriꞌ yin xintzꞌet cꞌa jun lokꞌolüj chꞌacüt ri sük ntzuꞌun, y xintzꞌet cꞌa 

chukaꞌ ri tzꞌuyul chupan. Y ja ri caj y ri ruchꞌulef ri yecꞌo-apu chuvüch ri 
tzꞌuyul chupan ri lokꞌolüj chꞌacüt riꞌ, xeꞌanmüj y xquisütz cꞌa e quiꞌ chuvüch. 
Y man xilitüj tüj chic lugar cheque rijeꞌ. Man xetzꞌetetüj tüj chic. 12 Y 
xentzꞌet ri caminakiꞌ, chi cocoj chi nimakꞌ ye paꞌül-apu chuvüch ri Dios. 
Xejakalox cꞌa chꞌaka vuj, y xjak cꞌa chukaꞌ ri jun ri richin cꞌaslen. Conojel 
cꞌa ri caminakiꞌ reꞌ xban cꞌa juzgar pa quiviꞌ, riqꞌuin ri ronojel ri xquibanalaꞌ 
chuvüch ri ruchꞌulef, cachiꞌel ri ye tzꞌiban pa tak vuj riꞌ. 13 Conojel cꞌa ri 
caminakiꞌ ye paꞌül-apu chuvüch ri Dios, conojel ri ye yacon richin nban 
juzgar pa quiviꞌ. Yecꞌo cꞌa apu ri xquicꞌulachij-e quicamic chupan ri mar 
chin, y yecꞌo chukaꞌ apu ri xquicꞌulachij-e quicamic lojcꞌan chic. Y cachiꞌel 
ri xquibanala-e chiquijujunal ri caminakiꞌ riꞌ, quiriꞌ ri juicio ri xban pa 
quiviꞌ. 14 Y jariꞌ tok man ncꞌulachitüj tüj chic camic, nixta ncꞌujeꞌ chic chukaꞌ 
ri lugar ri apeꞌ nyeyac-vi ri caminakiꞌ richin nban juzgar pa quiviꞌ, roma xa 

nyeqꞌuis chi caꞌiꞌ, ri camic y ri lugar. Nyebeqꞌuis cꞌa pa kꞌakꞌ. Y ja ri kꞌakꞌ ri 
rucaꞌn camic, ri nbe ruvüch apu. 15 Y chupan cꞌa chukaꞌ ri kꞌakꞌ reꞌ xetorix-vi 
conojel ri vinük ri man tzꞌiban tüj quibiꞌ chupan ri vuj ri richin cꞌaslen.

Ronojel chic cꞌacꞌaꞌ

21  1 Y yin Juan xintzꞌet cꞌa ri caj y ri ruchꞌulef, xejalatüj. Ye cꞌacꞌaꞌ 
vi cꞌa. Ri caj y ri ruchꞌulef ri xecꞌujeꞌ pa nabey, xa ye manak 

chic. Xejal-e. Manak chic cꞌa chukaꞌ ri mar. 2 Y yin Juan xintzꞌet cꞌa ri 
lokꞌolüj tinamit, ri cꞌacꞌaꞌ Jerusalén. Xintzꞌet cꞌa que ri tinamit reꞌ, ntajin 
nka-ka-pe chilaꞌ chicaj riqꞌuin ri Dios. Y jabel cꞌa chojmirsan y vekon-pe, 
cachiꞌel nbün jun xtün tok nuvek-riꞌ jabel richin más nkaꞌ chuvüch ri alaꞌ 
ri ncꞌule-vi. 3 Y jariꞌ tok xinvacꞌaxaj que cꞌo jun ri riqꞌuin ruchukꞌaꞌ nchꞌo-
pe cꞌa chilaꞌ chicaj y nbij cꞌa: Tatzꞌetaꞌ na peꞌ, vocomi ri Dios chiquicojol 
la vinük cꞌo-vi. Ja rijeꞌ ri ye rutinamit, y ja rijaꞌ ri qui-Dios. Junan cꞌa 
nyecꞌujeꞌ. 4 Y ri Dios nusuꞌ cꞌa e ri ruyaꞌal tak runakꞌ-quivüch, roma nbün 
que nqꞌuis-e ri kꞌoxomül y ri jiloj. Nqꞌuis-e chukaꞌ ri camic y ri okꞌej. 
Nyeqꞌuis cꞌa ronojel. Ri xecꞌujeꞌ rubanun can, man jun chic quetal, xbij.

5 Y cꞌateriꞌ ri Jun ri tzꞌuyul pa lokꞌolüj chꞌacüt xchꞌo cꞌa y xbij: Yin cꞌacꞌaꞌ 
vi ri nyenbün. Ronojel vi cꞌacꞌaꞌ, xbij.

Y chukaꞌ xbij cꞌa: Queꞌatzꞌibaj cꞌa ri tzij ri nyenbij chave, roma ketzij y 
utz que nayaꞌ avánima riqꞌuin.

6 Y xbij cꞌa chukaꞌ chuve: Ronojel cꞌa tzakon yan. Ja yin ri xintzꞌucutun-pe y 
ja yin chukaꞌ ri xinqꞌuison pariꞌ. Ja yin ri cachiꞌel nabey letra y ri ruqꞌuisbül. 
Y ri achique nchakiꞌj ruchiꞌ, yin ninyaꞌ cꞌa ruyaꞌ ri elesan-pe pa jun apeꞌ nalüx 
yaꞌ richin cꞌaslen, y ri yaꞌ reꞌ span. 7 Jareꞌ ri nquichinaj ri nyechꞌacon. Ja yin 
cꞌa ri qui-Dios, y rijeꞌ ri ye valcꞌual. 8 Jacꞌa ri man yinquitakej tüj y ri nquixbij-
quiꞌ nyeꞌapon pa tak pokonül voma yin, nyentük pa kꞌakꞌ. Y quiriꞌ cꞌa chukaꞌ 
ninbün quiqꞌuin ri man nyekaꞌ tüj chinuvüch, ri camsanelaꞌ, ri achiꞌaꞌ y ri 
ixokiꞌ ri nquicanola-quiꞌ richin nyemacun, ri aj-itzaꞌ, ri nyeyoꞌon quikꞌij dios 
(tiox) ri xa man ye ketzij tüj, y ri ye tzꞌucuy tak tzij. Nyentük na vi pa kꞌakꞌ. Ri 
yojon riqꞌuin azufre nbarür. Y jariꞌ ri rucaꞌn camic.

Ri lokꞌolüj tinamit Jerusalén
9 Y cꞌateriꞌ, jun cꞌa cheque ri vukuꞌ (siete) ángeles ri xeyoꞌon ri vukuꞌ 

ruqꞌuisbül tak kꞌoxomül pariꞌ ri ruchꞌulef, kꞌoxomül ri ye quicꞌualon pa 
tak lük, xchꞌo-pe chuve y xbij cꞌa chuve: Catampe, y nincꞌut chavüch ri 
xtün ri cꞌulan riqꞌuin ri Jesucristo ri cachiꞌel Alaj Oveja.

10 Y chupan cꞌa ri jun cachiꞌel achicꞌ ri xinbün, roma ri ruchukꞌaꞌ ri Lokꞌolüj 
Espíritu, ri ángel ri xchꞌo-pe chuve xinrucꞌuaj cꞌa pariꞌ jun nimalüj juyuꞌ, y 
chiriꞌ cꞌa rojcꞌo-vi tok xucꞌut cꞌa chinuvüch ri lokꞌolüj tinamit Jerusalén ntajin 
nka-ka-pe chilaꞌ chicaj riqꞌuin ri Dios. 11 Y ri tinamit cꞌa reꞌ, nyiqꞌuiyot roma ri 
rusakil ri Dios, cachiꞌel tok nyiqꞌuiyot ri jaspe, ri jun abüj juis jabel. Ri tinamit 

cachiꞌel vidrio ntzuꞌun. 12 Y chirij cꞌa e ri tinamit reꞌ cꞌo cꞌa jun tzꞌak ri rusutin 
rij, jun nimalüj tzꞌak ri nüj jotol chicaj y rucꞌuan doce puertas. Y pa ronojel 
ri puertas reꞌ yecꞌo cꞌa jujun ángel. Pa tak puertas riꞌ, ye tzꞌiban cꞌa ri quibiꞌ ri 
doce tinamit ri quichin ri doce rucꞌajol ri Israel. 13 Y chi cajiꞌ cꞌa lados chin ri 
tinamit ye cꞌo ox-ox puertas: oxiꞌ pan oriente, oxiꞌ pan occidente, oxiꞌ pa norte, 
y oxiꞌ pa sur. 14 Y ri ye cꞌunük cꞌa ruxeꞌ ri tzꞌak riꞌ, doce cꞌa abüj ri cꞌo quibiꞌ ri 
ye doce ru-apóstoles ri Jesucristo chirij, ri Jesucristo ri cachiꞌel Alaj Oveja.

15 Y ri ángel ri nchꞌo chuve, rucꞌuan cꞌa jun cachiꞌel aj richin etabül, y 
ri etabül reꞌ riqꞌuin cꞌa kꞌanapük banun-vi. Y ri ángel reꞌ rucꞌuan cꞌa ri 
etabül reꞌ richin nretaj ri tinamit Jerusalén, ri doce ru-puertas y ri tzꞌak. 
16 Ri tinamit Jerusalén cuadrado ri rubanic. Junan vi cꞌa rakün chi cajiꞌ 
lados. Y xpuꞌu ri ángel xretaj cꞌa ri tinamit, y ri tinamit riꞌ rucꞌuan cꞌa 
caꞌiꞌ mil riqꞌuin caꞌiꞌ ciento kilómetros. Quiriꞌ cꞌa ri ruvüch, ri rakün y ri 
jotol ri tinamit. 17 Y ri ángel xretaj cꞌa ri jaruꞌ jotol ri tzꞌak. Y ri tzꞌak riꞌ 
jotol cꞌa sesenta y cuatro metros chicaj. Quiriꞌ cꞌa ri xretaj ri ángel riqꞌuin 
ri jun etabül ri junan quiqꞌuin ri etabül aj-ruchꞌulef.

18 Y ri tzꞌak cꞌa ri rusutin rij ri tinamit, riqꞌuin cꞌa ri jun abüj ri juis 
jabel banun-vi. Riqꞌuin cꞌa ri jaspe banun-vi. Y ri tinamit riꞌ, kꞌanapük, 
ri cachiꞌel vidrio ri chꞌajchꞌoj-chꞌajchꞌoj ntzuꞌun. 19 Y ri doce abüj ri ye 
cꞌunük cꞌa ruxeꞌ ri tzꞌak, chiquijujunal jun vi cꞌa ruvüch abüj y ye vekon-
vi. Ri vekbül-abüj ja ri jaspe, ri zafiro, ri ágata, ri esmeralda, 20 ri ónice, 
ri cornalina, ri crisólito, ri berilo, ri topacio, ri crisoprasa, ri jacinto, y ri 
ruqꞌuisbül vekbül ja ri amatista. 21 Y ri doce puertas ye ri vekbül-abüj ri 
nyebix perlas quichin. Ri doce puertas riꞌ, doce cꞌa perlas. Ja ri nima-bey 
richin ri tinamit, riqꞌuin cꞌa kꞌanapük banun-vi, y cachiꞌel vidrio ntzuꞌun.

22 Y yin Juan man jun cꞌa racho ri Dios ri xintzꞌet, roma ri Ajaf Dios ri cꞌo-vi 
ronojel ruchukꞌaꞌ riqꞌuin, chi jun cꞌa ri tinamit ri cꞌunük racho. Y quiriꞌ cꞌa chukaꞌ 
rubanun ri Jesucristo ri cachiꞌel Alaj Oveja, chi jun ri tinamit cꞌunük racho. 23 Ri 
tinamit riꞌ man cꞌa ncꞌatzin tüj ri rusakil ri kꞌij y ri icꞌ chin, roma ri nsakrisan 
richin ja ri rusakil ri Dios y ri Jesucristo ri cachiꞌel Alaj Oveja. 24 Y ri ye petenük 
pa ronojel ruchꞌulef, ri ye colotajnük chic, ja riqꞌuin ri rusakil ri tinamit nyetzuꞌun-
vi richin nyebiyin. Y ri reyes richin ri ruchꞌulef nyequicꞌualaꞌ cꞌa apu pa tinamit 
chuvüch ri Dios, ri cuchukꞌaꞌ y ri quikꞌij. 25 Chiriꞌ, man jun bey cꞌa nyetzꞌapeꞌ tüj 
ri puertas richin ri tinamit, roma man jun bey nkꞌekumür-ka tok ncokꞌa-ka. 26 Ri 
cuchukꞌaꞌ y ri quikꞌij cꞌa ri ruchꞌulef nyeꞌucꞌuꞌüx-apu chupan ri tinamit, richin 
nyesuj chin ri Dios. 27 Pero ronojel cꞌa ri xa tzꞌil, man jun bey cꞌa ntoc-apu chupan 
ri tinamit. Nixta chukaꞌ jun vinük ri itzel rubanun chuvüch ri Dios ri ntoc ta apu 
chiriꞌ. Nixta ri ye tzꞌucuy tak tzij chukaꞌ. Ri nyeꞌoc-apu chiriꞌ, xaxe cꞌa ri cꞌo ri quibiꞌ 
tzꞌiban chupan ri vuj richin cꞌaslen, ri ruvuj ri Jesucristo ri cachiꞌel Alaj Oveja.

22  1 Y cꞌateriꞌ ri ángel ri ucꞌuayon vichin xucꞌut cꞌa jun chꞌajchꞌojilüj rakün-
yaꞌ chinuvüch, ri rakün-yaꞌ ri nyoꞌon cꞌaslen. Ri rakün-yaꞌ riꞌ, cachiꞌel 

vidrio ntzuꞌun y nalüx-pe apeꞌ cꞌo-vi ri lokꞌolüj ruchꞌacat ri Dios y ri ruchꞌacat ri 

Jesucristo ri cachiꞌel Alaj Oveja. 2 Pa runicꞌajal cꞌa ri nima-bey richin ri tinamit, 
chiriꞌ ncꞌo-vi ri rakün-yaꞌ ri nyoꞌon cꞌaslen. Y chi caꞌiꞌ ruchiꞌ ri rakün-yaꞌ nyeqꞌuiy 
cꞌa ri cheꞌ ri nyeyoꞌon chukaꞌ cꞌaslen, y doce cꞌa mul nquiyaꞌ quivüch pa jun junaꞌ. 
Ri cheꞌ cꞌa ri nyeqꞌuiy chuchiꞌ ri rakün-yaꞌ, icꞌ-icꞌ nquiyaꞌ quivüch. Y ri quixak ri 
cheꞌ riꞌ, nyecꞌatzin cheque ri ye petenük ronojel ruchꞌulef richin nyerokꞌomaj. 3 Y 
chiriꞌ man jun chic ri ncꞌatzinej que napon ta chuvüch ri castigo, roma man jun 
chic mac. Chiriꞌ cꞌa cꞌo-vi ri lokꞌolüj ruchꞌacat ri Dios y ri Jesucristo ri cachiꞌel Alaj 
Oveja. Y conojel cꞌa ri yecꞌo chiriꞌ, jariꞌ ri nyesamajin richin. 4 Y chiriꞌ, nquitzetaꞌ 
cꞌa quiꞌ chiquivüch riqꞌuin. Y chukaꞌ nquicꞌuaj cꞌa ri rubiꞌ pa nicꞌaj-quivüch. 
5 Chiriꞌ chupan ri tinamit riꞌ, man jun bey cꞌa nkꞌekumür ta richin ncokꞌa-ka. Y 
conojel cꞌa ri yecꞌo chupan ri tinamit riꞌ, man jun cꞌa ncꞌatzin-vi ri rusakil jun 
kꞌakꞌ o rusakil ta ri kꞌij cheque. Man jun. Roma ja ri Dios ri Ajaf ri nsakrisan 
quichin. Y conojel reꞌ, jareꞌ ri nquibün mandar richin chi jumul.

Ri ruqꞌuisbül tak tzij
6 Y ri ángel ri ucꞌuayon cꞌa vichin xbij chuve: Tayaꞌ avánima riqꞌuin ri 

tzij reꞌ. Reꞌ tzij richin ri ketzij. Roma jacꞌa ri Ajaf Dios ri xyoꞌon tzij pa tak 
cánima ri ye kꞌalajrisüy ri rutzij, ja rijaꞌ chukaꞌ ri takayon richin ri ru-ángel 
richin que nuyaꞌ rutzijol cheque ri ye rusamajelaꞌ pariꞌ ri nyebanatüj yan.

7 Y ri Jesucristo xchꞌo cꞌa y xbij: Nquinapon yan cꞌa ka iviqꞌuin.
Jabel cꞌa quiquicot pa quicꞌaslen ri achique ri nyetaken richin ri ye 

tzꞌiban chupan ri vuj reꞌ.
8 Y yin Juan, xinvacꞌaxaj y xintzꞌet cꞌa chukaꞌ ronojel reꞌ. Y ja tok ye 

vacꞌaxan y ye nutzꞌeton chic ka, jariꞌ tok xinxuqueꞌ chuvüch ri ángel ri 
xcꞌutun ronojel reꞌ chinuvüch. Xinxuqueꞌ cꞌa chuvüch richin ninyaꞌ rukꞌij. 
9 Pero ri ángel reꞌ xbij chuve: Man tayaꞌ cꞌa nukꞌij yin. Yin xa jun chukaꞌ 
rusamajel ri Dios, junan aviqꞌuin rat y quiqꞌuin ri chꞌaka chic kꞌalajrisüy 
richin ri nbix cheque roma ri Dios, y chukaꞌ quiqꞌuin ri nyetaken ri tzij ri 
ye tzꞌiban chupan ri vuj reꞌ. Ja ri Dios tayaꞌ rukꞌij, xbij.

10 Y ri ángel reꞌ xbij cꞌa chukaꞌ chuve: Ri rutzij ri Dios tzꞌiban chupan ri 
jun vuj reꞌ, man tavevaj cꞌa. Takꞌalajrisaj. Roma ri kꞌij richin que nbanatüj 
ri nbij, xa nakaj chic cꞌo-vi. 11 Romariꞌ ri man choj tüj rucꞌaslen, tubanaꞌ 
na cꞌa ri nrajoꞌ. Y ri ucꞌuayon jun tzꞌilolüj cꞌaslen, tubanaꞌ na cꞌa ri nrayij. 
Jacꞌa ri choj quicꞌaslen, man tiquijül rubanic. Y ri chꞌajchꞌoj quicꞌaslen, 
quiriꞌ cꞌa tiquibana-apu. Tiquiyaꞌ cꞌa cánima chi jumul.

12 Y ri Jesucristo xchꞌo cꞌa y xbij: Ketzij vi que nka-pe yan ri kꞌij que nquinapon. 
Y cꞌo cꞌa rajil ruqꞌuexel nincꞌuaj cheque chiquijujunal. Y achique cꞌa rubanic 
ri quibanun, quiriꞌ cꞌa chukaꞌ ri rajil ruqꞌuexel nquicꞌul. 13 Y ja yin ri nabey y 
ja yin chukaꞌ ri ruqꞌuisbül. Ja yin ri xintzꞌucuban-pe ronojel y ja yin chukaꞌ ri 
nquiqꞌuison na pa quiviꞌ. Yin cachiꞌel vi cꞌa ri nabey y ruqꞌuisbül letras.

14 Jabel cꞌa quiquicot ri nchꞌajchꞌojrisüs quicꞌaslen, roma ri ye quiriꞌ, 
cꞌo cꞌa quikꞌaꞌ chin ri ruvüch ri cheꞌ ri nyoꞌon cꞌaslen, y nyetiquer chukaꞌ 

nyeꞌoc pa tak puertas richin que nyeꞌoc chupan ri cꞌacꞌaꞌ tinamit. 15 Jacꞌa ri 
itzel quicꞌaslen, man nyetiquer tüj nyeꞌoc-apu chupan ri tinamit. Y quiriꞌ 
chukaꞌ nban cheque ri aj-itzaꞌ, ri achiꞌaꞌ y ri ixokiꞌ ri nquicanola-quiꞌ richin 
nyemacun, ri camsanelaꞌ, ri nyeyoꞌon quikꞌij dios (tiox) ri xa man ye Dios 
tüj, y ri nkaꞌ chiquivüch nquitzꞌuc tzij. Man nyeꞌoc tüj vi pa cꞌacꞌaꞌ tinamit.

16 Y yin ri Jesús nutakon cꞌa e ri nu-ángel richin que nukꞌalajrisaj can 
ronojel reꞌ chiquivüch ri molaj ri ye takeyon vichin ronojel lugar. Y ja 
yin ri ruxquin-rumam can ri rey David. Y ja chukaꞌ yin ri Jun ri cachiꞌel 
nima-chꞌumil ri niyuqꞌuin cumaj yan.

17 Y ri Lokꞌolüj Espíritu y ri xtün cꞌulan riqꞌuin ri Jesucristo, nquibij cꞌa: 
Quixampe.

Y ri nyeꞌacꞌaxan, tiquibij chukaꞌ: Quixampe.
Y ri nchakiꞌj ruchiꞌ y nrajoꞌ cꞌa npuꞌu, tipuꞌu cꞌa y tukumuꞌ ri Yaꞌ ri 

richin cꞌaslen. Y ri Yaꞌ reꞌ span.
18 Y ninbij cꞌa cheque conojel ri nyeꞌacꞌaxan ri nukꞌalajrisaj ri Dios chupan 

ri jun vuj reꞌ, que si cꞌo cꞌa jun ri nuya-e ruviꞌ, quiriꞌ chukaꞌ nban chin ri 
castigo ri nuyaꞌ ri Dios pariꞌ ri nbanun quiriꞌ, ri castigos ri ye tzꞌiban chupan 
ri jun vuj reꞌ. 19 Y si cꞌo chic cꞌa jun ri xa nrelesaj ruchukꞌaꞌ y nujül rubanic ri 
nukꞌalajrisaj ri Dios chupan ri jun vuj reꞌ, ri Dios nbün que man nucꞌul tüj ri 
utzilüj rusipanic ri ncꞌul coma ri vinük ri tzꞌiban quibiꞌ chupan ri vuj richin 
cꞌaslen, y man nuyaꞌ tüj kꞌij chukaꞌ chin richin ntoc-apu chupan ri lokꞌolüj 
tinamit. Man nrichinaj tüj cꞌa ri utz ri nbij chupan ri vuj reꞌ.

20 Y ri nkꞌalajrisan cꞌa ronojel reꞌ, nbij cꞌa chukaꞌ: Jaꞌ, ketzij vi que 
nquinapon yan, nbij.

Y yin Juan ninbij: Quiriꞌ ta cꞌa. Catampe yan cꞌa, Ajaf Jesús.
21 Y ri Ajaf Jesucristo nuyaꞌ ta cꞌa ri utzilüj sipanic ri nspaj-pe rijaꞌ pan 

iviꞌ chiꞌivonojel ri nyixtaken richin. Quiriꞌ cꞌa. 

A

Alabastro Reꞌ jun abüj ri jubama junan riqꞌuin ri abüj ri nucusüs pa 
tak camposanto y nbix mármol chin. Ri alabastro jabel oc ntzuꞌun y jariꞌ 
ri nucusüs richin nyeban cꞌojlibül quichin jubulüj tak akꞌon, y chukaꞌ cꞌo 
chꞌakaꞌ chic rucusasic xequibün chin. Marcos 14:3.

Altar Yecꞌo ri xeban riqꞌuin abüj y yecꞌo chukaꞌ ri xeban riqꞌuin ulef, 
jacꞌa ri yecꞌo pa racho ri Dios xeban riqꞌuin cheꞌ y cꞌateriꞌ xecuch riqꞌuin 
chꞌichꞌ. Pa quiviꞌ ri altar xeporox cꞌa chico y chꞌakaꞌ chic quivüch cosas ri 
xeporox chuvüch ri Dios. Y cꞌo chukaꞌ ri altar ri xporox-vi ri pon chuvech 
ri Dios. Éxodo 20:25 y 26, Éxodo 27:1 y 2, Santiago 2:21, 1 Corintios 
10:18, Lucas 1:11.

Ancla Reꞌ nimakꞌ tak chꞌichꞌ ri cotocük quitzaꞌn y ncꞌatzin richin 
que nutzꞌom can riꞌ jabel chuxeꞌ ri yaꞌ. Reꞌ jun samajbül pa barcos. Tok 
nquitorij-ka ri ancla pa yaꞌ, ri barco man nsilon tüj chic e. Hechos 27:29, 
30 y 40.

Apóstol Ri biꞌaj reꞌ ntel chi tzij: Takon y ucꞌuey rutzijol. Apóstol cꞌa xbix 
cheque ri xerachibilaj ri Jesucristo y xerutakalaꞌ richin xquikꞌalajrisaj 
cheque ri vinük ri utzilüj tzij richin colonic. Ri Pablo chukaꞌ xoc apóstol 
roma ri utzilüj sipanic ri nspaj-pe ri Jesucristo. Lucas 6:13, Hechos 14:14.

Areópago Jun juyuꞌ ri cꞌo pa tinamit Atenas pa ruchꞌulef Grecia. Ri 
juyuꞌ reꞌ abüj cꞌa, y chiriꞌ xquimol-vi-quiꞌ ri vinük ri nimakꞌ quikꞌij. Y ri 
Pablo xapon chiriꞌ richin xukꞌalajrisaj ri rutzij ri Dios. Hechos 17:22.

Asia Chupan ri rutzij ri Dios tok nbij Asia, man ja tüj ri ruchꞌulef Asia ri 
ketaman roj chupan ri kꞌij reꞌ, man quiriꞌ tüj, reꞌ jareꞌ ri Asia Menor nbix 
chin vocomi. Chupan ri ruchꞌulef Asia riꞌ xecꞌuje-vi ri ruchꞌulef Frigia, 
Cilicia, Panfilia, Caria, Licia, Lidia, Misia, Bitinia, Paflagonia, Capadocia, 

Chꞌaka cheque ri tzij y 
biꞌaj ri nyeꞌilitüj chupan 

ri rutzij ri Dios

Galacia, Licaonia y Pisidia. Tatzꞌetaꞌ ri rucaꞌn mapa ri cꞌo chupan ri vuj 
reꞌ.

C

Cananista Quereꞌ nbix chin jun israelita ri cꞌo quiqꞌuin ri vinük ri man 
ncajoꞌ tüj ri autoridad richin ri Roma ri tzꞌamayon quichin. Chiquicojol ri 
rachibilaꞌ ri Jesús xcꞌujeꞌ cꞌa jun cananista, y riꞌ ja ri Simón, pero man ja 
tüj reꞌ ri Simón ri nbix chukaꞌ Pedro chin. Mateo 10:4.

Circuncisión Reꞌ xban cheque ri israelitas richin jun retal que ye 
rutinamit vi ri Dios, y xban cꞌa cheque ri achiꞌaꞌ y chukaꞌ cheque ri vit 
alaboꞌ tok vakxakiꞌ (ocho) quikꞌij. Ri circuncisión quereꞌ ri rubanic: 
Ntzꞌam ri rutzꞌumal ri rutzaꞌn ri quicovil y cꞌateriꞌ nkupix-e. Y jareꞌ 
ri retal ri xbij ri Dios chin ri Abraham que tubanaꞌ, y quiriꞌ chukaꞌ 
tiquibanaꞌ ri ye ruxquin-rumam can ri nyecꞌujeꞌ. Génesis 17:1-14, Gálatas 
5:3.

Colonel Quereꞌ nbix chin ri Jesucristo ri Rucꞌajol ri Dios ri xka-pe chilaꞌ 
chicaj richin xbana-ka-pe ri colonic, y quiriꞌ chukaꞌ nbix chin ri Katataꞌ 
Dios roma riqꞌuin rijaꞌ xalüx-vi-pe ri nojibül richin que nbün ri colonic 
kichin roj vinük. Lucas 2:11, Tito 1:3.

Colonic Jariꞌ ri rusamaj ri Jesucristo ri rucꞌamon-pe tok xpuꞌu chereꞌ 
chuvüch ri ruchꞌulef. Ri colonic reꞌ xcꞌachoj tok rijaꞌ xapon pa camic 
y pa rox kꞌij xbecꞌastüj-pe. Man xchꞌacon tüj cꞌa ri camic chirij. Roj ja 
ri Jesucristo ri nkacꞌul pa kacꞌaslen, richin que nkucolotüj chuvüch ri 
kamac, y man nkube tüj chupan ri pokonül richin chi jumul.

Cristo Jareꞌ ri rubiꞌ ri Colonel, y ntel chi tzij que kasan aceite pariꞌ 
rujolon, o jun ri chaꞌon-vi. Chiquicojol cꞌa ri israelitas tok nquichaꞌ jun 
vinük richin jun samaj nquikꞌüj aceite olivo pariꞌ rujolon, y ri Cristo 
chaꞌon roma ri Dios richin xberubanaꞌ ri colonic kichin roj vinük. Ri biꞌaj 
Cristo petenük chupan ri chꞌabül griego y junan riqꞌuin Mesías, ri biꞌaj ri 
cꞌo pa chꞌabül hebreo. Lucas 9:20, Romanos 5:6.

F

Fariseo Quereꞌ reꞌ quibiꞌ ri achiꞌaꞌ ri ncajo-vi ri ley ri xuyaꞌ ri Dios 
richin ri Moisés. Pero rijeꞌ xequibanalaꞌ chukaꞌ ronojel ri ye quibilon can 
ri quixquin-quimamaꞌ can. Marcos 7:1-13, Hechos 26:5.

P

Pascua Tok ri vinük israelitas yecꞌo pa ruchꞌulef Egipto, chupan ri 
kꞌij tok ri Dios nutük-pe ri camic pa quiviꞌ ri alaboꞌ ye nimalaxelaꞌ pa 
ronojel jay, ri israelitas xbix cꞌa cheque que ri Dios nbij que pa ronojel 
jay tiquicamsaj jun alaj oveja y ri quicꞌ tiquiyaꞌ chirij ri ruchiꞌ tak cacho, 
richin que ri Dios man nyerunük tüj rijeꞌ riqꞌuin ri camic, xa choj ncꞌo-e 

TZIJ Y BIꞌAJ

pa quiviꞌ. Y roma cꞌa reꞌ ri alaj ovejas ri xecamsüs xbix pascua cheque, 
roma jareꞌ ri xbanun que ri camic choj xcꞌo-e pa quiviꞌ. Y tok ri israelitas 
ye elenük chic pe pa ruchꞌulef Egipto, chi jumul cꞌa xquicꞌuxlaꞌaj ri pascua 
reꞌ. Chupan ri kꞌij richin ri pascua nquicꞌux cꞌa ri tiꞌij saꞌon, ri quichꞌacul 
ri alaj oveja, y chukaꞌ jariꞌ tok nquicꞌux ri caxlan-vüy manak levadura 
riqꞌuin. Hebreos 11:28.

Pentecostés Reꞌ jun nimalüj kꞌij quichin ri israelitas y jariꞌ tok 
nquimatioxij chin ri Dios ri cosecha. Re pentecostés nban cꞌa tok cꞌo yan 
50 kꞌij xcꞌo can ri pascua. Chupan ri Antiguo Testamento nbix cꞌa chukaꞌ 
chin ri pentecostés, nimakꞌij richin ri semanas, nimakꞌij richin ri cosecha 
y nimakꞌij richin ri nabey tak quivüch ri nquiyaꞌ ri ticoꞌn. Hechos 2:1.

R

Roma Reꞌ jun nimalüj tinamit ri cꞌo chilaꞌ pa ruchꞌulef Italia. Ri Roma 
jariꞌ ri capital richin ri Italia. Chupan cꞌa ri tinamit Roma yecꞌo-vi ri 
nimakꞌ autoridades. Chiriꞌ cꞌa xucꞌuꞌüx-vi ri Pablo richin xban juzgar 
pariꞌ roma ri César, ri mas nimalüj rey pariꞌ ri chꞌaka chic tak ruchꞌulef 
ri xechꞌacon coma ri ruvinak rijaꞌ, ri quibiniꞌan romanos. Hechos 28:16. 
Tatzꞌetaꞌ ri rucaꞌn mapa ri cꞌo chupan ri vuj reꞌ.

S

Sacerdote Quiriꞌ xbix cheque jun molaj achiꞌaꞌ israelitas ri xebanun 
chukaꞌ ri samaj pa racho ri Dios. Ri sacerdotes qꞌuiy ruvüch quisamaj, 
pero chupan ri rutzij ri Dios nkꞌalajin que ri más xquibün ja ri xequisuj ri 
chico y chꞌaka chic cosas chuvüch ri Dios. Y chupan ri ru-tiempo ri rey 
David tok xban 24 sol cheque, y ri jun sol xaxe cꞌa jun semana nsamüj 
pa racho ri Dios. Cꞌo cꞌa jun chic sacerdote ri más rukꞌij que chiquivüch 
conojel y romariꞌ xbix nimalüj sacerdote chin. Hebreos 10:11, 13:11, 1 
Crónicas 24:1-19.

Saduceos Reꞌ ye jun molaj achiꞌaꞌ israelitas. Ri saduceos xaxe cꞌa ri ye 
rutzꞌiban ri Moisés ri cꞌo juis rakalen chiquivüch, pero man cꞌa nquinimaj 
tüj que cꞌo cꞌa jun chic cꞌaslen tok ri vinük ntel-el chuvüch ri ruchꞌulef. 
Man nquinimaj tüj que yecꞌo ángeles. Hechos 23:8.

U

Uxlanibül-kꞌij o Kꞌij richin uxlanen Chiquicojol cꞌa ri israelitas nquibij 
sábado chin, y chupan ri kꞌij riꞌ man jun nsamüj, y nquiyaꞌ rukꞌij ri Dios. 
Quiriꞌ nquibün roma ri Dios xuxlan chukaꞌ chupan ri ruvukuꞌ (séptimo) 
kꞌij, tok cꞌa rubanic ri caj y ri ruchꞌulef y ronojel ri nyekatzꞌet. Éxodo 
20:8-11 y Mateo 28:1.

X

Xalüx chikacojol o Xinalüx chiꞌicojol Reꞌ jareꞌ ri Rucꞌajol ri Dios, 
roma rijaꞌ xalüx chereꞌ chuvüch ri ruchꞌulef y rijaꞌ Dios vi. Ye qꞌuiy 
mul tok ri Jesucristo xucusaj ri biꞌaj reꞌ pariꞌ rijaꞌ mismo: Yin ri xinalüx 
chiícojol. Ntel chi tzij que rijaꞌ Dios vi pero xoc jun achi vi chukaꞌ kiqꞌuin 
roj tok xalüx chereꞌ chuvüch ri ruchꞌulef chikacojol. Mateo 8:20 y Juan 
12:34. 

